
1 Tuy fag fagtapan nafoyung antam tam Isus Fagtayukan, fun Fakafanyuun at kadagdagan,
         ay anggan Abrayam at kadagdagan at talagtagan.
         2 Abrayam inke unga at ngayan Kanya-At-Naasean. Ay bandi, Kanya-At-Naasean inke unga
         yangay, at ngayan Takamilug. Takamilug inke unga yangay, at ngayan Naseg, ay e ngay
         fadugsay yay.
         3 Naseg inke unga yangay, at ngayan At-Nafaintubuanan ay Bagu-Nyamag. Ay at tina at
         ngayan Sik-Tagayun. At-Nafaintubuanan inke unga yangay, at ngayan Masungsungan. Ay
         bandi, Masungsungan inke unga yangay, at ngayan Datag-Buid.
         4 Datag-Buid inke unga yangay, at ngayan Ayi-Takamon. Ay bandi, Ayi-Takamon inke unga
         yangay, at ngayan Sik-Ubianun-Sirut. Ay bandi, Sik-Ubianun-Sirut inke unga yangay,
         at ngayan Salmun.
         5 Salmun inke unga yangay, at ngayan Buas. At tina at ngayan At-Marafad. Ay bandi,
         Buas inke unga yangay, at ngayan Tagseg. At tina at ngayan At-Ufud. Ay bandi, Tagseg
         inke unga yangay, at ngayan Sik-Ama-Madaragang.
         6 Sik-Ama-Madaragang inke unga yangay, at ngayan Fakafanyuun. Kanya ebi fag fun daul
         at sadi. Fun Fakafanyuun inke unga yangay, at ngayan Mabayan. Ay Mabayan at tina,
         Funbalugu-Sik-Salung at mangena taguna.
         7 Mabayan inke unga yangay, at ngayan Fakaayuan-Taw. Ay bandi, Fakaayuan-Taw inke unga
         yangay, at ngayan Funbalugu-Sik-Tama. Ay bandi, Funbalugu-Sik-Tama inke unga yangay,
         at ngayan Tagfafiya.
         8 Tagfafiya inke unga yangay, at ngayan Funbalugu-Nafili. Ay bandi, Funbalugu-Nafili
         inke unga yangay, at ngayan Funbalugu-Matvngvd. Funbalugu-Matvngvd inke unga yangay,
         at ngayan Funbalugu-Mabitsug.
         9 Funbalugu-Mabitsug inke unga yangay, at ngayan Funbalugu-Du-E-Nafanluk. Ay bandi,
         Funbalugu-Du-E-Nafanluk inke unga yangay, at ngayan Funbalugu-Naago. Ay bandi, Funbalugu-Naago
         inke unga yangay, at ngayan Funbalugu-Tagfatvngvd.
         10 Funbalugu-Tagfatvngvd inke unga yangay, at ngayan At-Nafaliaman. Ay bandi, At-Nafaliaman
         inke unga yangay, at ngayan Tagmatuyan. Ay bandi, Tagmatuyan inke unga yangay, at
         ngayan Funbalugu-Tagfafiya.
         11 Funbalugu-Tagfafiya inke unga yangay, at ngayan Funbalugu-Gfatvngvd ay anggan e ngay
         fadugsay yangay kaduge e nataban sas talun Datag-Sinar.
         12 Ay nu ntabua nu gtaban, Funbalugu-Gfatvngvd inke unga yangay, at ngayan At-Nainto.
         Ay bandi, At-Nainto inke unga yangay, at ngayan Datag-Sinar-At-Taw.
         13 Datag-Sinar-At-Taw inke unga yangay, at ngayan Masine-Tam-Tama. Ay bandi, Masine-Tam-Tama
         inke unga yangay, at ngayan Funbalugu-Mawat. Ay bandi, Funbalugu-Mawat inke unga yangay,
         at ngayan Asuru.
         14 Asuru inke unga yangay, at ngayan At-Matuyan. Ay bandi, At-Matuyan inke unga yangay,
         at ngayan Kanya-Tagurug. Ay bandi, Kanya-Tagurug inke unga yangay, at ngayan Funbalugu-Du-E-Gtiba-Tungud.
         15 Funbalugu-Du-E-Gtiba-Tungud inke unga yangay, at ngayan Funbalugu-Tagtarabang. Ay
         bandi, Funbalugu-Tagtarabang inke unga yangay, at ngayan Sik-Nafon. Ay bandi, Sik-Nafon
         inke unga yangay, at ngayan Takamilug.
         16 Takamilug inke unga yangay, at ngayan At-Fakafamutan. At-Fakafamutan, Taglu mangama.
         Ay tuy fag Taglu tam Isus tina. Ay tam Isus At ke ngayan Fagtayukan.
         17 Kayu niya at katungudan. Siginans Abrayam anggan sas fun Fakafanyuun, 14k gsugfun
         taw. Ay siginans fun Fakafanyuun anggan e nataban at ngay Taw-Tagagbuan sas talun
         Datag-Sinar, 14k yangay gsugfun taw. Ay siginan e nataban sas talun Datag-Sinar anggan
         sa tam Fagtayukan, 14k yangay gsugfun taw.
         18 Kata tuy Isus Fagtayukan nu bagu ke taw. Ebi gina At tina ban, Taglu, e fasad ban
         mangama at ngayan At-Fakafamutan. Ay gina gyud batang e natsa anya, roro at mangama
         nasaful te, igbuba wan. Ay at fagbubaun siginan wa At-Masine-Fag-Falad At madaragang
         fag longan.
         19 Ay kanya, At-Fakafamutan, Taglu at fasad ban mangama, kanya faggugat gfaning tuwa
         at matuyan. Ay anway katanya tuway, at fasadan ya nangadaduwa. Ay dewa katanya, dua
         kaumsig gfaplan at fasad mangena. Ay anway te ya gfoyung at fasadan sa tiba.
         20 Ay roro gina namatanganan katanya, rodi tv sik tagbukngan siginans Funbalugu insure
         sa anya gina gtiug. Ay gfataginfanan anya te, At-Fakafamutan, fun Fakafanyuun at kadagdagan,
         lag kalimu nu nangadaduwa ban o sa am fasad mangena. Anway at fagbubaun siginan way
         At-Masine-Fag-Falad At madaragang fag longan.
         21 Ay kanya gfalangfe ban sik ama. Ay fangayani ban Anya te, Isus. Anway Kanya At mafabalabag
         ban sa At ngay taw siginan at asalanan.
         22 At faginsureun ay, ingurungan tam Fun At longan ebi ebi siginan At taglong at sadi
         te,
         23 Amatangani tuwa tuy fag longan. E sik diaga igbuba ban dewa gyud e natsa anya. Ay
         kanya igfalangfe ban sik ama. Ay e fangayan ban Anya te, Emanuel. At masuad te, Funbalugu-Nansi-Antam.
         24 Ay gina At-Fakafamutan infulo, kanya nafaning Funbalugu At tagbukngan at longan,
         ay nanbul wa Taglu ay nangadaduwa wan.
         25 Ay At-Fakafamutan dia batang natsas Taglu yap ngay inlangfe at fagbubaun, sik ama.
         Ay At-Fakafamutan nafangayan Anya te, Isus.

1 Isus nu kalangfe wan sas Fulan-Ke-Fafa sas talun Naseg, kaduge Sik-Madaragang-At-Baguama-Daul
         at fun. Ay bandi sik ngay mamatanganan fag taw siginans menit at fakasurean fag talun
         indasug sas fulan Erusalem ay nanginto sanya te,
         2 Go dada Taw-Naseg at bagu inlangfe fag Fun. Madyay nalag wami ka fag Fun At galeme
         kaduge mi sas fakamenitan fag talun. Ay em fagindasugun katsi laman nanseg ami ka
         fag Fun.
         3 Ay fun Sik-Madaragang-At-Baguama-Daul nu nadungug te inlangfe wan, fainfolian at
         amatanganan. Ay anggan fagayu taw sas fulan Erusalem gfainfolian yangay at amatanganan,
         gfadiuganan at fun.
         4 Ay fun Sik-Madaragang-At-Baguama-Daul igfaful fagayu Taw-Naseg at taganyun daul ay
         at ngay tagfasaful ay nanginto te, Dada tam Fagtayukan nu kalangfe.
         5 Ay ka fag ngay Taw-Naseg igbalus anya te, Sas Fulan-Ke-Fafa sas talun Naseg. Anway
         katanya Funbalugu At taglong ebi at rirukan te,
         6 O wan Fulan-Ke-Fafa, Talun Naseg’t matuyan, O tuwa fiya fiya, At matuyan fag fulan.
         Anway siginan emu, At kumsure sik Fun ban. Kanya namagurang ban, Ku ngay Taw-Tagagbuan.
         7 Ay fun Sik-Madaragang-At-Baguama-Daul gsuksuanan gfaful ka fag ngay mamatanganan
         fag taw laman nanginto te, Seduge nu nsure ay nu glag am ka fag galeme.
         8 Ay ka fag fun nu nasaful, nasugu ka fag ngay mamatanganan fag taw sas Fulan-Ke-Fafa
         te, Loi wan. Ay matvngvdi tuwa nu gsarap am Ka fag Ngenge. Ay nu nalag tuwam, afolii
         yap stiye nanfoyungi yap angku. Laman anggan aw lumag akyangay Anya ay sumeg akyangay
         Anya.
         9 Ay ka fag ngay mamatanganan fag taw nu nadungug ka fag fun at longan, nalo wan. Ay
         rodi ka fag galeme, at nalag ebi sas fakamenitan fag talun, naguna wa anya. Anggan
         wa At galeme ndasug sa ka fag Ngenge tungud bale.
         10 Ay ka fag ngay mamatanganan fag taw guseganan dawdaw te, nalag yangay fiya ebi at
         nalag fag galeme.
         11 Ay nu nasakbo wa sanya fag bale, ay nu nalag wa sanya at Ngenge ay anggan At tina,
         Taglu, kanya fag ngay mamatanganan fag taw namalub saswa salug ay gseg sa Ka fag Ngenge.
         Ay kanya nalapsu at fagsuadan at fagmabalanun. Ay nafamanyun sa Ka fag Ngenge sik
         ngay sanbung fanumyu, ay sik ngay kamangyan, ay anggan sik ngay lune fili.
         12 Ay Funbalugu nasalag ka fag ngay mamatanganan fag taw sat taginfanan te, Lag am kafoli
         sas fun Sik-Madaragang-At-Baguama-Daul. Ay nu katanya, ka fag ngay mamatanganan fag
         taw nu kafoli sat talun turungan, sa wa tibak dalan.
         13 Ay kaduge ka fag ngay mamatanganan fag taw nalo, rodi Funbalugu At tagbukngan at
         sadi insure sas At-Fakafamutan sat taginfanan ay nalong anya te, Afuloi wan. Ay ubanani
         mafali am Ngenge bilang ay tabani At tina sas talun Eiptu. Ay sanyai yap, yap ngay
         aw gdog iglong sa emu. Anway fun Sik-Madaragang-At-Baguama-Daul ganansarapun am Ngenge
         bilang te laman nanfate.
         14 Ay At-Fakafamutan infulo. Ay rodi naubanan at Ngenge ay nataban At tina, dewa sad
         yabi. Laman umdasug ban sas talun Eiptu.
         15 Ay kanya fag talanan igbanwan yay sanya, yap ngay fun Sik-Madaragang-At-Baguama-Daul
         umkate. At faginsureun ay, ingurungan tam Fun At longan ebi ebi siginan At taglong
         at sadi te, Nanfaste Akwan Ku Baguama siginans talun Eiptu.
         16 Ay bandi, fun Sik-Madaragang-At-Baguama-Daul nu nasaful te, kanya fag ngay mamatanganan
         fag taw nafanluk way mangaro anya, kanya kadotama dawdaw. Ay kanya nasugu, laman nanfate
         wa ngap fagayu at ngay unga nu sik ama ya sas Fulan-Ke-Fafa ay anggan tagsit ngaba
         dayu fag ngay talun. Kanya fag ngay unga siginan bagu kalangfe anggan induwak banwa.
         At fun fagananfateun fag ngay unga at kadaulan anggan duwak banwa, anway ebi at ngay
         mamatanganan fag taw nafoyung te, kaduge niya ka fag galeme nu kasure.
         17 Katanya tuway, ingurungan Funbalugu At taglong, at ngayan Funbalugu-At-Nafatvngvd,
         ebi ebi at longan te,
         18 Indungu’t faguywayun, Ay’t fakabaluun dawdaw. Sas Maabat fag fulan, Sik-Tupa-Tina
         guyway. Ay kanya dua kaumsig, Nu e gfaliaman anya. Anway’t ngay kadagdagan, Fagayu
         inkate wan.
         19 Ay nu nkate wan fun Sik-Madaragang-At-Baguama-Daul, Funbalugu At tagbukngan at sadi
         insure yay fiya sas At-Fakafamutan sat taginfanan gina sas talun Eiptu, ay nalong
         te,
         20 Afuloi wan. Ay ubanani wa am Ngenge bilang, ay tabani At tina sas talun Tagagbuan.
         Anway katsi nkate wan at ngay tagananfateun ay Ngenge.
         21 Ay At-Fakafamutan infulo ay naubanan at Ngenge ay nataban At tina, ay nangadasug
         sas talun Tagagbuan.
         22 Ay gina At-Fakafamutan nadungug te, Ebi fag fun at baguama, at ngayan Sik-Magurang,
         natubus yay at tama, fun Sik-Madaragang-At-Baguama-Daul nu gmagurang sas talun Naseg.
         Ay nu katanya, At-Fakafamutan kalimu nu nangadasug sanya. Ay Funbalugu nasalag yangay
         anya sat taginfanan, ay At-Fakafamutan nalangfe wa talun Naseg ay indasug sas talun
         Balulangan.
         23 Ay ka fag talanan nu ndasug wa sanya, namanwan sa sik fulan at ngayan, Nasaret. Laman
         nanfagurungan Funbalugu At ngay taglong ebi ebi at naguna nafoyung te, Tiba nanfangayan
         ban Anya, Sik-Taw-Nasaret.

1 Ay bandi ban Uan Tagfasurung bagu inke fagbulun sas talun Naseg sa sik talun sirut
         at yud e taw, laman nanfoyung sasa ngay taw te,
         2 Ubuni wan ay asalanan. Anway makbang wan Funbalugu-Nu-Gmagurang-Taw.
         3 Tuy Uan Tagfasurung yay, ay Funbalugu-Nabalabag, sik Funbalugu At taglong ebi ebi,
         at naguna nafoyung at masuad te, Anway tuy sik fanlongan, Sas talun tyud e gbanwan.
         At longan maurunganan, Te, antam kamasadan, Laman tam Fun e dalan.
         4 Ay sanya Uan at fangawat at lanbung siginan sik idu mabugsul guyuy at sigyu. Ay at
         ginawang sigon balat balan wa at balyu. Ay at fakonun liung ay kamalong.
         5 Ay at ngay taw siginans Erusalem, ay siginans fagdaul talun Naseg, ay anggan siginans
         day safa Mababaun indasug sas Uan.
         6 Ay gina ka fag ngay taw nafoyung at asalanan, Uan nasurung anya sasad safa Mababaun.
         7 Ay kaduge Uan nalag te, ngayu at Taw-Tagfalayun ay Taw-Saduseu takadasug laman ganangasurungun,
         kanya nalong yay te, Kata way am sik ngay dot riangan. Sinu at nasalag ayu te, laman
         umlagyu am siginan at kumdasug ban fag faurianan.
         8 Fagbuluni masine kata sik buadan kayu at masine. Sik fagsafulan te, Naubun wam ay
         asalanan.
         9 Ay agi yap am masegan te, masine wam anway Abrayam wanay ay katungudan. Anway igfoyung
         aw ayu te, Funbalugu e fagmadaragangun nu naawat Abrayam at ngay kadagdagan dewa ste
         ginan fag ngay batu.
         10 Ay katsi wan e gawaseun wan kayu at lalid. Fagayu kayu at yud masine at buadan, e
         muan wa ban. Ay e mukas wa ban sasad afuy.
         11 Igfasurung aw ayu sasad safa. Laman at fagsafulan te, naubun wam ay asalanan. Ay
         saman wan taguyan angku fag Taw. Kanya amadaragangan yap angku. Aw, ki e fagmasineun
         an aw oma guba At fanguskus darafa. Ay Kanya nanfasurung yangay ban ayu sa At-Masine-Fag-Falad
         ay sa sik afuy.
         12 Ay Kanya iggalumutan wa At fanlanu laman malanu At fagrabasan. Ay Kanya igfaful at
         ke bilug fagayu sa At bale fagrabasan. Ay Kanya igbatas at mafis sas afuy at yud kalayung
         faggugat.
         13 Ay bandi daw tv Isus indasug sas safa Mababaun siginans talun Balulangan. At fagindasugun
         sanya laman Uan nanfasurung Anya.
         14 Ay Uan nasalag Anya te, Yaya. At masine, Oi tuwa tagfasurung angku.
         15 Ay Isus nabalus anya te, Dewa, surungi wa Angku. Anway nu katanya tuwa, igfaning
         Wata fagayu Funbalugu At fakaumsigun. Ay Uan nafaning wa fiya At longan.
         16 Ay Isus nu nsurung wan, ay nu nlakwi wa sas day safa, rodi banwa inluang daw. Ay
         Isus nalag Funbalugu At-Masine-Fag-Falad nu kadaga kata sik linatad. Ay intarubung
         sa Anya.
         17 Ay ginanya e nae longan wa sigon siginans Banwa te, Kanya wan Ku fakesugun Ku Baguama.
         Guseganan Aw dawdaw Anya.

1 Ay rodi At-Masine-Fag-Falad nataban Isus sa sik talun at yud e taw, laman Takamuag-Tiba-At-Fagbulun
         nanfaskud Isus sanya.
         2 Ay 40k menit ay 40k yabi Isus nu gyud gfangon. Ay nu nlangfe wa, kaduge niya kalunus
         wa dawdaw.
         3 Ay at tagfaskud kadasug wa ngani ay iglong sas Isus te, Nu O wa fiya Funbalugu-At-Baguama,
         longi wa daw stiye fag ngay batu te, Asik fafai wan.
         4 Ay Isus igbalus te, Yaya. At-Rirukan nalong wa te, Sik taw at leleg bundi siginans
         fafa fagtvngvd. Sik taw at leleg siginan tuwas Funbalugu-At-Longan fagayu.
         5 Ay at fadogan, Takamuag-Tiba-At-Fagbulun nataban Isus sat Masine-Fag-Fulan. Ay nafat
         sanya Isus sas Tagbvt-Fag-Bale-Funbalugu sas tungud fungfung sub.
         6 Ay Takamuag-Tiba-At-Fagbulun iglong yangay fiya sas Isus te, Nu Funbalugu-At-Baguama
         Wo, arabangi wa daw, anway At-Rirukan nalong wa te, Funbalugu’t tagbukngan, Tumarabang
         ban Emu. Ay anway at daluap, E fagmadaragangun. Kanya sumangfut Emu. Laman di O umtuktuk,
         Nus di’t sadi am sumyu. Dewo’t sumas wa batu.
         7 Ay Isus igbalus yangay te, Yaya. At-Rirukan nalong yangay te, Lag gfaskud am Fun
         am Funbalugu.
         8 Ay at fadogan, Takamuag-Tiba-At-Fagbulun nantaban Isus sa sik tungud bugsul ngabat
         dawdaw. Ay nanfabantay Anya fagayu ke fun daul at talun sas fagdaul daga ay anggan
         nus nge wain at ngay fagmabalanun sanya.
         9 Ay Takamuag-Tiba-At-Fagbulun nanlong yangay fiya sas Isus te, Mon ban aw sa Emu fagayu
         Am nalag nu gurungan tuwa nu sumeg O angku.
         10 Ay Isus nabalus yangay sas Takamuag-Tiba-At-Fagbulun te, Loi wan, O Tagfansalag.
         Lag ngani ste. Anway At-Rirukan nalong wa te, Segi am Fun am Funbalugu. Ay sanyai
         tuwa am fagfaningun.
         11 Ay rodi Takamuag-Tiba-At-Fagbulun naubun Isus. Ay rodi ndasug sik ngay tagbukngan
         laman nantarabang Isus.
         12 Ay bandi Isus nu nadungug te, Uan Tagfasurung insungsung wan, Isus noli wa sas talun
         Balulangan.
         13 Ay Kanya nalo wa inyayu siginans fulan Nasaret ay namanwan yangay sas Takafanyu-At-Fulan.
         Ka fag fulan sas tigyangan Lino-Balulangan sas Famaumsiganan ay Gagbun fag talun.
         14 Katanya tuway, ingurungan Funbalugu-Nabalabag, Funbalugu At taglong ebi ebi, at naguna
         nafoyung te,
         15 Talun Famaumsiganan Ay anggan talun Gagbun, Sanyas tigyangan lino. Sas safa Mababaun,
         Ay talun Balulangan E duwak maafudan, Anggan’t Yud-Naseg-Fag-Taw.
         16 At malunggung sad marum, Nalag’t mayamag dawdaw. Ay tiba at malunggung, Sas talun
         fakateun, Insure yangay sanya, Tam Fun fagmayamagun.
         17 Siginan ginanya fag menit, Isus gfasigad nanfoyung te, Ubuni wan ay asalanan, anway
         makbang wan Funbalugu-Nu-Gmagurang-Taw.
         18 Ay gina Isus nalo sasa ngaba tigyangan Lino-Balulangan, At nalag sanya sik dugsay.
         Simun, tiba at ngayan Takata-Sik-Batu, ay anggan at arian Butuan. Ka fag dugsay nafalayug
         at fanggamat uyang sasad lino ay gfanguyang. Anway kanya dan wa sik tagfanguyang faggugat.
         19 Ay Isus nalong anya te, Gewan. Aloi wa Angku. Nanfoyung ban Aw ayu nu gfaful am at
         ngay taw, kata nu gamat am uyang katsi.
         20 Ay rodi kanya fag dugsay nafamato wa at fanggamat uyang ay nangalo wa sas Isus.
         21 Ay sanya ginan Isus nalo yama sirut, ay nalag yangay fiya sik dugsay. Santiagu, Funbalugu-Nafon
         at baguama, ay anggan at arian Uan. Ka fag dugsay ay anggan at tama, Funbalugu-Nafon,
         sanya way sad balutu igfasine at fakarasrasan at fanggamat uyang. Ay Isus nagewan
         ka fag dugsay.
         22 Ay rodi kanya naubun wa at balutu ay anggan at tama, ay nangalo wa sas Isus.
         23 Ay Isus glodluan sas fagdaul talun Balulangan ay nanfoyung sanya fag Taw-Naseg at
         ngay bale fakafulan. Ay At foyungan sanya at Masine-Fag-Barita sas Funbalugu-Nu-Gmagurang-Taw
         baliwa. Ay Isus nafafiya nus nge wain at taw at dailan sanya. Ay Kanya nafabitsug
         yangay at malukme at bilug fagayu.
         24 Ay indungug tuway Isus At fagbulun sas fagdaul talun Datag-Buid. Ay at ngay taw nataban
         sas Isus fagayu at ke dailan, dewa nga setaw at dailan ay at fakasaitun. Ay anggan
         at ke mafurat fag falad, ay anggan at tagfadfarangan sigon fag taw, ay anggan at yud
         malo. Ay Isus nafafiya tuwa fagayu.
         25 Ay sik ngay taw ayuwayu nangalo wa sas Isus. Siginans talun Balulangan, ay siginans
         fulan Safuluk-Fulan-Daul, ay siginans fulan Erusalem, ay siginans talun Naseg, ay
         anggan siginan sik taluns dife safa Mababaun.

1 Ay Isus nu nalag wa sik ngay taw, Kanya naulul saswa bilug tubi ay malunggung yay
         sanya. Ay At ngay tagadal nangakbang sa Anya.
         2 Ay Isus nanfoyung sanya fag ngay taw te,
         3 Sik taw guseganan nu gfababaun tuwa at amatanganan. Anway anggan kanya inful tuwa
         sas Funbalugu-At-Fagmagurangan-Taw.
         4 Sik taw guseganan tuwa dewa kabalu katsi. Anway Funbalugu ban nafaaliaman yay anya.
         5 Sik taw guseganan nu gdi gfandaragang at longan. Anway kanya at mul ban Funbalugu
         At nafamasegan.
         6 Sik taw guseganan nu kaumsig tuwa dawdaw nu malayun sat masine at ugali. Kata sik
         taw takalunus kaumsig dawdaw at fafa. Ay sik taw takadanum kaumsig dawdaw nanginum.
         Anway Funbalugu yay ban tagfasine ban anya.
         7 Sik taw guseganan nu kafanyu tuwa tiba katsi. Anway e mfanyu yangay ban anya.
         8 Sik taw guseganan, at amatanganan nu malayun tuwa sat masine. Anway kanya lumag ban
         Funbalugu.
         9 Sik taw guseganan nu mafafalukmianan tuwa tiba. Anway e fangayan ban anya te, Funbalugu
         At unga.
         10 Sik taw guseganan dewa e gfauri anya nu masine tuwa at fagbulun, anway anggan kanya
         umful tuwa sas Funbalugu-At-Fagmagurangan-Taw.
         11 Guseganan tuwam, dewa e gfalingun ayu. Ay dewa e gfauri ayu. Ay dewa e glong mauri
         sa ayu baliwa. Ay nus nge wain at yud matuyan sa ayu baliwa, anway kafandiug wam sa
         Angku.
         12 Useganani ay aumsigi dewa katanya. Anway gbiya ban ay fanambagun sas Banwa. Anway
         katanya yangay ebi at ngay taw at fagbulun nafauri yangay Funbalugu At ngay taglong,
         at naguna ayu.
         13 Am wan takata sik asing ste swa daga. Ay roro sik asing nu dway e matamis, tain ro
         nu gdog yangay tam gfatamis. Yaya, ka fag asing du e masuad. Ukasi wan ay dewa ro
         e nasiad.
         14 Am wan takata sik salung ste swa daga. Dua masuksukan sik fulan daul at ngay salung
         nut si tuwas tungud bugsul.
         15 Katanya yangay sik taw nu nasulsul tuwa sik salung, di nansuklub sasad sabi. Ay roro
         igdi. Nanfat sa tuwas fagfasayugan salung, laman dumamlag fagayu taw sanya fag basad
         bale.
         16 Ay ugali katai sik salung nu gdamlag sas fagayu taw. Ay at ngay taw nu lumag te,
         masine ay ugali, sumeg ban ay Tama sas Banwa.
         17 Lag am gamatangan te, Ku fagindasugun at masuad nanfasaman Akyay Ku-Unga At-Longan
         ay anggan ebi Funbalugu At ngay taglong at foyungan. Yaya. Ku fagindasugun at masuad
         da Kwa nanfasaman, an Aktuwa nanfagurungan Funbalugu At longan
         18 Matuyan iglong Kwa ayu te, Dewa ban gyud e banwa ay gyud e daga, nus di sadik siksik
         ay nus di sadik afud sirut longan du e maliam siginan At-Longan, yap ngay ban umgurungan
         fagayu fagayu.
         19 Nu katanya, nus nga sinu nu kamabo way nus di sik afud sirut sas Funbalugu At longan,
         ay manga nu nafoyung ya tiba te, Katanyai anggan am, e mili wa ban ka fag taw te,
         at yud way katvngvd tiba sas Funbalugu-At-Fagmagurangan-Taw. Ay roro ngap, nus nga
         sinu tagfaning fiya fiya sas Funbalugu At longan ay nu gfoyung tuwa At longan, e mili
         tuwa ban anya te, at madaragang tuwa fag taw sas Funbalugu-At-Fagmagurangan-Taw.
         20 Anway igfoyung Kwa ayu te, Ay fagmasineun nu di yap ngay lumabi sas Taw-Naseg at
         ngay tagfasaful ay sa at ngay Taw-Tagfalayun at fagmasineun, dia ban am umful sas
         Funbalugu-At-Fagmagurangan-Taw.
         21 Nadungug wam ebi at foyungan siginan tam magurang te, Lag gfate taw. Anway nus nga
         sinu at nafate taw e sumarap yay ban te, go ka fag taw e asalanan.
         22 Ay nalong Akyangay sa ayu te, Nus nga sinu takadotama sat tiba, e sumarap yangay
         ban te, go ka fag taw e asalanan. Ay nus nga sinu at lumong sat tiba te, Rafas, e
         tumaban anya sat ngay magurang. Ay nus nga sinu at lumong sat tiba te, Du am e amatanganan,
         e sumarap yangay ban anya te, go sak ban nanfadasug anya sas Lino-Afuy.
         23 Anway katanya, kaduge o gafonun am anyun sas Funbalugu sas fagfonan anyun, ay nu
         e namatangan yay o am nasalan sa am iba.
         24 Famatoi yap sanya am anyun. Ay loi wan, laman fasinei yap am fagbulun sa am iba.
         Ay nu nsine wa long, afoli yangay fiya ay foni wa long am anyun sas Funbalugu.
         25 Kaduge o glo gfaigaluan takadotama emu sas tagsarap asalanan, gina am sasa ngaba
         dalan, mafalii nu gfalukmianan anya. Laman takadotama emu wa fasa fadasug emu sas
         tagsarap asalanan. Ay tagsarap asalanan wa fasa fadasug emu sat tagtanud laman ro
         dua sumungsung emu.
         26 Matuyan iglong Aw emu katsi te, Dia ban o malfas siginans sungsungan yap ngay ban
         o nafon at fakatabuan fag salafi daga sa am fansali am naasalanan.
         27 Ay nadungug wam ebi at foyungan te, Lag kamayun.
         28 Ay katsi iglong Kyangay sa ayu te, Nus nga sinu fag ama nu e linggatan way sa sik
         mangena ay kaumsig wa anya, roro katanya kamayun wan sa at amatanganan.
         29 Ay am mata at sadi nu gfe asalanan way emu, guladi wan ay ukasi wan. Anway masine
         yay dewa maliam sik afud am bilug, nu gdi e mukas am bilug fagdaul sas Lino-Afuy.
         30 Ay am daluap at sadi nu gfe asalanan way emu, lifungi wan ay ukasi wan. Anway masine
         yay dewa maliam sik afud am bilug, nu gdi e mukas am bilug fagdaul sas Lino-Afuy.
         31 Ay ebi at foyungan te, Nus nga sinu at tagaubunun at mangena, e foni ngay anya sik
         famasaful te, katsi naubun kwan.
         32 Ay katsi iglong Akyangay sa ayu te, Sik taw dewa nafon sa at mangena sik famasaful,
         at mangena nu gdi kamayun, at mangama way gfafamayun at mangena. Ay nus nga sinu at
         kumdaduwa sanya fag mangena kaduge at dan fag mangama gleleg, anggan kanya kamayun
         yangay.
         33 Ay nadungug yangay am ka fag foyungan at nafoyung ebia taw sa tam aguyangan te, Lag
         fatuyanan nu dway am gfagurungan. Fagurungani tuwa ay nafatuyanan fagayu sas Funbalugu.
         34 Ay katsi iglong Aw ayu te, Lag fatvngvd ay longan fagayu. Lag sak glong te, Tam Banwa
         wan at nasaful ku longan. Anway tam Banwa, tam Funbalugu wa At faglunggungan daul.
         35 Ay lag sak glong te, Tam fagdaul daga at nasaful ku longan. Anway tam fagdaul daga
         Funbalugu wa At fagsiadan. Ay lag sak glong te, Fulan Erusalem nasaful wa ku longan.
         Anway kanya fag fulan Tiba-Tungud-Fag-Fun At fulan.
         36 Ay lag fatvngvd ay longan siginan am alfuyu. Madyay dua am mafafalagsi ay buk mandi.
         Ay manga dua am mafafalayung ay buk nus di sadi.
         37 At masine ay longan nu kin, kin wa fiya. Ay ay longan nu yaya, yaya. Ay ay longan
         nu lumabi wa sanya, siginan was Tagmauri.
         38 Ay nadungug yangay am ebi at foyungan te, Fabalii yangay nu e nafauri ayu. Fabalii
         nu e nafaarum ay mata. Ay fabalii nu e narabas ay bagang.
         39 Ay roro katsi iglong Akyangay sa ayu te, Lag gsalag at nanfauri ayu. Sik taw nu nafalang
         ay fingi at sadi, falagi yangay ay fingi sik tigyangan.
         40 Sik taw nu nataban emu sa at ngay magurang, ay sanya nu nabul wa am lanbung tagsit
         daga, foni yap anggan am lanbung tagsit tungud sigon.
         41 Ay sik taw nu nafabulun dawdaw emu te, ubanani at fangubaun saiginan kafalin tam
         menit, ubanani yangay kaduge duwa kalinan menit.
         42 Foni nus nga sinu taget siginan emu. Ay lag kalimata nu e gulbus siginan emu.
         43 Ay nadungug yangay am ebi at foyungan te, Esugi ay iba. Ay lag kafanyu tagfabarangian
         ayu.
         44 Ay katsi igfoyung Akyangay sa ayu te, Esugi tuwa tagfabarangian ayu. Ay darangini
         tuwa tagfauri ayu.
         45 Laman fagayu taw sumaful ban te, Am wan Tagsas-Banwa-Fag-Funbalugu At ngay unga.
         Anway Funbalugu yay tagfasure at menit sa at mauri fag taw ay sa at masine yangay
         fag taw. Ay anggan tagfamoyan sa at matuyan fag taw ay sa at mauri fag taw.
         46 Go nu kesug wam at takesug ayu, go am way ban at ke fanambagun siginans Funbalugu.
         Go yaya. Anway anggan at ngay tagbul famanyun sat fun kesug yangay at takesug anya.
         47 Ay nu gfamatuan tuwam ay fagues, go e faglabiun yay am tibak taw. Go yaya. Anggan
         at Yud-Naseg-Fag-Taw gfamatuan yangay at fagues.
         48 At masine fiya fiya nu gdi am e fagayudanun sat masine nus nge wain. Kata yangay
         ay Tama sas Banwa nu gyud e fagayudanun sat masine.

1 Lag gfasure am masine fag fagbulun nu am famalagan way am iba te, Masine aw. Nu katanya
         way am fagbulun, dia ban o e fanambagun siginan am Mama sas Banwa.
         2 Ay nu katanya, gina o gfon sat yud e kwa, lag o gbudyung sa am ngaba dalan kata tagfanluk
         at fagbulun gina sas Taw-Naseg at bale fakafulan ay gina sasa ngaba dalan. Anway ka
         fag taw at fagbudyungun at masuad anway te, laman tiba sumeg anya. Ay katsi matuyan
         iglong Aw sa ayu te, Katsi wan takatanya fag taw nu nabul at fanambagun fagayu.
         3 Ay o nu gfon o sa at yud e kwa, lag gfasaful sa am daluap at wala te, at sadi e nafon.
         4 Kata yakman masuksukan nu gfon o. Anway am Mama nalag wan fagayu nus nge wain, ay
         nafon yangay ban sa emu.
         5 Ay nu gdarangin o, lag gfaning tagfanluk nu gdarangin. Anway kanya at fakaumsigun
         nu gdarangin namalindug tuwa, dewa sa at ngay bale fakafulan ay dewa sasad sagbatan
         dalan, laman fagayu taw nalag anya. Ay katsi matuyan iglong Aw sa ayu te, Katsi wan
         kanya nu nabul at fanambagun fagayu.
         6 Ay o nu gdarangin o, sakboi way sa am basad bale, ay dingdingi wan am sakbawan. Ay
         darangini wa long sa am fagyudun glag fag Mama. Ay am Mama nadungug wan am darangin
         at masuksukan, ay nafon ban sa emu.
         7 Ay gina o gdarangin, lag ayuwayu glong fagayu nu dway e masuad, kata at Yud-Naseg-Fag-Taw
         at ugali. Anway kanya gamatangan te, Nu nafaayu aktuwa long ku longan, dumungug wa
         ro fiya ku darangin.
         8 Lag gfaning takatanya fag ngay taw. Anway am Mama nasaful wan nus nge wain am fagayudanun
         fagayu, bagu o gaetun siginan Anya.
         9 Ay nu katanya, ay darangin kata tuyi tuwa te, Em Mama sas Banwa, Masine at ngay taw
         nu gseg Emu.
         10 Ay at masine, Oi tuwa tagmagurang at ngay taw. Ay nus nga se taw Am fasadan, masine
         nu umsure ban ste swa daga kata nu nsure sas Banwa.
         11 Ay foni emi em fakonun katsi fag menit.
         12 Ay faliami em asalanan kata nu naliam ami em iba at asalanan sa emi.
         13 Ay lag taban emi laman nangae asalanan ami. Ay roro dingdingi tuwa emi siginan at
         mauri.
         14 Nu naliam tuwam ay iba at asalanan sa ayu, anggan ay Tama sas Banwa nafaliam yangay
         ban ay asalanan.
         15 Ay nu dway am naliam ay iba at asalanan, anggan ay Tama sas Banwa dua ban nafaliam
         ay asalanan.
         16 Ay gina am e fagyudun gfangon fag menit, dangai ay mata mabaluanan kata sik tagfanluk.
         Anway tagfanluk dua nafasineun at mata, laman nanfasaful tiba te, kanya nu nda e fagyudun
         gfangon ginanya fag ngay menit. Ay katsi matuyan iglong Aw sa ayu te, Katsi wan takatanya
         fag ngay taw nu nabul at fanambagun fagayu.
         17 Ay roro gina am e fagyudun gfangon fag menit, fasineuni tuwa ay buk ay fegusi yangay
         ay mata.
         18 Laman at ngay taw dua tumoglag ayu te, katsi mangaro e fagyudun gfangon fag menit.
         Nu katanya tuwa ay fagyudun glag fag Mama nalag wan fagayu. Ay mon ban sik fanambagun
         sa ayu.
         19 Lag gfaful ay ngay fagmabalanun ste swa daga. Anway ste at ulud kon way. Ay at nenay
         gfamin way. Ay takamul masakbo way dewa madingdingan, e mafabul way.
         20 Ay ay fagfafulun ay fagmabalanun ani tuwa tagsas Banwa. Anway sanya di e ulud. Ay
         di ganenayun. Ay di e gfamin ay nafaful. Ay di e takamul gsakbo sanya laman nanfamul.
         21 Sanyai tuwa ay fagfafulun, anway nus nga nday ay ngay fagmabalanun, sanya wa fiya
         anggan ay amatanganan.
         22 Ay bilug at salung ay mata wan. Ay ay mata nu malio tuwa nu glag, fagdaul ay bilug
         mayamag tuwa.
         23 Ay roro ay mata nu dway malio nu glag, anggan fagdaul ay bilug kata way nu marum.
         Ay ay fagmayamagun nu kata way nu marum, sek, marum yay ban dawdaw fagdaul ay bilug.
         24 Go sik taw mafafaning tuwa sas duwak fun. Go yaya. Madyay nu kesug wa sat sadi, kalimata
         way sat sadi. Ay nu gfaning wa sat sadi, sat sadi dua mafafaning. Ay katanya wa ngaro
         fiya. Du am mafafasfuan mafafaning fag duwa, sas Funbalugu ay sas fagmabalanun.
         25 Nu katanya, katsi iglong Aw sa ayu te, Lag gafanawa te, daginan ban ay fakonun ay
         ay fanginum. Ay lag gafanawa sa ay bilug te, daginan ban ay lanbung. Anway ay leleg
         nu mesug, glabi yay sa sik fakonun. Ay ay bilug nu mesug, glabi yangay sa sik lanbung.
         26 Linggati, nu kin, nin fag ngay manuk tungud. Kanya du e tanum, ay du e nabul, ay
         du e fagrabasan. Ay madyay dewa manuk, ay Tama sas Banwa e famaon tuwa anya. Ay ay
         kamesugan glabi yay am fiya fiya sik manuk tungud. Go kin.
         27 Go sangay nu mafanawa tuwa ro am, mafafamut yay am ay leleg te, sadi yak menit. Go
         yaya.
         28 Ay taw ro ay fagafanawaun te, du am e lanbung. Linggati, nu kin, nin fag ngay sariksik
         sa ngaba talun, madyay kadaul tuwa mandi. Kanya dua nanbalbe ay dua nangawat sik lanbung.
         29 Ay iglong Aw sa ayu te, Nus nga fun Mabayan nasulun at tiba tungud at masine fag
         lanbung nu kalag, dua kamasine sik sariksik.
         30 Funbalugu nafatugbung at makmak at ke sariksik sasa ngaba talun te, laman masine
         nu kalag. Dewa at ngay makmak melo katsi, balabag ban e mukas wa sasad afuy. Ay am,
         glabi yay am sik makmak, madyay Funbalugu nafon tuwa ayu ay lanbung. Go kin. Am mangaro
         sik ngay taw way am at yud matvngvd nu kafandiug.
         31 Nu katanya, lag gafanawa te, daginan ro ay fakonun. Ay daginan ro ay fanginum. Ay
         anggan, daginan ro ay lanbung.
         32 At Yud-Naseg-Fag-Taw at fagasarapanun fiya fiya takatanya way fagayu. Ay roro ay
         Tama sas Banwa nasaful wa gugat ay fagayudanun nus nge wain.
         33 Ay roro taguna taguna ay fagbulun, faningi tuwa Funbalugu At fakaumsigun. Ay sarapi
         at masine fag fagbulun, laman ban ngayu tuwa sas Funbalugu-At-Fagmagurangan-Taw. Ay
         Funbalugu nafon ban sa ayu fagayu ay nayudanan ginanya.
         34 Anway katanya tuway, dangai gafanawa katsi te, Tain ban balabag. Katsi agi yap gfamut
         ay fagafanawaun. Balabag yap ban nu gamatangan am tiba.

1 Lag gfansulup ay iba te, nu ndain ro, mauri at fagbulun. Laman di e kafoyung te,
         mauri anggan ayu ay fagbulun.
         2 Anway nus nga se taw ay fagbulun sa ay iba, katanya yangay ban nu e magbulun sa ayu.
         Ay nus nga seyu ay nafon sa ay iba, kayu yangay ban anya at fagfonun sa ayu.
         3 Taw ro am fagnalongun sa am fadugsay te, Ganamata wo. Ay si emu ngap nu sik fun kayu
         tuwa daw si am mata.
         4 Ay taw ro am fagnalongun yangay te, Aw wan tagbul am namata. Ay roro nu sik fun kayu
         yay daw si am mata.
         5 Am tagfanluk way am fag taw. Buli yap taguna ka fag fun kayu si am mata. Ay nu nabul
         tuwo, malio tuwa am mata ay mafabul long o am fadugsay at namata.
         6 Lag gfon Funbalugu At nanuranan sas idu. Ay lag kukas at ke fanambagun fag dalag
         sas bukbuk. Laman at bukbuk di nasiad ka fag dalag, ay at idu di magat ayu.
         7 Eti. Ay e mon sa ayu. Sarapi. Ay lumag ban am. Fangkemkemi. Ay e lumuang sa ayu.
         8 Anway fagayu at naet, e nabul wa ban fiya. Ay fagayu at nasarap, lumag wa ban fiya.
         Ay fagayu at nafangkemkem, e lumuang wa ban fiya sa anya.
         9 Ay amatangani ayu, am fag ngay tama te, Go ay unga nu naet waro sa ayu sik fakonun.
         Go ay nafon sa anya sik batu. Ay go yaya.
         10 Ay nu naet waro sa ayu sik uyang matama. Go ay nafon ro sa anya sik ubianun mafungkuk
         tagleleg. Ay go yaya.
         11 Ay dewa am sik ngay mauri fag taw, gsaful tuwam gfon at masine sa ay sisian. Ay roro
         ay Tama sas Banwa glabi yay dawdaw sa sik taw tama ste swa daga nu gsaful gfon at
         masine sa taget Anya. Go kin.
         12 Ay nus nge wain ay fakaumsigun ay iba at fagbulun ban nu masine tuwa sa ayu, katanyai
         yangay ban anggan ayu ay fagbulun sa anya. Anway katanya yangay fagayu Ku-Unga At-Longan
         ay fagayu Funbalugu At ngay taglong ebi at foyungan at masuad.
         13 Ay ay fagsakboan sai tuwa at munsirut fag sakbawan alad. Anway at tagbvt fag sakbawan
         ay at malbang fag dalan, kanya at fungfung sa ways fakaminan. Ay ngayuk taw sanya
         way nu nalo.
         14 Ay roro ngap, at munsirut fag sakbawan alad ay at yud gbiya fag dalan, kanya at fungfung
         sa tuwas leleg faggugat. Ay satsadian wayk taw at nalag ay at nalo sanya fag dalan.
         15 Tagaki sa at yud matuyan fag ngay taglong. Kanya gina kadasug sa ayu kata yangay
         sik tupa. Ay roro mangaro ka fag ngay taw sa at amatanganan kata way sik ngay tagfangagat
         fag idu talun.
         16 Ay sumaful ban am anya anway at ugali kata sik buadan kayu. Madyay du am batang gbul
         sik uwat buadan siginans sik sabinit. Ay du am batang gbul sik matamis fag buadan
         siginans sik uwe agubak.
         17 Katanya yangay, fagayu at masine fag kayu, at buadan masine yangay. Ay at kinyango
         fag kayu, at buadan mayango yangay.
         18 Sik masine fag kayu dua mafafabuadan mayango. Ay sik mayango fag kayu dua mafafabuadan
         melo.
         19 Ay fagayu kayu nu dway mafafabuadan masine, e muan wa ban ay e mukas wa sasad afuy.
         20 Katanya yangay sumaful yangay am te, go matuyan sik ngay taglong at foyungan. Anway
         at ugali kata yangay aro fag buadan kayu.
         21 Bunwa ban fagayu at nalong sa Angku te, ku Fun, ku Fun, at kumful sas Funbalugu-At-Fagmagurangan-Taw.
         At kumful ban kayu way ban fiya fiya tagfaning sa Ku Mama sas Banwa At fasadan.
         22 Ay gina ban igtap asalanan fag ngay menit, ngayu bank taw at lumong sa Angku te,
         Em Fun, em Fun, madyay anggan ami igfoyung yangay ami Am longan siginan Am fagmadaragangun.
         Go kin. Ay siginan Am fagmadaragangun mafaayiyan yangay ami at ngay mafurat fag falad.
         Go kin. Ay anggan mafafabul yangay ami at ngay madaragang fag fagbulun madyay siginan
         yangay Am fagmadaragangun. Go kin.
         23 Ay malus ban Aw ayu te, Yaya. Kua nasaful ay ngayan. Ayayui wan ste ginan Ku akbang.
         Am sik ngay takamabo way am fag ngay taw.
         24 Fagayu at nadungug ay at nafaning Ku longan kata sik taw at mamatanganan nu gbale.
         Kanya fag taw nalusung at kabasadan anggan ndasug sas batu.
         25 Ay dewa gbiya dawdaw nu galsak. Ay at safa indaul. Ay at tagmara nafusfus sa at bale.
         Ay at bale di nlayug. Anway at turuk at kabasadan ndasug tuway sas batu.
         26 Ay fagayu taw dewa at nadungug Ku longan ay nu dway nafaning, kanya kata way sik
         taw at yud e fagsafulun. Anway nu kamale mafadfalianan way sigad sisad lagnas.
         27 Ay gbiya yangay dawdaw nu galsak. Ay at safa indaul. Ay at tagmara nafusfus sa at
         bale. Ay ka fag bale nagfuan ay taba wa inrasras.
         28 Ay Isus nu ntabu wa nu gfoyung, at ngay tagdungugan nadulawan sas Isus At foyungan.
         29 Teway Isus nu gfoyung, kata tuwa daw sik fun at ke fagmadaragangun. Ay di kata Taw-Naseg
         at ngay tagfasaful nu nafoyung.

1 Ay Isus gina indaga siginans muyud, ngayuk taw nangalo Anya.
         2 Ay rodi sik ama tagabangbang inkakbang ay inlub sas Isus At akbang. Ay igseg Anya
         te, Ku Fun, ku Fun. Nasaful aw te, mafafiya O angku, nu kaumsig O.
         3 Ay Isus nafalugde At take ay natayuk sat ke dailan te, Kin. Kaumsig Aw. Afiyai wan.
         Ay rodi tv infiya wa fiya aro tagabangbang.
         4 Ay rodi Isus taba wa nalong anya te, Lag kamansulit sa tibak taw. Loi way fagtvngvd
         ay falagi way am bilug sas taganyun. Ay foni tuwa anya sik famanyun, kata ebi Ku-Unga
         At-Longan at suguan. Laman am famasaful sasa ngay taw te, nfiya wo.
         5 Ay gina Isus indasug sas Takafanyu-At-Fulan, sanya sik fun tagbarangian inkakbang
         sas Isus. Ay matvngvd nu get sas Isus te,
         6 Ku Magurang. Ku fanuguan matagilid way sasad igian sa ku bale ay dua malelegan. Ay
         kasait way dawdaw at bilug fagdaul.
         7 Ay Isus igbalus anya te, Kin. Nangufud Akro emu, laman nanfafiya Aw am fanuguan.
         8 Ay kanya fag fun tagbarangian igbalus Isus te, Lagi, ku Magurang. Anway aw ku e fagmasineun
         nu sak waro O daw sumakbo sa ku bale. Balikam, e longani way fagtvngvd ay, umfiya
         waro ku fanuguan.
         9 E fun akyay si ku tungud. Ay e ngay tagbarangian akyay si ku daga tv. Ay nu lumong
         aw sat sadi te, Loi wa sanya. Kanya lumo wa fiya. Ay nu lumong aw sat sadi te, Stei.
         Kanya stumiye wa fiya. Ay nu lumong aw sa ku fanuguan te, Buli. Kanya ro nanbul wa
         fiya.
         10 Ay Isus nu nadungug katanya at longan, nailatan dawdaw. Ay nalong sa at ngay tagalo
         Anya te, Matuyan iglong Aw ayu te, Kwa batang e nadungug at kinfandiug takatvngvd
         anya dewa sas fagayu Taw-Naseg.
         11 Ay matuyan iglong Aw ayu te, At ngayuk taw umdasug ban siginans fakamenitan ay siginans
         fakayabian ay malungung fangon gasfuan Abrayam ay Kanya-At-Naasean ay anggan Takamilug
         sas Funbalugu-At-Fagmagurangan-Taw.
         12 Ay at ngay Taw-Naseg dewa gamatangan te, Ami way long fagfulan Funbalugu-At-Fagmagurangan-Taw,
         roro e mukas way ban anya sat ngaba dayu sasad marum. Sas faguywayan ban dawdaw, ay
         anggan sas fagfaringgitan at bagang.
         13 Ay Isus nalong sanya fag fun tagbarangian te, Ulii wan. Umsure wa ro sa emu nus nga
         setvngvd am fakafandiugun. Ay gina Isus ge longan, at fanuguan roro infiya wan.
         14 Ay Isus nu nasakbo sas Takata-Sik-Batu at bale, nalag Takata-Sik-Batu at nugangina
         sisad igian gadailan masugba daw at bilug.
         15 Ay Isus natayuk ma sat daluap infiya wa daw. Ay ka fag mangena inlindug ay kanya
         tuwa tagtarabang Isus.
         16 Ay dewa mayabi, e nataban yay sas Isus sik ngay taw at ke mafurat fag falad. Ay Isus
         At e longan mafaayiyan ka fag mafurat fag falad siginans ka fag ngay taw. Ay mafafiya
         fagayu at ke dailan.
         17 Laman ingurungan Funbalugu-Nabalabag, Funbalugu ebi At taglong, at naguna nafoyung
         te, Kanya wan tagbul tam fagmamomuyun ay anggan At mafafasat dayu tam dailan.
         18 Ay bandi ban Isus nu nalag sik ngay taw ayuwayu nu kadasug ay nu kasafung Anya, Kanya
         nalong sa At ngay tagadal te, Bastam. Lumo watam sas dife lino.
         19 Ay rodi sik Taw-Naseg at tagfasaful nangakbang sas Isus ay nalong te, Em Takamoyung.
         Nangalo akwa Emu nus nga nday nu glo O.
         20 Ay Isus nalong anya te, Amatangani. Sik idu talun e faglutan tuwa si sik buknga.
         Ay sik manuk tungud e fagsubukan tuwa mandi. Ay roro Aw, Taw-At-Baguama, da Kwa batang
         e faglugoan si sik buknga laman nantangilan.
         21 Ay sadi ya fiyak taw at tagaaloun sas Isus ay nalong Anya te, Anggan aw, Ku Fun.
         Nangalo akyay ban Emu. Ay katsi igfanya akyay, ay nansandig akyay ban ku mama.
         22 Ay Isus nalong anya te, Aloi wa Angku. At masine tagakateun yangay fag taw at nansandig
         ro at kinkate.
         23 Ay Isus nasakay wa sa sik balutu, ay At ngay tagadal nangufud Anya gina glo.
         24 Ay rodi gina sasa ngaba lino, indasug sik bagyu fulug. Ay at lumbak gtabun wayu daw
         sa at balutu. Ay Isus igtiug wadi.
         25 Ay At ngay tagadal inkakbang sas Isus ay igfanguwig Anya te, Em Fun, em Fun. Balabagi
         emi. Umkafuy wa ro tam.
         26 Ay Isus iglong anya te, Taw ro ay fakalimuun. Sik ngay taw way am at yud matvngvd
         at fakafandiugun. Ay Isus inlindug ay igsalag at tagmara ay at lumbak. Ay rodi tv
         insiwang wa daw.
         27 Ay Isus At ngay ufud nafanlinggatanan te, Sinu Tuy fag taw takatvngvd anya At fagbulun.
         Madyay dewa tagmara ay at lumbak nafaning tuwa dewa sa At longan.
         28 Ay Isus ay At ngay tagadal indasug sas dife lino sas Taw-Gerasa fag talun. Ay rodi
         duwak ama at ke ngay mafurat fag falad insure siginan sa ngay fagsandigan fag luib
         ay nanfablang Isus. Ay ka fag duwak ama mason nu fangadotama. Ay du e taw malangfe
         sanya.
         29 Ay rodi kanya fag duwak ama nafadaul ngani nu ge longan te, Taw ro Am fagstiyeun
         sa emi, O Funbalugu-At-Baguama. Go Am fagstiyeun Am fasadan nanfauri wa ro O emi,
         dewa yud indasug sas fagfaurian fag menit.
         30 Ay ginanya sik ngay bukbuk gfangudkudan si mdayu mdayu.
         31 Ay ka fag ngay mafurat fag falad matvngvd nu glong sas Isus te, Am fasadan nu nangayiyan
         way O emi, fasakboi tuwa emi sas bukbuk.
         32 Ay Isus nalong anya te, Kin. Loi wan. Ay ka fag ngay mafurat fag falad nalfas wa
         fiya ay natsa wa fiyas basad bukbuk. Ay rodi tv ka fag ngay bukbuk fagayu mafali nu
         nafandugsunan. Ay taba wa ntong sasad abat. Ay fagayu inkafuy wa sasad lino.
         33 Ay ka fag ngay tagtanud bukbuk nalagyu wan. Ay indasug sas fulan daul. Ay nanfamansulit
         yay sa tibak taw aro at nalag fag duwak ama ke ngay mafurat fag falad.
         34 Ay rodi fagayu taw sas fulan daul nalo wan laman nanlag sas Isus. Ay nu nalag wan,
         matvngvd nu gayiyan Isus te laman duat sanya si at talun.

1 Ay Isus nasakay wa sa sik balutu nandife ay ndasug wa sa At fulan.
         2 Ay rodi e nauba sas Isus sik taw at yud malelegan sisad tagbung at faguban. Ay Isus
         iglingaman sa ka fag ngay taw te, kafandiug tuwa. Ay nalong yangay sa at yud malelegan
         te, Sama, lag gafanawa sa am amatanganan. Anway naliam wan am ngay asalanan.
         3 Ay rodi Taw-Naseg at tibak tagfasaful igsulitanan sat dayu te, Kanya fag taw At longan
         mauri way sas Funbalugu baliwa.
         4 Ay roro Isus nasaful wa mangaro ka fag ngay Taw-Naseg at amatanganan. Ay Isus ginto
         sa anya te, Taw ro fagmauriun ay amatanganan.
         5 Amatangani. Inday fag longan at madaragang at kumsure. Nu lumong Aw te, Naliam wan
         am ngay asalanan. Ay nu lumong Aw te, Malindugi wan ay loi wan.
         6 Laman ro sumaful am te, Aw, Taw-At-Baguama, e fagmadaragangun Akwa fiya ste swa daga
         nanfaliam taw at asalanan. Ay rodi Isus glong wa ngani sa at yud malelegan fag taw
         te, Alindugi. Ay fasani wa am tagbung. Ay ulii wa sa ay bale.
         7 Ay kanya fag taw inlindug ay noli wa fiya.
         8 Ay at ngay taw nu nalag, nadulawan dawdaw. Ay igseg Funbalugu te, anway Kanya At
         nafon fagmadaragangun takatanya sas taw.
         9 Ay gina Isus nalo sanya ginan, nalag sik taw at ngayan Funbalugu-At-Nafon nu malunggung
         sas bale fagfonan famanyun sat fun. Ay Isus nalong anya te, Gewan. Aloi Angku. Ay
         rodi Funbalugu-At-Nafon inlindug ay nangalo wa Isus.
         10 Ay rodi gina Isus igfangon sa sik bale, ngayuk tagbul famanyun sat fun ay manga at
         yud gfaning sas Taw-Naseg at ugali nasakbo yangay sanya. Ay kanya kon gasfuan Isus
         ay At ngay tagadal.
         11 Ay at ngay Taw-Tagfalayun nu nalag, ginto sas Isus At ngay tagadal te, Taw ro fakatanyaun.
         Ay Takamoyung nu kon fagfasfuanun sa at ngay tagbul famanyun sat fun ay anggan sa
         tagasalanan.
         12 Ay Isus nu nadungug at longan, nafafaskudanan te, Sik taw at yud e dailan dua long
         kaumsig sik tagfafiya. Kayu way at ke dailan takaumsig.
         13 Amatangani ay sarapi tuy fag Longan at masuad te, Ku fakaumsigun nu kafanyu tuwam
         ay iba. Anway fakafanyuun amasine yap nu gfon am ay famanyun sa Angku. Anway Ku fagnastiyeun
         Ku faggewanun sa Angku kayu way at ke asalanan. Ay yaya at masine fag taw.
         14 Ay rodi Uan Tagfasurung at ngay tagadal nangakbang sas Isus ay ginto te, Taw manga
         ami ay anggan at ngay Taw-Tagfalayun e fagyudun way ami gfangon fag ngay menit. Ay
         madyay Am ngay tagadal du e fagyudun gfangon fag ngay menit.
         15 Ay Isus nafafaskudanan te, Go at bagu indaduwa fag mangama at ngay fagues kabalu
         way dewa te sanya wan ka fag mangama. Ay go igdi. Ay roro sa bans tibak menit gina
         e tumaban kanya fag mangama. Ay kaduge yay ban anya nu e fagyudun gfangon fag ngay
         menit.
         16 Ay sik taw dua nafagamut sik yud mafegusan fag falefe sa at dan fag lanbung laman
         at fanfaut at sulbung. Anway nu nafagamut tuwa, ay bandi nu nafegus wan ka fag lanbung,
         at bagu fag falefe umkitut yay ban. Ay rodi ngap umdaul wan at sulbung.
         17 Ay manga sik taw dua gtalin at bagu fag uwat buadan safa sa at dan fag fagsuadan
         balat balan. Anway nu natalin way sanya, gina at bagu fag buadan safa lumafas, fabaga
         wa ngap at fagsuadan. Ay ka fag fagsuadan umbaltak wan. Ay at talinan umbusbus wan.
         Ay at fagsuadan du e fanambagun. Yaya, di katanya. Sik taw at fagtalinan antuwa at
         bagu fag buadan safa sa at bagu fag fagsuadan balat balan. Laman fagduwa masine tuwa.
         18 Kaduge Isus ge longan, indasug Taw-Naseg at magurang bale fakafulan at sadi. Ay kanya
         inlub sas Isus akbang ay igseg. Ay igfoyung sas Isus te, Ku baguina bagu yay inkate.
         Ay saturo adasugi ngay ro sa ku bale. Ay fatayuki ngay ro Am daluap sa anya umleleg
         yay ro.
         19 Ay Isus inlindug ay nangalo wa ka fag magurang, ay anggan At ngay tagadal.
         20 Ay sanya sik mangena, 12k banwa yud batang katuas nu gfangigusan. Ay rodi kanya inkakbang
         sas Isus day guyuy. Ay nalangbud sumyu sas Isus At fungfung lanbung.
         21 Anway at amatanganan te, Dewa ro fagtvngvd At umut ku natayuk, nafafiya ro angku.
         22 Ay Isus inbiling wa daw ay nalag ka fag ina, ay nalong anya te, Fagina, lag kalimu.
         Am fakafandiugun tagfafiya emu. Ay rodi tv ka fag ina infiya wan at dailan.
         23 Ay Isus gina indasug sa aro fag magurang at bale, nalag at ngay tagfauni tulali ay
         anggan sik ngay taw tagfangaringang ayuwayu.
         24 Ay Isus nalong te, Loi wan, anway tuy fag magurang at baguina dia nkate. Gtiug wadi.
         Ay ka fag ngay taw kase gafayudun sas Isus.
         25 Ay gina e nafalaklo fagayu taw siginan sad bale, Isus nasakbo ay nated ka fag baguina
         at daluap. Ay ka fag baguina inlunggung.
         26 Ay ka fag fagbulun indungug sas fagdaul sanya fag talun.
         27 Ay gina Isus nalo sanya ginan, roro duwak taw yud glag galo Anya. Ay ka fag duwama
         nauro te, Afanyui emi, O fun Fakafanyuun-At-Kadagdagan.
         28 Ay Isus nu nasakbo sa sik bale, anggan kanya fag duwama at yud glag nasakbo yangay,
         ay inkakbang sa Anya. Ay Isus nainto sa anya te, Go gafanud tuwam te, Mafabul Aw.
         Ay ka fag duwama nabalus Isus te, Kin, em Fun.
         29 Ay Isus natayuk sanya fag duwama mata te, Kin. Umsure waro sa ayu nus nga setvngvd
         ay fakafandiugun.
         30 Ay rodi ka fag duwama glag wa daw. Ay matvngvd Isus nu glong sa anya te, Dungugani
         Angku. Lag foyung sas taw aro Ku fagbulun.
         31 Ay dewa katanya, ka fag duwama nalo wan ay nafoyung ngap karo nus nga sinu at nalag
         fag taw sanya fag talun.
         32 Ay gina aro fag duwama at yud glag nalo, e nataban yangay fiya sas Isus sik taw yud
         mafae longan ay e mafurat fag falad.
         33 Ay Isus nu naayiyan wa ka fag mafurat fag falad siginan ka fag taw, rodi ka fag taw
         mafae longan tuwa. Ay at ngay taw nadulawan dawdaw te, Dua ami batang e nalag takatvngvd
         anya at fagbulun sas fagdaul talun Tagagbuan.
         34 Ay roro at ngay Taw-Tagfalayun igsulitanan te, Isus long At fagmadaragangun at fagmafaayiyanun
         at ngay mafurat fag falad siginan way long at ngay mafurat fag falad at fun.
         35 Ay Isus nalo wa sasa ngay fulan daul ay sasa ngay fulan sirut, laman nanfoyung sanya
         sas Taw-Naseg at ngay bale fakafulan. Ay At foyungan sanya at Masine-Fag-Barita sas
         Funbalugu-Nu-Gmagurang-Taw baliwa. Ay Isus nafafiya nus nge wayin at taw dailan ay
         nus nge wain at taw at fangasaitun.
         36 Ay Isus nu nalag sik ngay taw, kafanyu anya. Anway e fagafanawaun. Ay du e gtarabang
         anya. Kata way sik ngay tupa yud e gtanud.
         37 Ay Isus nafoyung sik fafaskudanan sa At ngay tagadal te, Mabaybay at buadan, roro
         gsadsadian way at nanbul.
         38 Darangini sa at Fun sanya fag gamasun, laman Kanya sumugu ban sik ngay tagbul at
         buadan sa At gamasun.

1 Ay Isus nu nafaful wa At tagadal fag 12, nafon sa anya at fagmadaragangun. Laman
         mafaayiyan at ngay mafurat fag falad. Ay laman mafafiya fagayu at ke dailan ay nus
         nge wain at fangasaitun.
         2 Ay kata tuy Isus At-Suguan fag 12 at ngayan te, Simun, ay at tiba at ngayan te, Takata-Sik-Batu.
         Ay at arian, Butuan. Ay Santiagu, ay at arian, Uan, Funbalugu-Nafon at baguama fag
         duwa. Ay
         3 Takesug-Kabayu, ay Sik-Takali-Sirut, ay Duwak-Nasfuan, ay Funbalugu-At-Nafon, sik
         tagbul famanyun sat fun. Ay Santiagu, Alfeu at baguama, ay At-Masusuan, ay
         4 Nadungug, kanya siginans talun Maloban. Ay Segi, kanya siginans Ufat-Fulan-Sirut.
         Ay kanya at namoyung ban Isus sas mauri fag taw.
         5 Ay Isus nasugu At Labi-Duwa te, Ay fagloan, lag nandalan sa at Yud-Naseg-Fag-Taw
         at talun. Ay lag nandalan anggan sas Taw-Fagbantayan fag fulan fagayu.
         6 Ay fagloan sai yakmans Taw-Tagagbuan. Anway ka fag ngay taw kata way sik ngay tupa
         at nasaruwayan.
         7 Ay kaduge am glo, foyungi te, Makbang wan Funbalugu-Nu-Gmagurang-Taw.
         8 Ay nut sanya am, fafiyai at ngay ke dailan. Ay falelegi at kinkate. Ay fafiyai at
         ngay tagabangbang. Ay anggan ayiyani at ngay mafurat fag falad siginan ka fag ngay
         taw. Ay manga am dewa am nafagbulun, lag mandi gfe sali. Madyay dewa Aw nafon ayu
         Ku fagmadaragangun, du am e fansali.
         9 Ay lag e ubanan salafi, nus di sirut sa ay fagsuadan.
         10 Ay lag guba bugyas gina am glo. Ay lag faduwa ay lanbung. Ay lag e fanguskus darafa.
         Ay anggan lag e suan sa ay ngaba dalan. Anway sik taw tagfagbulun, e nafon wa fiya
         sa anya at nalufuyan.
         11 Ay nus nga nday fag fulan nu umdasug am, fangintoi yap sanya te, Sinu ste at masine
         fag taw. Ay nu e nafoyung tuwa ayu, sanyai way fag bale nu gtiug am, ginanya mandi
         fag glo.
         12 Ay nu nasakbo am sa sik bale, longi sanya fag taw te, Kaumsig ami nu e fagmasineun
         ban am.
         13 Ay sanya fag bale at taw nu kaumsig tuwa nafasakbo ayu, darangini laman Funbalugu
         nafanabayan anya. Ay roro mangaro sanya, nu dway kaumsig nafasakbo ayu, yaya. Funbalugu
         At fagmanabayanun wa long si ayu.
         14 Ay nus nga sinu sanya fag bale at taw at yud gfasakbo ayu ay anggan at yud kaumsig
         nandungugan ay foyungan, gina am bagu lumo sanya ginan fag bale ay sanya ginan fag
         fulan, farikfiki yap at dafug siginan ay darafa.
         15 Ay matuyan iglong Aw sa ayu te, Gina ban sas fagfasurean asalanan fag ngay menit,
         Funbalugu nu kafanyu sas fulan Sik-Afugan ay sas fulan Inlubgub, glabi yay ban sirut
         nu kafanyu sa aro fag fulan.
         16 Katsi nansugu Akwa ayu. Ay loi wan kata sik ngay tupa saswa idu talun. Ay am, tagaki
         tuwa kata sik ubianun nu matagakan. Ay malukmei tuwa yangay katvngvd sik linatad nu
         malukme.
         17 Ay matagakani tuwa siginan at tibak Taw-Naseg. Anway kanya yumugfu ban ayu ay mon
         ban ayu sa ay talun at ngay magurang. Ay malang ban ayu sa at ngay bale fakafulan.
         18 Ay tumaban daw ayu sat fun sirut ay sat fun daul at akbang, anway kafandiug am sa
         Angku. Ay ginanya at fasakan wa te, laman moyung ban am Ku longan sanya fag ngay fun
         ay anggan sa at ngay Yud-Naseg-Fag-Taw.
         19 Ay dewa e nataban ban ayu, lag am gafanawa te, Tain ro siring ku longan. Anway ginanya
         ro e moyung yay ro ayu sa ay amatanganan sik longan at matuyan. Laman ro e foyungan
         tuwam anya.
         20 Anway bunwa am at taglong. Ay Tama yay ro At-Masine-Fag-Falad tagfae longan ayu.
         21 Ay kaduge ban anya, at fadugsay tumaban ban at fadugsay sa tiba, laman e fate anya.
         Ay sik ama tumaban way sigad at unga sa tiba, laman e fate anya. Ay sik ngay sisian
         kadotama ban sa at mangaguyang ay igfafate anya.
         22 Ay ginanya ban fag ngay menit, fagayu taw ban umdotama wa ayu, anway kafandiug am
         sa Angku. Ay roro ngap kayu at nasungatan anggan sas fakatabuan fag ngay menit, umbalabag
         tuwa.
         23 Ay sa sik fulan at taw nu gfauri way ban ayu, lagyui yap sat fadogan fag fulan. Anway
         matuyan iglong Aw sa ayu te, dia ban am fafus talun Naseg at ngay fulan, yap ngay
         Aw, Taw-At-Baguama, umdasug.
         24 Sik tagadal dua ban glabi sa at takamoyung. Ay sik fanuguan dua ban glabi sa at fun.
         25 Balikam sik tagadal nu katvngvd tuwa at takamoyung. Ay balikam sik fanuguan nu katvngvd
         yangay at fun. Ay tibak taw nu nafangayan sik fun te, Lango-At-Fun, ay roro nu gfangayan
         sa at ngay fanuguan, at ngayan glabi yay nu mauri.
         26 Ay lag kalimu dewa mauri ban kanya fag ngay taw at fagbulun. Anway nus nge wain dewa
         nasuksuk katsi, e fasure yay ban fagayu. Ay dewa masuksukan katsi, e sumaful yay ban
         fagayu.
         27 Ay nu gfoyung Aw ayu dewa gyud mafalaganan katsi, am yay ban at moyung sas fagayu
         taw. Ay ay nadungug dewa sirut naibug sa ay talinga katsi, longi yap ban ay uroi,
         laman ban fagayu taw dumungug.
         28 Ay lag kalimu at ngay tagfate taw anway du e mafafate ay falad. Ay fakalimuun ani
         tuwa Tagsaful fag duwa, Tagfate ay bilug ay Tagfate ay falad sas Lino-Afuy.
         29 Ay at fansali duwak maya, sik salafi daga way sirut, go kin. Ay Funbalugu nasaful
         way te, ntong wan at sadik maya.
         30 Ay labi yay kanya. Funbalugu nasaful nus nga seyu ay buk fagayu.
         31 Ay nu katvngvd tuwa long anya, lag kalimu. Anway ay kamesugan glabi yay am fiya fiya
         sik ngay maya.
         32 Sik taw nu nafoyung tuwa tiba te, Aw, kafandiug aw sas Isus. Anggan Aw e foyungan
         Akyangay sa Ku Mama sas Banwa te, Kanya Ku taw.
         33 Roro ngap, kanya fag taw nu kamayud way Angku katsi sa tiba, anggan ban Aw kamayud
         Akyangay ban anya sa Ku Mama sas Banwa.
         34 Lag gamatangan te, Ku fagnastiyeun nanfanabayan Aw at ngay taw ste swa daga. Ku fagnastiyeun
         da Kwa nanfanabayan. Roro ngap an Akwa nangubanan sik fiso.
         35 Ku fagnastiyeun anyay te, nanfasadsamanan Akway at ngay taw. Sik baguama gfaringangan
         sat tama. Ay sik baguina gfaringangan sat tina. Ay sik nugang fag mangena gfaringangan
         sat nugangina.
         36 Ay ka fag talafuan wa mandi tagfafanggalutan at kalongan.
         37 Ay sik taw nu kesug Angku nu dway glabi nu kesug at tama ay at tina, di e fagmasineun
         sak Aw gfangayan anya te, Ku taw. Ay katanya yangay sik taw nu kesug Angku nu dway
         glabi nu kesug sat baguama ay sat baguina, di e fagmasineun sak Aw gfangayan anya
         te, Ku taw.
         38 Ay sik taw nu dway gfasan at salibagan kayu ay nangalo Angku, di e fagmasineun sak
         Aw gfangayan anya te, Ku taw.
         39 Ay sik taw nu kesug way at leleg katsi, maliam wa ban at leleg. Ay sik taw at naanyun
         at leleg katsi, laman Aw at ke fanambagun, kanya long ban e leleg tuwa faggugat.
         40 Sik taw nu nafasakbo tuwa ayu sat bale, kata wa nu nafasakbo yangay Angku. Ay sik
         taw nu nafasakbo tuwa Angku, kanya nafasakbo yangay anggan sa At nasugu Angku.
         41 Ay sik taw nu nafasakbo tuwa Funbalugu At taglong, anway at bagu kadasug Funbalugu
         wa At taglong, at tagfasakbo mul ban sik fanambagun, kata yangay Funbalugu At taglong
         nu nabul at fanambagun. Ay sik taw nu nafasakbo tuwa sik masine fag taw, anway at
         bagu kadasug sik masine wa fag taw, at tagfasakbo mul ban sik fanambagun, kata ka
         fag masine fag taw nu nabul at fanambagun.
         42 Ay nus nga sinu fag taw at nafon dewa sirut sik taya way mamam fagtvngvd sa Ku tagadal
         at yud katvngvd tiba, anway kanya Ku tagadal wan, matuyan iglong aw sa ayu te, At
         tagfon di ban maliam at fanambagun.

1 Ay nu ntabu wa Isus nu gfoyung sa At 12k tagadal, Isus nalo wan sanya ginan laman
         nanfoyung sat ngaba dayu fag ngay fulan.
         2 Ay dewa Uan Tagfasurung sas fakasungsungan, nadungug yay Fagtayukan At fagbulun.
         Ay nansugu yay at tagadal at tiba sas Isus.
         3 Ay kanya nu ndasug, nanginto sas Isus te, Go O wan ebi at nafoyung Tagadasugun. Go
         kin. Ay go ate bunya O. Ay gfanya yap ami.
         4 Ay Isus igbalus sas Uan Tagfasurung at tagadal te, Ulii wan ay foyungi sas Uan ay
         nadungug, ay ay nalag ste ginan.
         5 At yud glag ebi, katsi glag tuwa. Ay at yud malo ebi, katsi malo tuwa. Ay at tagabangbang
         ebi, katsi infiya tuwa. Ay at yud gdungug ebi, katsi gdungug tuwa. Ay at kinkate ebi,
         katsi gleleg yangay. Ay at yud e kwa, katsi e nafadungug tuwa anya at Masine-Fag-Barita.
         6 Ay sik taw guseganan tuwa nu gdi gfainfolian at amatanganan sa Angku.
         7 Ay kaduge Uan Tagfasurung at ngay tagadal noli, Isus ginto sasa ngay taw sas Uan
         baliwa te, Taw ro ay fagnaloun sas talun at yud e taw. Taw sangay ay fagialagun sanya.
         Go ay fagialagun takata sik sigbo taginkuyusan sas tagmara.
         8 Ay nu bunyay kanya, nataw tuwa ay fagialagun. Go ay fagialagun antuwa sik taw at
         ke lanbung at masine dawdaw. Anway at ke lanbung at masine dawdaw, kanya nu gbanwan
         sa way long tiba tungud fag fun at bale.
         9 Ay nu bunyay kanya, inday tuwa ro ay fagialagun. Go ay fagialagun antuwa sik Funbalugu
         At taglong. Ay kin, nu katanya. Iglong Aw sa ayu te, Uan Tagfasurung glabi yay tibak
         Funbalugu At taglong.
         10 Kanya wanay ebi ebi At-Rirukan at foyungan te, Sumugu Aw Ku suguan laman gumuna Emu.
         Ay kanya ban tagfasine Am dalan.
         11 Matuyan iglong Aw sa ayu te, Fagayu mangena dua gfalangfe sik taw sak glabi Uan Tagfasurung.
         Ay roro nu antuwa Funbalugu-At-Fagmagurangan-Taw, dewa tiba daga fag taw, kanya glabi
         yay Uan Tagfasurung.
         12 Ay siginan ngay ebi Uan bagu nanfoyung anggan katsi, Funbalugu-At-Fagmagurangan-Taw
         inke natakan anway sik ngay madaragang fag taw kaumsig nangaful sanya.
         13 Anway fagayu Funbalugu At taglong ay anggan Ku-Unga At-Longan nadiuganan nu naguna
         nafoyung gina Uan Tagfasurung yud indasug.
         14 Ay at naguna at foyungan te, Sik taw at ngayan Funbalugu-Tam-Taw-Yabi-At-Masine umdasug
         ban. Ay am, nu gafanud tuwam katanya, at masuad te, Umdasug ban Uan Tagfasurung.
         15 Nu e talinga tuwam, dungugani.
         16 Setain ro nu kumata Kyangay katsi fag ngay taw. Kanya mangaro kata way sik ngay sisian
         tagfangawian. Madyay nu malunggung si way sigad sa ngaba faglanuan ay gfanguruan sa
         tiba te,
         17 Dewa ami gfantulalian laman guseganan am, am du am nangawian. Ay dewa ami guyway,
         am du am gauywayun.
         18 Kata tuy Ku fafaskudanan aro at masuad. Uan Tagfasurung nu ndasug e fagyudun kon
         tiba tibak menit. Ay e fagyudun yangay ginum uwat buadan safa. Ay at ngay taw kalimata
         way daw te, Uan e mafurat way fag falad.
         19 Ay Aw, Taw-At-Baguama, dewa Aw bagu kadasug, gfangon Aktuwa ay ginum Aktuwa. Ay at
         ngay taw e nalimataan yay fiya Angku te, Sek. Kanya fag Taw sik tagfangatebo way ay
         sik taginum way sik fangasigung. Ay madyay Kanya tagfaguesan way sat ngay tagbul famanyun
         sat fun ay sat ngay tagasalanan sigon. Ay Isus nafoyung yangay te, Sumaful way tam
         sik taw at mamatanganan at fagbulun gina tam lumag at nafasure siginan at fagbulun.
         20 Ay rodi Isus nabaya sanya fag ngay fulan. Anway dewa Isus nafalag ebi At madaragang
         fag fagbulun, sanya fag ngay taw dua naubun at asalanan. Ay Isus nalong sanya fag
         duwak fulan te,
         21 E nanfauri ban sa ayu, fulan Kurasin at ngay taw. Ay e nanfauri yangay ban sa ayu,
         fulan Fagfanguyangan at ngay taw. Anway nalag wam Ku madaragang fag fagbulun ginanya.
         Ay nu falag Akdi ro takatanya fag fagbulun sas fulan Batu-Luguy ay sas fulan Faggamatan-Uyang,
         glugo waro gugat ebi nu naubun at asalanan. Ay nasulun tagfantaras fag lanbung. Ay
         anggan malunggung way garungan sasad dafug.
         22 Ay iglong Akyangay sa ayu fulan Kurasin ay fulan Fagfanguyangan te, Gina ban sas
         fagfasurean asalanan fag ngay menit, Funbalugu nu kafanyu sas fulan Batu-Luguy ay
         sas fulan Faggamatan-Uyang, glabi yay ban sirut nu kafanyu sa ayu.
         23 Ay go am wan, Takafanyu-At-Fulan at ngay taw. Go nu gfasad am ayu, madaragang wam
         sak wam umdasug sas Banwa. Roro ngap nu umdasug ban am, sa way ban at kinbul at talun.
         Anway nalag wam Ku madaragang fag fagbulun sa ayu. Ay nu falag Akdi ro takatanya fag
         fagbulun sas fulan Sik-Afugan, satu ro sanya yay ka fag fulan anggan katsi.
         24 Ay katsi iglong Aw sa ayu te, Gina ban sas fagfasurean asalanan fag ngay menit, Funbalugu
         nu kafanyu sas fulan Sik-Afugan, glabi yay ban sirut nu kafanyu sa ayu, am Takafanyu-At-Fulan
         at taw.
         25 Ay rodi Isus igdarangin sa At Tama te, Ku Mama, O wan Banwa at Fun ay anggan daga
         at Fun. Guseganan Aw sa Emu. Anway nafafalyu Tuwo Ku foyungan at masuad sat mamatanganan
         fag ngay taw ay sa anggan sat ke fagsafulun fag ngay taw. Ay nafasure Tuwo Ku foyungan
         at masuad sa takata sik ngay sisian fag ngay taw.
         26 Kin, Ku Mama, anway katanya tuwa Am fakaumsigun.
         27 Ay Isus igfoyung yangay sat ngay taw te, Ku Mama yay At nafoyung Angku fagayu. Ay
         du e taw nasaful Ku ugali, Ku Mama way tagsaful. Ay du e taw nasaful Ku Mama At ugali.
         Aw way, At Baguama, tagsaful. Ay kayu Ku fakaumsigun gfasaful, anggan kanya, sumaful
         yangay Ku Mama At ugali.
         28 Akbangi wa sa Angku, nus nga sinu am takalufuy ay at ke fangubaun mabiat. Ay Aw wan
         Tagfafiya ay lufuy.
         29 Buli Ku fantungud liug ay fatsai yangay ay liug. Ay asafuli fagayu Ku foyungan ayu.
         Anway mafanyaan Aktuwa ay malukme Aktuwa, ay igfafiya Aktuwa ban ay lufuy.
         30 Anway magan way Ku nafon ayu fag fantungud liug ay anggan Ku nafon ayu fag fangubaun.

1 Ay bandi sik Fakamatoun-Menit Isus ay At ngay tagadal nalo wa sa sik ngabak tanuman.
         Ay ginanya At ngay tagadal kalunus, ay nadalan sirut nabul tiba at buadan ay naon
         wan.
         2 Ay at ngay Taw-Tagfalayun nalag ay nalong sas Isus te, Linggati Am ngay tagadal at
         fagbulun igbul way buadan. Nu katanya way kamabo way sa Ku-Unga At-Longan sas Fakamatoun-Menit
         baliwa.
         3 Ay Isus nainto sasa ngay Taw-Tagfalayun te, Go sangay di am natap fun Fakafanyuun
         at fagbulun ebi, gina kalunus ay anggan at ngay ufud sigon gina kalunus.
         4 Ay fun Fakfanyuun nasakbo sas Funbalugu Bale ay anggan at ngay ufud nangon yangay
         at Tagsis-Funbalugu-Salubangan-Fag-Fafa. Dewa Ku-Unga At-Longan ebi igsalag te, Dua
         masine tibak taw nu kon ka fag fafa. Kayu yakman at ngay taganyun takon.
         5 Ay e sadi ya fiya. Go e tapan yangay am At-Longan te, At ngay taganyun sis Tagbvt-Fag-Bale-Funbalugu
         dua gfaning Fakamatoun-Menit at ugali, madyay anggan kanya gfagbulunan way ginanya.
         Ay dewa katanya du e asalanan. Go kin.
         6 Katsi iglong Akyangay sa ayu te, Katsi at bagu ndasug fag ugali amatvngvdi yap sas
         Tagbvt-Fag-Bale-Funbalugu at ugali.
         7 Amatangani Funbalugu At longan te, Ku fakaumsigun nu kafanyu tuwam ay iba. Anway
         fakafanyuun amasine yap nu gfon am ay famanyun sa Angku. Ay nu nasaful tuwam kanya
         fag longan at masuad, di am glong te, Ka fag taw e asalanan, roro ka fag taw nu gdi
         e asalanan.
         8 Anway Aw wan, Taw-At-Baguama, tagmagurang anggan sis Fakamatoun-Menit.
         9 Ay rodi Isus nalo wa sanya ginan ay nasakbo sas Taw-Naseg at bale fakafulan.
         10 Ay sanya sik ama at kingong at daluap. Ay sanya fag ngay taw ginto sas Isus te, Sik
         taw nu gfafiya at ke dailan sis Fakamatoun-Menit, go igfaning yangay sa Ku-Unga At-Longan.
         Fakatanyaun ka fag ngay taw at fagintoun, anway kaumsig way nu e foyungan sa tibak
         taw te, Isus long e asalanan.
         11 Ay Isus sigon ginto sanya fag ngay taw te, Go ay balan at sadi nu ntong sasad lusung
         sis Fakamatoun-Menit, go nanbul wam ay balan sanya ginan sad lusung. Go kin.
         12 Ay sik taw at kamesugan glabi yay sik balan, go kin. Nu katanya tuwa, masine sik
         taw dewa e fagbulun nu masine tuwa dewa sis Fakamatoun-Menit.
         13 Ay rodi Isus nalong sa ka fag ama at kingong at daluap te, Falugdei am take. Ay kanya
         nafalugde at take. Ay at daluap infiya wan kata tuwa at sadi.
         14 Ay rodi at ngay Taw-Tagfalayun nalo wan, laman nansulitanan yay te, tain tam fagbulun
         ban laman nanfate ban tam ka fag Isus.
         15 Ay anway Isus nasaful at ngay Taw-Tagfalayun at fasadan, ay nalo yay sanya ginan.
         Ay sik ngay taw nangalo Anya. Ay Isus nafafiya ka fag ngay taw ke dailan.
         16 Ay Isus nasalag sanya fag ngay taw te, Lag gfoyung sa ay iba te, Aw at nafafiya ayu.
         17 Fakatanyaun ay, ingurungan ebi ebi At taglong, Funbalugu-Nabalabag, at nafoyung te,
         18 Amatangani tuwa tuy fag longan. Tuy wan Ku Suguan, Ku filian, Ku fakesugun. Ay guseganan
         Aw dawdaw Anya. Nanfatsi Aw anya Ku Masine-Fag-Falad, Laman ban Kanya moyung Sa at
         Yud-Naseg-Fag-Taw te, Katsi ban Funbalugu igbalabag wa ayu.
         19 Kanya di ban gfabadbabuan. Kanya di ban gbiya nu ge longan. Ay di ban gbarisanan
         sasa ngay fulan.
         20 Ay dewa e sik sigbo, Kanya di ban iglufut. Ay dewa sik salung gakalayungun, Kanya
         di ban gfalayung. Ay bandi ban At fagbulun Laman fagayu taw kaumsig at matuyan.
         21 Ay at Yud-Naseg-Fag-Taw nafanya ban Kanya At fagmadaragangun.
         22 Ay e nataban sas Isus sik taw ke mafurat fag falad ay dua glag ay dua mafae longan.
         Ay Isus nafafiya anya. Ay mafae longan tuwa, ay iglag tuwa.
         23 Ay sanya fag ngay taw nadulawan ay nalodlongan te, Nu ndain tuy wa manga fag taw,
         fun Fakafanyuun-At-Kadagdagan.
         24 Ay at ngay Taw-Tagfalayun nu nadungug ka fag ngay taw at longan, nabalus te, Kanya
         fag taw nu gayiyan way mafurat fag falad, at fagmadaragangun siginan ways Lango-At-Fun.
         Anway kanya fag fun, mafurat way fag falad at fun.
         25 Ay anway Isus nasaful at ngay Taw-Tagfalayun at amatanganan, ay nafafaskudanan sa
         anya te, Sik fun ay at ngay taw nu garingangan way faggugat, bandi ban ka fag fun
         du e fanuguan. Ay dewa sik fulan ay dewa sik talafuan, nu garingangan way faggugat,
         bandi ban du et sanya.
         26 Ay Tagfansalag nu gayiyan yangay Tagfansalag at ngay mafurat fag falad, at fagmagurangan
         umkafud wan. Ay du e fagmatvngvdun at fagmagurangan. Go kin.
         27 Ay Ku fagmadaragangun Ku fagmafaayiyanun mafurat fag falad, nut siginan way ros Lango-At-Fun,
         daginan ay ngay fanuguan at fagmadaragangun at fagmafaayiyanun mafurat fag falad.
         Ay ay ngay fanuguan wan tagfoyung sa ayu te, Yaya. Dua matuyan ay amatanganan.
         28 Ku fagmadaragangun Ku fagmafaayiyanun mafurat fag falad nut siginan tuwas Funbalugu
         At-Masine-Fag-Falad, amatangani, Funbalugu-Tuwa-Tagmagurang-Ayu.
         29 Go sik takamul maasakbo sa sik madaragang fag taw at bale ay kamul at nanuranan,
         dewa yud nasalod taguna at madaragang fag taw. Go yaya. Ay kin, nu nasalod tuwa, kanya
         mafafamul at ngay nanuranan sanya.
         30 Ay nus nga sinu nu dway gtarabang Angku, kanya igsalag yangay Angku. Ay nus nga sinu
         nu dway mafafaful at ngay taw sa Angku, kanya at fagayiyanun way fag ngay taw.
         31 Ay nu katanya, iglong Aw sa ayu te, Fagayu taw at asalanan, ay fagayu taw at mauri
         fag longan sas Funbalugu baliwa, mafafaliam tuwa. Ay roro nus nga sinu at ke mauri
         fag longan sa At-Masine-Fag-Falad baliwa, dua mafafaliam faggugat.
         32 Ay nus nga sinu at ke mauri fag longan sa Angku, Taw-At-Baguama baliwa, mafafaliam
         yay. Ay roro nus nga sinu at ke mauri fag longan sa At-Masine-Fag-Falad baliwa, dua
         mafafaliam, dewa snga ginain.
         33 At masine fag kayu, at buadan masine tuwa. Ay at yud masine fag kayu, at buadan dua
         masine. At buadan way tagfasaful sas taw te, go tain ka fag kayu.
         34 Kata way am sik ngay dot. Ay fagyudun mafafoyung at masine, anway mauri way am. Sik
         taw at longan igfaning yangay sa ka fag taw at amatanganan.
         35 At masine fag taw, masine yangay at nafasure siginan at amatanganan, siginan ebia
         taw at namatang. Ay at mauri fag taw, mauri way at nafasure siginan at amatanganan,
         siginan ebia taw at namatang.
         36 Ay igfoyung Aw sa ayu te, nus nga sinu fag taw at nalong at mauri, e minto yay ban
         anya, gina ban sas fagfasurean asalanan fag ngay menit.
         37 Anway am ngay longan wan tagfasaful sas taw te, Go masine tuwam fag taw. Ay go mauri
         am fag taw.
         38 Ay rodi Taw-Naseg at tibak tagfasaful ay tibak Taw-Tagfalayun naet sas Isus te, Em
         Takamoyung, kaumsig ami nu gfalag O emi sik ke masuad fag fagbulun.
         39 Ay Isus nabalus anya te, Fagayu at mauri fag taw kaumsig nalag at ke masuad fag fagbulun.
         Ay roro dua ban e nafalag anya katsi. Ebi way nu gfalag anya sik ke masuad fag fagbulun,
         sas Funbalugu At taglong, Sik-Udkuruan.
         40 Anway kata yangay ebi Sik-Udkuruan nu tuluk menit ay tuluk yabi sasad basad uyang
         daul, Ku matanya Kyangay ban, Taw-At-Baguama, tuluk menit ay tuluk yabi nut sasad
         luib.
         41 Ay ebi fag ngay Taw-Ninibe gdog yangay ban gleleg gfasfuan katsi fag ngay taw, gina
         ban sas fagfasurean asalanan fag ngay menit. Ay ginanya, at ngay Taw-Ninibe nanfasure
         yay ban katsi fag ngay taw at asalanan. Anway at ngay Taw-Ninibe naubun tuwa at asalanan
         gina nadungug Sik-Udkuruan at foyungan. Ay amatangani. Aw, At tagste katsi, glabi
         Kyay Sik-Udkuruan.
         42 Ay ebi sik mangena, at fun daul sas talun Fakasugbaan, gdog yangay ban gleleg gfasfuan
         katsi fag ngay taw. Gina ban sas fagfasurean asalanan fag ngay menit. Ay ginanya,
         ka fag mangena nanfasure yay ban katsi fag ngay taw at asalanan. Anway ka fag mangena
         ndasug sas fun Mabayan siginans fungfung daga. Laman kaumsig nadungug fun Mabayan
         at mamatanganan fag longan. Ay amatangani. Aw, At tagste katsi, glabi Kyay fun Mabayan.
         43 Sik mafurat fag falad naubun sa aro at fagbanwanan fag taw. Ay nalo wa sa sik buknga
         at yud e safa. Laman nansarap tibak fagbanwanan. Ay du e nalag.
         44 Ay ka fag mafurat fag falad gamatangan te, Guli kyay siring sa ebia taw ku fagbanwanan.
         Ay nu ndasug sanya, manlag di malanu ay masine ay du e iba sanya.
         45 Ay ka fag mafurat fag falad nansarap yay fitu yak mafurat fag falad laman at ufud.
         Ay kanya fag fitu glabi yay anya nu mauri. Ay fagayu nu gbanwan, maful wadi. Ay ka
         fag taw inkugat yay siginan ebia taw nu mauri. Katanya yangay ban anggan sa katsi
         fag ngay taw at mauri.
         46 Ay kaduge Isus igfoyung sanya fag ngay taw, roro mangaro indasug Isus At tina talnayan.
         Ay nafanya sis day bale ay kaumsig nanfamatuan Anya.
         47 Ay sik taw nafoyung sas Isus te, Snay Am mina talnayan sday bale, gafamatuanun Emu.
         48 Ay Isus ginto sa tagfoyung Anya te, Sinu Ku mina. Ay sinu Ku ngay fadugsay.
         49 Ay Isus nafalugde At take sa At ngay tagadal baliwa ay nalong te, Nin sigon Ku mina
         wan, ay Ku ngay fadugsay wan.
         50 Anway nus nga sinu tagfaning sa Ku Mama sas Banwa At fakaumsigun, kanya Ku fadugsay
         wa fag mangena, ay Ku fadugsay wa fag mangama, ay Ku mina wan.

1 Ginanya fag menit, Isus nalo wan sanya ginan fag bale ay malunggung yay sas tigyangan
         lino Balulangan.
         2 Ay sik ngay taw ayuwayu maful Anya. Ay nu katanya, Isus nasakbo yay sasad balutu
         ay malunggung sanya. Ay at ngay taw malindug way sis tigyangan lino.
         3 Ay Isus nu gfoyung sanya fag ngay taw, ngayu At foyungan at fafaskudanan. Ay kata
         tuy at foyungan te, Ebi e sik taw nu gtanum at fungsuan gfangukasan way.
         4 Ay nu nafangukasan wan, ay at tiba at fungsuan intong sasad dalan. Ay at ngay manuk
         mela inful sanya ay nasinduk ay nafamin wan at kintong sanya.
         5 Ay at tiba at fungsuan intong saswa batu. Ay sanya dua matukba at daga. Ay mafali
         nu gtugbung teway mayangfis wayay at daga sanya.
         6 Ay nu nsure wa at menit, at bagu gtugbung kasugba yay. Anway dia ngaba at lalid ay
         nyango yay.
         7 Ay at tiba at fungsuan intong saswa madugi. Ay at madugi indaul ay nafaut wan.
         8 Ay at tiba at fungsuan intong sat masine fag daga. Ay inke buadan long. Ay siginan
         sik bugas sadi, at nabul at buadan 100k bugas. Ay at tiba 60k bugas. Ay at tiba 30k
         bugas.
         9 Nu e talinga tuwam, dungugani.
         10 Ay Isus At ngay tagadal inkakbang sas Isus ay nainto Anya te, Taw ro faggugat am
         fagfafaskudanun nu gfoyung O sat ngay taw.
         11 Ay Isus nabalus anya te, Sa ayu nafon tuwa ayu ay fagmaasafulun te, laman sumaful
         am at masuksukan sa baliwas Funbalugu-Nu-Gmaurgang-Taw. Ay yaya wa katanya sa tibak
         taw.
         12 Anway sik taw nu e fagsafulun tuwa, ginanya e gfamut yay ban laman umkayu at fagsafulun.
         Ay sik taw nu alay way sirut sirut at fagsafulun, e mul wa ban ay gfamin wa ban siginan
         anya.
         13 Fakatanyaun, ku fagfafaskudanun nu gfoyung Aw sanya fag ngay taw. Laman kanya dewa
         glinggat, dua glag. Ay dewa gdungug, dua natogdungug, ay dua sumaful.
         14 Katanya tuway ingurungan wa fiya Funbalugu-Nabalabag, ebi At taglong, at naguna nafoyung
         te, Dewa ban am nadungug fiya fiya, Faggugat dua ban am gasafulun. Ay dewa ban am
         nafalingamanun, Faggugat dua ban am natoglag.
         15 Anway kanya fag ngay taw Kata way at yud e amatanganan. Ay at talinga kata way yud
         gdungug. Ay at mata kata way sik taw at mafutsik. Satu ro nu dia man katanya, At mata
         iglag tuwa ban. Ay at talinga gdungug tuwa ban. Ay at amatanganan sumaful tuwa ban.
         Ay nu mbiling di ban sa Angku, Nanfafiya Akyay ban anya.
         16 Ay roro am long, guseganan tuwam, anway am glag tuwam, ay manga gdungug tuwam.
         17 Ay matuyan iglong Aw sa ayu te, Ebi fag ngay taglong ay ebi fag ngay masine fag taw
         galagun yama ay nalag katsi, ay dia nalag. Ay kanya kaumsig yama gdungug ay nadungug
         katsi, ay yaya dia nadungug.
         18 Dungugani sa aro Ku fafaskudanan sa baliwa sik tagtanum tagfangukasan at masuad baliwa.
         19 Sik taw dewa nadungug at foyungan sas Funbalugu-Nu-Gmagurang-Taw baliwa, ay nu dway
         nasaful at masuad. Tagmauri nu ndasug wan, mul wa ka fag foyungan siginans taw at
         amatanganan. Kata aro fag fungsuan at kintong sasad dalan.
         20 Ay at tiba at fungsuan at kintong saswa batu, katanya yangay Funbalugu At-Longan
         sa sik taw at nadungug. Ay kanya mafali tuwa nu gafanud ay nu guseganan.
         21 Katanya wayay, dia ntvngvd. Anway dia ngaba at amatanganan, kata sik lalid. Ay dua
         glugo nu gafanud. Ay nu ndasug ban sik mataka ay sik faurianan anway gafanud sa At-Longan,
         ay rodi ka fag taw at nadungug naliam wan.
         22 Ay at tiba at fungsuan at kintong saswa madugi, katanya yangay Funbalugu At-Longan
         sa sik taw at nadungug. Ay roro matvngvd wayay ka fag taw at fagafanawaun ste swa
         daga. Ay at fagusegananun sa way at fagmabalanun. Nu kantanya, kata wa nu nafautan
         at nadungug At-Longan sat amatanganan. Ay dua nabuadan.
         23 Ay at tiba at fungsuan at kintong sat masine fag daga, katanya yangay Funbalugu At-Longan
         sa sik taw at nadungug. Ay kanya nasaful tuwa at masuad. Ay kata tuwa nu e buadan.
         At tiba at buadan 100. Ay at tiba 60. Ay at tiba 30.
         24 Ay Isus nafoyung yangay sik fafaskudanan te, Funbalugu-Nu-Gmagurang-Taw kata yangay
         sik taw nu nafangukasan at masine fag fungsuan sa at ngaba gamasun.
         25 Ay kaduge at ngay taw gtiug, sik taw takadotama anya indasug ay nafangukasan yangay
         sik ngay barit sa ka fag taw ngaba tanuman. Ay rodi tv ka fag taw mauri nalo wan.
         26 Ay bandi at natanum natugbung ay nabuadan. Ay anggan at ngay barit indaul yangay.
         27 Ay at tagbilug gamasun at ngay fanuguan kakbang ay nanginto sa at fun te, Em magurang,
         go masine tuwa tam natanum am fungsuan si am gamasun. Go kin. Taw ro ka fag ngay barit
         fagnafasagbatanun natugbung.
         28 Ay ka fag tagbilug gamasun nabalus te, Kanya at takadotama angku at fagbulun. Ay
         at ngay fanuguan ginto yangay te, Go kaumsig yay o nu gyawa ami katsi dewa e buadan.
         29 Ay tagbilug gamasun nabalus te, Lagi. Magulad am tam tanum gina am gulad at barit.
         30 Dewa fabayani wan fagduwa nu kadaul. Ay nu famulan wan, moyung kyay ban sa ku ngay
         tagbul te, Taguna fafuli yap at barit, ay futusi ay ukasi wa sasad afuy. Ay tam tanum
         long fafuli sa ku bale fagrabasan.
         31 Ay Isus nafoyung yangay sik fafaskudanan te, Funbalugu-Nu-Gmagurang-Taw kata yangay
         sa sik rigrig lunga, sik taw at nafangukasan sat gamasun.
         32 Ay kanya fag rigrig lunga, dewa tiba daga at alay fag fungsuan. Roro nu natugbung
         wan ay nu ndaul wan, nalabi yay fiya fiya tibak mababa fag ngay tanum. Sik kayu tuwa
         sirut. Ay at manuk mela kasubuk tuwa ay sak tuwa gfugad sat langbud.
         33 Ay Isus nafoyung yay fiya sadi yak fafaskudanan te, Funbalugu-Nu-Gmagurang-Taw kata
         sa sik famabaga tinafay. Sik mangena nabul at famabaga ay nalugu nafagamutan naawat
         tinafay, kadaul sik sabi. Ay rodi fagayu at naawat mabaga wan.
         34 Isus kayu ginan igfoyung sa at ngay taw, igfafaskudanan way. Ay dua gfoyung nu dway
         e fafaskudanan.
         35 Fakatanyaun laman ingurungan ebi Funbalugu At taglong at naguna nafoyung te, Nanfoyung
         ban Aw sik ngay fafaskudanan. Ay nanfoyung Kyangay ban anggan ebi at masuksukan siginan
         ngay ebis fagsigadan tam fagdaul daga.
         36 Ay rodi Isus nalo wan siginan aro at fagmafulan fag ngay taw. Ay nasakbo sa sik bale.
         Ay At ngay tagadal nangakbang sas Isus ay ginto Anya te, Foyungi emi Am fafasukdanan
         sa aro fag barit sas gamasun at masuad.
         37 Ay Isus igbalus te, At nafangukasan at masine fag fungsuan, Aw wan, Taw-At-Baguama.
         38 Ay ka fag gamasun tam fagdaul daga wan. Ay at masine fag fungsuan, kayu tagfaning
         sas Funbalugu-Nu-Gmagurang-Taw fag ugali. Ay at barit, kayu tagfaning sas Tagmauri.
         39 Ay at takadotama tagfangukasan way ka fag ngay barit, katanya Takamuag-Tiba-At-Fagbulun.
         Ay at fagbulan, gina ban sa at fakatabuan tam fagdaul daga. Ay at tagbul at buadan,
         Funbalugu wa At ngay tagbukngan.
         40 Ay katanya yangay ban at barit gina e faful ay mukas sasad afuy, katanya yangay ban
         sas fakatabuan fag ngay menit.
         41 Ay Aw, Taw-At-Baguama, sumugu Akban Ku ngay tagbukngan laman nanfasaman kayu tagfe
         asalanan tiba ay kayu at mauri at fagbulun, siginan Ku-Fagmagurangan-Taw.
         42 Ay e mukas ban fagayu sasad afuy sas fagbatasan. Sas faguywayan ban dawdaw ay anggan
         sas fagfaringgitan at bagang.
         43 Ay ginanya ban fag menit at ngay masine fag taw nu masulo ban katvngvd tam menit
         sa at maful sa tam Tama At-Fagmagurangan-Taw. Ay nu e talinga tuwam, dungugani.
         44 Funbalugu-Nu-Gmagurang-Taw kata yangay sik mesug dawdaw fag nanuranan at malubguban
         sa sik taw gamasun. Ay bandi tibak taw nalag yay kanya at mesug, ay nafafalyu yay,
         ay dua gfoyung sa tiba. Ay roro ka fag taw at nalag guseganan dawdaw te, Anya wa long
         ban kanya fag nanuranan. Ay kanya fag taw nananfesali wan fagayu at fagagbilugun.
         Laman nansali yangay ka fag gamasun laman anya wa ban anggan at mesug dawdaw fag nanuranan
         sanya.
         45 Ay sadi ya fiya at nafafaskudanan. Funbalugu-Nu-Gmagurang-Taw kata yangay sa sik
         tagfesali nu nansarap sik ke fanambagun fag ale batu.
         46 Ay kanya nalag sik taw ba batu at sadi glabi tiba nu mafanud. Ay anway ngayu tuway
         nu kasali, kanya nalo wan ay nananfesali yay fagayu at nanuranan nus nge wain te,
         laman sumali yangay tiba ba batu at mafanud.
         47 Ay sadi ya fiya at nafafaskudanan. Funbalugu-Nu-Gmagurang-Taw kata yangay sa sik
         fanggamat uyang. Ay at ngay taw naukas sasad lino at fanggamat uyang, laman faggamat
         nus nge wain fag uyang.
         48 Ay nu nkapnu wa uyang sat fanggamat, ka fag ngay taw naguyud at ba uyang sas tigyangan
         lino. Ay malunggung yay sanya laman nasuad at masine fag ngay uyang sa at fagsuadan.
         Ay naukas wan kayu at yud masine fagayu.
         49 Katanya yangay ban sas fakatabuan fag ngay menit. Funbalugu At ngay tagbukngan gina
         mdasug ay nanfasadsamanan wa at ngay mauri fag taw siginan at ngay masine fag taw.
         50 Ay mukas ban at mauri fag ngay taw sasad afuy sas fagbatasan. Sas faguywayan ban
         dawdaw ay anggan sas fagfaringgitan at bagang.
         51 Ay Isus ginto yangay te, Go nasaful tuwam fagayu Ku longan at masuad. Ay At ngay
         tagadal nabalus te, Kin wan. Nasaful wami katsi.
         52 Ay Isus nalong yangay fiya te, Nu katanya, fagayu Taw-Naseg at tagfasaful nu nafaning
         Funbalugu-Nu-Gmagurang-Taw At ugali, kanya kata sik magurang sanya fag bale. Anway
         ka fag magurang nafasure siginan at sandigan at bagu fag fagmabalanun ay anggan yangay
         at taglugo fag fagmabalanun.
         53 Ay Isus nu ntabu wa nu gfoyung ka fag ngay fafaskudanan, nalo wan sanya ginan.
         54 Ay nu ndasug wa sa At fulan turungan, nafoyung sanya fag ngay Taw-Naseg sa at bale
         fakafulan. Ay at ngay tagdungugan namatangan dawdaw. Ay gidgintoan sa tiba te, Daginan
         ro Kanya fag taw At fagnasafulun nu gfoyung takatanya. Ay daginan ro anggan At fagmadaragangun
         at ke masuad.
         55 Ud nu ndain ro Kanya wa manga ka fag takawat bale at baguama. Go kin. Ay nu ndain
         ro At tina at ngayan Taglu. Ay nu ndain ro At arian at ngayan Santiagu, ay At-Fakafamutan,
         ay Nadungug, ay anggan Segi. Go kin.
         56 Ay go At fadugsay fag ngay mangena ste yangay. Go kin. Daginan ro siring Kanya fag
         taw At foyungan takatanya.
         57 Ay ka fag ngay taw kalimata way sas Isus. Ay Isus nalong sanya fag ngay taw te, Funbalugu
         At taglong e gseg tuwa anya. Ay roro mangaro sis taglong ngap fag talun at ngay taw,
         ay anggan sigon sis taglong fag bale at ngay taw, du e gseg anya.
         58 Ay dua ngayu Isus nu gfasure At matvngvd fag fagbulun sanya. Anway sanya fag ngay
         taw dua ngap kafandiug.

1 Kaduge niya, Sik-Madaragang-at-Baguama-Sirut, sik fun sirut ginanya sanya fag talun,
         nadungug Isus At fagmadaragangun.
         2 Ay ka fag fun nalong sa at ngay fanuguan te, Nu gfasad aw, Kanya Uan way Tagfasurung
         nadog yay gleleg. Anway madaragang At fagbulun.
         3 Katanya way fun Sik-Madaragang-At-Baguama-Sirut at fagnalongun. Anway ebia taw nafated,
         ay nafasalod, ay nafasungsung wa Uan Tagfasurung. Fakatanyaun ka fag fun at fagbulun
         anway ka fag fun gfasegsegan Erudias, ka fag fun fadugsay, Takesug-Kabayu mangena.
         4 Anway ebia taw Uan Tagfasurung nasalag ka fag fun te, Lag katanya. Kamabo way o sa
         Ku-Unga At-Longan nu gmangenan way o Erudias.
         5 Ay saturo ka fag fun kaumsig yama igfate Uan. Ay yaya dua mafafate. Anway kalimu
         way sat ngay taw. Anway at ngay taw gamatangan way te, Uan at sadi wa Funbalugu At
         taglong.
         6 Ay bandi fun Sik-Madaragang-At-Baguama-Sirut e fagmafulun gina indasug at fagamatanganun
         fag menit nu kalangfe. Ay Erudias at baguina igfaumsiganan sa ka fag ngay mangama
         at maful sanya. Ay fun Sik-Madaragang-At-Baguama-Sirut kaumsig dawdaw.
         7 Ay kanya nalong nafatuyanan sa ka fag baguina te, Mon kwa ban emu nus nge wain ban
         am fagetun.
         8 Ay kanya fag baguina at tina naatul wayay. Ay ka fag baguina inke fagetun siginan
         at fun te, Foni angku katsi Uan Tagfasurung at alfuyu stiye sa sik laman.
         9 Ay at fun, dewa kaumsig gfate Uan ebi, katsi kabalu yay. Ay dewa katanya, at fun
         nasugu wa at fanuguan laman nanfaning ka fag baguina at fagetun. Katanya wa fiya at
         fagbulun, anway aro taw nafatuyanan wan. Ay manga ka fag ngay mangama at maful sanya
         nadungug wa nu gfatuyanan.
         10 Ay rodi ka fag fun nasugu wa fiya ay e nalifung Uan at liug ay nabul wan at alfuyu
         sasad sungsungan.
         11 Ay naubanan at alfuyu sa sik laman ay nafon sa ka fag baguina. Ay ka fag baguina
         nauba yangay sa at tina.
         12 Ay Uan at ngay tagadal nananlag sas sungsungan. Ay nabul Uan at bilug ay nasandig.
         Ay rodi ka fag ngay tagadal nalo wan, ay nanfoyung sas Isus.
         13 Ay Isus nu nadungug te, e nafate wa Uan, nasakay wa sa sik balutu ay nalo wan sanya
         ginan fag talun ay indasug sa sik talun at yud e taw. Ay at ngay taw nu nasaful te
         Isus nalo wan, nanguyan yay Anya, anway te nu glo sa way sad talun siginan at ngay
         fulan.
         14 Ay Isus nu ndasug sat dife, nalag wa fiya ka fag ngay taw ayuwayu. Ay Isus kafanyu
         sanya fag ngay taw. Ay gfafiya at ngay ke dailan.
         15 Ay nut siwas fasudan mata at menit, Isus At ngay tagadal nangakbang sas Isus ay nalong
         te, Ste fag talun si way at yud e taw. Ay laman kayabi wan katsi, faloi wa ka fag
         ngay taw sasa ngay fulan sirut. Laman nanbul yay at fafa.
         16 Ay Isus nasugu sa At ngay tagadal te, Dewa yud e nafalo anya. Am waro tagfayafun
         anya.
         17 Ay At ngay tagadal nalong sas Isus te, Yaya. Iste si emi lima wayk fafa ay duwa way
         sirutk uyang.
         18 Ay Isus nalong te, Foni Angku.
         19 Ay Isus nalong sanya fag ngay taw te, Malunggungi sanya swa makmak. Ay Isus nagalumutan
         ka fag limak fafa ay ka fag duwak uyang. Ay natangda sas banwa ay nauseganan sas Funbalugu.
         Ay rodi nafanramyukan yay ka fag fafa ay nafon sa At ngay tagadal. Ay At ngay tagadal
         nafon yangay sat ngay taw.
         20 Ay fagayu taw sanya at naon, napsug wan. Ay At ngay tagadal nafaful yay at nagsawadan,
         ay 12 yak sabi at kinkapnu at nafanramyukan fag ngay fafa.
         21 Ay manga 5000k mangama at naon. Ay saman yay at ngay mangena ay at ngay sisian.
         22 Ay rodi Isus nafasakay wa At ngay tagadal sas balutu. Laman at ngay tagadal nangguna
         wa Anya nangadasug sas dife lino. Ay Isus nafalo wan anggan at ngay taw.
         23 Ay nu nafalo wa ka fag ngay taw, Isus sigon naulul wa sa sik ngabak tubi nasesadian.
         Laman nandarangin sanya. Ay gina gakaarumun, Isus gsesadian yay sanya.
         24 Ay aro at ngay tagadal at balutu ngayayu wan siginans tigyangan. Anway at lumbak
         kafalang wayay sa at balutu. Ay at tagmara igsalag way at balutu nu galafang.
         25 Ay balabag di sdaga ka menit, Isus nalo sasa ngaba tungud lino. Ay nangakbang sa
         At ngay tagadal.
         26 Ay At ngay tagadal naulit Isus nu glo sasa ngaba lino. Ay kalimu dawdaw ay nalong
         te, Ik. Ik. Sik labang way long nin. Ay kanya at katvngvdan nu kalimu sak nafanguruan.
         27 Ay rodi Isus nalong anya te, Fatvngvdi ay amatanganan. Aw wan. Lag kalimu.
         28 Ay Takata-Sik-Batu get sas Isus te, Em Fun, laman nu O yay fiya, faloi yangay Angku
         sasa ngaba tungud lino.
         29 Ay Isus nabalus te, Stiyei wan. Ay Takata-Sik-Batu indaga siginan at balutu ay nalo
         sasa ngaba tungud lino nangakbang sas Isus.
         30 Ay Takata-Sik-Batu nu nalag te, gbiya wan nu gtagmara, kanya kalimu. Ay kanya gfasigad
         wa kabasad, ay nauro te, Ku Fun, Ku Fun, buli angku.
         31 Ay rodi Isus nafalugde At take ay nated Takata-Sik-Batu ay nalong anya te, O wan
         sik taw at yud matvngvd am fakafandiugun. Taw ro ngani am fagfainfolianun am amatanganan.
         32 Ay gina duwama nasakbo sas balutu, rodi insiwang wan at bagyu.
         33 Ay at ngay tagsisad balutu naseg Isus ay nalong te, Matuyan, O wan Funbalugu-At-Baguama.
         34 Ay Isus ay At ngay tagadal nu ndife wan, at fakadasugan sas talun Genesaret.
         35 Ay sanya fag talun at ngay taw nu natoglag te, Kanya anwa mangaro Isus, nananfoyung
         yay sa at tagsafungan fag ngay talun. Ay e nataban sas Isus fagayu at ke dailan.
         36 Ay kanya get sas Isus anway e gatayukun sas Isus fungfung lanbung. Ay fagayu at natayuk
         infiya wan.
         
            

         
      
   
      
         15
1 Ay ginanya, Taw-Naseg at tibak tagfasaful ay at tibak Taw-Tagfalayun indasug siginans
         Erusalem ay nangakbang sas Isus te,
         2 Taw manga Am ngay tagadal at fakamaboun sa tam aguyangan at ugali. Madyay dua gfaning
         sa nu gfegus baliwa at daluap gina gananfangonun.
         3 Ay Isus nabalus sa ka fag ngay taw te, Ay nataw madyay anggan am. Tiba ginan ay fakamaboun
         sas Funbalugu At-Longan, ay ay fagfaningun anyay sa ay aguyangan at ugali.
         4 Anway ebi Funbalugu nalong wa te, Esugi tuwa am mama ay am mina. Ay, sik taw nu mauri
         way at longan sa at tama ay ate sa at tina, e fate wa anya.
         5 Ay roro ay foyungan nu anway te, At masine sik taw nu nafoyung sa at tama ay sa at
         tina te, Ku fasad fantarabang ayu, nafon akwa sas Funbalugu. Nu katanya way ay longan,
         at masuad glong way am te, Lag kesug am mama ay am mina.
         6 Ay nu katanya way ay longan, nanyud fefanambagun way am Funbalugu At longan.
         7 Am sik ngay tagfanluk way am. Matuyan ka fag taglong at ngayan, Funbalugu-Nabalabag,
         ebi ebi at naguna nafoyung sa ayu baliwa te,
         8 Katsi fag ngay taw nu gseg sa Angku, si at bibig way fagtvngud. Roro ngap sat amatanganan
         ngayayu way Angku.
         9 Nu katanya way, du e masuad nu gseg Angku. Anway ka fag ngay taw at foyungan siginan
         way sik taw at longan. Ay gfanluk way te, Tuy Funbalugu wa longan.
         10 Ay Isus igfaful yay fiya at ngay taw sa Anya. Ay nalong anya te, Dungugani ro Ku
         foyungan. Ay asafuli ro.
         11 Bunwa sik taw at nafat sat basad bibig baliwa tagfafurat anya, tenday fakonun. At
         tagfafurat sa sik taw at nafalfas way siginan at bibig.
         12 Ay Isus At ngay tagadal inkakbang ay nainto Isus te, Go gsaful Wo te, At ngay Taw-Tagfalayun
         kalimata nu nadungug Am nalongan aro.
         13 Ay Isus nafafaskudanan te, Fagayu tagtugbung nu bunway Ku Mama at natanum, e gumulad
         yay ban.
         14 Fabayani wa anya. Anway ka fag ngay taw takata way sik ngay taw at yud glag, nu nafoyung
         dalan sa at tiba yangay at yud glag fag ngay taw. Ay fagayu ro kanya umtong sasad
         tabiyu.
         15 Ay Takata-Sik-Batu ginto sas Isus te, Foyungi emi aro Am fafaskudanan at masuad.
         16 Ay Isus nabalus anya te, Dua manga ro am gfangasaful.
         17 Ay go sangay di am nasaful te, Nus nge wain at nafat sat basad bibig, umdasug yangay
         sat ungdan, ay bandi sawas afun.
         18 Ay roro at nafalfas siginan at basad bibig baliwa, kanya tagsiginans taw at amatanganan.
         Ay kanya way tagfafurat taw.
         19 Anway siginan ways taw at amatanganan tagfasure at mauri fag fasadan. Tenday, nu
         gfate way tiba. Ay nu kamayun way sat tibama mangena. Ay nu kamayun way sa at yud
         batang e mangama. Ay nu kamul way. Ay nu kamuag way. Ay nu mauri way at longan sa
         tibak taw baliwa.
         20 Kayu niya tagfafurat sik taw. Ay roro sik taw dewa gyud nafegus at daluap gina gananfangonun,
         kanya dua mafafurat anya.
         21 Ay bandi Isus nalo wan sanya ginan, ay indasug way sigad sasa ngaba day fulan Batu-Luguy
         ay fulan Faggamatan-Uyang.
         22 Ay rodi sik mangena, sik Taw-Maloban, nalo sanya ay matvngvd nu glong te, Afanyui
         angku ku Fun, fun Fakafanyuun-At-Kadagdagan. Anway ku baguina e dailan dawdaw siginan
         sik mafurat fag falad.
         23 Ay Isus dua gbalus anya, nus di sadik tunglus. Ay Isus At ngay tagadal nangakbang
         sas Isus ay matvngvd nu glong sas Isus te, Sek. Ayiyani wan ka fag mangena. Inlimata
         wami nu guro gugat gugat siginan em guyan.
         24 Ay Isus gbalus te, Ku fagindasugun at masuad saway at naliam fag ngay tupa tagsas
         Taw-Tagagbuan fagtvngvd.
         25 Ay rodi tv ka fag mangena inkakbang sas Isus ay inlub ay igseg Anya te, Ku Fun, ku
         Fun. Tarabangi angku.
         26 Ay Isus igfafaskudanan yay sa ka fag mangena te, Dua masine nu e nabul sisian at
         fafa ay nu naukas sasa ngay idu riangan.
         27 Ay ka fag mangena nabalus sas Isus te, Em Magurang, matuyan Am longan. Dewa katanya,
         at idu riangan naon yay at ngay nagdakdakan, at kintong siginan at tagbilug fagfangonan.
         28 Ay Isus nalong anya te, Fagina, matvngvd am fakafandiugun. Insure wan am fagetun.
         Ay ginanya ka fag mangena at baguina infiya wan.
         29 Ay Isus nalo wan sanya ginan fag talun, ay at dalan sasa ngaba tigyangan Lino-Balulangan.
         Ay anggan naulul sa sik muyud ay malunggung yay sanya.
         30 Ay sik ngay taw ayuwayu inkakbang sa Anya. Ay nataban sanya at yud malo, ay at yud
         glag, ay at yud mafae longan, ay e tiba yay. Ay at tiba nafatagilid at ngay ke dailan
         sas Isus akbang. Ay Isus nafafiya fagayu.
         31 Ay at ngay taw nadulawan nu nalag te, at yud gdungug, gdungug wan. Ay at yud malo,
         malo wan. Ay at yud mafae longan, mafae longan wan. Ay ka fag ngay taw naseg sas Taw-Tagagbuan
         at Funbalugu.
         32 Ay Isus nafaful sa Anya At ngay tagadal ay nalong anya te, Kafanyu Aw nin fag ngay
         taw. Anway katsi tulu wak menit nu maful ste si Angku. Ay katsi du e fakonun. Ay Aw
         Kia kaumsig gfalo anya nu kalunus way ro. Laman ro di mkarum at mata sasa ngaba dalan.
         33 Ay At ngay tagadal nainto Anya te, Daginan ro nu mul ami takayu niya fag fafa, laman
         sak ro ka fag ngay taw mapsug. Ay nu ste way ngap daw swa bilug talun at yud e taw.
         34 Ay Isus nainto sa At ngay tagadal te, Seyu ay ba fafa iste. Ay kanya nabalus te,
         Fitu. Ay dua ngayu em ba uyang, ay nus tuwa, munsirut ya.
         35 Ay Isus nafalunggung wa at ngay taw sanya sa ngaba daga.
         36 Ay Isus nagalumutan wa ka fag fituk fafa ay anggan at uyang. Ay nauseganan sas Funbalugu.
         Ay nafanramyukan wan, ay nafon wa sa At ngay tagadal. Ay At ngay tagadal nafon yangay
         sasa ngay taw.
         37 Ay fagayu taw naon wan ay napsug wan. Ay At ngay tagadal nafaful yay at nagsawadan
         at nakaramyukan, fitu yak sabi inkapnu.
         38 Ay at naon 4000k mangama. Ay saman yay at ngay mangena ay at ngay sisian.
         39 Ay Isus nafalo wa ka fag ngay taw. Ay rodi Isus nasakay wa sa sik balutu ay nalo
         wan sas talun Magadan.

1 Bandi At ngay Taw-Tagfalayun ay at ngay Taw-Saduseu nangakbang sas Isus. Laman nanfaskud
         Anya te, go ro Kanya fafalag emi sik ke masuad fag fagbulun siginans Banwa.
         2 Ay Isus nabalus kanya fag ngay Taw-Naseg te, Gina kayabi nalong am te, Masiwang tuwa
         ban balabag, madyay katsi maraska tam banwa.
         3 Ay nus balabag yay, ay longan ani yap te, Gamoyanun way siring katsi, madyay maraska
         ay marum tam banwa. Go nasaful wam at fagsafulan sa tam banwa. Ay di am gsaful at
         fagsafulan sa ban tibak menit te, go setain.
         4 Katsi fag ngay taw sik mauri way fag ngay taw ay sik ngay takamayun way. Ay at fagialagun
         sik ke masuad way fag fagbulun fagtvngvd. Ay roro ngap dua ban e gfalag anya. At nafalag
         anya ebi way fagsadik fagsafulan sa Sik-Udkuruan baliwa. Ay Isus naubun wa ka fag
         ngay Taw-Naseg ay nalo wan.
         5 Ay Isus At ngay tagadal nu ndife wan, naliam nu guba at ba yafun.
         6 Ay Isus nalong anya te, Tagaki at famabaga tinafay siginan at ngay Taw-Tagfalayun
         ay at ngay Taw-Saduseu.
         7 Ay At ngay tagadal gsulitanan way sit dayu te, Isus aro At fagnalongun katanya, anway
         naliam tam guba sik fafa.
         8 Ay roro Isus nasaful wan At ngay tagadal at sulitanan ay nalong anya te, Sik ngay
         taw way am at yud matvngvd ay fakafandiugun. Taw ro ay fagsulitananun te, du am e
         ba yafun.
         9 Go sangay du am nasaful. Ay go du am namatang ebi fag limak fafa Ku famayafun sas
         5000k mangama. Ay go seyu ya, nu kink sabi at kinkapnu at sawad ay nafaful.
         10 Ay anggan yangay fituk fafa Ku famayafun sas 4000k mangama. Ay seyu ya nu kink sabi
         at kinkapnu at sawad ay nafaful.
         11 Taw ro ay fagyudun nasaful aro Ku longan at masuad. Ku longan at masuad bundi sas
         fafa fiya. Dewa Aw nalong ayu te, Tagaki tuwa at famabaga tinafay siginans Taw-Tagfalayun
         ay Taw-Saduseu.
         12 Ay rodi tv At ngay tagadal nasaful te, Isus At longan at masuad bundi mangaro te,
         Tagaki at famabaga tinafay fagtvngvd. Roro at masuad At longan antuwa te, Tagaki sas
         Taw-Tagfalayun ay Taw-Saduseu at ngay foyungan.
         13 Ay bandi Isus nalo wan. Ay at fakadasugan sas Takesug-Kabayu-Fun-Sesar fag fulan
         sa tagsafungan fag ngay talun. Ay nu ndasug sanya, ginto sa At ngay tagadal te, Sinu
         Aw, unu, Taw-At-Baguama, at ngay taw at longan.
         14 Ay At ngay tagadal nabalus te, Tiba nalong te, Uan Tagfasurung O. Ay tiba nalong
         te, Funbalugu At ebi fag taglong at ngayan, Funbalugu-Tam-Taw-Yabi-At-Masine O. Ay
         tiba nalong yangay te, Ebi fag taglong at ngayan, Funbalugu-At-Nafatvngvd O. Ay nu
         ndain e tiba yay, Funbalugu At taglong ebi.
         15 Ay Isus nainto yangay fiya sa At ngay tagadal te, Ay am magngay. Sinu Aw nu gfasad
         am.
         16 Ay Simun Takata-Sik-Batu nabalus wa long daw te, O wan Fagtayukan, At Tagleleg-Faggugat-Fag-Funbalugu
         At Baguama.
         17 Ay Isus nalong yangay anya te, Guseganan tuwo Simun, Sik-Udkuruan at baguama. Du
         e taw nafoyung emu takatanya. Ku Mama tuwa sas Banwa At nafoyung emu.
         18 Ay glong Kyangay sa emu te, O wan Takata-Sik-Batu. Ay nanfaful ban aw Ku ngay taw
         stiye fag Batu. Ay fagayu at mauri at fagmadaragangun ay anggan fakateun di ban e
         mabo Ku nafaful Ku ngay taw.
         19 Ay mon Kua ban emu Funbalugu-Nu-Gmagurang-Taw at fanluang. Ay nus nga setaw am nasalagan
         ste swa daga, anggan Funbalugu sas Banwa igsalag yangay. Ay nus nga setaw am yud nasalagan
         ste swa daga, anggan Funbalugu sas Banwa di yangay kasalag.
         20 Ay rodi Isus matvngvd nu gsalag sa At ngay tagadal te, laman dua gfoyung sa tibak
         taw te, Aw Fagtayukan.
         21 Siginan ginanya, Isus gfasigad nafaguna nafoyung sa At ngay tagadal te, Bandi ban
         lumo Akwa sas fulan Erusalem. Ay sanya ban nu maris Aw ngayuk mataka siginans Taw-Naseg
         at ngay magurang, ay at ngay taganyun daul, ay anggan at ngay tagfasaful. Ay e fate
         wa ban Angku. Ay sa bans fatuluk menit, gdog Kyangay gleleg.
         22 Ay Takata-Sik-Batu nataban Isus sat dayu ay igsalag Anya te, Yaya. Wo mkatanya, ku
         Fun. Funbalugu tuwa nangus At dumingding Emu, laman dua mdasug sa Emu takatanya.
         23 Ay Isus inbiling ay nalong sas Takata-Sik-Batu te, Lag ste o, kata way o Tagfansalag.
         O kata way o gsalag Angku. Anway am amatanganan kata way sik taw at amatanganan. Ay
         wa kata Funbalugu At amatanganan.
         24 Ay rodi Isus nafoyung sa At ngay tagadal te, Sik taw nu kaumsig nangalo Angku, ubuni
         tuwa at fakaumsigun mandi. Ani way fasani at salibagan kayu, ay aloi way Angku.
         25 Anway nus nga sinu fag taw nu kesug way at leleg katsi, maliam wa ban at leleg. Ay
         nus nga sinu at naanyun at leleg katsi, laman Aw At ke fanambagun Aw, kanya long ban
         e leleg tuwa faggugat.
         26 Tain, nu kin ban, sik taw at fanambagun, dewa nafabul at fagdaul daga at nanuranan,
         ay nu naliam way ngap ban at leleg. Ay dewas nga seyu seyu sik taw at nafon, dua ban
         mafafaleleg anya nu nkate wan.
         27 Anway Aw, Taw-At-Baguama, umdasug ban Aw stiye e fagmadaragangun aw siginan Ku Mama,
         fasfuan At ngay tagbukngan. Ay, Ginanya ban gfafoli Akyay ban sas fagayu taw nus nga
         se taw at nafagbulun.
         28 Ay matuyan iglong Ku ayu te, Am tiba at malindug ste katsi di am umkate dyap ngay
         nalag Angku, Taw-At-Baguama, nu kadasug Aw laman Nanmagurang-Ku-Ngay-Taw.

1 Ay sas faunumk menit Isus nataban Takata-Sik-Batu ay Santiagu ay anggan Uan, Santiagu
         at arian. Ay kayu way niya at naulul sa sik muyud ngabat yud e taw.
         2 Ay inbali wan Isus At bilug gina sit tibama buknga. Ay Isus At mata nu masulo katvngvd
         tam menit. Ay anggan At lanbung inlagsi katvngvd yangay sik famusuyan.
         3 Ay rodi tv insure yay ebi fag duwak taw at ngayan te, Ku-Unga ay Funbalugu-Tam-Taw-Yabi-At-Masine.
         Ay kanya igfamatuan sas Isus.
         4 Ay Takata-Sik-Batu nalong yay sas Isus te, Em Fun. Masine iste yangay ami. Ay nu
         masine sa Emu, nangawat akyay tuluk fagfanlanbungan. At sadi sa Emu. Ay at sadi sa
         Ku-Unga. Ay at sadi sas Funbalugu-Tam-Taw-Yabi-At-Masine.
         5 Ay gina Takata-Sik-Batu ge longan, rodi sik linyabu malagsi nalanbung sanya fag ngay
         taw. Ay e nae longan sanya ginan sad linyabu te, Kanya wan Ku fakesugun Ku Baguama.
         Ay guseganan Aw dawdaw Anya. Dungugani tuwa ro Anya.
         6 Ay ka fag tuluk tagadal, nu nadungug ka fag longan, inkagfu anway matvngvd dawdaw
         nu kalimu.
         7 Ay Isus inkakbang sa At tuluk tagadal, ay nafatayuk at daluap sa anya ay nalong anya
         te, Malindugi wan. Ay lag kalimu.
         8 Ay ka fag tuluk tagadal gina nalinggat, du e nalag ya at duwa. Isus way fagsadi.
         9 Ay kaduge Isus ay At tuluk tagadal iglo kadaga siginans muyud, Isus nalong anya te,
         Agi yap gfoyung sa tibak taw aro ay nalag. Yap ngay ban Aw, Taw-At-Baguama, gdog yay
         gleleg.
         10 Ay At tagadal fag tulu nainto sas Isus te, Nataw at masuad Taw-Naseg at ngay tagfasaful
         fagnalongun te, Ka fag taglong at ngayan Funbalugu-Tam-Taw-Yabi-At-Masine umdasug
         ban taguna.
         11 Ay Isus igbalus anya te, Matuyan ebi at longan te, Umdasug yay ban Funbalugu-Tam-Taw-Yabi-At-Masine,
         laman taguna nanfamasadan yay fagayu.
         12 Ay iglong Ku ayu te, Funbalugu-Tam-Taw-Yabi-At-Masine indasug wan. Ay kanya fag ngay
         taw dua natoglag te, Kanya wa mangaro. Ay ka fag ngay taw at fagbulun sa anya igfaning
         way mandi anya at fakaumsigun. Ay katanya yangay ban sa Angku, Taw-At-Baguama, umke
         faurianan Kyangay ban sanya ginan fag ngay taw.
         13 Ay rodi tv At ngay tagadal nasaful wan Isus At longan at masuad sas Uan Tagfasurung
         baliwa.
         14 Ay Isus ay At tuluk tagadal gdog yangay inful sa at ngay taw. Ay at sadi sik taw
         @anya ginan inkakbang sas Isus. Ay natudan ay get Anya te,
         15 Ku Fun, ku Fun. Afanyui ku baguama. Anway kanya igfadfarangan way ay gadailan dawdaw.
         Ay ngayu ginan nu kasugba sasad afuy ay anggan nu katong sasad safa.
         16 Ay nataban kyama anya sa Am ngay tagadal. Ay kanya mangaro dia mafafiya.
         17 Ay Isus nabalus te, E, go katanya. Anway te, am katsi fag ngay taw at yud way am
         kafandiug ay manga at yud way am mamatanganan. Seduge ya ban nu gufud Aw ayu. Ay seduge
         ya ban nu gfanya Aw ayu nu an am kafandiug. Tabani wa ka fag baguama sa Angku.
         18 Ay matvngvd Isus nu gsalag ka fag mafurat fag falad. Ay rodi ka fag mafurat fag falad
         naubun wa anya. Ay ka fag baguama infiya tuwa rodi.
         19 Ay At ngay tagadal nangakbang sas Isus sat dayu, ay nanginto Anya te, Taw way manga
         aro em fagyudun mafaayiyan ka fag mafurat fag falad.
         20 Ay Isus nabalus anya te, Teway mafanalo way ay fakafandiugun. Ay matuyan iglong Aw
         sa ayu te, Ay fakafandiugun dewa kadaul sik rigrig lunga, nu lumong wam sa sik muyud
         te, Alini wan sanya ginan. Ay kanya maning wa fiya ay longan. Ay mafafabul am nus
         nge wain.
         22 Ay kaduge At ngay tagadal maful sis talun Balulangan, Isus nalong anya te, Aw, Taw-At-Baguama,
         e tumaban ban Angku sa sik ngay taw laman tumed wa fiya Angku.
         23 Ay anggan igfate ban Angku. Ay nu mkate Akwan, sis fatuluk menit gdog Kyay gleleg.
         Ay At ngay tagadal nu nadungug katanya, kabalu dawdaw.
         24 Ay Isus ay At ngay tagadal indasug sas Takafanyu-At-Fulan. Ay sanya sik ngay tagbul
         siginans taw sik famanyun sas Tagbvt-Fag-Bale-Funbalugu. Ay ka fag ngay tagbul nangakbang
         sas Takata-Sik-Batu ay nanginto te, Go ay Takamoyung At ugali mon tuwa ro at famanyun
         sas Tagbvt-Fag-Bale-Funbalugu.
         25 Ay Takata-Sik-Batu nabalus te, Kin tuwa long. Katanya tuwa At ugali. Ay Takata-Sik-Batu
         nu ndasug wa sas bale, Isus nainto anya mafali te, Simun, go daginan nu gfasad o,
         at ngay fun ste swa daga at fagbulan fag ngay anyun. Go siginan ka fag fun at ngay
         taw. Ay go siginan tibak talun at taw, ka fag fun nababoan ebia taw.
         26 Ay Takata-Sik-Batu nabalus te, Kin, siginan wa fiya at nababoan ebi fag ngay taw.
         Ay Isus nalong te, Nu katanya, ka fag fun at taw lag gfon at famanyun. Go kin.
         27 Ay dewa katanya, laman at ngay taw di kalimata antam, loi wan sas tigyangan lino
         ay fatagbungi am fangbis. Ay at taguna fag uyang am nafabul, suangi at bibig ay sanya
         ginan lumag ro o sik salafi. Ay buli ay foni sas tagbul famanyun. Ay kanya wan Ku
         famanyun ay anggan am famanyun.

1 Ay ginanya At ngay tagadal nangakbang sas Isus ay ginto Anya te, Sinu ban tiba tungud
         sas Funbalugu-At-Fagmagurangan-Taw.
         2 Ay Isus nagewan sa Anya sik sisian sirut ay nafalindug si At ngay tagadal buknga.
         3 Ay Isus nabalus te, Matuyan iglong Aw sa ayu te, Nu dway am umbiling ay gfasaman
         ay ugali laman kumata am sik ngay sisian sirut, dua ban am umful sas Funbalugu-At-Fagmagurangan-Taw.
         4 Nus nga sinu at fababaun anya laman kumata tuwa tuy fag sisian sirut, kanya long
         ban tiba tungud sas Funbalugu-At-Fagmagurangan-Taw.
         5 Ay sik taw nu nafasakbo tuwa sik sisian sirut, anway kanya igseg Angku, ay kata wa
         nu nafasakbo Angku.
         6 Ay nus nga sinu fag taw tagfe asalanan sa sik sisian sirut takafandiug sa Angku,
         at masine nu e siuk sa sik faglisgisan batu daul sa ka fag tagfe asalanan at liug.
         Ay e mukas anya sasad lino ngabasad. Laman umkate wan.
         7 E nanfauri ban ste swa daga fag ngay taw anway e ngay tagfe asalanan wayay. Kin wa
         fiya, umdasug wa ban fiya tagfe asalanan. Ay e nanfauri yangay ban dawdaw sanya fag
         tagfe asalanan.
         8 Ay am daluap at sadi ay ate am darafa at sadi, nu gfe asalanan way emu, lifungi wan
         ay ukasi wan. Anway amasine yap nu mdasug tuwa ban o sas leleg at yud katabu, dewa
         yud o e daluap at sadi ay ate yud o e darafa at sadi. Ay at yud masine nu e mukas
         way emu sas afuy at yud kalayung, nu fagduwa yay am daluap ay am darafa.
         9 Ay am mata at sadi nu gfe asalanan way emu, guladi wan ay ukasi wan. Anway amasine
         yap nu mdasug tuwa ban o sas leleg at yud katabu, dewa yud o e mata at sadi. Ay at
         yud masine nu e mukas way emu sas Lino-Afuy, nu fagduwa way am mata.
         10 Amatangani. Laman dangay kalimata dewa sik sisian sirut. Anway nalong Aw sa ayu te,
         Ste fag ngay sisian e ngay tagbukngan tuwa sas Banwa. Ay ka fag tagbukngan glag tuwa
         Ku Mama At mata sas Banwa.
         12 Ay go tain nu gfasad am. Sik taw e 100 balan. Ay nu naliam wa at sadi. Go naubun
         yay manga at 99k balan sanya sas muyud. Ay nalo yay laman nansarap yay at sadi at
         naliam. Go kin.
         13 Ay nu nalag wan, at matuyan iglong Kwa ayu te, Kanya nu guseganan nu nalag at naliam,
         glabi yap nu guseganan sa tiba at yud naliam.
         14 Anway katanya tuwa ay Tama sas Banwa At fakaumsigun. Katanya yangay fiya fiya te,
         dangai e maliam tuy fag ngay sisian sirut nus di sadi.
         15 Ay fadugsay nu e asalanan sa emu, nanfamatuani way ngap fiya fiya anya sesadi. Ay
         kanya nu kaumsig tuwa am longan, nanfaguesan yangay ban am sa ay sadi kata ebia taw.
         16 Ay roro mangaro ka fag fadugsay nu dway gdungugan am longan, tabani yap fiya sadi
         yak taw, ay ate duwak taw, at nangakbang sa ka fag fadugsay. Laman nanfatuyan am ay
         longan siginans duwak taw, ate tuluk taw.
         17 Ay sanya sigon nu dyay gdungugan sa am ngay fadugsay sigon at longan, nanfoyungi
         wa long sa at maful Funbalugu At ngay taw. Ay sanya sigon nu dyay gafaningun sa at
         ngay taw, tapi wa long ka fag fadugsay te, kanya kata way at Yud-Naseg-Fag-Taw ay
         anggan kata way at tagbul sik famanyun sat fun.
         18 Ay matuyan iglong Kua ayu te, Nus nga setaw ay nasalagan ste swa daga, anggan Funbalugu
         sas Banwa igsalag yangay. Ay nus nga setaw ay yud nasalagan ste swa daga, anggan Funbalugu
         sas Banwa di yangay kasalag.
         19 Ay iglong Akyangay ayu te, Duwak taw ste swa daga nu gdiuganan tuwa get sa Ku Mama,
         Ku Mama sas Banwa nafon ban anya at fagetun.
         20 Anway nus nga nday at maful fag duwak taw, ate tuluk taw, sanya nu antuwa gseg Angku,
         sanya Kyangay sit buknga.
         21 Ay Takata-Sik-Batu inkakbang sas Isus ay nainto Anya te, Em Fun, go seyu ginan ku
         iba nu e asalanan sa angku. Go fitu ginan, laman fagayu ginan nafaliam aktuwa.
         22 Ay Isus nabalus anya te, Ku famalus emu bundi fitu ginan. Ku famalus an tuwa 77 ginan
         o gfaliam am iba at asalanan sa emu.
         23 Ay anway katanya, Funbalugu-Nu-Gmagurang-Taw kata yangay sik fun nu kaumsig at ngay
         fanuguan nu gfasali sa anya at ngay bedan.
         24 Ay ka fag fun gina nafasigad natap sik ngay taw bedan, e nataban sa anya at ke bedan
         fag fanuguan 1000 fisu.
         25 Ay ka fag fanuguan dua mafasali takayu niya fag salafi sa at fun. Katanya way ay,
         at fun nasugu tiba te, Tedi wa daw ka fag taw, ay anggan at mangena ay anggan at ngay
         sisian ay anggan at nanuranan fagayu. Ay tabani wa sa sik taw takaumsig gagbilug anya.
         Laman at tagagbilug ban anya gfesali ban sa angku, laman umtabu ka fag fanuguan at
         bedan.
         26 Ay kanya fag fanuguan namalub ay igseg, ay nalong sa at fun te, Fanyai yap te, go
         ban da kua fafasali fagayu ku bedan sa emu.
         27 Ay at fun kafanyu yay at fanuguan ay nafalfas yay ka fag talanan ay nafaliam wan
         at bedan fagayu.
         28 Ay aro taw fag fanuguan nalo wan ay nalag at sadi at ufud fag fanuguan at ke bedan
         ebia taw sa anya, 100 fisu. Ay at taguna fag fanuguan nated at ufud fag fanuguan si
         at liug ay nalong anya te, Katsii wan fasalii wa sa angku am bedan fagayu.
         29 Ay at ke bedan fag fanuguan nananget te, Fanyai yap. Labon fafasali akyay manga fagayu
         sa emu bandi.
         30 Ay at taguna fag fanuguan dua kafanya. Ay taguna nafasungsung wa ngap at tusama,
         ay dia ban gfalfas yap ngay ban fafasali at bedan fagayu sa anya.
         31 Ay at ufud fag ngay fanuguan nu nalag at taguna fag fanuguan at fagbulun, gamatangan
         dawdaw te, Taw fakatanyaun at fagbulun. Ay kanya nalo wan ay nanfoyung yay fagayu
         at nalag sa at fun.
         32 Ay ka fag fun nafakbang wa fiya sa anya ka fag fanuguan ay nabaya anya te, Mauri
         way o fag fanuguan. Madyay aw nafaliam aktuwa am bedan sa angku anway ebi naugat wo
         nu glong o angku.
         33 Ay at masine nu kafanyu tuwo am ufud kata nu kafanyu aw emu. Go kin.
         34 Ay ka fag fun indotama dawdaw sa anya. Ay e nataban ka fag fanuguan sat tagfauri.
         Yap ngay ban fafasali at bedan fagayu sa anya.
         35 Ay katanya yangay Ku Mama sas Banwa At fagbulun sa ayu nu dway am naliam fiya fiya
         ay fadugsay at asalanan sa ayu.

1 Ay Isus nu ntabu wa nu gfoyung, nalo wan siginans talun Balulangan ay indasug sa
         sik afud talun Naseg sas dife safa Mababaun.
         2 Ay sik ngay taw ayuwayu naguyan Anya. Ay Isus nafafiya at ke dailan sanya.
         3 Ay tibak Taw-Tagfalayun nangakbang sas Isus ay nanfaskud Anya te, Go sik mangama
         nu naubun at mangena dewas nga setaw at fanlonganan, go katanya gfaning manga sa Ku-Unga
         At-Longan.
         4 Ay Isus nabalus anya te, Go sangay yam e tapan te, Ebi Funbalugu At fagnaawatun taw
         siginan ngays fagsigadan, naawat wa ama ay ina.
         5 Ay Kanya ebi nalong wa te, Anway Ku fagnaawatun ama ay ina, sik mangama mubun ban
         at tama ay at tina ay umkalo nanfaudgufudan tuwa sat mangena. Ay kanya fag duwa insadi
         wan.
         6 Ay nu katanya, bunwa duwa, sadi wadi. Ay nus nga sinu Funbalugu At nafasadi fag taw,
         lag ban e nanfasadsamanan anya.
         7 Ay ka fag ngay Taw-Tagfalayun nabalus sas Isus te, Nu katanya, taw ro ngani ebi Ku-Unga
         fagnalongun te, Nu gaubunun wo am mangena, e foni ngay anya sik famasaful te, Katsi
         naubun kwan. Ay rodi nafalo wa anya.
         8 Ay Isus nalong anya te, Anway at katvngvdan wa nu gfatalfiun am si ay fasadan, Ku-Unga
         fagnafabayanun ayu te, nus nga se taw wam. Anway dua katanya ebi taguna.
         9 Ay nalong Akyangay sa ayu te, Nus nga sinu at naubun at mangena, ay laman at mangena
         di kamayun, at mangama way takamayun nu ndaduwa way sa tibak mangena.
         10 Ay Isus At ngay tagadal nalong sa Anya te, Ay nu katvngvd wa ngap anya, masine sik
         taw sesadiani way anggan bandi.
         11 Ay Isus nalong sa At ngay tagadal te, Tibak taw dua gadunguganun ka fag longan. Kayu
         way Funbalugu At nafaamatanganan anya, kayu way niya at tagadunguganun.
         12 Ngayu at fanlonganan sik taw at fagyudun kadaduwa. Tibak mangama dua gatsaun sik
         mangena, anway katanya wan siginan ngay alay. Ay nu tiba mak mangama at fagyudun kadaduwa,
         anway e naluasan anya. Ay nu tiba mak mangama fagyudun kadaduwa, laman ban Funbalugu-At-Fagmagurangan-Taw
         e fanambagun. Nus nga sinu tagadunguganun, dungugani tuwa.
         13 Ay rodi e nataban sik ngay sisian sirut sas Isus, laman Isus nanfatayuk At daluap
         sa anya gina gdarangin. Ay Isus At ngay tagadal nasalag at tagtaban ka fag ngay sisian.
         14 Ay Isus igbaya sat ngay tagadal te, Fabayani wan ka fag ngay sisian. Ay lag gsalag
         anya nu kakbang sa Angku. Anway Funbalugu-At-Fagmagurangan-Taw kata yangay ka fag
         ngay sisian.
         15 Ay Isus nu nafatayuk wa At daluap sanya fag ngay sisian, rodi Isus nalo wan sanya
         ginan.
         16 Ay bandi sik baguama nangakbang sas Isus ay ginto Anya te, Ku masine fag Takamoyung,
         tain manga ban ku fagbulun at masine laman e leleg aktuwa ban at yud katabu.
         17 Ay Isus nabalus anya te, Taw ro at masuad am fagnangintoun Angku sa baliwa at masine.
         Sadi way At masine. Nu kaumsig o gleleg faggugat, faningi At-Longan.
         18 Ay ka fag baguama nainto yangay te, Nataw ngani ka fag longan ku fagnanfaningun ban.
         Ay Isus nabalus anya te, Lag o gfate taw. Ay lag o kamayun. Ay lag o kamul. Ay lag
         o kamuagan nu gfoyung o sa am iba tibak taw at fagbulun.
         19 Ay o esugi tuwa am mama ay am mina. Ay o esugi tuwa am iba katvngvd nu kesug o emu.
         20 Ay ka fag baguama nabalus sas Isus te, Nafaning kua gugat kayu niya am longan fagayu.
         Ay nataw yangay sangay at tiba.
         21 Ay Isus nabalus yangay anya te, Nu kaumsig o te laman Funbalugu kaumsig am ugali
         fagayu, loi wan, ay fesalii am nanuranan fagayu. Ay foni am nafabul sasa ngay taw
         at yud e kwa. Ay e fagmabalanun yangay o sas Banwa. Ay katsi gewan. Aloi wa Angku.
         22 Ay ka fag baguama nu nadungug Isus At longan, nalo wan mabaluanan way aba. Anway
         mabalan dawdaw ay kesug way.
         23 Ay Isus nalong sa At ngay tagadal te, Matuyan iglong Aw sa ayu te, Mataka ban dawdaw
         sik mabalan fag taw nu kaful sas Funbalugu-At-Fagmagurangan-Taw.
         24 Ay iglong Akyangay sa ayu te, Mataka sik idu mabugsul guyuy nu gsulun sa sik fansulbung
         at sulung. Ay amataka yap kanya sik mabalan fag taw nu kaful sas Funbalugu-At-Fagmagurangan-Taw.
         25 Ay At ngay tagadal namatanganan dawdaw nu nadungug Isus At longan. Ay nalong sas
         Isus te, Ay nu katvngvd wa anya Am longan, sinu ban at kumbalabag.
         26 Ay Isus nalinggat sa At ngay tagadal fagayu ay nalong anya te, Nu sik taw way, dua
         mafafabul. Ay roro Funbalugu mafafabul yay fagayu.
         27 Ay rodi Takata-Sik-Batu nalong sas Isus te, Ami, naubun wami fagayu ay nangalo wami
         Emu. Ay tain ban emi em fanambagun.
         28 Ay Isus nalong sa At ngay tagadal te, Matuyan iglong Aw sa ayu te, Am wan at nangalo
         Angku. Ay gina ban nafabagu fagayu, ay gina ban Aw, Taw-At-Baguama, malunggung sa
         Ku masine fag faglunggungan daul, anggan ban am sigon umlunggung yangay ban am sa
         12k faglunggungan daul. Ay sumarap yangay ban am Taw-Tagagbuan at 12k fulan taw at
         fagbulun te, Go masine ay go mauri.
         29 Ay nus nga sinu fag taw at naubun at bale. Ay at ngay fadugsay. Ay at tama. Ay at
         tina. Ay at ngay sisian. Ay at gamasun. Laman e fanambagun Aw. Takatanya fag taw katsi
         fag ngay menit fafabul ban sik 100 ginan, nus nga seyu wa at naubun. Ay bandi e leleg
         tuwa ban at yud katabu.
         30 Ay at tiba tungud fag taw, kanya ban tiba daga. Ay at tiba daga fag taw, kanya ban
         tiba tungud.
         
            

         
      
   
      
         20
1 Funbalugu-Nu-Gmagurang-Taw kata yangay sa sik tagbilug tanuman uwat. At tagbilug
         masurip nu nalo, laman nansarap sik ngay tagfalu anya.
         2 Ay tagbilug ay at ngay tagfalu nadiuganan te, kayu niya at malayun nu gfe sali sik
         menit. Ay kanya nasugu at ngay tagfalu sa at tanuman uwat.
         3 Ay at kadugayan nu gfangiklugan wa manuk, at tagbilug nalaklo yangay ay nalag tibak
         taw at maayayagan yud e fagbulun, sanya sas fulan at faglanuan.
         4 Ay at tagbilug nalong anya te, Ay am sigon, loi wan nanfagbuluni wa sa ku tanuman
         uwat. Ay ginanya ban nanfon kwa ban sa ayu ku fansali at matuyan. Ay ka fag ngay tagfalu
         nalo wa fiya sa at tanuman uwat.
         5 Ay at kadugayan nu maturuk wa at menit, ay anggan nut siwas fanmatawanan at kadugayan
         at kabatan, at tagbilug nalaklo yangay laman nansarap yay fiya tagfalu anya at tiba
         kata aro taw fag tagfalu anya.
         6 Ay at kadugayan nut siwas fasudan mata at menit, at tagbilug nalaklo yangay fiya
         ay nalag sik ngay taw nu malindug sisad faglanuan. Ay ka fag tagbilug nalong anya
         te, Taw ro ay fagayayagun kabak menit fangulan sai way ay fagbulun ebi ginan.
         7 Ay ka fag ngay taw nabalus anya te, Anway du ami e fagfaluun. Ay tagbilug nalong
         te, Ay kin nu katanya. Ate, loi yap ay nanfagbuluni yap sa ku tanuman uwat.
         8 Ay nu kasarure wa at menit, ka fag tagbilug nalong sa at tagtanud te, Fastei at tagfalu
         angku ebi ginan fagayu, ay salii wa sa at nalufuyan. Taguna nu gsali o, sa taguyani
         fag fulan taw at nananfagbulun sa ku tanuman uwat. Ay anggan sa taguna fag fulan taw
         at nananfagbulun sa ku tanuman uwat.
         9 Ay at ngay kindasug fag fulan taw gina sis fasudan mata at menit inkakbang. Ay ka
         fag tagtanud at fon anya kayu at malayun at fansali sik menit.
         10 Ay at taguna at kindasug fag fulan taw nu gfasad, ayu yap ro nangus at nafon emi.
         Ay roro at nafon anya kayu way at malayun at fansali sik menit.
         11 Ay ka fag fulan taw dua masine at ngay longan sa tagbilug gina nabul at nalufuyan.
         12 Anway at longan sa tagbilug te, At kindasug taguyan fag fulan taw sik gadugayun way
         sirut nu gfagbulun. Ay ami nu gfagbulun ami, fagngaba tuwa dawk menit dewa dawdaw
         masugba. Ay nafasudan way o sa emi anggan anya at nalufuyan.
         13 Ay at tagbilug nabalus anya te, Sama, nu gfasad aw, kua gfanlamangan sa emu. Kayu
         way niya tam fatuyanan. Go kin.
         14 Kanya ku fansali buli wan. Kayu wa fiya anya. Ay loi wan. Anway gfasudan akway nu
         gsali aw sa taguyan fag fulan taw ay anggan sa ayu.
         15 Anway ku e asalanan dewa aw mandi gfaning ku fasadan. Anway aw wan at tagbilug. Go
         kin. Go kadotama o sa am amatanganan anway nafasudan kwayay nu gfon aw sa ayu ay sa
         ay iba.
         16 Ay Isus nafamut yay At longan te, Nu katanya, at tiba daga katsi, kanya ban tiba
         tungud. Ay at tiba tungud katsi, kanya ban tiba daga.
         17 Ay Isus nu galoun wa sas Erusalem, nataban wa At 12k tagadal sat dayu. Ay kaduge
         glo, Isus iglong anya te,
         18 Katsi sa watams Erusalem. Ay sanya ban e moyung ban Angku, Taw-At-Baguama, sas Taw-Naseg
         at ngay taganyun daul ay at ngay tagfasaful. Ay ka fag ngay taw wa ban at fataban
         ban Angku te, laman nanfate wa anya.
         19 Ay e tumaban yangay ban Angku sa at ngay Yud-Naseg-Fag-Taw. Ay kanya wa ban fag ngay
         taw at malingun Angku. Ay at malang Angku. Ay anggan at tumuktuk ban Angku sas salibagan
         kayu. Ay dewa katanya, sas fatuluk menit gdog Kyay gleleg.
         20 Ay duwak baguama at tina nangakbang sas Isus ay gtaban at unga. Ay ka fag duwak baguama
         at tama at ngayan Funbalugu-Nafon. Ay at tina naarungan sas Isus anway e fagetun sa
         Anya.
         21 Ay Isus ginto anya te, Nataw am fagetun. Ay ka fag mangena nabalus sas Isus te, Oi
         tuwa at ke longan laman sa Am-Fagmagurangan-Ban-Taw ay falunggungi ban tuy ku baguama
         fag duwa, fasumbaliani Emu.
         22 Ay Isus nalong yangay sa ka fag dugsay te, Yaya. Wam gsaful ay fagetun at masuad.
         Go sangay mafainum ban am siginan Ku faginuman fag taya. Ay ka fag dugsay nabalus
         Anya te, Kin. Mafainum wami fiya.
         23 Ay Isus nalong yangay fiya anya te, E kin. Minum ban am siginan Ku faginuman fag
         taya. Ay roro nus nga sinu ban at kumlunggung sumbalian Angku, bundi Aw At nalong.
         Ku Mama tuwa At ke fasadan at kumlunggung sanya.
         24 Ay At 10k tagadal nu nadungug katanya, indotama sa ka fag dugsay.
         25 Ay Isus nafaful yay At ngay tagadal sa Anya ay nalong anya te, Nasaful wam sat Yud-Naseg-Fag-Taw
         at fun, matvngvd dawdaw nu gsugu. Ay anggan tiba daga fag fun nu gsugu matvngvd yangay.
         26 Ay roro di katanya sa ayu. Anway baliwa te, nus nga sinu am takaumsig nanmagurang
         ban, kanya katsi katai ay tagtarabang.
         27 Ay nus nga sinu am takaumsig at tiba tungud ban, kanya katsi katai way ay fanuguan.
         28 Katanya Kyangay Aw, Taw-At-Baguama. Ku fagindasugun bundi te, Ku iba nantarabang
         Angku. Ku fagindasugun an tuwa te, laman nantarabang Aw at ngay taw. Ay nanfon Aw
         Ku leleg, laman Ku naatean nabalabag at ngay taw siginans faurianan.
         29 Ay gina Isus ay At ngay tagadal nalo siginans fulan Bangluan, sik ngay taw ayuwayu
         nangalo Anya.
         30 Ay sanya duwak taw yud glag malunggung sas day dalan. Ay ka fag duwama nu nadungug
         te, Isus galangfeun, kanya nauro te, Em Fun, em Fun. Afanyui yap emi, O fun Fakafanyuun-At-Kadagdagan.
         31 Ay sanya fag ngay taw matvngvd nu gsalag ka fag duwama laman maragangan way. Ay fangkabat
         glabi yay aro taw nu guro te, Em Fun, em Fun. Afanyui yap emi, O fun Fakafanyuun-At-Kadagdagan.
         32 Ay rodi Isus intuas nu glo, ay nainto sa ka fag duwama te, Tain ay fakaumsigun Ku
         fagbulun ro sa ayu.
         33 Ay ka fag duwama nabalus sas Isus te, Em Fun, kaumsig ami nangus nu gfafiya O em
         mata laman glag tuwa ami.
         34 Ay anway Isus kafanyu ka fag duwama ay nafatayuk at sumyu sa at mata. Ay rodi ka
         fag duwama glag wa fiya ay nangalo wa Isus.

1 Ay Isus ay At ngay tagadal indasug sas fulan Kayu-Buadan-Ya-Ntaba ay sas Muyud-Tagakayuun-Ulibu,
         makbang way sas Erusalem. Ay Isus nasugu At tagadal at duwa.
         2 Ay nalong sat duwama te, Nanlagi sanya am dayu fag fulan. Ay nu mdasug am sanya,
         rodi lumag ro am sik asnu masiukan ay e riangan ay masiukan yangay. Ay luasi wan at
         rabingan. Ay tabani stiye sa Angku.
         3 Ay gina am gluas, sik taw nu gsalag wa ayu, longi anya te, Tam Fun kaumsig yay katsi.
         Ay kin, rodi ka fag tagsalag nafataban wa fiya sa Angku ka fag duwak balan.
         4 Ay katanya wa fiya at kinsure, laman ingurungan Funbalugu At taglong ebi at naguna
         nafoyung te,
         5 Longi wa sas fulan Malanggangan at ngay taw te, Amatangani tuwa tuy fag longan. Gadasugun
         wa sa ayu ay Fun. Kanya malukme tuwa, Ay igsakay sa sik asnu riangan.
         6 Ay At tagadal at duwa nalo wan igfaning Isus At longan.
         7 Ay kanya nataban sanya at asnu ay anggan at riangan. Ay kanya nasagmak at ngay lanbung
         sa tungud balan guyuy. Ay Isus malunggung sanya.
         8 Ay tibak taw fanagmak sasa ngaba dalan at ngay lanbung wan. Ay tiba at fanagmak nauba
         falungfung kayu.
         9 Ay at ngay taw, dewa at naguna Isus ay dewa tagaguyanan, gfanguruan te, Gseg watam
         fun Fakafanyuun-At-Kadagdagan takadasug. Masine tuwa Kanya At fagindasugun At fagmadaragangun
         siginan was Funbalugu. Gseg watam Kanya tagsiginans Banwa.
         10 Ay Isus gina bagu kadasug sas fulan Erusalem, fagayu at taw sanya glinggat dawdaw
         ay gidgintoan te, Sinu siring ro Kanya fag Taw.
         11 Ay at tibak taw nabalus te, Kanya Isus, ka fag taglong siginans fulan Nasaret sas
         talun Balulangan.
         12 Ay Isus nasakbo sas Tagbvt-Fag-Bale-Funbalugu ay naayiyan fagayu at tagfesali ay
         fagayu at nansali sas Funbalugu bale. Ay Isus nafalub at ngay tagfabangsi salafi at
         fagsandigan. Ay at ngay tagfesali linatad at faglunggungan.
         13 Ay Isus nalong sat ngay taw te, At-Rirukan nalong wa te, E nafangayan wa Ku Bale
         sik Bale-Daranginan. Ay yaya, roro mangaro Ku bale nafasik luib way am, fakamulan.
         14 Ay at ngay yud glag ay at ngay yud malo nangakbang sas Isus sas Tagbvt-Fag-Bale-Funbalugu.
         Ay Isus nafafiya anya.
         15 Ay Taw-Naseg at ngay taganyun daul ay at ngay tagfasaful nalag Isus At madaragang
         fag fagbulun. Ay kanya nadungug sik ngay sisian sas Tagbvt-Fag-Bale-Funbalugu nu guro
         te, Gseg watam fun Fakafanyuun-At-Kadagdagan. Ay kanya fag ngay Taw-Naseg kalimata
         way dawdaw.
         16 Ay nainto sas Isus te, Go du Wo nadungug ka fag ngay sisian at longan. Ay Isus nabalus
         te, Muag. Nadungug Kwan. Ay am, go du am natap te, Sik ngay sisian Ay sik ngay tagsusu
         Tagseg fiya fiya Emu. Fakatanyaun ay, nafamasadan Wo tagseg Emu.
         17 Ay Isus nalo wan sanya ginan fag ngay taw akbang ay anggan siginans fulan Erusalem.
         Ay ndasug sas fulan At-Yud-E-Kwa ay gtiug yay sanya.
         18 Ay balabag di, gina Isus noli sas fulan Erusalem, kalunus wan.
         19 Ay Kanya nalag sik kayu takamuadan sit day dalan, ay nangakbang yama. Roro manlag
         di du e buadan, at don wadi. Ay Isus nalong sa ka fag kayu te, Lag ban gbuadan faggugat.
         Ay rodi ka fag kayu nyango wan.
         20 Ay At ngay tagadal nu nalag, nadulawan te, Taw ro at faginyangoun daw.
         21 Ay Isus nabalus anya te, Matuyan iglong Aw sa ayu te, Nu kafandiug tuwam, ay nu gdi
         am gadayuan sa ay amatanganan, anggan ban ayu ay fagbulun mafakata yangay am aro Ku
         fagbulun sa ka fag kayu. Ay e glabi yay kanya. Nu lumong ban am snay fag bugsul te,
         E falin emu ay e mukas emu sasad dagat, maning wa fiya ay longan.
         22 Ay nus nge wain ay fagetun gina am gdarangin, nu e fakafandiugun tuwa am, fafabul
         yangay ban am.
         23 Ay Isus nu ndasug sas Tagbvt-Fag-Bale-Funbalugu, Taw-Naseg at ngay taganyun daul
         ay at ngay magurang nangakbang sa Anya gina Isus igfoyung. Ay kanya ginto sas Isus
         te, Sinu at nasugu Emu te, nanfagbulun O katanya. Ay anggan daginan sangay am fagmadaragangun.
         24 Ay Isus nabalus anya te, Anggan Aw, e fagintoun Akyangay sa ayu. Ay nu nabalus tuwa
         ro am Ku fagintoun, anggan Aw, igbalus Akyangay ayu te, Kanya At nasugu Angku Ku fagmafafagbulunun
         katanya.
         25 Ay kata tuy Ku fagintoun ayu. Go daginan Uan Tagfasurung at fagmadaragangun at fagsurungun
         taw. Go siginans Banwa. Ay go siginans Taw. Ay kanya fag ngay taginto gsulitanan yay
         gadayuan sit dayu te, Nu lumong maro tam te, Siginans Banwa, Kanya malus ro antam
         te, Ay taw madyay ay fagyudun gafanud sas Uan at longan.
         26 Ay nu lumong maro tam te, Siginans Taw, kalimu way tam at ngay taw te, manlimata
         ban antam. Anway at ngay taw gafanud te, Uan sik taglong siginans Funbalugu.
         27 Anway katanya at ngay taginto nabukngan ay nabalus Isus te, Yaya, du ami nasaful
         te, go daginan. Ay Isus nalong yangay te, Ay kin. Anggan Aw. Da Kua gfoyung ayu te,
         Kanya At nasugu Angku Ku fagmafafagbulunun katanya.
         28 Ay go tain nu gfasad am. E sik taw at unga duwak ama. Ay kanya nalong sa at kaka
         te, Loi wan sa tam tanuman uwat ay fagbuluni way sanya.
         29 Ay at kaka nabalus te, Kin, ku mama. Ay dewa nalong te, Kin. Yaya roro dua nat sanya.
         30 Ay at tama nangakbang yay fiya sa at arian, ay gsud yay at longan. Ay at arian nabalus
         te, Sek aw. Da kua sanya. Ay dewa nalong te, Da kua sanya, roro namatangan yay te,
         Dewa siring aw glo kyay, anway dua masine ku longan aro.
         31 Inday kanya fag dugsay tagfaning at tama at longan. Ay at ngay taw nabalus te, At
         arian. Ay Isus nalong yangay anya te, Matuyan iglong Aw ayu te, At ngay tagbul sik
         famanyun sat fun ay at ngay fakamayunan fag mangena gumuna yay ayu nu mful sas Funbalugu-At-Fagmagurangan-Taw.
         32 Madyay ebi Uan Tagfasurung indasug wa sa ayu, laman nafoyung wa ayu te, Katanyai
         tuwa ay fagbulun at masine. Ay roro du am gafanud sa anya. Ay roro at ngay tagbul
         sik famanyun sat fun ay at ngay fakamayunan fag mangena ngap gafanud tuwa anya. Ay
         dewa am nalag ka fag ngay taw tagafanud sas Uan, am du am gfasaman ay amatanganan
         ay du am gafanud sa anya.
         33 Isus nalong yangay te, Sadi ya ku fafaskudanan. At tagbilug daga natanum sik ngay
         uwat sa at gamasun. Ay anggan naalad at natanum. Ay kanya naali sasad daga at fagturisan
         buadan. Ay anggan naawat sik bale ngabat, at fagbantayan. Ay kanya nafatanud at tanuman
         uwat sa sik ngay tagtanud. Ay at tagbilug nalo wan sa sik talun ngayayu.
         34 Ay nu makbang wan nu gabulun at buadan, at tagbilug nasugu tiba at fanuguan sa at
         ngay tagtanud at tanuman uwat laman nanbul si tagbilug fag afud uwat buadan.
         35 Ay at ngay tagtanud nayukfu ka fag ngay fanuguan. Ay at sadi nafalang. Ay at sadi
         nafate wan. Ay at sadi nafalang anya batu.
         36 Ay at tagbilug gdog yay nasugu tiba yak fanuguan, ayu yap aro taguna. Ay gsud yay
         at ngay tagtanud at fagbulun anggan sat fadogan fag ngay fanuguan.
         37 Ay at fakatabuan, at tagbilug nasugu wa at baguama te, nu ndain ku ngay tagtanud
         sumeg yay ku baguama.
         38 Ay roro at ngay tagtanud nu nalag wa at baguama, igsulitanan yay sat dayu te, Labon
         ban at baguama nangagbilug yay at tama at daga. Gewan. Nanfate watam anya. Laman antami
         wa ban at daga.
         39 Ay katanya wayay. Kanya nated ka fag baguama ay naurug ay naukas siginan at tuwa
         tanuman uwat. Ay nafate wa daw anya.
         40 Ay nu katanya, at tagbilug nu ndasug, tain at fagbulun sanya fag ngay tagtanud.
         41 Ay at ngay Taw-Naseg at nadungug Isus At fafaskudanan, nabalus sas Isus te, At tagbilug
         igfate ban kanya fag ngay tagtanud at mauri. Ay nanfatanud yangay ban at tanuman sa
         tibak tagtanud. Laman nu e buadan yangay, mon ban sa anya sik afud.
         42 Ay Isus nalong anya te, Go di am natap At-Rirukan te, Dewa at ngay takawat bale kalimata
         Ka fag Batu at fangawat bale, Kanya tuwa fag Batu At tiba tungud at famatvngvd fagdaul
         at bale. Katanya wan tam Fun At fagbulun. Ay nu nalag tam, nasaful tam te, Madaragang
         wa fiya At fagbulun.
         43 Katanya way ngani Ku fagnalongun ayu te, Am ban dua ban am umful sas Funbalugu-At-Fagmagurangan-Taw.
         Tibak taw way ban tagfaning Funbalugu At fakaumsigun at kumful ban.
         44 Ay nus nga sinu at kumfalang sanya fag Batu at fangawat bale, kanya mangaramyukan
         wan. Ay nus nga sinu nu Ka fag Batu at fangawat way bale at malang anya, kanya fayamas
         wan.
         45 Ay Taw-Naseg at ngay taganyun daul ay at ngay Taw-Tagfalayun nu nadungug Isus At
         fafaskudanan, natuluyan te, sa wa siring emi baliwa At longan.
         46 Ay dewa kaumsig ganantedun Isus, kanya kalimu way sat ngay taw. Anway at ngay taw
         gayup te, Isus At sadi wa Funbalugu At taglong.

1 Ay Isus gdog yay nafoyung sanya fag ngay taw sik fafaskudanun te,
         2 Funbalugu-Nu-Gmagurang-Taw kata yangay sik fun nu gfamasadan sik yafun daul anway
         gafadaduwaun wa at baguama.
         3 Ay ka fag fun nasugu at ngay fanuguan, laman nanfat sanya ebia taw at nagewan fag
         ngay taw. Ay ka fag ngay taw dua mangaro kaumsig sa anya.
         4 Ay ka fag fun nasugu yangay tibak fanuguan te, Foyungi sa ebi ku nagewan fag ngay
         taw te, Katsi wan. Nafamasadan akwan ebi ku longan fag yafun. Nafilas akwan ku baka
         ay ku balan at mataba. Ay fagayu nafamasadan akwan. Adasugi wa sa ku fagfadaduwaan
         fag yafun.
         5 Ay kanya fag ngay taw dua gadunguganun at fun at fanuguan at longan. Ay Ka fag ngay
         taw igfaning way mandi at fasadan ay nalo wan. Ay at sadi sa wa at gamasun. Ay at
         sadi sat bale fagfesalian.
         6 Ay tiba nated ka fag fun at ngay fanuguan ay nafauri ayuwayu ay anggan wa nafate
         anya.
         7 Ay ka fag fun kadotama dawdaw, ay nasugu at tagbarangian laman nanfate kanya fag
         ngay tagfate tiba. Ay anggan way nalabe at fulan.
         8 Ay rodi ka fag fun nalong sa at ngay fanuguan te, Nafamasadan kwan ku longan fag
         yafun daul. Ay ebi ku nafatagak fag ngay taw roro mangaro dua masine katsi laman saturo
         an akyama nanfasakbo anya.
         9 Ay katsi loi wan sasa ngay dalan daul. Ay fagayu ay nalag fag taw sanya foyungi te,
         laman stumiye sa ku fagfadaduwaan fag yafun.
         10 Ay at ngay fanuguan nalo wa fiya sasa ngay dalan daul, ay gfaful fagayu at nalag
         fag taw, dewa mauri ay dewa masine fag taw. Ay katsi long inkapnu wan at taw at fagfadaduwaan
         fag bale.
         11 Ay kanya fag fun nasakbo sat fagfadaduwaan fag bale, laman nanlag at maful fag ngay
         taw. Ay manlag di sadik taw ye lanbung sas famadaduwa baliwa.
         12 Ay at fun nainto anya te, Sama, nataw way am fagyudun e lanbung sas famadaduwa baliwa
         dewa o nasakbo. Ay kanya fag ama dua mafabalus.
         13 Ay at fun nalong sa at ngay fanuguan te, Salodi wan ka fag ama at take ay at bitis.
         Ay ukasi wa sasad marum, sas faguywayan ban dawdaw ay anggan sas fagfaringgitan at
         bagang.
         14 Ay Isus nalong yangay te, Dewa ngayu at nagewan, sadsadian way at nafili.
         15 Ay Taw-Naseg at ngay Taw-Tagfalayun maful ay igsulitanan yay sit dayu te, Tain nu
         gfe asalanan tam ka fag Isus siginan At e longan.
         16 Ay ka fag ngay Taw-Tagfalayun nasugu at ngay tagadal gfasfuan at ngay tagseg sas
         fun Sik-Taw-Madaragang-At-Baguama-Sirut. Ay kanya nalong sas Isus te, Takamoyung,
         nasaful wami te, matuyan Am longan. Madyay nafoyung O Funbalugu At ugali, ay di O
         e nasalan. Ay du O e filian taw anway du O naseg sas taw at fagmadaragangun.
         17 Tain Emu Am amatanganan. Foyungi emi. Go manga sik taw nu nafon sik famanyun sas
         fun Sesar. Go katanya manga igfaning wa Ku-Unga At-Longan. Ay go yaya.
         18 Ay Isus nasaful wa te sik ngay tagfanluk wa fiya. Ay nalong sanya fag ngay Taw-Naseg
         te, Taw ro ay fagnanfaskudun Angku, am sik ngay tagfanluk way am fag taw.
         19 Foni Angku sik salafi laman ay famanyun. Ay kanya nafon wa fiya Anya sik salafi.
         20 Ay Isus igfalag te, Sinu at ke aninu ay at ke rirukan iste sis salafi.
         21 Ay ka fag ngay taw nabalus Anya te, fun Sesar. Ay Isus nalong anya te, Kin. Foni
         fun Sesar at nanuranan sas fun Sesar mandi. Ay foni Funbalugu At nanuranan sas Funbalugu
         mandi.
         22 Ay ka fag ngay Taw-Naseg nu nadungug Isus At famalus, nadulawan. Ay kanya naubun
         wa Isus ay nalo wan.
         23 Ay rodi ro at ngay Taw-Saduseu nangakbang sas Isus laman nanginto Anya. Ay Taw-Saduseu
         dan wa igfoyung te, Taw at kinkate dua ban gdog gleleg.
         24 Ay ka fag ngay Taw-Saduseu nanginto sas Isus te, Takamoyung, Ebi ebi Ku-Unga nafoyung
         te, Sik mangama nu nkate wan. Ay at sawad at mangena way, dia nke unga. At masine
         at kinkate at fadugsay fag mangama adaduwai yap sa ebia taw at fadugsay at mangena.
         Laman umke unga yay, bilang sa ebia taw at fadugsay at unga.
         25 Ay ebi fituk sisian sa em fulan, ay fagayu sik ngay ama. Ay at turungana indaduwa
         sa sik mangena, ay bandi inkate wan. Ay dua nke unga. Ay at arian indaduwa yay fiya
         sa at kaka mangena.
         26 Ay katanya yangay fiya anggan at fadogan at fadugsay. Ay inkate yangay ay dua nke
         unga. Ay anggan sas faufat fadugsay, ay anggan wa indasug sas fafituk fadugsay. Katanya
         wan fagayu.
         27 Ay at fakatabuan inkate wan anggan ka fag mangena.
         28 Ay go gina ban fagayu taw gdog yay gleleg, sinu ban at ke mangena. Anway ebia taw
         fagayu sisian nasugfunanan namangenan anya.
         29 Ay Isus nabalus anya te, Ay fagnasalanun at masuad te, Di am nasaful Funbalugu At-Rirukan.
         Ay manga di am nasaful Funbalugu At fagmadaragangun.
         30 Anway at ngay taw gina nadog gleleg, dua ban igdaduwa. Ay dua ban igfantaw sa at
         unga. Ginanya ban fagayu taw kata yangay Funbalugu At ngay tagbukngan sas Banwa.
         31 Ay sa baliwa taw nu gdog yay gleleg, go di am natap Funbalugu At longan sa ayu te,
         32 Aw wan Abrayam at Funbalugu. Ay Aw wan Kanya-At-Naasean at Funbalugu. Ay Aw wan Takamilug
         at Funbalugu. Ay dewa ka fag tuluk taw nkate wan ebi, kanya gdog yay gleleg. Anway
         Funbalugu bundi at matean fag taw at Funbalugu. Kanya at tagleleg tuwa fag taw at
         Funbalugu.
         33 Ay sik ngay taw ayuwayu nu nadungug Isus At longan, nadulawan, anway sas Isus nafoyungan.
         34 Ay Taw-Naseg at ngay Taw-Tagfalayun nu nadungug te, Isus nababo Taw-Saduseu si At
         e longan, Taw-Tagfalayun namaful ay nangakbang sas Isus.
         35 Ay at sadik Taw-Tagfalayun, at nasaful fiya fiya Ku-Unga At-Longan, igfaskud sas
         Isus te,
         36 Takamoyung, Inday Ku-Unga At-Longan at tiba tungud at matvngvd.
         37 Ay Isus gbalus anya te, Esugi am Fun am Funbalugu sas fagdaul am fakaumsigun. Ay
         sas fagdaul am amatanganan. Ay sas fagdaul am fagsafulun.
         38 Kanya tuwa at tiba tungud at matvngvd At-Longan sas fagdaul Ku-Unga At-Longan.
         39 Ay sit daga tv fag Longan kata tuy te, Esugi am iba katvngvdi nu kesug o emu.
         40 Sanya ginan way fag duwak longan, fagdaul Ku-Unga At-Longan ay anggan sigon ebi Funbalugu
         At ngay taglong at foyungan.
         41 Ay gina at ngay Taw-Tagfalayun maful, Isus nanginto anya te,
         42 Tain nu gfasad am sas Fagtayukan baliwa. Sinu Kanya ke kadagdagan. Ay kanya nabalus
         Anya te, fun Fakafanyuun-At-Kadagdagan.
         43 Ay Isus ginto yangay sas Taw-Tagfalayun te, Nu katanya, Tain fun Fakafanyuun nu gfangayan
         Fagtayukan te, Ku Fun, gina At-Masine-Fag-Falad nafaamatanganan anya. Ay fun Fakafanyuun
         nalong te,
         44 Tam Fun nalong sa ku Fun te, Malunggungi sa Ku siun baliwa fag day tigyangan, Ay
         fatsa Akyay Am daga fagmadaragangun tagfabarangian Emu.
         45 Taw ro fun Fakafanyuun fagnafangayanun Fagtayukan te, Ku Fun, ay nu fun Fakafanyuun
         way ngap at kadagdagan.
         46 Ay at ngay taw sanya dua mafabalus Isus, nus di sadik tunglus. Ay siginan ginanya,
         du e taw ganangintoun sas Isus nus di sadik fagintoun.

1 Ay Isus nafoyung sat ngay taw ay anggan sa At ngay tagadal te,
         2 Taw-Naseg at ngay tagfasaful ay at ngay Taw-Tagfalayun nu gfoyung igfaning way fagtvngvd
         Ku-Unga At-Longan anggan at fagmadaragangun.
         3 Ay nu katanya, faningi fagayu at longan ayu. Ay roro lag gfaning at fagbulun, anway
         kanya nafoyung way ay dua gfaning at foyungan fiya fiya.
         4 Ka fag ngay tagfoyung nafamut way sik ngay longan laman at ngay taw maning at longan.
         Ay at famamut kata way sik mabiat fag fangubaun. Madyay kanya oma tagfoyung dua kaumsig
         gtarabang nus di oma glangbud sumyu.
         5 Ay roro ka fag ngay tagfoyung at tiba at fagbulun, anway te, laman at taw luminggat
         anya. Laman kata tuy te, kanya nafadaul at fagsuadan Funbalugu At-Rirukan si at alfuyu.
         Ay manga nafaaba at buragawan si at fungfung lanbung.
         6 Ay manga gina e yafun daul at fakaumsigun si tuwas fagunan fag faglunggungan. Ay
         manga at fakaumsigun si tuwa tiba tungud fag faglunggungan nus nga nday nu ndasug
         fag bale fakafulan.
         7 Ay manga kanya nalo saswa bilug fulan te, laman at ngay taw at nanfablang anya, igseg
         anya. Ay manga at fakaumsigun ngayani tuwa anya te, Em takamoyung.
         8 Ay lag kaumsig ay iba nu ngayan ayu te, Em takamoyung. Sadi yakman ay Takamoyung.
         Ay am fagayu tiba, dugsay way am.
         9 Ay lag gfangayan sik taw ste swa daga te, ku mama, nu bunway gurungan ay tama. Anway
         sadi yakman ay Tama tagsa tuwas Banwa.
         10 Tam iba lag ngayan ayu te, Em Magurang. Anway sadi yakman ay Magurang, Awi tuwa,
         ay Fagtayukan.
         11 Ay roro ngap nus nga sinu at tiba tungud sa ayu, kanya ay fanuguan way.
         12 Ay sik taw nu gfandaragang way at longan ay anggan at fagbulun, bandi ban e nafababa
         wa anya. Ay roro sik taw nu nafababaun tuwa at longan ay anggan at fagbulun, bandi
         ban e nafaabat kanya fag taw.
         13 Ay e nanfauri ban ayu, am fag ngay Taw-Naseg at tagfasaful ay at Taw-Tagfalayun.
         Sik ngay tagfanluk way am. Madyay gsalag way am at ngay taw laman dua kaful ban sas
         Funbalugu-At-Fagmagurangan-Taw. Ay manga am sigon, du am umful, madyay nus tuwa igsalag
         yay am takaumsig nangaful.
         14 Ay e nanfauri ban ayu, am fag ngay Taw-Naseg at tagfasaful ay at Taw-Tagfalayun.
         Anway sik ngay tagfanluk way am. Madyay gfamin way am burangday at fagagbilugun. Ay
         manga dewa gfalugo nu gdarangin am, sik famalagan way. Umdasug way ban sa ayu at taglabi
         fag faurianan.
         15 Ay e nanfauri ban ayu, am fag ngay Taw-Naseg at tagfasaful ay at Taw-Tagfalayun.
         Sik ngay tagfanluk way am. Nafabulun am nalo sas fagdaul daga ay anggan sas dagat
         te, dewa ro sadik taw nu kafandiug ya sa emi. Ay ka fag sadik taw nu kafandiug wa
         sa ayu ay nu moyung wa ban am anya, kanya glabi yay ban si ayu at mauri gina sas Lino-Afuy.
         16 Ay e nanfauri ban ayu, am takata at yud glag fag ngay taw nu nafoyung am dalan sa
         ay iba. Ay longan te, nus nga sinu at nafatvngvd at longan nut siginan way Tagbvt-Fag-Bale-Funbalugu,
         kanya fag longan du e masuad. Ay roro nus nga sinu at nafatvngvd at longan nut siginan
         wa at nanuranan fag balani sas Tagbvt-Fag-Bale-Funbalugu, kanya fag longan e masuad
         tuwa.
         17 Am wan takata at yud glag ay at yud mamatanganan fag ngay taw. Go nu gfasad am, inday
         kanya fag duwa at ke masuad, Tagbvt-Fag-Bale-Funbalugu ay Tagbvt-Fag-Bale-Funbalugu
         at nanuranan. Tagbvt-Fag-Bale-Funbalugu tuwa at ke masuad, go kin. Anway kayu at nafat
         sas Tagbvt-Fag-Bale-Funbalugu at nanuranan mafasinean wan sas Funbalugu.
         18 Ay nalong yangay am te, nus nga sinu at nafatvngvd at longan nu siginan way baliwa
         at fagyagoan fag anyun, kanya fag longan du e masuad. Ay roro nus nga sinu at nafatvngvd
         at longan nut siginan tuwa baliwa at fagyagoun, kanya fag longan e masuad.
         19 Kata way am sik ngay taw at yud glag. Go inday n@ gfasad am, kanya fag duwa at ke
         masuad, at fagyagoan ay at fagayagoun. At fagyagoan, go kin. Anway fagayu at nafat
         sas tungud at fagyagoan nafasine wa sas Funbalugu.
         20 Anway katanya, sik taw nu gfatvngvd at longan nut siginan way baliwas fagyagoan,
         at masuad anway te, kanya nanfatvngvd way at longan sas fagyagoan ay anggan fagayu
         tagsanya.
         21 Ay sik taw nu gfatvngvd at longan nut siginan way baliwas Tagbvt-Fag-Bale-Funbalugu,
         at masuad anway te, kanya nanfatvngvd way at longan sas Tagbvt-Fag-Bale-Funbalugu
         ay anggan sa Tagbanwan sanya.
         22 Ay sik taw nu gfatvngvd at longan nut siginan way baliwas Banwa, at masuad anway
         te, kanya nanfatvngvd way at longan sas Funbalugu At faglunggungan baliwa ay anggan
         sa At malunggung sanya.
         23 Ay e nanfauri ban ayu, am fag ngay Taw-Naseg at tagfasaful ay at Taw-Tagfalayun.
         Sik ngay tagfanluk way am. Dewa am nafon at fasafuluan kafud sas Funbalugu siginan
         ay nabul ay famabebanglu ay fakonun, kata alibas. Ay roro ngap naliam wam at matvngvd
         fag fagbulun. Tenday, nu gfaning am At-Longan. Ay nu kafanyu am ay iba. Ay at matuyan
         ay fagbulun. Ay at mafanud ngap ay longan. Nu gdi am naliam at matvngvd fag fagbulun,
         dangai kaliam anggan at alay fag fagbulun.
         24 Am takata way am at yud glag fag taw nu gfoyung at dalan sa ay iba. Ay nabul am ay
         fantaga inaut laman di e bangyus sa ay faginuman. Ay roro ay natulun ngap antuwa sik
         balan tagbiya.
         25 Ay e nanfauri ban ayu, am fag ngay Taw-Naseg at tagfasaful ay at Taw-Tagfalayun.
         Sik ngay tagfanluk way am. Dewa am nafegus ay faginuman fag taya at guyuy ay anggan
         ay fagfangonan fag taya at guyuy. Ay roro sa ay basad mapnu way fakadotamaun ay fakamilugun.
         26 Ay am at yud glag fag ngay Taw-Tagfalayun. Falanui tuwa taguna sa ay basad faginuman
         fag taya ay anggan sa ay basad fagfangonan fag taya, laman anggan sat basad ay anggan
         sit guyuy malanu tuwa.
         27 Ay e nanfauri ban ayu, am fag ngay Taw-Naseg at tagfasaful ay at Taw-Tagfalayun.
         Sik ngay tagfanluk way am. Am takata way am sik ngay fagsandigan luib at nafasine
         dawdaw at guyuy. Ay masine nu kalag at guyuy. Ay roro sa at basad at kinkate way at
         butul ay mafurat.
         28 Katanya yangay ay bilug. Sik taw nu nalag ay bilug, masine dawdaw. Ay roro mangaro
         sa ay amatanganan tanan wa fagfanlukun ay fagmauriun.
         29 Ay e nanfauri ban ayu, am fag ngay Taw-Naseg at tagfasaful ay at Taw-Tagfalayun.
         Sik ngay tagfanluk way am. Naawat way am at ngay fagsandigan luib laman sas Funbalugu
         At ebi fag ngay taglong. Ay anggan nafasine yangay am at ngay fagsandigan fag luib
         sat ngay masine fag taw.
         30 Ay nalong am te, Dewa ro ami gleleg gina em ngay aguyangan gleleg, waro ami gtarabang
         anya igfate, igfataguk Funbalugu At ngay taglong.
         31 Nu katanya yay ay longan, igfoyung wam te, Ami tagfate yangay ami at kadagdagan.
         32 Nu katanya, anggan katsi ay fagbulun igfatunglus yay am ay aguyangan at asalanan.
         33 Am wan takata sik ngay dot, ay takata sik ngay dot riangan. Dua ban am e fangalfasan,
         anway e fadasug wa ban fiya ayu sas Lino-Afuy.
         34 Dewa katanya, sumugu Akyay ban sa ayu Ku ngay taglong, ay Ku ngay mamatanganan fag
         taw, ay Ku ngay tagfoyung. Ay gfate ban am at tiba. Ay tumuktuk ban am at tiba sas
         salibagan kayu. Ay malang ban am sak fefakarukan at tiba sa ay ngay bale fakafulan.
         Ay at tiba gsarap yay am sasa ngay fulan laman nanfauri yay ban am anya.
         35 Nasugu ban Aw ka fag ngay taw sa ayu, laman fagayu Ku nafamasadan fag faurianan sas
         fagayu at nafate sik taw fadasug Akyangay ban fiya sa ayu. Siginan ebi ebi at faurianan
         sa at nafate Sik-Nauyup. Ay anggan at faurianan sa at nafate Funbalugu-Namatang, Funbalugu-Nafon-Masine
         at baguama. Kanya ebi ay nafate gina sisad buknga Tagbvt-Fag-Bale-Funbalugu ay at
         Fagyagoan-Anyun.
         36 Ay matuyan iglong Aw ayu te, Umsure wa ban fiya fagayu Ku longan anggan sa katsi
         fag ngay taw.
         37 Taw-Erusalem, Taw-Erusalem. Am wan ebi at nafate Funbalugu at ngay taglong. Ay anggan
         nafalang am batu ebi At nasugu sa ayu. Ay katsi ngayu ginan Kyama gananfafulun fagayu
         ay taw, kata sik fanginan nu gfaful at ngay riangan sat daga fakfak. Ay roro dua am
         kaumsig nangaful sa Angku.
         38 Ay katanya wayay, ay bale ban di e gbanwan.
         39 Anway nalong Aw ayu te, Katsi ya ban am lumag Angku yap ngay ban am lumong te, Masine
         O, anway Am fagindasugun Am fagmadaragangun Siginans Funbalugu.

1 Ay Isus nalaklo siginans Tagbvt-Fag-Bale-Funbalugu. Ay At ngay tagadal inkakbang
         Anya, laman nananfalinggat Isus sas Tagbvt-Fag-Bale-Funbalugu at ngay afud.
         2 Ay Isus nalong sa At ngay tagadal te, Nalag wam ngaro isna fag ngay afud. Matuyan
         iglong Aw ayu te, Roro dua ban e batu magamut, nus di duwa. Fagayu e fatong wa sas
         daga.
         3 Ay gina Isus malunggung sas Muyud-Tagakayuun-Ulibu, At ngay tagadal inkakbang sa
         Anya. Ay At ngay tagadal nanginto sas Isus sat dayu te, Foyungi emi te, seduge ban
         nu msure aro Am ngay nafoyung emi. Ay tain ban em faglagan nu sumaful ami te, gadasugun
         Wo ay anggan gadasugun wan at fakatabuan fag ngay menit.
         4 Ay Isus nabalus anya te, Tagaki siginan at ngay tagfanluk. Laman di ban am malukan.
         5 Anway ngayu yay bank taw at kumdasug yangay kata Angku te, Aw wan Fagtayukan. Ay
         roro kanya at ngay tagfanluk way sat ngay taw.
         6 Ay dewa ban am e dungganan te, E gbarangian wa sasa ngay talun. Ay dewa ban am e
         dungganan te, Nu ndain e gbarangian yangay sat dayu. Lag kalimu. Dewa ban katanya,
         bunya ginanya at fakatabuan fag ngay menit.
         7 Anway tibak talun ban at ngay taw at fagfabarangianun tibak talun yangay daw at ngay
         taw. Ay sik fun at ngay taw gfabarangian yangay ban sa sik fun at ngay taw. Ay sa
         ban tibak talun at taw kalunus ban dawdaw. Ay sa tibak talun guwigan ban dawdaw tam
         daga.
         8 Kayu niya at fagsigadan yay at ngay faurianan. Kata sik mangena nu gafalangfeun at
         ngenge ay galuwat yay ayu daw.
         9 Kaduge niya ban at ngay taw tumaban ban ayu, laman e nanfauri ayu, ay laman e nanfate
         ayu. Ay fagayu talun at ngay taw at fakadotamaan sa wa ayu, anway kafandiug am sa
         Angku.
         10 Ay ginanya ban, ngayuk taw maliam wan at fakafandiugun siginan Angku. Ay kanya moyung
         ban at tusama sa at mauri fag taw. Ay kanya mangadotamaan wa ban sa at tusama.
         11 Ay umsure ban ayuwayu at yud matuyan fag taglong, ay kanya nanfaliam ngayuk taw at
         fakafandiugun.
         12 Ay anway umkayu wa ban sa at mauri fag taw, ay ngayu ban taw maliam wan nu kesug
         Angku.
         13 Ay roro nus nga sinu fag taw nu gsungatan tuwa gbaris angga@ sat fakatabuan, umbalabag
         ban.
         14 Ay e moyung ban sas fagdaul daga at ngay taw at Masine-Fag Barita sas Funbalugu-Nu-Gmagurang-Taw
         baliwa. Laman gfadungug fagayu talun at ngay taw. Ay nu katanya wan, makbang wan at
         fakatabuan.
         15 Ay lumag wa ban am at Mafurat-Tagfarasras nu namalindug sas Tagbvt-Fag-Bale-Funbalugu,
         kata yangay ebi ebi Funbalugu-At-Nafili at longan. (At natap, asafuli tuwa at masuad).
         16 Ginanya ban, fagayu taw tagsis talun Naseg, lagui yap sas muyud.
         17 Ay sik taw nut si was tungud ugun bale, lag nansakbo sa at basad bale laman nanbul
         at ngay nanuranan sanya.
         18 Ay sik taw nut si wa at gamasun, lag nanguli sa at bale laman nanbul at nasandig
         fag lanbung sanya.
         19 Ay mafanyu ban dawdaw tagbuba ay tagfasusu ginanya fag ngay menit.
         20 Ay darangini tuwa te, laman nu glagyu am fag buknga bundi gina sis abagat, ay anggan
         bundi sis Fakamatoun-Menit.
         21 Anway ginanya ban at mason wa ban dawdaw fag ngay faurianan. Glabi yay ban fiya fiya
         ebi ginan fag ngay faurianan, siginan oma ebi bagu kafasigad tam fagdaul daga, ay
         anggan katsi. Ay bandi ban dua ban gdog takatvngvd anya.
         22 Ay tam Fun nu dua fafungkuk at faurianan fag ngay menit, fagayu tagleleg taw du e
         sawad nus di sadi. Ay roro muag. Tam Fun mafafafungkuk way daw ka fag ngay menit.
         Laman At ngay filian fag taw e fanambagun tuwa.
         23 Ay ginanya, dewa e nafoyung ayu te, Iste wan tam Fagtayukan. Ay dewa e nalong ayu
         te, Sanya wan. Lag gafanud.
         24 Anway umsure wa ban ayuwayu ginanya at yud matuyan fag fagtayukan, ay at yud matuyan
         fag ngay taglong. Ay kanya ban gfasure at ke masuad fag fagbulun ay at madaragang
         fag fagbulun. Laman nanfaliaman Funbalugu At ngay filian fag taw. Ay igdi, di gfaliam.
         25 Ay katsi igguna Akwa nafoyung sa ayu at kumdasug ban.
         26 Dewa katanya, dewa tibak taw lumong ayu te, Sanya wan tam Fagtayukan sa sik talun
         at yud e taw, lag nanlag sanya. Ay dewa e lumong ayu te, Tam Fagtayukan sanya daw
         sad bale, lag gafanud.
         27 Anway nu kadasug kata way ban sik fangkilat nu kasure sas fakamenitan baliwa ay nalag
         yangay anggan sas fakayabian baliwa. Ay Aw, katanya Kyangay ban, Taw-At-Baguama, nu
         kadasug Aw.
         28 Nus nga nday nu e matean, sanya yangay at uwak nu kaful.
         29 Ay bandi tv nu mlangfe wa ban ka fag faurianan daul, tam menit umlayung ban ay tam
         magdanun sigon dua gdamlag. Ay manga at galeme e mtong wa siginans banwa. Ay fagayu
         at ke fagmadaragangun sis banwa muwigan wa ban dawdaw.
         30 Ay at taguna, umsure yay ban sik faglagan sas kiwang siginan Angku, Taw-At-Baguama.
         Ay fagayu fulan at ngay taw ste swa daga umbalu ban. Ay rodi kanya lumag ban Angku,
         Taw-At-Baguama, nu kadasug Aw e linyabu sas kiwang. Ay e fagmadaragangun Aw. Ay anggan
         e fagmasineun Aw dawdaw.
         31 Ay gina ban e gbudyung dawdaw, sumugu Akwa Ku ngay tagbukngan. Laman kanya nanfaful
         wa Ku filian fag ngay taw siginans fagdaul daga, nus nga ndaginan baliwa fag fungfung
         daga.
         32 Amatangani at fafaskudanan sa sik alibas. At don nu karabas wan, ay at sanga nu malumak
         yay, nasaful wam te, Gakamanguneun wan.
         33 Katanya yangay ban nu lumag am Ku longan nu kagurungan. Nasaful yangay am te, gadasugun
         wa fiya, at nafamasadan fagayu.
         34 Ay matuyan iglong Aw sa ayu te, Katsi fag ngay taw dia mkate taguna yap ngay umgurungan
         fagayu Ku longan.
         35 Tam banwa ay tam daga maliam yay ban. Ay roro Ku longan fagayu dua maliam faggugat.
         36 Du e taw gsaful te, go ginain ban fag menit ay seduge ban fiya fiya fag lungud menit
         nu msure. Ay anggan At ngay tagbukngan sigon sas Banwa dia nasaful. Ay anggan Aw oma,
         At-Baguama, Kia nasaful. Ay roro mangaro Ku Mama way sesadi at nasaful.
         37 Anway nu mdasug Aw, Taw-At-Baguama, at ngay taw ban katsi kata yangay ban ebi fag
         ngay taw gina sas Tagfataluan fag buknga.
         38 Anway gina gadasugun ka fag lino daul, at ngay taw mabayan yay nu kon ay nu ginum.
         Ay nu gfadaduwa. Ay anggan nu gfantaw sa at unga. Anggan yap ngay te, Tagfataluan
         nasakbo wa sat basad balutu.
         39 Ay ka fag ngay taw dua nasaful te, e mdasug ban. Anggan wa te, indasug wa ka fag
         lino daul ay taba wa nafafuy ka fag ngay taw. Ay katanya yangay ban fiya fiya nu kadasug
         Aw, Taw-At-Baguama.
         40 Ginanya ban fag menit e duwak mangama sas gamasun. Ay e nataban wa at sadi, ay naubun
         yangay sanya at sadi.
         41 Ay e duwak mangena sas fagligisan anway igligis. Ay e nataban wan at sadi, ay naubun
         yangay sanya at sadi.
         42 Katanya way mangaro ay, matagakani tuwa. Anway du am nasaful te, seduge ay Fun nu
         kadasug.
         43 Ay roro nasaful watam te, sik tagbilug bale nu nasaful diro te, go ginain fag buknga
         yabi at takamul nu kadasug. Kin nu katanya, kanya fag tagbilug matagakan wa fiya.
         Ay lumag wa ro fiya nu gsakbo.
         44 Katanyai anggan am. Mafamasadani tuwa. Anway nu mdasug Aw, Taw-At-Baguama, gina way
         ban am yud matagakan fag buknga.
         45 Katai at matuyan ay at mamatanganan fag fanuguan. Anway at fun nu nasugu wa anya
         te, Tanudi ku bale ay anggan fagayu tagsanya. Ay fayafuni tuwa ku ngay taw sanya nus
         nga seduge ebi ginan.
         46 Ay bandi guseganan tuwa ka fag fanuguan gina at fun indasug, ay at fun nalag te,
         Ku fanuguan igfaning tuwa mangaro ku longan fagayu.
         47 Ay matuyan iglong Aw ayu te, Ka fag fun nafatanud wa fiya sa ka fag fanuguan dewa
         at mesug ayu daw fag ngay nanuranan.
         48 Ay roro ka fag fanuguan nu gamatangan way te, Yaya, glugo yay ku fun nu kadasug.
         49 Ay kanya gfalang way at tusama. Ay manga kon ay ginum anway fasfuan at takasigung
         fag ngay taw.
         50 Ay roro sik menit at fun ban umdasug gina at fanuguan yud gtagak. Ay kin roro mangaro
         nu kadasug gina way mangaro yud matagakan fag buknga ay.
         51 Ay at fun nafauri ban dawdaw ka fag fanuguan ay nanfaful wa ban sat ngay tagfanluk,
         sas faguywayan ban dawdaw ay anggan sas fagfaringgitan at bagang.

1 Ay Funbalugu-Nu-Gmagurang-Taw kata yangay sa sik safuluk diaga nu e salung mandi
         gina nalo laman nanfablang wa at bagu indaduwa at mangama gina kadasug.
         2 Ay at lima at yud way mamatanganan. Ay at lima mamatanganan tuwa.
         3 Ay at yud mamatanganan fag lima, dewa e salung mandi, du e ubanan tibak safa gigang.
         4 Ay roro at mamatanganan fag lima, e salung tuwa mandi, ay e ubanan tuwa tibak safa
         gigang.
         5 Ay at bagu indaduwa at mangama glugo yay nu kadasug. Ay kanya fag safuluk diaga nanbang
         way ay igfanya, igtiug wan.
         6 Ay roro gina swa bilug yabi, e nauro te, Katsi kadasug wan at bagu indaduwa at mangama.
         Lakloi wan laman fablangi anya.
         7 Ay kanya fag safuluk diaga infulo ay mafali nasingsing at salung.
         8 Ay at yud mamatanganan fag lima naet sat mamatanganan fag lima te, Foni emi tiba
         ay safa gigang, anway em ngay salung gakalayungun wan.
         9 Ay at mamatanganan fag lima nabalus te, Yaya, dua nsak em safa gigang nu fagayu watam.
         Loi yap sas tagfesali ay buli yap mandi si ayu.
         10 Ay kaduge at yud mamamatanganan fag lima iglo, indasug wa fiya at bagu indaduwa at
         mangama. Ay at mamatanganan fag lima, at mafamasadan, nasakbo wa igfaygaluan anya
         sat bale. Laman nangon sat fagfadaduwan fag yafun daul. Ay nadingding wa dawdaw nafatvngvd
         at sakbawan.
         11 Ay rodi tv kadasug yangay at limak diaga ay nauro te, Em fun, em fun, luangi ay fasakboi
         emi.
         12 Ay ka fag mangama igbalus anya te, Yaya. Matuyan iglong aw sa ayu te, Kua nasaful
         ayu te, sinu am.
         13 Ay Isus nalong yangay te, Matagakani tuwa. Anway du am nasaful te, go ginain fag
         menit ay ate ginain fag buknga nu kadasug Aw.
         14 Funbalugu-Nu-Gmagurang-Taw kata yangay sik magurang sanya fag bale nu kamasadan nalo
         ngayayu. Ay kanya nafakbang anya at ngay fanuguan ay nafatanud at ngay nanuranan sa
         anya.
         15 Kanya nafon at sadi 5000k fisu. Ay sat sadi at nafon 2000k fisu. Ay sat sadi, at
         nafon 1000 fisu. Anway nu gfon, nus nga setvngvd wa ka fag fanuguan at fagmafabulun.
         Ay nu ntabu wan, ka fag fun nalo wan sa tibak talun ngayayu.
         16 Ay aro at taguna at nabul 5000k fisu, nalo wan. Ay nanfon sa tibak taw laman nanfaayu
         yay ka fag salafi. Ay bandi ban at famamut 5000k fisu yangay.
         17 Ay katanya yangay at nabul 2000k fisu. Bandi ban at famamut 2000k fisu yangay.
         18 Ay roro at nabul 1000k fisu nalo wan ay naali way sasad daga laman nansandig way
         at fun at salafi.
         19 Ay nu glugo wan, ka fag ngay fanuguan at fun guli wan. Ay ka fag fun nanginto ro
         sa at ngay fanuguan te, Go setain ay fagbulun kaduge aw yud ste.
         20 Ay ebi at nabul 5000k fisu inkakbang sat fun ay gubanan at fun nafamato sa anya fag
         ngay salafi, ay anggan at kinfamamut kayu yangay anya. Ay nalong te, Ku fun. Na, am
         nafamato sa angku ebi fag 5000k fisu. Kayu way tuy at kinfamut, 5000k fisu yangay.
         21 Ay at fun nalong anya te, Masine am fagbulun. O wan at masine ay at matuyan fag fanuguan,
         madyay wa ngayu ebi ku nafon emu. Ay katsi ban nanfamato kyay fiya sa emu at kayu
         wan glabi yay ban ebi. Ay katsi anggan o, useganani fasfuani angku, am fun.
         22 Ay ka fag fanuguan at nabul 2000k fisu, inkakbang yangay sa at fun ay nalong te,
         Ku fun. Na, am nafamato sa angku ebi fag 2000k fisu. Kayu way tuy at kinfamut, 2000k
         fisu yangay.
         23 Ay at fun nalong anya te, Masine am fagbulun. O wan at masine ay at matuyan fag fanuguan,
         madyay wa ngayu ebi ku nafon emu. Ay katsi ban nanfamato kyay fiya sa emu at kayu
         wan glabi yay ban ebi. Ay katsi anggan o, useganani fasfuani angku, am fun.
         24 Ay ka fag fanuguan at nabul 1000k fisu inkakbang yangay sat fun ay nalong te, Ku
         fun, nasaful aw te, O tyud wo gfangaliam fag taw. Ay nabul yay o dewa o at yud natanum.
         Ay gfaful way o dewa o at yud nafangukasan.
         25 Ay inlimu aw te, Manaliam am salafi. Ay nalubgub akway ngap sasad daga. Ay katsi,
         na, am salafi ebi.
         26 Ay at fun nalong anya te, Sek. O at mauri way o ay momuy way o fag fanuguan. Nasaful
         wo te, Nanbul akyay, dewa aw at yud at natanum. Ay gfaful akyay, dewa aw at yud nafangukasan.
         27 Ay nu katanya, satu ro ebi nu nafon di o ku salafi sa sik taw. Laman nu kadasug kwan,
         nanbul aw ku salafi ay anggan at kinfamut.
         28 Ay at fun nalong sa tibak fanuguan te, Buli wan ka fag 1000k fisu siginan aro fag
         fanuguan at mauri, ay famuti wa sat ke 5000k fisu.
         29 Ay Isus nalong yangay te, Nus nga sinu at ke kwa, e famut yay ban sa anya, laman
         ban umkayu yay si anya. Ay roro nus nga sinu nu dway e kwa, at sawad si anya nu alay
         way, e famin wa ban siginan anya.
         30 Ay ukasi wan aro fag fanuguan at yud masine sasad marum. Sas faguywayan ban dawdaw
         ay anggan sas fagfaringgitan at bagang.
         31 Aw, Taw-At-Baguama, gina ban Aw kadasug ste swa daga gasfuan At ngay tagbukngan,
         e fagmadaragangun ban Aw dawdaw. Kaduge niya malunggung Akban sa Ku masine fag faglunggungan
         daul.
         32 Ay fagayu talun at ngay taw umful ban laman nangakbang sa Angku. Ay ginanya ban fainkafudan
         Aw at ngay taw, kata sik tagtanud balan nu gfainkafudan at ngay tupa ay at ngay kambing.
         33 Ay at ngay tupa fatsa Aktuwa Ku siun baliwa. Ay at ngay kambing fatsa Akway Ku wala
         baliwa.
         34 Ay rodi Aw, ay Fun, nanlong Aw sa tagsa Ku siun baliwa te, Am wan Ku Mama At nafasine.
         Stei ay buli At nafon ayu fag ngay fanambagun anway Funbalugu wan At tagmagurang taw.
         Ay katanya wan Funbalugu At fasadan siginan ngay ebis fagsigadan tam fagdaul daga.
         35 Anway gina Aw kalunus, nafon tuwam Angku ay fakonun. Ay gina Aw kadanum, nafon tuwam
         Angku ay fanginum. Ay gina Aw kata sik betaw, nafasakbo tuwam Angku.
         36 Ay gina Aw gyud e lanbung, nafon tuwam Angku ay lanbung. Ay gina Aw e dailan, nananlag
         tuwam Angku sa Ku bale. Ay gina Aw insungsung, nananlag tuwam Angku sas bale fakasungsungan.
         37 Ay at masine fag ngay taw malus ban Angku te, Em Fun. Yaya. Ginain sangay nu glag
         ami nu kalunus O, laman nanfayafun ami Emu. Ay ginain sangay nu glag ami nu kadanum
         O, laman nanfon ami Emu am fanginum.
         38 Ay ginain sangay nu glag ami Emu kata sik betaw, laman nanfasakbo ami Emu. Ay ginain
         sangay nu gyud O e lanbung, laman nafon ami Emu em lanbung.
         39 Ay ginain sangay nu glag ami Emu nu e dailan O, ay anggan nu kasungsung O, laman
         nanlag ami Emu.
         40 Ay Aw, at Fun, malus Akban anya te, Matuyan iglong Aw ayu te, Ay nafagbulun dewa
         sat sadi Ku fadugsay, ay dewa sa Ku fadugsay at yud katvngvd tiba, roro nu gfagbulun
         am sa wa Angku.
         41 Ay rodi Aw, at Fun, nanlong Akyangay tagsa Ku wala baliwa fag fulan te, Loi wan ste
         ginan. Lag stiye sa Angku. Sai ways afuy at yud kalayung faggugat. Ay kanya fag afuy
         at nafamasadan laman at fakukasan ban Takamuag-Tiba-At-Fagbulun ay anggan at ngay
         fanuguan.
         42 Anway gina Aw kalunus, dua am nafon Angku ay fakonun. Ay gina Aw kadanum, dua am
         nafon Angku ay fanginum.
         43 Ay gina Aw kata sik betaw, dua am nafasakbo Angku. Ay gina Aw gyud e lanbung, dua
         am nafon Angku ay lanbung. Ay gina Aw e dailan, ay anggan gina Aw insungsung, dua
         am nananlag Angku.
         44 Ay kanya fag fulan taw malus yangay ban Angku te, Em Fun. Ginain sangay nu glag ami
         Emu nu kalunus O, ay nu kadanum O, ay nu kata O sik betaw, ay nu gyud O e lanbung,
         ay nu e dailan O, ay anggan nu insungsung O, ay nu gyud ami igtarabang Emu.
         45 Ay Aw, at Fun, malus ban Aw anya te, Matuyan iglong Aw ayu te, Nu dway am gtarabang
         sa sik taw ste at yud katvngvd tiba, yaya dua am gtarabang anggan sa Angku.
         46 Ay ka fag ngay taginto umdasug wa ban sas faurianan at yud e fakatabuan faggugat.
         Ay at masine fag ngay taw umdasug tuwa ban sas leleg faggugat.

1 Ay Isus, nu ntabu wa nu gfoyung sanya fag ngay taw aro At longan fagayu, nalong sa
         At ngay tagadal te,
         2 Nasaful wam te, nu mlangfe ya duwak menit, umdasug ban at fagamatanganun fag ngay
         menit at ngayan te, Famalangfe. Ay ginanya Aw, Taw-At-Baguama, e tumaban ban Angku,
         ay laman tumuktuk Angku sas salibagan kayu.
         3 Ay rodi Taw-Naseg at ngay taganyun daul ay at ngay magurang inful sa Taguna-Fag-Taganyun-Daul
         at basad faglanuan. Ka fag taganyun daul at ngayan te, Takabalu.
         4 Ay ka fag ngay taw igsulitanan te, Tain ban nu msuksuk laman fayugfu tam ka fag Isus
         ay fatei.
         5 Ay roro at sulitanan te, Agi yap gina e Famalangfe fag ngay menit. Laman at maful
         sanya fag ngay taw di ban maringangan ginanya.
         6 Ay Isus sas fulan At-Yud-E-Kwa, sa sik tagabangbang at bale, at ngayan Nadungug.
         7 Ay sanya sik mangena e ba fagsuadan fangawat batu. Ka fag batu at ngayan te, alabastru.
         At masuad sanya sik lumad bebanglu. Ay ngayu dawdaw kanya nu kasali. Ay ka fag mangena
         nabusbus ka fag lumad fagdaul sas Isus alfuyu kaduge Isus malunggung sis fagfangonan.
         8 Ay Isus At ngay tagadal kadotama nu nalag ka fag mangena at fagbulun. Ay igsulitanan
         yay sit dayu te, Taw ro ka fag mangena fagfangulananun.
         9 Nu nafesali di ngap ro tam ka fag lumad, ngayu yay ro tam nafabul. Ay manga mafafon
         yay tam sa at yud e kwa.
         10 Ay Isus nasaful At ngay tagadal at fasadan ay nalong anya te, Taw ro ay fakalimataun
         tuy fag mangena. Anway masine tuwa dawdaw tuy fag mangena at fagbulun sa Angku.
         11 Anway faggugat e taw way at yud e kwa si ayu. Ay roro Aw nu ste Aw si ayu da Kwa
         faggugat.
         12 Ay tuy fag mangena at fagnabusbusun sa Ku bilug ka fag lumad, at masuad te, laman
         gfasine Ku bilug gina ban e sumandig.
         13 Matuyan iglong Aw ayu te, Nus nga nday ban nu e moyung tuy fag Masine-Fag-Barita
         sas fagdaul daga, igfoyung yangay ban tuy fag mangena at fagbulun. Laman sik fagamatanganun
         sa tuy fag mangena.
         14 Kaduge niya At sadi Isus At Labi-Duwa, at ngayan te, Segi, sik taw siginans Ufat-Fulan-Sirut,
         nanangakbang sas Taw-Naseg at ngay taganyun daul.
         15 Ay Segi nainto anya te, Taw ban ay fon angku nu moyung akdi ayu te, Tuy Isus. Ay
         at ngay taganyun daul nafon anya 30k afud ebi at ngay salafi.
         16 Ay siginan long ginanya, Segi igsarap wa long sik masine fag menit laman namoyung
         ban Isus sa anya.
         17 Sas fasadik menit sas tagbiya fag yafun at ngayan te, Tinafay-At-Yud-E-Famabaga,
         Isus At ngay tagadal inkakbang sa Anya ay ginto sa Anya te, Dada Am fakaumsigun nu
         kamasadan ro ami. Laman am fagnangonan ro at Famalangfe fag yafun.
         18 Ay Isus nabalus anya te, Loi wan sanya am dayu fag fulan daul. Ay lumag ro am sanya
         Ku nafamatuan fag taw ebi. Ay longi anya te, tam Takamoyung nalong unu emu te, gadasugun
         wa unu At menit. Ay At fakaumsigun unu nanfaning at Famalangfe fag yafun sa am bale,
         ay anggan unu ro ami At ngay tagadal.
         19 Ay At ngay tagadal igfaning wa fiya Isus At longan. Ay sanya wa fiya nu gfamasadan
         at Famalangfe fag yafun.
         20 Ay nu nyabi wan, Isus malunggung wa sanya igfangon gfasfuan At 12k tagadal.
         21 Ay gina fagayu gfangon, Isus iglong wa te, Matuyan iglong Aw sa ayu te, Am waro at
         sadi at moyung ro Angku sas mauri fag taw.
         22 Ay At ngay tagadal nu nadungug, kabalu wa dawdaw. Ay gfasigad wa nansadsadian nanginto
         sas Isus te, Ku Fun. Go aw wan.
         23 Ay Isus nabalus anya te, Katsi wa tagfasfuan Angku tagfasurung at fafa sa sadik taya.
         Kanya waro at moyung Angku sas mauri fag taw.
         24 Ay Aw, Taw-At-Baguama, Ku faglumoun ro sanya laman umgurungan At-Rirukan. Ay roro
         e nanfauri yangay ban ay, sa at namoyung Angku sas mauri fag taw. Ay saturo amasine
         yap ka fag taw nu gdi nangus inlangfe.
         25 Ay Segi, at namoyung ro Anya, ginto sas Isus te, Go aw wan, em Magurang. Ay go yaya.
         Ay Isus igbalus anya te, Kin, kata wa fiya aro am longan.
         26 Ay gina Isus ay At ngay tagadal gfangon, Isus nabul yangay fiya sik fafa, ay nauseganan
         sas Funbalugu. Ay Isus nafaramyukan ay nafon sa At ngay tagadal. Ay nalong anya te,
         Na, buli ay oni. Tuy Ku bilug wan.
         27 Ay Isus nabul yangay sik taya e uwat buadan safa. Ay nauseganan yangay sas Funbalugu.
         Ay Kanya nafon sa At ngay tagadal ay nalong anya te, Fagayu am, inumi wan.
         28 Tuy Ku taguk. At famatuyan sas Funbalugu At fatuyanan sa At ngay taw. Anway e musbus
         ro Ku taguk laman at famaliam ngayuk taw at asalanan.
         29 Ay nalong Aw ayu te, Katsi Kua ban gdog ginum uwat buadan safa. Nu gdog Kyay ginum
         gfasfuan ayu sa wa Ku-Mama-At-Fagmagurangan-Taw.
         30 Ay Isus Ay At ngay tagadal nu nadanyu wa sik danyu, nalo wa sas Muyud-Tagakayuun-Ulibu.
         31 Ay Isus iglong sa At ngay tagadal te, Fagayu am mubun waro am Angku, anway e mdasug
         ro sa Angku katsi fag yabi. Anway At-Rirukan nalong wa te, Fate Akban at Tagtanud,
         Ay at ngay tupa sumaruwayan ban.
         32 Ay gina ban Aw gdog gleleg, gumuna Akyay ban ayu sas talun Balulangan.
         33 Ay Takata-Sik-Batu nalong sas Isus te, Dewa ro ku iba fagayu umyayu Emu, aw da kua
         ro umyayu Emu faggugat.
         34 Ay Isus nalong te, Matuyan iglong Aw emu te, Katsi ro fag yabi, bagu e tumarakit,
         mamayud yangay ro o Angku at fatulu ginan.
         35 Ay Takata-Sik-Batu iglong yangay sas Isus te, Yaya. Dewa aw umkate gasfuan Emu, da
         kua ro mamayud Emu. Ay kata yay at sadi, fagayu At tagadal at longan.
         36 Ay Isus nalo wan gasfuan At ngay tagadal sa sik nagabian at ngayan Faglafian-Buadan.
         Ay Kanya nalong sa At ngay tagadal te, Am, malunggungi yap iste. Aw nandarangin Akyay
         snay am dayu.
         37 Ay Isus nataban wa Takata-Sik-Batu ay Funbalugu-Nafon at baguama fag duwa. Ay Isus
         gfasigad wa matvngvd dawdaw nu kabalu ay gatakan.
         38 Ay Isus nalong sa At ufud fag tulu te, Matvngvd wa dawdaw nu kabalu Aw katsi. Kata
         wa nu nkate aw sas kabalu. Ay am stei way. Ay mafuluani way kata Angku.
         39 Ay Isus inyayu yay sirut. Ay garungan sas daga. Ay igdarangin te, Ku Mama. Nu masine
         sa Emu, saturo, falangfei yap siginan Angku ka fag taya at ke mauri ro sa Angku. Ay
         roro lag gfaning Ku fakaumsigun. Fadasugi way Emu Am fakaumsigun.
         40 Ay Isus gdog yangay kakbang sa At tuluk tagadal. Ay manlag di gtiug way. Ay Isus
         iglong sas Takata-Sik-Batu te, Go du o mafuluan kata Angku kaduge oma sik kadugayun.
         41 Tagaki ay darangini way. Laman di am kaumsig gananfaskudun sas asalanan. Ay nu tengap,
         kaumsig tuwo sat masine. Ay nus nga am bilug mafanalo way.
         42 Ay Isus gdog yay fiya nalo sat dayu, ay igdarangin yay fiya at faduwa ginan te, Ku
         Mama. Nu dway o e tibak baliyavtan te, laman Kua minum sanya ginan fag taya, fadasugi
         wa sa Angku si Emu Am fakaumsigun.
         43 Ay Isus gdog yangay inkakbang sa ka fag tuluk tagadal. Ay manlag di gtiug way. Teway
         gaimataun way gugat.
         44 Ay Isus gdog yay fiya inyayu siginan ka fag tuluk tagadal. Ay igdarangin yay fiya
         at fatulu ginan. Ay At longan kata yangay fiya aro taw.
         45 Ay Isus gdog yay fiya inkakbang sa ka fag tuluk tagadal, ay nalong anya te, Go anggan
         katsi gtiug way am. Ay go ate gfafiyan yay am ay lufuy. Katsi wan, gadasugun wa dawdaw
         at namoyung ro Angku, Taw-At-Baguama, sat ngay tagasalanan.
         46 Afuloi wan. Alindugi wan. Bastam wan. Linggati. At namoyung Angku gadasugun wan.
         47 Ay gina Isus ge longan, rodi indasug wa daw Segi, at sadi At Labi-Duwa. Ay at ufud
         sik ngay taw ayuwayu, e fiso ay e famalang. Ay kanya fag ngay taw, Taw-Naseg at ngay
         taganyun daul ay anggan at ngay magurang at suguan.
         48 Ay at namoyung Isus nafatuyanan aro taw sas Taw-Naseg at ngay magurang te, nus nga
         sinu ro ku naayuk fag Taw At fingi, Kanya wan. Tedi Anya.
         49 Ay Segi nu ndasug, rodi tv nangakbang sas Isus ay nalong te, E fandago. Ku Takamoyung.
         Go ste Wo. Ay naayuk Isus At fingi.
         50 Ay Isus nalong yangay anya te, Sama, faningi wa am fasadan. Ay rodi at ngay taw inkakbang
         wa sas Isus, ay nated wa long daw Isus ay nafaptus wan.
         51 Ay rodi Isus At ufud at sadi naguyud at fiso. Ay nabasing at Taguna-Fag-Taganyun-Daul
         at fanuguan, ay naayas at talinga at sadi.
         52 Ay Isus nasalag anya te, Lagi. Folii wan am fiso, anway nus nga sinu at nabul at
         fiso laman nabasing sik taw, kanya at fangate sa yangay ban sik fiso.
         53 Go gamatangan way am te, Kua ro siring mafaet siginan Ku Mama, laman rodi Kanya sumugu
         sa Angku labi duwak fulan At tagbukngan.
         54 Ay roro, nu kumatanya way ro, dua mgurungan sa At-Rirukan ebi at naguna nafoyung
         te, Katanya ban at kumdasug.
         55 Ay ginanya Isus nainto sanya fag ngay taw te, Go gubanan am ay ngay fiso ay ay ngay
         famalang anway ay fasadan laman nansungsung am Angku kata sik takamul. Ay madyay kayu
         menit kayu menit malunggung Akwa sas Tagbvt-Fag-Bale-Funbalugu anway igfoyung Aw ayu.
         Ay madyay du am nated Angku ginanya.
         56 Ay roro katanya tuway ingurungan wa fiya Funbalugu At-Rirukan siginan At ngay taglong
         ebi ebi. Ay rodi fagayu Isus At ngay tagadal naubun Isus ay nalagyu wan.
         57 Ay at ngay taw aro at nated Isus, nataban wa Anya sas Takabalu, sas Taguna-Fag-Taganyun-Daul.
         Ay fagayu Taw-Naseg at tagfasaful ay anggan at ngay magurang inful sanya.
         58 Ay Takata-Sik-Batu ngayayu yay nu gaguyanan Isus. Ay nu indasug sas Taguna-Fag-Taganyun-Daul
         at faglanuan, Takata-Sik-Batu nasakbo sat alad. Ay malunggung yangay sanya maful at
         ngay tagbarangian, laman nangulit te, go tain ro at taguyan at fagbulun.
         59 Ay Taw-Naseg at ngay taganyun daul ay anggan at ngay magurang inful laman faggugat
         igsarap te, Go ro e foyungan sas Isus At fagbulun kamuagan sak tam nanfate Anya.
         60 Ay ka fag ngay magurang dewa igsarap, du e nalag. Madyay dewa ngayu tagfoyung kamuagan
         way sas Isus At fagbulun. Ay dua gdiuganan. Ay roro duwak taw sas fakatabuan insure
         yay tagfoyung.
         61 Ay ka fag duwak taw nalong te, Tuy wa fiya fag Taw ebi at nafoyung te, Aw wa ban
         At mafarasras at Tagbvt-Fag-Bale-Funbalugu. Ay gdog Kyangay ban kawat ay gfatabu Kwan
         sas fatuluk menit.
         62 Ay Taguna-Fag-Taganyun-Daul inlindug ay ginto sas Isus te, Go taw Am fagyudun gbalus.
         Madyay tuy fag ngay taw e foyungan way siginan Emu baliwa.
         63 Ay Isus maragangan way. Ay Taguna-Fag-Taganyun-Daul nalong yangay sas Isus te, Balusi
         wa emi sa At-Tagleleg-Faggugat-Fag-Funbalugu At akbang te, Go O wan Fagtayukan, Funbalugu-At-Baguama.
         64 Ay Isus nabalus te, Kin, kata wa ngaro fiya am longan. Ay nafamut Kyay te, lumag
         ban am Angku, Taw-At-Baguama, nu malunggung Aw sat Madaragang At siun baliwa fag day
         tigyangan. Ay bandi umdasug Aw sas linyabu sas kiwang.
         65 Ay Taguna-Fag-Taganyun-Daul nagirat at lanbung mandi ay nalong sa at ngay ufud te,
         Mauri tuy fag Taw At longan sas Funbalugu baliwa. Katsi dewa yud e gfoyung yangay
         Isus At asalanan. Anway nadungug watam te, mauri wa fiya At longan sas Funbalugu baliwa.
         66 Setain ay fasadan sa Anya. Ay Taw-Naseg at ngay magurang nalong te, Katsi insak wan,
         sak wa e gfate Anya.
         67 Ay at ngay magurang nafantufean sas Isus mata. Ay tiba nafalang. Ay tiba natalaptap
         Anya.
         68 Ay kanya nainto sas Isus te, Foyungi emi, O wanay Fagtayukan. Foyungi emi te, Go
         sinu aro at nafalang Emu.
         69 Ay ginanya Takata-Sik-Batu malunggung sas day bale, sisad faglanuan. Ay sanya sik
         baguina fag fanuguan, nangakbang sas Takata-Sik-Batu ay glong te, O wan fiya ebi ginan
         at sadi at tagufud Isus, sik Taw-Balulangan, Go kin.
         70 Ay Takata-Sik-Batu kamayud sas fagayu taw tagsanya te, Yaya long. Kua gsaful kanya
         am longan at masuad.
         71 Ay rodi kaduge Takata-Sik-Batu nalo sirut sas day sakbawan alad. Roro sanya e sadi
         ya fiyak baguina fag fanuguan at nalag anya. Ay igfoyung sa at ngay iba te, Kanya
         wa fiya fag taw at sadi tagufud Isus siginans fulan Nasaret.
         72 Ay Takata-Sik-Batu gdog yay matvngvd nu kamayud te, Matuyan wa fiya ku longan te,
         Aw da kua gsaful Kanya fag Taw.
         73 Ay rodi at ngay malindug sanya nangakbang sas Takata-Sik-Batu, ay iglong yangay anya
         te, At matuyan ebi ginan o wa fiya at sadi Ka fag Taw At ufud. Madyay nu ge longan
         o, kata yangay Taw-Balulangan.
         74 Ay Takata-Sik-Batu amatvngvd yap aro taw nu glong te, Dewa ro ndasug sa angku at
         mauri nu dway matuyan ku longan te, Aw da kua gsaful Kanya fag Taw. Ay rodi sik tabag
         natarakit.
         75 Ay Takata-Sik-Batu namatang yay aro taw Isus At longan te, Tulu ginan nu kamayud
         o Angku gina bagu sik tabag tumarakit. Ay Takata-Sik-Batu nalo wan ay guyway dawdaw.

1 Ay ginas balabag sirut inful yay fagayu Taw-Naseg at taganyun daul, ay anggan at
         ngay magurang ay igsulitanan te, Tain ban nu fafate tam Ka fag Isus.
         2 Ay at ngay magurang nasalod Isus At take, ay nantaban sa at fun At-Ke-Bangko at akbang.
         3 Ay Segi, at namoyung Isus sa at ngay mauri fag taw, gina nadungug te, E nanfate waro
         Isus, kanya kabalu dawdaw ebi at nafagbulun sas Isus. Ay kanya igfafoli yay ebi at
         nabul fag 30k afud salafi sas Taw-Naseg at ngay taganyun daul ay sa at ngay magurang.
         4 Ay Segi nalong anya te, E asalanan aw. Anway sa ku nafoyungan ayu sik Taw at yud
         e asalanan. Ay Taw-Naseg at ngay magurang nabalus anya te, Dewa. Am longan du e masuad
         sa emi. Nus nga se taw wa am fasadan.
         5 Ay Segi naukas ka fag 30k afud salafi sasad basad Tagbvt-Fag-Bale-Funbalugu. Ay kanya
         nalo wan ay nasakbit wa anya.
         6 Ay Taw-Naseg at ngay taganyun daul nafuyut ka fag ngay salafi ay gsulitanan yay te,
         Yaya. Dua tam gfaning At-Longan nu gfaful way tam tuy fag duwak fulan salafi, ka fag
         30k afud salafi ay anggan Funbalugu At salafi. Anway ka fag 30k afud salafi sik fansali
         way sik taw at taguk.
         7 Ay at ngay taganyun daul igsulitanan yay. Ay nu ntabu wan, nabul sik daga siginan
         sik taw takawat bisu, laman ban sanya at fagsandigan at betaw at kinkate. Ay at fansali
         siginan ka fag 30k afud salafi.
         8 Ay nu katanya, e nafangayan ka fag daga te, Kanya-At-Ke-Taguk-Fag-Daga. Ay katanya
         wan at ngayan anggan bandi.
         9 Fakatanyaun ingurungan Funbalugu-At-Nafatvngvd, ebi ebi at sadi Funbalugu At taglong,
         at foyungan te, Ay ka fag ngay taw nabul ka fag 30k afud salafi, Taw-Tagagbuan at
         longan, at fansali sik taw.
         10 Ay kanya nafon ka fag ngay salafi at fansali sik daga siginan sik taw takawat bisu.
         Kata Funbalugu At longan sa angku.
         11 Ay Isus malindug sas fun At-Ke-Bangko at akbang. Ay ka fag fun ginto Anya te, Go
         O wan Taw-Naseg at Fun. Ay Isus nabalus anya te, Kin. Kata wa ngaro fiya am longan.
         12 Ay roro gina Taw-Naseg at ngay taganyun daul ay anggan at ngay magurang nafoyung
         nafamuagan Isus At asalanan, Isus dua gbalus.
         13 Ay fun At-Ke-Bangko ginto yangay sas Isus te, Go Yo gdungug at ngay longan ayuwayu
         nu gfoyung sa Emu baliwa.
         14 Ay Isus dua gbalus, nus di sadi at longan. Ay nu katanya, ka fag fun namatangan daw
         te, taw katanya.
         15 Kaduge e Famalangfe fag yafun daul fag buknga, fun At-Ke-Bangko at ugali faggugat,
         igfalfas yay at sadi at kinsungsung. Nus nga sinu at sadi at ngay taw at fasadan.
         16 Ay ginanya e sik masungsungan at ngayan, Sik-Takamoyung-Baguama. Ay fagayu taw nasaful
         wa anya.
         17 Ay at ngay taw gina maful, fun At-Ke-Bangko ginto anya te, Inday kanya fag duwa ay
         fakaumsigun ku fagfalfasun, Sik-Takamoyung-Baguama ay ate Isus, tiba At ngayan Fagtayukan.
         18 Anway At-Ke-Bangko nasaful wa te, Taw-Naseg at ngay magurang at fagnatabanun Isus
         sa anya, anway te, galabian Isus.
         19 Ay gina At-Ke-Bangko malunggung sat Fagnansarapan-Asalanan-Fag-Faglunggungan, at
         mangena nasugu sik fanuguan sa at mangama te, Lag e fagbulun sa Ka fag Taw At masine,
         anway sad yabi e taginfanan aw. Ay kabalu aw dawdaw Anya.
         20 Ay Taw-Naseg at ngay taganyun daul ay anggan at ngay magurang matvngvd nu gatul at
         ngay taw. Laman at ngay taw met sa At-Ke-Bangko te, Falfasi wan Sik-Takamoyung-Baguama
         ay fatei wa long Isus.
         21 Ay rodi At-Ke-Bangko gdog yay nainto sat ngay taw te, Go inday ro kanya fag duwa
         ay fakaumsigun ku fagfalfasun sa ayu. Ay at ngay taw nabalus te, Sik-Takamoyung-Baguama
         em fakaumsigun.
         22 Ay At-Ke-Bangku ginto yangay anya te, Ay setain ro ku fagbulun sas Isus, tiba at
         ngayan te, Fagtayukan. Ay at ngay taw nabalus yangay te, Kanya, tuktuki wa sas salibagan
         kayu.
         23 Ay At-Ke-Bangko dewa ginto te, Taw ro at masuad ku fagnantuktukun Isus. Nataw sangay
         At asalanan. Dewa katanya at longan, at ngay taw glabi yay aro taw nu guro te, Tuktuki
         wa Anya sas salibagan kayu.
         24 Ay At-Ke-Bangko nasaful wa te, Dewa ngap aw nalong, du e masuad. Ay at ngay taw nu
         garingangan way dawdaw, At-Ke-Bangko nabul sik safa ay igfegus at daluap sa at ngay
         taw faglagan. Ay kanya nalong te, Ka fag Taw du e taguk si ku daluap. Am wan tagfoyung
         ro sa taginto ayu.
         25 Ay ka fag ngay taw nabalus sa at fun te, Ay kin. Ate Ka fag Taw At taguk sa way ban
         em daluap ay anggan sa way ban sigon em kadagdagan at daluap.
         26 Ay At-Ke-Bangko nafalfas wa fiya Sik-Takamoyung-Baguama sa at ngay taw buknga. Ay
         nu nafafusfus wa dawdaw Isus, rodi nanfataban wa Anya. Laman nanfatuktuk wa Anya sas
         salibagan kayu.
         27 Ay fun At-Ke-Bangko at ngay tagbarangian nataban Isus sa at fun bale daul. Ay e nafasakbo
         yangay tibak tagbarangian sanya.
         28 Ay ka fag ngay tagbarangian naranggut Isus At lanbung. Ay natubus yay sik lanbung
         maloban.
         29 Ay kanya nabugyas sik sangbo madugi, ay nafasangboan sas Isus At alfuyu. Ay kanya
         nafagalumutan sas Isus At siun fag daluap sik anyamu. Ay kanya natudan sas Isus At
         akbang ay ginanya igfanlamangan Anya te, Masine O, Taw-Naseg at Fun.
         30 Ay kanya natufe sas Isus. Ay naago yay fiya siginans Isus ka fag anyamu ay nafusfus
         sas Isus At alfuyu.
         31 Ay ka fag ngay tagbarangian nu ntabu wa nu gfanlamangan sas Isus, nabul yay fiya
         at nafon fag lanbung. Ay nafasulun yangay fiya sa Anya aro taw At lanbung. Ay rodi
         nataban wa long Anya, laman nantuktuk sas salibagan kayu.
         32 Ay gina nalo siginan at fun bale daul, ka fag ngay tagbarangian nalag sik taw at
         ngayan te, Nadungug, siginans fulan Sirene. Ay ka fag ngay tagbarangian nafaubanan
         way sigad Isus At salibagan kayu sanya fag taw.
         33 Ay fagayu at taw tagalo indasug sa sik talun at ngayan te, Gulguta. (At masuad te,
         Talun-Butul-Alfuyu.)
         34 Ay e nafon sas Isus sik uwat buadan safa nafagamutan at mayat. Ay dewa e gfasupsup
         Isus, dua kaumsig nainum.
         35 Ay at ngay tagbarangian natuktuk Isus sas salibagan kayu. Ay rodi naafudan wa Isus
         At ngay lanbung, gina ntabu nu gfagsafulan te, dada ro sik afud.
         36 Ay ka fag ngay tagbarangian malunggung yay sanya, igtanud.
         37 Ay e nadafut yay sik fagsafulan Isus At asalanan si At tungud alfuyu te, TUY ISUS,
         TAW-NASEG AT FUN.
         38 Ay ginanya e natuktuk ya duwak takamul gsumbalian Isus.
         39 Ay kayu at nadalan sanya nu glinggat sas Isus, igfabalitang way at mata, igfalingun
         sas Isus te,
         40 Sangay O ban mafarasras O at Tagbvt-Fag-Bale-Funbalugu. Ay gdog yay O mafatabu nu
         kawat O dewa tuluk menit. Katsi balabagi Am balyu. Nu O wan Funbalugu-At-Baguama,
         alfasi nu kin siginans salibagan kayu.
         41 Ay anggan Taw-Naseg at ngay taganyun daul ay at ngay tagfasaful ay anggan at ngay
         magurang gfalingun yangay Anya te,
         42 Kanya mafabalabag tuwa nu tiba tuwak taw. Ay roro ngap dua mafabalabag At balyu.
         Ay Kanya laman nu Taw-Naseg tuwa at Fun, alfasi nu kin siginans salibagan kayu. Ay
         nu malfas di ro, kin, bagu yay ami gafanud.
         43 Kanya kafandiug tuwa sas Funbalugu. Funbalugu falfasi yap nangus Anya katsi, Funbalugu
         nu kaumsig. Madyay Kanya nalong wa te, Aw wan Funbalugu-At-Baguama.
         44 Ay anggan at natuktuk fag duwak takamul tagsumbalian Anya, gfalingun yay sas Isus.
         45 Ay gina maturuk at menit, inkarum wa daw sas fagdaul sanya fag talun, anggan at menit
         inbalitang.
         46 Ay nu inbalitang wan, Isus nauro yay dawdaw te, Eli. Eli. Lama sabaktani. At masuad
         te, Ku Funbalugu. Ku Funbalugu. Taw ro Am fagnaubunun Angku.
         47 Ay at ngay taw tagsanya nu nadungug At longan, nalong te, Ka fag Taw guro yay ebi
         ebi fag taglong at ngayan te, Funbalugu-Tam-Taw-Yabi-At-Masine.
         48 Ay rodi sadik taw nalo mafali ay nabul sik fanrarus. Ay nafasurung sa sik uwat buadan
         safa mayat. Ay natugdan sa sik anyamu laman nanfasupsup sas Isus.
         49 Ay tibak taw nasalag te, Toi yap. Gfanya yay tam te, go ro Funbalugu-Tam-Taw-Yabi-At-Masine
         umdasug yay ro ay, nanfalfas yay manga Anya.
         50 Ay Isus gdog yay daw nauro ay At gipso wa taguyan.
         51 Ay rodi at Famalabag-Fag-Sinyag sas Tagbvt-Fag-Bale-Funbalugu ingirat wan siginan
         at tungud ay anggan wa sat daga. Ay nauwigan tam fagdaul daga. Ay anggan at ngay batu
         nafangabaltakan wan.
         52 Ay tiba at fagsandigan fag luib nafangaluangan wan. Ay tiba Funbalugu At taw at kinkate
         inleleg yay.
         53 Ay kanya nafangalfasan siginan at fagmasandiganan fag ngay luib. Ay bandi gina yangay
         ban Isus gdog yay gleleg, anggan kanya ebi at kinleleg kadasug yay sas Funbalugu-At-Fulan.
         Ay insure sat ngayuk taw sanya.
         54 Ay at fun tagbarangian ay anggan at ngay ufud at tagtanud Isus, namatang tam daga
         nu guwigan ay anggan nalag yangay tiba at nafasure ginanya. Ay kanya kalimu dawdaw
         ay nalong te, Matuyan, Tuy wa fiya Funbalugu-At-Baguama.
         55 Ay sanya yangay sik ngay mangena ngayayu yay nu gbantay. Kanya wa fag ngay mangena
         ebi tagalo Isus siginans talun Balulangan. Ay manga tagfalu Anya ginanya.
         56 Ay at duwak mangena sanya ginan at ngayan te, Taglu. At sadik Taglu sik mangena siginans
         fulan At-Ke-Bale-Ngabat. Ay sadi ya fiyak Taglu, Santiagu ay At-Fakafamutan at tina.
         Ay e sik mangena yay fiya sanya ginan. Kanya Funbalugu-Nafon at ngay baguama at tina.
         57 Ay nu kayabi wan, sik taw mabalan indasug siginans fulan Maabat, at ngayan At-Fakafamutan.
         Kanya anyangay Isus At tagadal at sadi.
         58 Ay kanya nangakbang sas fun At-Ke-Bangko ay get anya Isus At bilug. Ay rodi At-Ke-Bangko
         nasugu laman e nafon.
         59 Ay At-Fakafamutan nabul Isus At bilug ay nasifig sa sik tagbiya fag sinyag malagsi.
         60 Ay kanya nasandig Isus At bilug sa at fagagbilugun fag fagsandigan fag luib at bagu.
         Sa ebi at nafaali sasad batu. Ay At-Fakafamutan nafafulid sasad sakbawan sik batu
         daul at fandingding at sakbawan luib. Ay nalo wan.
         61 Ay Taglu tagsiginans fulan At-Ke-Bale-Ngabat, ay sadi yak Taglu, nanmalunggung yay
         sas day fagsandigan.
         62 Ay at fadogan fag menit, nu nlangfe wa Nu-Kamasadan-Fag-Menit, Taw-Naseg at ngay
         taganyun daul ay at ngay Taw-Tagagbuan nanangakbang yay sas fun At-Ke-Bangko.
         63 Ay ka fag ngay Taw-Naseg nalong te, Namatang ami Ka fag tagfanlamangan At longan
         gina gleleg te, nu nlangfe tuluk menit, gdog Kyay gleleg.
         64 Ay kin, nu katanya, longi te, Fatvngvdi tuwa nu gdingding am ka fag fagsandigan.
         Yap ngay nlangfe sis fatuluk menit. Fatugani te laman At ngay tagadal dewa mdasug,
         dua mafabul Isus At bilug. Ay manga te laman dua gfoyung at ngay taw te, Kanya gdog
         yay gleleg. Ay anggan sigon te nu manlamangan ban, malabi ebi taguna.
         65 Ay fun At-Ke-Bangko nalong sas Taw-Naseg at ngay magurang te, Am way at ke tagbarangian
         ngayu. Fatvngvdi tuwa nu gdingding am at fagsandigan, katvngvd ay fasadan.
         66 Ay kanya fag ngay taw nalo wan ay nafatvngvd wa fiya at fagsandigan. Ay nasugu sanya
         sik ngay tagbarangian. Ay anggan nadafut at fandafut fag taru laman at taw kalimu
         tuwa gluang.

1 Inlangfe wan at Fakamatoun-Menit, ay gakasureun wan at menit sas taguna fag menit
         sis fafitu. Ay ginanya Taglu tagsiginans fulan At-Ke-Bale-Ngabat, ay anggan sadi yak
         Taglu, indasug laman nanlinggat sa at fagsandigan fag luib.
         2 Ay rodi nauwigan at fagdaul daga. Anway indaga at sadi Funbalugu At tagbukngan siginans
         Banwa. Ay naligang at fandingding sakbawan fag batu daul, ay malunggung wa sanyas
         tungud batu.
         3 Ay kanya at kamasuloan katvngvd sik fangkilat. Ay at lanbung malagsi dawdaw.
         4 Ay at tagtanud fag ngay tagbarangian kudkulugan dawdaw kalimu anya, ay inkata wa
         nu matian.
         5 Ay ka fag tagbukngan nalong sa ka fag duwena te, Lag am kalimu. Anway nasaful kua
         te, gasarapan wam Isus, ebi At natuktuk sas salibagan kayu.
         6 Ay roro Kanya dua ste, anway Kanya gdog yay gleleg. Igfaning yay ebia taw sa At longan
         mandi. Stei. Bali wan linggati wan ebi at fagfatungkudan Anya.
         7 Ay loi wan mafalii. Laman foyungi sas Isus At ngay tagadal te, Kanya gdog yay gleleg
         siginan at fagmatianan. Ay nu katanya, Kanya gumuna wa ayu sas talun Balulangan. Sanya
         wan nu glag am Anya. Ay kaba way niya ku longan sa ayu.
         8 Ay kanya fag duwena dewa kalimu, guseganan yay dawdaw. Ay matarung nu nalo siginans
         fagsandigan laman nanfoyung ro sa At ngay tagadal aro taw at nalag.
         9 Ay kaduge ka fag duwena sasa ngaba dalan, Isus nafablang anya, ay nae longan te,
         E fandago. Go ste am. Ay ka fag duwena inkakbang Anya, ay natudan nated Isus At darafa,
         ay naseg Anya.
         10 Ay rodi Isus nalong sanya fag duwena te, Lag kalimu. Loi wan ay foyungi sa Ku ngay
         fadugsay, laman kanya sigon suma yangays talun Balulangan. Anway sanya yay ban nu
         lumag am Angku.
         11 Ay gina ka fag duwena nalo, tibak tagbarangian, aro at natanud sas fagsandigan, noli
         wa sas fulan. Ay nanfoyung sas Taw-Naseg at ngay taganyun daul fagayu aro taw at nalag
         sanya ginan.
         12 Ay at ngay taganyun daul nu nafaful Taw-Naseg at ngay magurang ay nu nasulitanan
         wan, kanya nafon sik ngay salafi sanya fag ngay tagbarangian.
         13 Ay at ngay taganyun daul nalong sanya fag ngay tagbarangian te, Foyungi sa tibak
         taw te, Isus At ngay tagadal indasug sat fagsandigan gina sad yabi ay nabul Isus At
         bilug kaduge ami gtiug.
         14 Ay tam fun nu nadungug katanya ay longan, falukmianan ami anya ay manga igdingding
         ami ayu te, laman di gfauri ayu.
         15 Ay at ngay tagbarangian nabul ka fag ngay salafi. Ay nanfaning ro at ngay taganyun
         daul at longan. Ay at ngay Taw-Naseg nafoyung ka fag ngay tagbarangian at longan anggan
         bandi.
         16 Ay Isus At tagadal At Labi-Sadi nalo wan sas talun Balulangan, sa ebia taw Isus At
         longan fag muyud.
         17 Ay nu nalag Isus, igseg Anya. Ay roro tiba gfainfolian yay at amatanganan.
         18 Ay Isus inkakbang sa At ngay tagadal ay nalong anya te, Anway fagayu fagmadaragangun
         sas Banwa ay sas daga nafon wa sa Angku.
         19 Ay loi wan ay foyungi ban sas fagayu talun at ngay taw. Ay fasurungi anya sa tam
         Tama At fagmadaragangun, ay anggan sa Angku, Funbalugu-At-Baguama, Ku fagmadaragangun,
         ay anggan sa At-Masine-Fag-Falad At fagmadaragangun.
         20 Ay foyungi anya, laman kanya maning ban fagayu Ku longan sa ayu. Ay am, lag kaliam.
         Anway Aw si Kua ayu faggugat, siginan katsi ay anggan ban sas fakatabuan fag ngay
         menit.MarkMarkMarkMarkMark

1 Kata tuy at fagsigadan at Masine-Fag-Barita sa baliwas Isus Fagtayukan, Funbalugu-At-Baguama,
         At fagbulun.
         2 Funbalugu At taglong at ngayan Funbalugu-Nabalabag, ebi ebi at nariruk te, Amatangani.
         Nansugu ban Aw Ku suguan at nanguna Emu. Laman nanfamasadan ban am dalan.
         3 Anway tuy sik fanlongan Sas talun tyud e gbanwan. At longan maurunganan Te, antam
         kamasadan Laman tam Fun e dalan.
         4 Ay nu katanya, Uan Tagfasurung indasug wa fiya sas talun at yud e taw. Ay at foyungan
         te, laman at ngay taw umsurung sasad safa. Sik fagsafulan te, naubun wan at ngay mauri
         laman Funbalugu nafaliam at asalanan.
         5 Ay at ngay taw siginans fagdaul talun Naseg ay siginans fulan Erusalem indasug sas
         Uan. Ay gina ka fag ngay taw nafoyung at asalanan, Uan nasurung anya sasad safa Mababaun.
         6 Ay sanya Uan at fangawat at lanbung siginan sik idu mabugsul guyuy at sigyu. Ay at
         ginawang sigon balat balan wa at balyu. Ay at fakonun liung ay kamalong.
         7 Ay Uan gfoyung te, E mdasug yay ban sik taw siginan ku guyan, glabi yay angku nu
         madaragang. Aw, ki e fagmasineun an aw oma garungan gluas at fansalod at fanguskus
         darafa.
         8 Nafasurung aw ayu sasad safa. Ay Kanya fag taw nanfasurung yangay ban ayu sa At-Masine-Fag-Falad.
         9 Ay ginanya fag ngay menit, Isus indasug yangay sas talun Balulangan siginans fulan
         Nasaret. Ay Uan nasurung Anya sasad safa Mababaun.
         10 Ay Isus nu nlakwi wa sas day safa, rodi manlag di banwa inluwang wan. Ay At-Masine-Fag-Falad
         indaga ay intarubung sa Anya kata sik linatad.
         11 Ay ginanya e nae longan wa sigon siginans Banwa te, O wan Ku fakesugun Ku Baguama.
         Guseganan Aw dawdaw Emu.
         12 Ay rodi At-Masine-Fag-Falad naayiyan wa Isus sa sik talun at yud e taw.
         13 Ay Isus nut sas talun at yud e taw, 40k menit. Ay Tagfansalag igfaskud Anya. Ay ngayu
         sanya at mela at makbang Anya. Ay Funbalugu At ngay tagbukngan tagtarabang Anya.
         14 Uan Tagfasurung nu nsungsung wan, Isus nalo wa sas talun Balulangan. Nanfoyung wa
         Funbalugu At Masine-Fag-Barita sanya.
         15 Ay Isus nafoyung te, Katsi makbang wan Funbalugu-Nu-Gmagurang-Taw. Ubuni wan ay asalanan.
         Ay faningi wa sas Funbalugu At Masine-Fag-Barita.
         16 Ay gina Isus nalo sasa ngaba tigyangan Lino-Balulangan, At nalag Simun ay anggan
         at arian Butuan. Ka fag dugsay nafalayug at fanggamat uyang sasad lino ay gfanguyang.
         Anway kanya dan wa sik tagfanguyan faggugat.
         17 Ay Isus nalong anya te, Gewan. Aloi wa Angku. Nanfoyung ban Aw ayu nu gfaful am at
         ngay taw, kata nu gamat am uyang katsi.
         18 Ay rodi ka fag dugsay nafamato wa at fanggamat uyang ay nangalo wa Isus.
         19 Ay Isus nalo yama sirut nalag yangay fiya sik dugsay. Santiagu, Funbalugu-Nafon at
         baguama, ay anggan at arian Uan. Ay ka fag dugsay igfasine at fakarasrasan at fanggamat
         uyang sanya sis balutu.
         20 Ay rodi Isus nagewan ka fag dugsay. Ay kanya naubun wa at tama, Funbalugu-Nafon,
         ay anggan at ngay tagfalu anya sis balutu. Ay nangalo wa Isus.
         21 Ay Isus ay At ngay ufud indasug sas Takafanyu-At-Fulan. Ay sa bans Fakamatoun-Menit,
         Isus igsakbo sas Taw-Naseg at bale fakafulan ay igfoyung yay sanya.
         22 Ay at ngay tagdungugan nadulawan sas Isus At foyungan. Teway Isus nu gfoyung kata
         tuwa daw sik fun at ke fagmadaragangun. Ay di kata Taw-Naseg at ngay tagfasaful nu
         nafoyung.
         23 Ay rodi sik ama at ke mafurat fag falad nasakbo sas bale fakafulan.
         24 Ay kanya gbiya nu ge longan te, Taw ro Am fagstiyeun sa emi, Isus siginans fulan
         Nasaret. Go Am fagstiyeun Am fasadan nanfatinas wa ro O emi. Nasaful akwa Emu te,
         O wan Funbalugu At Masine-Fag-Taw.
         25 Ay matvngvd Isus nu gsalag te, Lag ge longan. Alfasi wan sanya ginan fag ama.
         26 Ay ka fag mafurat fag falad igfafanggong ka fag ama, ay guro dawdaw, ay nalfas wan
         sanya ginan fag ama.
         27 Ay sanya fag ngay taw nu nalag, nadulawan dawdaw, ay gfangintuanan te, Taw fakatanyaun
         At foyungan. Go kanya sik foyungan yay bagu. Madyay Kanya e fagmadaragangun tuwa nu
         gsugu at mafurat fag falad. Ay igfaning wa fiya Anya.
         28 Ay rodi indungug Isus At madaragang fag fagbulun sas fagdaul talun Balulangan.
         29 Ay rodi Isus nalaklo wa siginans Taw-Naseg at bale fakafulan. Ay Kanya ay anggan
         At ufud, Santiagu ay Uan, nasakbo sa Simun ay Butuan at bale.
         30 Ay sanya Simun at nugangina sisad igian gadailan masugba daw at bilug. Ay rodi tv
         tiba nananfoyung wa sas Isus.
         31 Ay Isus nangakbang sanya fag mangena. Ay nated at daluap ay nafalunggung anya. Ay
         ginanya infiya wa daw nu masugba. Ay rodi kanya tuwa fag mangena tagtarabang Isus
         ay anggan sa At ngay ufud.
         32 Ginanya fag fafun, gina bagu nfalyu at menit, e nataban yay sas Isus sik ngay taw
         at ke dailan ay manga at ke mafurat fag falad fag taw.
         33 Ay sanya fag fulan at taw fagayu maful sisad sakbawan bale.
         34 Ay Isus nafafiya sanya fag ngay taw, nus nga setaw at dailan. Ay naayiyan ngayuk
         mafurat fag falad. Ay Isus nasalag yangay at mafurat fag falad nu ge longan. Fakatanyaun
         at mafurat fag falad nasaful wa te, katanya fagalay Isus.
         35 Balabag dis daga kamenit, Isus infulo ay nalo wa sas talun at yud e taw, ay nandarangin.
         36 Ay Simun ay anggan at ngay ufud igsarap Isus.
         37 Ay nu nalag wan, nalong sas Isus te, Fagayu taw igsarap emu.
         38 Ay Isus nalong sa anya te, Bastam. Glo watam sat fadogan tv fag ngay fulan daul.
         Laman nanfoyung Aw sanya fag ngay taw. Katanya Ku fasadan Ku fagindasugun stiye.
         39 Ay Isus nalo sasa ngay fulan sas fagdaul talun Balulangan. Ay nafoyung sasa ngay
         bale fakafulan sas Taw-Naseg. Ay manga naayiyan at ngay mafurat fag falad.
         40 Ay sik taw tagabangbang inkakbang ay inlub sas Isus At akbang, ay matvngvd nu gseg
         sas Isus te, Nasaful aw te, mafafiya O angku nu kaumsig O.
         41 Ay Isus kafanyu anya ay nafalugde At take ay natayuk sat ke dailan te, Kin. Kaumsig
         Aw. Afiyai wan.
         42 Ay rodi tv du e bangbang. Ay infiya wa fiya aro tagabangbang.
         43 Ay rodi matvngvd Isus nu gsalag sa ka fag taw, gina igfalo anya te,
         44 Lag kamansulit sa tibak taw. Loi way fagtvngvd ay falagi way am bilug sas taganyun.
         Ay foni tuwa anya sik famanyun kata ebi Ku-Unga At-Longan at suguan. Laman am famasaful
         sasa ngay taw te, nfiya wo.
         45 Ay dewa katanya, ka fag ama nalo wa ngaro ay nafamansulit ngap karo. Ay nafarapyag
         ka fag longan sas fagayu taw. Ay katanya wayay, Isus dua mafasurianan nu nalo nus
         nga nday fag fulan. Nu nalo, sa ways talun at yud e taw. Ay sanya yangay at ngay taw
         nu ndasug sas Isus nus nga ndaginan.

1 Nu nlangfe wa ginanya fag ngay menit, Isus infoli wa sas Takafanyu-At-Fulan. Ay sanya
         fag ngay taw nadungug te, Isus sa yay At bale.
         2 Ay sik ngay taw inful sanya. Ay kayu te, anggan sisad sakbawan du e fagsakan. Ay
         Isus nafoyung Funbalugu At-Longan sanya fag ngay taw.
         3 Ay indasug yangay tibak taw. Ay at ufat taw guba sik taw at yud malelegan si sik
         tagbung.
         4 Ay dua mafafakbang sas Isus teway ngayu wayay at taw sanya. Ay kanya nasulat at ugun
         sis Isus tungud. Ay nafatagbung at yud malelegan si sik tagbung.
         5 Ay Isus nalag at bagu kadasug te, kafandiug tuwa. Ay nalong yangay sa at yud malelegan
         te, Sama, naliam wan am ngay asalanan.
         6 Ay rodi Taw-Naseg at tibak tagfasaful at malunggung sanya gamatangan te,
         7 Taw ro Ka fag taw fagnalongun katanya. At longan mauri way sas Funbalugu baliwa.
         Yaya. Funbalugu way fag sadi At mafafaliam taw at asalanan.
         8 Ay roro Isus nasaful wa mangaro ka fag ngay Taw-Naseg at amatanganan. Ay Isus ginto
         sa anya te, Taw ro ay fagamatanganun katanya at masuad.
         9 Amatangani. Inday fag longan at madaragang at kumsure. Nu lumong Aw sa at yud malelegan
         te, Naliam wan am ngay asalanan. Ay nu lumong Aw te, Malindugi. Fasani am tagbung
         ay loi wan.
         10 Laman ro sumaful am te, Aw, Taw-At-Baguama, e fagmadaragangun Akwa fiya ste swa daga
         nanfaliam taw at asalanan. Ay rodi Isus glong wa ngani sa at yud malelegan te,
         11 Glong Aw sa emu te, Alindugi. Ay fasani wa am tagbung. Ay ulii wa sa ay bale.
         12 Ay kanya fag taw inlindug wa fiya. Ay nafasan wa fiya at tagbung. Ay nalo wan. Ay
         at naulit fag ngay taw nadulawan ay naseg sas Funbalugu. Ay nalong te, Dua tam batang
         glag takatanya.
         13 Ay Isus gdog yay nalo sas tigyangan Lino-Balulangan. Ay ngayuk taw nangaful Anya.
         Ay Isus igfoyung anya.
         14 Ay rodi Isus natunglus wa nalo. Ay nalag sik taw at ngayan At-Famaalo, Alfeu at baguama,
         nu malunggung sas bale fagfonan famanyun sat fun. Ay Isus nalong anya te, Gewan. Aloi
         Angku. Ay At-Famaalo inlindug ay nangalo wa Isus.
         15 Ay rodi Isus igfangon sa At-Famaalo at bale. Ay ginanya ngayuk tagbul famanyun sat
         fun, ay ngayu at yud gfaning Taw-Naseg at ugali takon gasfuan Isus ay At ngay tagadal.
         Anway ngayuk taw nangalo Isus.
         16 Ay Taw-Tagfalayun at ngay tagfasaful nalag Isus nu gfasfuan gfangon sa at ngay yud
         gfaning Taw-Naseg at ugali, ay anggan at ngay tagbul famanyun sat fun. Ay kanya nainto
         sas Isus At ngay tagadal te, Taw ro Isus fagfasfuanun gfangon sanya fag ngay tagbul
         famanyun sat fun ay anggan sa tagasalanan.
         17 Ay Isus nu nadungug at longan, nafafaskudanan te, Sik taw at yud e dailan dua long
         kaumsig sik tagfafiya. Kayu way at ke dailan takaumsig. Ku fagnastiyeun Ku faggewanun
         sa Angku kayu way at ke asalanan. Ay yaya at masine fag taw.
         18 Ginanya fag menit, Uan Tagfasurung at ngay tagadal ay Taw-Tagfalayun sigon e fagyudun
         gfangon fag ngay menit. Ay tibak taw inkakbang sas Isus ay nainto Anya te, Taw manga
         Uan at ngay tagadal ay Taw-Tagfalayun sigon at ngay tagadal e fagyudun way gfangon
         fag ngay menit. Ay madyay Am ngay tagadal du e fagyudun gfangon fag ngay menit.
         19 Ay Isus nafafaskudanan te, Go at bagu indaduwa fag mangama at ngay fagues e fagyudun
         gfangon ginanya fag ngay menit dewa te, sanya wan ka fag mangama. Ay go yaya. At ngay
         fagues di e fagyudun gfangon fag menit kaduge ka fag mangama sanya.
         20 Ay roro sa bans tibak menit gina ban e tumaban kanya fag mangama. Ay kaduge yay ban
         anya nu e fagyudun gfangon fag ngay menit.
         21 Ay sik taw dua nafagamut sik yud mafegusan fag falefe sa at dan fag lanbung laman
         at fanfaut at sulbung. Anway nu nafagamut tuwa, ay bandi nu nafegus wan ka fag lanbung,
         at bagu fag falefe umkitut yay ban. Ay rodi ngap umdaul wan at sulbung.
         22 Ay manga sik taw dua gtalin at bagu fag uwat buadan safa sa at dan fag fagsuadan
         balat balan. Anway nu natalin way sanya, gina at bagu fag buadan safa lumafas, fabaga
         wa ngap at fagsuadan. Ay ka fag fagsuadan umbaltak wan. Ay at talinan umbusbus wan.
         Ay at fagsuadan umrufa wan. Yaya, di katanya. Sik taw at fagtalinan antuwa sat bagu
         fag buadan safa sa at bagu fag fagsuadan balat balan.
         23 Sadik Fakamatoun-Menit, Isus ay At ngay tagadal nalo wa sa sik ngabak tanuman. Ay
         ginanya At ngay tagadal nadalan sirut nabul tiba at buadan.
         24 Ay at ngay Taw-Tagfalayun nalong sas Isus te, Linggati Am ngay tagadal at fagbulun
         igbul way at buadan. Taw ro at fakamaboun sa Ku-Unga At-Longan sas Fakamatoun-Menit
         baliwa.
         25 Ay Isus nainto sasa ngay Taw-Tagfalayun te, Go sangay di am natap fun Fakafanyuun
         at fagbulun ebi, gina yud e fakonun ay kalunus way. Ay anggan at ngay ufud sigon gina
         kalunus.
         26 Ay fun Fakafanyuun nasakbo sas Funbalugu Bale gina at taganyun daul At-Tama-Tiba-Tungud.
         Ay naon Tagsis-Funbalugu-Salubangan-Fag-Fafa. Dewa Ku-Unga At-Longan ebi igsalag te,
         dua masine tibak taw nu kon ka fag fafa. Kayu yakman at ngay taganyun fagtvngvd. Ay
         fun Fakafanyuun naon wan ay nafon yangay anggan sa at ngay ufud.
         27 Ay Isus nalong yay te, Funbalugu nafili sik menit laman at taw kamato, laman at fanambagun.
         Funbalugu dua naawat taw te, laman at Fakamatoun-Menit e fanambagun.
         28 Nu katanya, Aw wan, Taw-At-Baguama, tagmagurang anggan sis Fakamatoun-Menit.

1 Ay Isus gdog yay nasakbo sas Taw-Naseg at bale fakafulan. Ay sanya sik ama at daluap
         at kingong.
         2 Ay tibak taw tagsanya gulit sas Isus te, go Isus mafafiya ka fag ama gina sis Fakamatoun-Menit.
         Fakatanyaun ka fag ngay taw at fagulitun, anway kaumsig way nu e foyungan sa tibak
         taw te, Isus long e asalanan.
         3 Ay Isus nalong sat kingong at daluap te, Stiyei.
         4 Ay Isus nainto sat ngay taw te, Inday fag fagbulun tagfaning sa Ku-Unga At-Longan
         sis Fakamatoun-Menit. Nu gfagbulun masine ay ate mauri. Tenday, nu gfalangfe, ay ate
         nu gfate sik taw. Ay at ngay taw dua mafabalus.
         5 Kaduge Isus iglingaman sat ngay taw, Isus kadotama sa At amatanganan, ay kabalu.
         Anway matvngvd dawdaw at ngay taw at amatanganan sat yud masine. Ay Isus nalong sa
         at kingong at daluap te, Falugdei am take. Ay kanya nafalugde at take ay at daluap
         nfiya wan.
         6 Ay at ngay Taw-Tagfalayun nalo wan. Ay rodi nanfasulitanan wa sasa ngay Taw-Naseg
         tagseg fun Sik-Madaragang-At-Baguama-Sirut te, tain tam fagbulun ban laman nanfate
         tam ka fag Isus.
         7 Ay Isus nalo sanya ginan gfaigaluan at ngay tagadal ay indasug sas tigyangan lino.
         Ay sik ngay taw nangalo Anya siginans talun Balulangan. Ay anggan siginans talun Naseg.
         8 Ay siginans fulan Erusalem. Ay siginans talun Tagraray. Ay siginans dife safa Mababaun.
         Ay siginans tagsafungan fulan Batu-Luguy ay fulan Faggamatan-Uyang. Ngayu wa ngayu
         fag taw, anway nadungug ebia taw Isus At fagbulun. Ay katsi nangakbang Anya.
         9 Ay Isus At fagnasuguun sa At ngay tagadal nanfamasadan sik balutu sa Anya. Laman
         takadasug fag ngay taw di ro magit Anya.
         10 Anway ngayu ebi Isus At nafafiya, katsi fagayu at ke dailan gtudtuludan nantayuk
         Isus.
         11 Ay nus nga ginain at ngay mafurat fag falad, nu glag Isus, namalub sa At akbang.
         Ay gbiya nu ge longan te, O wan Funbalugu-At-Baguama.
         12 Ay matvngvd Isus nu gsalag sa ka fag ngay mafurat fag falad. Laman dua gfoyung sa
         tiba te, Kanya Isus.
         13 Ay Isus naulul saswa bilug tubi. Ay nafaful sa Anya At fasad fagafiliun fag ngay
         taw. Ay kanya nangakbang sas Isus.
         14 Ay Isus nafaful 12k tagadal, laman nangufud Anya. Ay laman At fagsuguan At nanfoyung
         sa tibak taw.
         15 Ay manga laman e fagmadaragangun mafaayiyan at ngay mafurat fag falad.
         16 Ay kata tuy Isus At 12k tagadal at ngayan te, Simun, Isus nafamut yay at ngayan te,
         Takata-Sik-Batu. Ay
         17 Santiagu. Ay at arian, Uan, Funbalugu-Nafon at baguama fag duwa. Ay Isus nafamut
         yay sa ka fag dugsay at ngayan te, Buanerges, at masuad te, Kata-Sik-Talafun. Ay
         18 Butuan, ay Takesug-Kabayu, ay Sik-Takali-Sirut, ay Funbalugu-At-Nafon, ay Duwak-Nasfuan,
         ay Santiagu, Alfeyu at baguama, ay At-Masusuan, ay Nadungug, kanya siginans talun
         Maloban. Ay anggan
         19 Segi, kanya siginans Ufat-Fulan-Sirut. Ay kanya at namoyung ban Isus sas mauri fag
         taw. Ay Isus noli wa sa sik bale.
         20 Ay sik ngay taw gdog yay maful sas Isus. Ay katanya wayay, Isus ay At ngay tagadal
         dua mafafangon.
         21 Ay Isus At kalongan nu nasaful katanya, kanya nangakbang sas Isus laman nanted ay
         nantaban Anya sat dayu. Anway tibak taw nalong te, Isus naliam At amatanganan.
         22 Ay roro sik Taw-Naseg at ngay tagfasaful tagsiginans Erusalem nalong te, Lango-At-Fun
         way tagmagurang sas Isus. Ay At fagmafaayiyanun at mafurat fag falad, At fagmadaragangun
         siginan ways Lango-At-Fun. Anway kanya fag fun, mafurat way fag falad at fun.
         23 Ay Isus nafakbang sa anya at ngay taw ay nainto anya te, Setain ro Tagfansalag nu
         gayiyan Tagfansalag.
         24 Ay Isus nafafaskudanan sat ngay taw te, Sik fun ay at ngay taw nu garingangan way
         faggugat, bandi ban ka fag fun du e fanuguan.
         25 Ay sik talafuan nu garingangan way ro faggugat, bandi ban du et sanya.
         26 Ay Tagfansalag nu gayiyan way Tagfansalag at ngay mafurat fag falad, at fagmagurangan
         umkafud wan. Ay du e fagmatvngvdun at fagmagurangan. Ay manga tabuan wa fiya.
         27 Du e takamul maasakbo sa sik madaragang fag taw at bale ay nanfamul at nanuranan,
         taguna yap ngay nasalod at madaragang fag taw. Ay nu nasalod tuwa, mafafamul wa long
         at nanuranan.
         28 Matuyan iglong Kwa ayu te, Fagayu taw at asalanan mafafaliam tuwa. Ay anggan nus
         nge wain taw at mauri fag longan sas Funbalugu baliwa mafafaliam yangay.
         29 Ay roro nus nga sinu at nalong mauri sa At-Masine-Fag-Falad baliwa, kanya dua mafafaliam
         faggugat. Kanya fag taw e asalanan way faggugat.
         30 Fakatanyaun Isus At longan, anway tibak taw nalong te, Isus way At ke mafurat fag
         falad.
         31 Ay indasug Isus At tina talnayan sas day bale, ay kanya e nasugu sas Isus te, Galagun
         Emu.
         32 Sik ngay taw malunggung gsafungan Isus sis bale, ay nalong Anya te, Snay Am mina
         talnayan sday bale, gananlagun Emu.
         33 Ay Isus nalong te, Sinu Ku mina ay Ku ngay fadugsay.
         34 Ay Isus glingaman sat malunggung tagsafungan Anya ay nalong te, Nin sigon Ku mina
         wan ay Ku ngay fadugsay wan.
         35 Anway nus nga sinu tagfaning sas Funbalugu At fakaumsigun, kanya Ku fadugsay wa fag
         mangama, ay Ku fadugsay wa fag mangena, ay Ku mina wan.

1 Ay Isus gdog yay nafoyung sas tigyangan lino Balulangan. Ay sik ngay taw ayuwayu
         maful sa Anya. Ay nu katanya, Isus nasakbo yay sasad balutu ay malunggung sanya. Ay
         at ngay taw si ways tigyangan lino.
         2 Ay Isus nu gfoyung sanya fag ngay taw, ngayu at foyungan at fafaskudanan. Ay kata
         tuy at foyungan te,
         3 Dungugani. Ebi e sik taw nu gtanum at fungsuan gfangukasan way.
         4 Ay nu nafangukasan wan, ay at tiba at fungsuan intong sasad dalan. Ay at ngay manuk
         mela inful sanya ay nasinduk ay nafamin wan at kintong sanya.
         5 Ay at tiba at fungsuan intong saswa batu. Ay sanya dua matukba at daga. Ay mafali
         nu gtugbung, teway mayangfis wayay at daga sanya.
         6 Ay nu nsure wa at menit, at bagu gtugbung kasugba yay. Anway dia ngaba at lalid,
         ay nyango yay.
         7 Ay at tiba at fungsuan intong saswa madugi. Ay at madugi indaul ay nafaut. Ay at
         fungsuan dua nabuadan.
         8 Ay at tiba at fungsuan intong sat masine fag daga. Kanya natugbung ay indaul ay nabuadan.
         Ay siginan sik bugas sadi, at nabul at buadan 30k bugas. Ay at tiba 60k bugas. Ay
         at tiba 100 bugas.
         9 Ay Isus nalong yay te, Nu e talinga tuwam, dungugani.
         10 At ngayu daw noli wan. Ay e sawad yay sirut anggan At Labi-Duwa. Ay kanya nainto
         sas Isus sa aro At fafaskudanan at masuad.
         11 Ay Isus nalong anya te, Sa ayu nafon tuwa ayu ay fagmaasafulun te, laman sumaful
         am at masuksukan sa baliwas Funbalugu-Nu-Gmagurang-Taw. Ay sa tibak taw nu gfoyung,
         sik fafaskudanan wadi.
         12 Laman kanya fag ngay taw, Dewa glinggat, dua glag. Ay dewa gdungug, dua nasaful.
         Nu gdi katanya, Labon umfoli yay sas Funbalugu, Ay gfaliam yay at asalanan.
         13 Ay Isus nainto sa at ngay taw te, Go du am nasaful aro fag fafaskudanan. Go yaya.
         Nu dway am nasaful katanya, tain ban nu sumaful am fagayu tibak fafaskudanan.
         14 At nafangukasan kata wa Funbalugu At-Longan.
         15 Ay at tiba at fungsuan at kintong sasad dalan kata wa Funbalugu At-Longan sa sik
         taw at bagu gdungug. Ay rodi Tagfansalag indasug ay nabul At-Longan siginan ka fag
         taw at amatanganan.
         16 Ay at tiba at fungsuan at kintong saswa batu, katanya yangay Funbalugu At-Longan
         sa sik taw at nadungug. Ay kanya mafali tuwa nu gafanud ay nu guseganan.
         17 Ay katanya wayay, dia ntvngvd anway dia ngaba at amatanganan, kata sik lalid. Ay
         dua glugo nu gafanud. Ay nu ndasug ban sik mataka ay sik faurianan anway gafanud sa
         At-Longan, ay rodi ka fag taw at nadungug naliam wan.
         18 Ay at tiba at fungsuan at kintong saswa madugi, katanya yangay Funbalugu At-Longan
         sa sik taw at nadungug.
         19 Ay roro matvngvd wayay ka fag taw at fagafanawaun ste swa daga. Ay at fagusegananun
         sa way at fagmabalanun. Ay anggan at fakaumsigun sa at ngay nanuranan. Nu katanya,
         kata wa nu nafautan at nadungug At-Longan sat amatanganan. Ay dua nabuadan.
         20 Ay at tiba at fungsuan at kintong sat masine fag daga, katanya yangay Funbalugu At-Longan
         sa sik taw at nadungug. Ay kanya kafandiug tuwa. Ay kata tuwa nu e buadan. At tiba
         at buadan 30. Ay at tiba 60. Ay at tiba 100.
         21 Ay Isus nainto yangay sa anya te, Go sik taw dewa nasulsul at salung, nansuklub way
         sasad sabi ay ate sat daga fag tiyugan. Go igdi. Roro sik taw fagsulsulun at salung,
         nanfatsa tuwas fagfasayugan. Go kin.
         22 Nus nge wain at nafafaliyu, du e yud umsure. Ay nus nge wain at nasuksuk, du e yud
         sumasad mayamag.
         23 Nu e talinga tuwa am, dungugani.
         24 Ay Isus nalong yangay te, Amatangani ay asafuli ay nadungug. Nus nga seyu ay nafon,
         kayu yangay ban anya nu e mon ayu, ay e gfamut yay.
         25 Anway sik taw nu e kwa tuwa, igfamut yay ban. Ay sik taw nu dway e kwa, nu alay way,
         e mul wa ban siginan anya.
         26 Ay Isus nalong yangay te, Funbalugu-Nu-Gmagurang-Taw kata yangay sa sik taw at nafangukasan
         at fungsuan sat gamasun.
         27 Ay gina nyabi, ka fag taw gtiug yay. Ay gina nmenit, igfatunglus yay sa tiba at gfagbulun.
         Ay ginanya fag ngay menit at fungsuan natugbung ay indaul. Ay ka fag taw dua nasaful
         te, tain at tanum nu kadaul.
         28 At daga nafatugbung at fungsuan. Ay indaul wan. Ay bandi igfangkagud wan. Ay bandi
         intaba wan.
         29 Ay at buadan nu mataba wan, rodi ka fag taw gfatsanya wa at nanbul, anway indasug
         wan at famulan.
         30 Ay Isus nalong yangay te, Tain ro nu gfasudan tam Funbalugu-Nu-Gmagurang-Taw. Ay
         tain tam fafaskudanan, laman ro tuy mayamag.
         31 Funbalugu-Nu-Gmagurang-Taw kata yangay sa sik rigrig lunga. Kanya wan tiba daga at
         alay fag fungsuan sas fagayu fungsuan taw at natanum.
         32 Ay dewa katanya, nu nafangukasan wan, natugbung ay indaul. Ay bandi nalabi yay fiya
         fiya tibak mababa fag ngay tanum. Ay gbiya at sanga. Ay at manuk mela kasubuk tuwa
         ay sak tuwa gfugad sat sanga.
         33 Ngayu Isus nu gfafaskudanan katanya, gina gfoyung Funbalugu At-Longan sat ngay taw.
         Ay nu gfoyung gfatugan way at taw nu sumaful.
         34 Ay faggugat Isus nu gfoyung sat ngay taw, igfafaskudanan way. Ay sa long At ngay
         tagadal, Isus nafayamag tuwa anggan at masuad.
         35 Ginanya, nu nfalyu wa at menit, Isus nalong sa At ngay tagadal te, Bastam. Gdife
         watam lino.
         36 Ay At ngay tagadal naubun wa at ngay taw. Ay nasakbo wa sasad balutu sa aro taw Isus
         At fagsakayan. Ay gina glo, anggan tibak balutu nangufud yangay anya.
         37 Ay rodi gina sasa ngaba lino, indasug sik bagyu fulug. Ay at lumbak igtabun wayu
         daw sa at balutu. Ay arvs at safa gakapnuun sasad balutu.
         38 Ay Isus gtiug way gtangilan sis balutu at iyug. Ay at ngay tagadal gfanguwig Isus
         te, Takamoyung, go du Wo gafanawa te, umkafuy waro tam.
         39 Ay Isus nfulo, ay nasalag sas tagmara ay sas lumbak te, Lag fawas. Atuwasi wan. Ay
         at tagmara igfaning Anya ay anggan at lumbak.
         40 Ay rodi tv Isus nalong sa At ngay tagadal te, Taw ro ay fakalimuun. Go di am e fakafandiugun.
         41 Ay At ngay tagadal kalimu gfanlinggatanan, ay igsulitanan sit dayu te, Sinu Tuy fag
         taw takatvngvd anya At fagbulun. Madyay dewa at tagmara ay at lumbak nafaning tuwa
         dewa sa At longan.

1 Ay Isus ay At ngay tagadal indasug sas dife lino sas Taw-@Gerasa fag talun.
         2 Ay Isus nu nalfas wa siginans balutu. Rodi sik ama ke mafurat fag falad insure siginan
         sa ngay fagsandigan fag luib ay nanfablang Isus.
         3 Ka fag ama nu gbanwan sa way sa ngay fagsandigan fag luib. Ay katsi du e mafasalod
         anya, dewa at fansalod sanbung.
         4 Ebi ngayu ginan wa e git at bitis ay e gsalod sanbung. Ay ka fag ama nafanlifungan
         wan at salod ay nafud wan at tiba fanggit anya. Ay at taw du e fagmadaragangun mafafagup
         anya.
         5 Kayu menit ay kayu yabi, ka fag ama guro way sasa ngay fagsandigan ay sas muyud.
         Ay anggan gfe fakarukan anya mandi batu.
         6 Dewa ngayayu ka fag ama nabantay wa Isus. Ay mafali nu nangakbang ay igseg.
         7 Ay gbiya nu ge longan te, Isus, Tiba-Tungud-Fag-@Funbalugu-At-Baguama. Matvngvd nu
         glong aw Emu sas Funbalugu At fagdungugan te, Taw ro Am fagstiyeun sa angku. Lag nanfauri
         angku.
         8 Anway aro Isus nalong wa te, O fag mafurat fag falad, alfasi wan sanya ginan fag
         ama.
         9 Ay Isus ginto te, Nataw am ngayan. Ay kanya nabalus te, Ku ngayan Tagngayu, anway
         ngayu ami.
         10 Ay matvngvd nu glong sas Isus te, Lag gayiyan emi sanya ginan fag talun.
         11 Ay roro sanya sik ngay bukbuk gfangudkudan sisa ngaba tubi.
         12 Ay matvngvd ka fag ngay mafurat fag falad nu glong sas Isus te, Afanyui yap emi.
         Fatsai yap emis bukbuk. Ay fasakboi emi sanya.
         13 Ay Isus nafaning at fasadan. Ay ka fag ngay mafurat fag falad nalfas wa fiya. Ay
         nafatsa wa fiyas bukbuk, nu ndain 2,000k bukbuk. Ay rodi tv ka fag ngay bukbuk fagayu
         mafali nu nafandugsunan. Ay taba wa ntong sasad abat. Ay fagayu inkafuy wa sasad lino.
         14 Ay at ngay tagtanud bukbuk nalagyu. Ay nanfamansulit yay sas fulan daul ay sasa ngay
         fulan sirut aro at nalag. Ay nu katanya, ngayuk taw indasug laman nanlag te, taw katanya.
         15 Ay ka fag ngay taw inkakbang sas Isus. Ay nalag aro fag ama at ke ngay mafurat fag
         falad. Kanya malunggung tuwa. Ay e lanbung. Ay e amatanganan tuwa. Ay ka fag ngay
         taw kalimu yay daw glag anya.
         16 Ay ka fag ngay taglag nanfamansulit sa tibak taw aro at nalag fag ama at ke ngay
         mafurat fag falad ay anggan at ngay bukbuk.
         17 Ay at ngay tagdungug matvngvd nu gayiyan Isus te, laman duat sanya si at talun.
         18 Ay gina Isus gsakbo sasad balutu, aro fag ama at ke ngay mafurat fag falad matvngvd
         nu get sas Isus. Anway kaumsig nangufud Anya.
         19 Ay Isus igsalag way anya te, Lagi. Ulii way sa am iba. Ay nanfamansulit way o sa
         anya tam Fun At matvngvd fag fagbulun sa emu. Ay anggan At fakafanyuun sa emu.
         20 Ay ka fag ama nalo wan. Ay nanfamansulit wa fiya sa sik talun at ngayan Safuluk-Fulan-Daul,
         aro Isus At matvngvd fag fagbulun sa anya. Ay at ngay tagdungug nadulawan daw.
         21 Isus gdog yay nasakay sa sik balutu ay nfoli sas dife lino. Ay gina sis tigyangan
         lino, sik ngay taw insafung Anya.
         22 Ay indasug Taw-Naseg at magurang bale fakakafulan at sadi, at ngayan At-Nafafulo.
         Ay nu nalag Isus, namalub sa At akbang ay igseg.
         23 Ay matvngvd nu glong sas Isus te, Ku baguina gakateun wan. Ay saturo adasugi ngay
         ro sa ku bale. Ay fatayuki ngay ro Am daluap sa anya umfiya yay ro ay gleleg tuwa.
         24 Ay Isus nangufud wa fiya anya. Ay sik ngay taw ayuwayu galo anya ay gtudtuludan,
         arvs Isus ingit wan.
         25 Ay sanya sik mangena, 12k banwa yud batang katuas nu gfangigusan.
         26 Ay mason wan nu gatakan. Dewa ngayu at naanu anya, ay dewa nafamin at nanuranan,
         dua nfiya. Fangkabat inkugat way baliwa.
         27 Ay ka fag ina ebi nadungug tibak taw nu nafoyung sas Isus At fagbulun baliwa. Ay
         nu katanya, katsi gingitan wa sa tiba buknga anggan inkaakbang sas Isus day guyuy.
         Ay kanya nalangbud sumyu sas Isus At lanbung.
         28 Anway ka fag ina gamatangan te, nus di ro aw tumayuk At lanbung, nafafiya wa ro angku.
         29 Ay rodi tv intuwas wan nu gfangigusan. Ay nu gamatang anya infiya wan.
         30 Ay anggan Isus nasaful te, At fagmadaragangun, At nafafiya, at nalfas siginan Anya.
         Ay rodi tv Isus inbiling daw sa tiba baliwa te, Sinu tagtayuk Ku lanbung.
         31 Ay At ngay tagadal nabalus sas Isus te, Go nalag O aro ste sik ngay taw tagtudtuludan
         ay tagit Emu. Ay go nalong O te, Sinu tagtayuk Angku.
         32 Ay Isus gfatunglus yay glidlinggatan te, sinu tagtayuk Angku.
         33 Ay ka fag ina namatang tuway anya te, nfiya wan. Ay kanya kudkulugan kalimu nangakbang
         sas Isus. Ay inlub sas Isus akbang ay gseg. Ay nafoyung at matuyan fagayu.
         34 Ay Isus nalong anya te, Sena, am fakafandiugun tagfafiya emu. Loi wan. Mabayan tuwa
         o. Infiya wo fiya fiya.
         35 Ay kaduge Isus ge longan, sik taw indasug siginan aro fag magurang at bale. Ay nafoyung
         sat magurang te, Nkate wan am baguina. Taw ro am fagfasalagun tam Takamoyung.
         36 Isus dua nasalagan si tibak taw longan, ay nalong sa ka fag magurang te, Lag kalimu.
         Afandiugi tuwa.
         37 Ay Isus igsalag at ngay taw nu nangalo Anya. Dasday Takata-Sik-Batu, ay Santiagu,
         ay anggan Uan, Santiagu arian.
         38 Ay Isus ay anggan At ngay tagadal nu ndasug sa at magurang bale, Isus nalag sik ngay
         taw gbiya nu gfangaringang anway guyway dawdaw.
         39 Ay Isus nu nasakbo, nalong te, Nataw ay fagfangaringangun ay ay faguywayun. At baguina
         dia nkate. Gtiug wadi.
         40 Ay ka fag ngay taw kase gafayudun sas Isus. Ay Isus nafalaklo fagayu taw siginan
         sad bale. Ay Isus At nataban sat baguina fag salug at tama ay at tina wadi, ay anggan
         aro taw Isus At ngay ufud.
         41 Ay Isus gina nated ka fag baguina at daluap, nalong anya te, Talita kumi. At masuad
         te, Fagina, glong Aw sa emu te, Alunggungi.
         42 Ay rodi ka fag baguina inlindug ay iglo. Kanya at banwa anwa 12. Ay at ngay taw nadulawan
         dawdaw.
         43 Ay matvngvd Isus nu gsalag sanya fag ngay taw laman tibak taw dua gdungug At fagbulun.
         Ay Isus nasugu tiba laman nafafangon ka fag baguina.

1 Isus nalo wan sanya ginan fag talun ay ndasug wa sa At fulan turungan. Ay At ngay
         tagadal nangalo Anya.
         2 Ay gina sis Fakamatoun-Menit, Isus nafoyung sas Taw-Naseg at bale fakafulan. Ay at
         ngay tagdungugan namatangan daw ay gidgintoan sa tiba te, Daginan ro Kanya fag taw
         At foyungan takatanya. Taw ro At fagnasafulun katanya. Setain nu mafafabul At matvngvd
         fag fagbulun.
         3 Ud, nu ndain ro Kanya wa manga ka fag takawat bale, Taglu at baguama. Go kin. Nu
         ndain ro At arian at ngayan Santiagu, ay At-Fakafamutan, ay Segi, ay anggan Nadungug.
         Go kin. Ay go At fadugsay fag ngay mangena ste yangay sa antam. Go kin. Ay ka fag
         ngay taw kalimata way sas Isus.
         4 Ay Isus nalong sanya fag ngay taw te, Funbalugu At taglong e gseg tuwa anya. Ay roro
         mangaro sanya fag talun at taglong at taw, ay at talafuan, ay anggan tagsit bale at
         taw dua gseg anya.
         5 Ay Isus dua mafafasure At matvngvd fag fagbulun sanya. Anway fagtvngvd, Isus nafatayuk
         At daluap sa tiba at ke dailan, ay gsadsadian way at nafafiya.
         6 Ay Isus gamatangan daw, anway sanya fag ngay taw dua ngap kafandiug. Ay Isus nalo
         sat fakbangan fag ngay fulan laman nanfoyung sat ngay taw.
         7 Ay Isus nafakbang Anya At Labi-Duwa ay nafalo nafasaruwayan fagayu ay nafaudgufudan
         duwa. Ay Isus nafon tuwa sa anya at fagmadaragangun. Laman mafaayiyan at ngay mafurat
         fag falad.
         8 Ay Isus nasugu At Labi-Duwa te, Lag e buba nus nge wain gina am glo. Nus di fafa,
         ay nus di buyug, ay nus di salafi sa ay fagsuadan. Sik suan dalan yakman ay buba.
         9 Suluni ay fanguskus darafa ay lag faduwa ay lanbung.
         10 Ay Isus nalong yangay te, Nus nga nday fag bale ay fagsakboan, sanyai yap fag bale
         nu gtiug am, ginanya mandi fag glo.
         11 Ay sik fulan at ngay taw at yud gfasakbo ayu, ay anggan at yud kaumsig nandungugan
         ay foyungan, gina am bagu lumo sanya ginan fag fulan, farikfiki yap at dafug siginan
         ay darafa. Sik famasaful sanya fag taw.
         12 Ay At Labi-Duwa nalo wan ay nanfoyung sas taw te, Ubuni ay asalanan.
         13 Ay kanya naayiyan at ngay mafurat fag falad. Ay nafatayuk sik safa mataba sirut sat
         ke dailan, ay nafafiya anya.
         14 Fun Sik-Madaragang-At-Baguama-Sirut nadungug Isus At fagbulun. Anway Isus At fagmadaragangun
         indungug. Ay tibak taw iglong te, Kanya Uan way Tagfasurung nadog yay gleleg. Fakatanyaun
         madaragang At fagbulun.
         15 Ay tiba iglong te, Kanya Funbalugu wa At taglong ebi at ngayan te, Funbalugu-Tam-Taw-Yabi-At-Masine.
         Ay anggan tiba iglong te, Kanya Funbalugu wa At taglong ebi ebi at sadi. Kata yangay
         ebi ebi At ngay taglong.
         16 Ay fun Sik-Madaragang-At-Baguama-Sirut nu nadungug, nalong te, Uan ebi ku nalifung
         at alfuyu, katsi gdog yay gleleg.
         17 Anway ebia taw fun Sik-Madaragang-At-Baguama-Sirut nasugu laman e nafated, ay e nafasalod,
         ay e nafasungsung Uan Tagfasurung laman ka fag mangena Erudias e fanambagun. Anway
         ka fag fun indaduwa sas Erudias, at fun at fadugsay, Takesug Kabayu mangena.
         18 Ay ginanya Uan nasalag ka fag fun te, Kamabo way o Ku-Unga At-Longan nu gmangenan
         way o am fadugsay at mangena.
         19 Ay anggan Erudias kadotina sas Uan ay kaumsig igfate anya. Ay dua mafabul.
         20 Anway fun Sik-Madaragang-At-Baguama-Sirut kalimu Uan, anway nasaful wa te, Uan masine
         tuwa at ugali ay du e asalanan. Ay kanya nadingding Uan. Ay ka fag fun guseganan tuwa
         nu nadungug Uan at foyungan. Dewa yud fiya fiya intuyan sas Uan at foyungan.
         21 Ay bandi indasug ka fag menit, Erudias nabul at fakaumsigun. Fun Sik-Madaragang-At-Baguama-Sirut
         e fagmafulun gina at fagamatanganun fag menit nu kalangfe. Ay kanya e tagbiya fag
         yafun daul. Ay nagewan at ngay fun sirut, ay at ngay fun tagbarangian, ay anggan at
         ngay madaragang fag taw sas talun Balulangan.
         22 Ay Erudias at baguina nasakbo ay igfaumsiganan sat fun Sik-Madaragang-At-Baguama-Sirut
         ay anggan sa ka fag ngay mangama at maful sanya. Ay fagayu kaumsig dawdaw glag. Ay
         fun Sik-Madaragang-At-Baguama-Sirut nalong sa ka fag baguina te, Nus nga setaw am
         fagetun, eti wa angku. Ay nanfon aw emu.
         23 Ay at fun nafatuyanan dawdaw sa ka fag baguina te, Nus nga seyu am fagetun, mon aw
         emu. Dewa gwabilug ku fagmagurangan.
         24 Ay ka fag baguina nalaklo ay nangakbang sat tina te, Natawi ku fagetun. Ay at tina
         nabalus te, Uan Tagfasurung at alfuyu.
         25 Ay rodi ka fag baguina mafali nu kafoli sas fun Sik-Madaragang-At-Baguama-Sirut ay
         get te, Kaumsig aw nu gfon o angku rodi Uan Tagfasurung at alfuyu sa sik lamaan.
         26 Ay fun Sik-Madaragang-At-Baguama-Sirut dewa kaumsig gfate Uan ebi, katsi kabalu yay
         dawdaw. Ay dewa katanya, ka fag fun dua kaumsig kamayud sanya fag baguina. Anway aro
         taw nafatuyanan wan. Ay manga ka fag ngay mangama at maful sanya nadungug yangay nu
         gfatuyanan.
         27 Ay rodi ka fag fun nasugu sa sik tagbarangian te, Ubai sa anya Uan at alfuyu. Ay
         ka fag tagbarangian nalaklo ay nalifung Uan at liug ay nabul wan at alfuyu sasad sungsungan.
         28 Ay naubanan at alfuyu sa sik lamaan. Ay nafon sa ka fag baguina. Ay ka fag baguina
         nafon sat tina.
         29 Ay Uan at ngay tagadal nu nadungug te Uan nkate wan, kanya nananlag sas sungsungan.
         Ay nabul at bilug. Ay nasandig sas fagsandigan sa sik luib.
         30 Fagayu Isus At-Suguan noli wan, ay nanfamansulit wa sas Isus fagayu at fagbulun ay
         at foyungan.
         31 Ay Isus nalong sa At ngay tagadal te, Bastam. Ay glo way ro tam fagtvngvd sa sik
         talun at yud e taw. Ay fafiyani yap sirut ay lufuy. Isus fagnalongun katanya anway
         ngayu at taw sanya takadasug ay taglo. Ay Isus ay At ngay tagadal dua mafafangon anway
         du e buknga.
         32 Ay kanya nalo wan ay nasakay sa sik balutu. Laman umdasug sa sik talun at yud e taw.
         33 Ay ngayuk taw natoglag gina glo, ay nasaful anya. Ay nu katanya, at ngay taw matarung
         nu nalo siginan sa ngay fulan, laman nanguna sas Isus At fakadasugan ro. Ay at ngay
         taw naguna wa fiya nu kadasug sanya.
         34 Ay Isus nu ndasug wa sat dife, nalag wa fiya ka fag ngay taw ayuwayu. Ay Isus kafanyu
         sanya fag ngay taw, anway kata way sik ngay tupa yud e gtanud. Ay Isus igfoyung wa
         sanya nus nge wain At fagafoyungun.
         35 Ay nu kayabi wan, At ngay tagadal nangakbang sas Isus ay nalong te, Ste fag talun
         si way at yud e taw. Ay laman kayabi wan katsi.
         36 Faloi wa ka fag ngay taw sasa ngaba day fulan sirut laman nanbul yay at fafa.
         37 Ay Isus nasugu sa At ngay tagadal te, Am waro tagfayafun ka fag ngay taw. Ay At ngay
         tagadal nainto sas Isus te, Go nanbul yap ami tenday, 200k menit sik taw at nalufuyan,
         em fansali fafa. Laman em famayafun ka fag ngay taw.
         38 Ay Isus nainto yangay te, Seyu ay nauba ay ba fafa iste. Linggati te seyu. Ay At
         ngay tagadal nu nalinggat, nabalus te, Lima. Ay duwa way sirutk uyang.
         39 Ay Isus nalong sanya fag ngay taw te, Malunggungi, maafudani sanya swa makmak.
         40 Ay ka fag ngay taw malunggung wa fiya maafudan. Tibak afud 100k taw, ay tiba 50k
         taw.
         41 Ay Isus nagalumutan ka fag limak fafa ay ka fag duwak uyang sigon. Ay natangda sas
         banwa, ay nauseganan sas Funbalugu. Ay nafanramyukan yay ka fag fafa. Ay nafon sa
         At ngay tagadal laman naafud sasa ngay taw. Ay Isus naafud yangay anggan at uyang
         fag duwa, laman sas fagayu taw.
         42 Ay fagayu taw sanya at naon, napsug wan.
         43 Ay at ngay tagadal nafaful yay at nagsawadan, ay 12 yak sabi at kinkapnu at nafanramyukan
         fag ngay fafa, ay anggan at uyang.
         44 Ay 5000k mangama at naon ka fag fafa.
         45 Ay rodi Isus nafasakay wa At ngay tagadal sas balutu. Laman At ngay tagadal nangguna
         wa Anya nangadasug sas dife lino, sas fulan Fagfanguyangan. Ay Isus nafalo wan anggan
         at ngay taw.
         46 Ay Isus nu naubun wa sanya fag ngay taw, naulul wa sa sik ngabak tubi. Laman nandarangin
         sanya.
         47 Ay gina gakarumun, aro At ngay tagadal at balutu sa yay swa bilug lino. Ay Isus gsesadian
         yay sanya swa bilug tubi.
         48 Ay Isus naulit te, mayon way At ngay tagadal nu kiyang nu gfalo at balutu. Anway
         nu gfalo, gfablang wayay sas tagmara. Ay balabag di sdaga kamenit, Isus nalo sasa
         ngaba tungud lino. Ay nangakbang sa At ngay tagadal. Ay satu ro Isus kata wa lumangfe
         At ngay tagadal.
         49 Ay At ngay tagadal nu gulit wa Isus nu glo sasa ngaba tungud lino, nafanguruan, nu
         gfasad sik labang way.
         50 Anway fagayu wa At tagadal at nalag Isus. Ay kalimu dawdaw. Ay rodi Isus nalong anya
         te, Fatvngvdi ay amatanganan. Aw wan. Lag kalimu.
         51 Ay Isus nasakbo sasad balutu, inful sa anya. Ay rodi nsiwang wan at bagyu. Ay At
         ngay tagadal nadulawan dawdaw.
         52 Anway dua nasaful aro at nafaayu fag ngay fafa at masuad. Ay katanya wayay, gfatalfiun
         way si at amatanganan.
         53 Isus ay At ngay tagadal nu ndife wan, at fakadasugan sas talun Genesaret. Ay sanya
         nu gfatungkud at balutu.
         54 Ay Isus ay At ngay tagadal nu nalfas wa siginans balutu, sanya fag talun at ngay
         taw natoglag te, Kanya anwa Isus.
         55 Ay ka fag ngay taw mafali nu glo sas fagdaul talun. Laman nanguba ro sas Isus fagayu
         at ke dailan sit basad igian. Nus nga nday nu dumungug te, sanya Isus.
         56 Ay nus nga nday Isus At fakadasugan, dewa sas fulan sirut, ay dewa sas fulan daul,
         ay dewa sas talun, at ngay taw gfat sanya swa taw at ke dailan. Ay kanya get sas Isus
         anway e gatayukun sas Isus fungfung lanbung. Ay fagayu at natayuk infiya wan.

1 Ay ginanya, at ngay Taw-Tagfalayun ay anggan tibak Taw-Naseg at tagfasaful siginans
         Erusalem inful sas Isus.
         2 Ay kanya naulit tiba Isus At tagadal nu gfangon dewa yud nafegus at daluap, anway
         dua gfaning at ngay aguyangan at ugali nu gfegus baliwa.
         3 Anway Taw-Tagfalayun ay anggan at ngay Taw-Naseg ya gfangon yap ngay nafegus at daluap,
         igfaning at ngay aguyangan at ugali.
         4 Ay dewa noli siginans swa taw, dia gfangon yap ngay nafegus at daluap. Ay ngayu yay
         at fagnanfaningun at ngay aguyangan at ugali. Tenday nu gfegus at taya, ay at bisu,
         ay anggan tibak fagsuadan fakonun.
         5 Ay at ngay Taw-Tagfalayun ay at ngay tagfasaful nainto sas Isus te, Taw way manga
         am ngay tagadal fagyudun gfaning tam ngay aguyangan at ugali. Madyay gina gfangon
         at fagyudun gfegus at daluap.
         6 Ay Isus igbalus te, Am sik ngay tagfanluk way am. Matuyan ka fag taglong, at ngayan
         Funbalugu-Nabalabag, ebi ebi at naguna nafoyung sa ayu baliwa. Madyay kata tuy At-Rirukan
         te, Katsi fag ngay taw nu gseg sa Angku, si at bibig way fagtvngvd. Roro ngap sat
         amatanganan ngayayu way Angku.
         7 Nu katanya way, du e masuad nu gseg sa Angku. Anway ka fag ngay taw at foyungan siginan
         way sik taw at longan. Ay gfanluk way te, Tuy Funbalugu wa longan.
         8 Nafayudun way am Funbalugu At-Longan. Ay ay fagfaningun sa sik taw way at ugali.
         9 Ay Isus nalong yangay sa anya te, Ay fagmamatangananun sas fagfanlukun way baliwa.
         Madyay gafayudun way am dawdaw Funbalugu At-Longan. Ay ay fagfaningun sa wayay ay
         ngay aguyangan at ugali.
         10 Kata tuy Ku-Unga At-Longan ebi ebi te, Esugi tuwa am mama ay am mina. Ay, sik taw
         nu mauri way at longan sa at tama ay ate sa at tina, e fate wa anya.
         11 Ay roro ay foyungan nu anway te, At masine sik taw nu nafoyung sat tama ay sat tina
         te, Kurbun. At masuad te, Ku fasad fantarabang ayu, nafon akwa sas Funbalugu.
         12 Nu katanya way ay longan, am yay tagsalag sik sisian te, laman dua gtarabang at tama
         ay at tina.
         13 Nu katanya way ay longan, nanyud fefanambagun way am Funbalugu At longan. Anway nafoyung
         wam ay ugali sa ay sugfun. Ay e tiba yay takatanya ay fagbulun.
         14 Ay Isus gdog yay igfaful sa Anya at ngay taw, ay nalong sa anya te, Fagayu am, dungugani
         ro Ku foyungan, ay asafuli.
         15 Bunwa sik taw at nafat sat basad bibig baliwa tagfafurat anya, tenday fakonun. At
         tagfafurat sa sik taw at nafalfas way siginan at bibig.
         16 Nu e talinga tuwam, dungugani.
         17 Ay Isus naubun wa at ngay taw ay nasakbo sas bale. Ay At ngay tagadal ginto Anya
         aro At fafaskudanan at masuad.
         18 Ay Isus nabalus sa At ngay tagadal te, Go dua manga ro am gfangasaful. Ay go dua
         am nasaful te, nus nge wain sik taw at naon dua mafafurat sa at amatanganan. Go kin.
         19 Anway fakonun nu ndasug sa ways ungdan ay naafun. Ay dua ndasug sas amatanganan.
         Isus At fagnafoyungun katanya, fagayu fakonun masine tuwa.
         20 Ay Isus nalong yangay te, At tagfafurat sa sik taw at nafalfas way siginan at bibig
         ay siginan at amatanganan.
         21 Anway siginan ways taw at amatanganan tagfasure at mauri fag fasadan. Tenday, nu
         kamayun way sa at yud batang e mangama. Ay nu kamul way. Ay nu gfate way tiba. Ay
         nu kamayun way sat tibama mangena.
         22 Ay nu galabian way. Ay nu mauri dawdaw at fagbulun. Ay nu gfanluk way. Ay nu kalimata
         way sat masine. Ay nu kalimata way sat mabalan fag taw. Ay nu kamuagan way sa at tiba
         baliwa. Ay nu gfandaragang way at fagbulun. Ay nu dway maabaris.
         23 Kayu niya fag mauri tagsiginan sik taw at amatanganan, ay tagfafurat sa anya.
         24 Ay Isus nalo wan sanya ginan, ay indasug way sigad sasa ngaba day fulan Batu-Luguy
         ay fulan Faggamatan-Uyang. Ay Kanya nasakbo sa sik bale. Ay satu ro dua kaumsig nu
         e sumaful Anya te sanya. Ay dewa katanya, dua maasuksuan.
         25 Ay sik mangena e baguina sirut e mafurat fag falad. Ay ka fag mangena nadungug te,
         sanya Isus. Ay rodi tv kanya inkakbang sas Isus ay inlub ay igseg Anya.
         26 Ka fag mangena at talun urungan sas talun Maraska sas talun Datag-Buid at fagmagurangun.
         Ay nu ge longan, Taw-Gresia at fanlongan. Ay matvngvd nu get sas Isus, laman mayiyan
         at mafurat fag falad siginan at baguina.
         27 Ay Isus igfafaskudanan yay sa ka fag mangena te, At masine at ngay sisian yap sirut
         taguna tagfangon. Anway dua masine nu e nabul sisian at fafa ay naukas sasa ngay idu
         riangan.
         28 Ay ka fag mangena nabalus sas Isus te, Em Magurang. Matuyan am longan. Ay dewa katanya,
         at ngay idu riangan sas daga fagfangonan naon at sisian at nagdakdakan.
         29 Ay Isus nalong anya te, Anway sa am nalongan at masine, loi wan katsi. Ka fag mafurat
         fag falad naubun wa am baguina.
         30 Ay ka fag mangena noli wan. Ay nu ndasug, nalag at baguina sirut si yay sad igyan.
         Ay at mafurat fag falad naubun wa fiya at baguina.
         31 Ay Isus infoli wan siginans fulan Batu-Luguy fag talun. Ay nadalan sas fulan Faggamatan-Uyang
         ay sas Safuluk-Fulan-Daul fag talun. Ay anggan indasug sas Lino-Balulangan.
         32 Ay e nataban sas Isus sik taw yud gdungug ay gutal ya. Ay matvngvd at tagtaban nu
         get sas Isus te, Fatayuki Am daluap sa anya.
         33 Ay Isus nataban ka fag taw sas day fagngayuan. Ay Isus nautkut sa ka fag taw at duwa
         talinga. Ay natufe. Ay nafatayuk sa ka fag taw at famaleleg.
         34 Ay Isus natangda sas banwa, ay namatangan daw, ay nalong sa ka fag taw te, Efata.
         At masuad te, Aluangi.
         35 Ay rodi ka fag taw gdungug tuwa, manga di gutal. Ay masnug tuwa daw nu ge longan.
         36 Ay Isus matvngvd nu gsalag sat ngay taw te, laman at ngay taw dua gfoyung sa tibak
         taw aro fag fagbulun. Nus nga seyu ginan Isus nu gsalag, kayu ginan yangay anya ka
         fag ngay taw at foyungan.
         37 Ay at ngay taw nadulawan dawdaw te, Agbvt nu masine At fagbulun fagayu. Madyay at
         yud gdungug, gdungug tuwa. Ay at yud mafae longan, mafae longan tuwa.

1 Ay ginanya sik ngay taw gdog yay inful. Ay du e ba yafun, namin wan. Ay Isus nafakbang
         At ngay tagadal sa Anya, ay nalong anya te,
         2 Kafanyu Aw nin fag ngay taw. Anway katsi tulu wak menit nu maful ste si Angku. Ay
         katsi du e fakonun.
         3 Nu fauli Akwa ro sat bale, umkarum waro at mata sat ngaba dalan. Anway tibak taw
         siginan wa at ngayayu fag fulan.
         4 Ay at ngay tagadal ginto sas Isus te, Daginan ro tam famaon nin fag ngay taw. Ay
         nu ste way ngap daw swa bilug talun at yud e taw.
         5 Ay Isus nainto sa At ngay tagadal te, Seyu ay ba fafa iste. Ay kanya nabalus te,
         Fitu.
         6 Ay Isus nafalunggung wa at ngay taw sanya sa ngaba daga. Ay Isus nagalumutan wa long
         ka fag fituk fafa. Ay nauseganan sas Funbalugu, ay nafanramyukan ka fag fafa. Ay nafon
         wa sa At ngay tagadal laman naafud ro sasa ngay taw. Ay At ngay tagadal nafon yangay
         sa at ngay taw.
         7 Ay dua ngayu anggan at uyang sirut. Ay Isus nauseganan yangay sas Funbalugu. Ay nalong
         sa At ngay tagadal te, laman nafon sa at ngay taw.
         8 Ay fagayu taw naon wan ay napsug wan. Ay At ngay tagadal nafaful yay at nagsawadan
         at nakaramyukan, fitu yak sabi inkapnu.
         9 Ay at taw sanya, manga 4000k taw.
         10 Ay Isus nafalo wa ka fag ngay taw. Ay rodi Isus nasakay wa sa sik balutu gasfuan
         At ngay tagadal. Ay nalo wa sas talun Dalmanuta.
         11 Ay sik ngay Taw-Tagfalayun indasug, ay igfabadbabuan sas Isus. Ay ka fag ngay taw
         kaumsig Isus nu nafalag anya sik ke masuad fag fagbulun siginans Banwa. Anway kaumsig
         igfaskud Isus.
         12 Ay Isus namatangan daw ay nalong te, Taw ro katsi fag ngay taw at fagialagun sik
         ke masuad fag fagbulun fagtvngvd. Matuyan iglong Kwa ayu te, Dua ban e gfalag sa katsi
         fag ngay taw.
         13 Ay Isus naubun wa ka fag ngay taw. Ay nasakay yangay sa sik balutu, ay nalo wa sat
         dife.
         14 Ay Isus At ngay tagadal naliam nu guba at ba yafun. Ay sadi way fiya fiya at ba fafa
         sas balutu.
         15 Ay Isus nalong nafatagak sa At ngay tagadal te, Tagaki at famabaga tinafay siginan
         at ngay Taw-Tagfalayun ay siginans fun Sik-Madaragang-At-Baguama-Sirut.
         16 Ay At ngay tagadal gsulitanan way sit dayu te, Isus aro At fagnalongun katanya, anway
         dua tam e ba fafa.
         17 Ay roro Isus nasaful wan At ngay tagadal at sulitanan, ay nainto anya te, Taw ro
         ay fagsulitananun te, Dua tam e ba fafa. Go sangay di am nalag. Ay di am nasaful.
         At fagmatvngvdun daw ay amatanganan.
         18 E mata wam. Go sangay du am nalag. Ay e talinga wam. Go sanya dua am nadungug. Ay
         go du am namatang.
         19 Ebi gina Aw gfanramyukan limak fafa. Ay nafayafun Aw 5000k mangama, go seyu ya nu
         kink sabi at kinkapnu ay nafaful at nagsawadan. Ay At ngay tagadal nabalus te, Sik
         12k sabi.
         20 Ay Isus nainto yangay te, Ay gina Aw gfanramyukan fituk fafa sas 4000k taw, go seyu
         ya nu kink sabi at kinkapnu ay nafaful at nagsawadan. Ay at ngay tagadal nabalus te,
         Fitu yak sabi.
         21 Ay Isus nainto yangay te, Taw ro ay fagyudun nasaful.
         22 Ay Isus ay At ngay tagadal indasug sas fulan Fagfanguyangan. Ay e nataban sas Isus
         sik taw yud glag. Ay nanget sas Isus laman fatayuk ro At daluap sat yud glag.
         23 Ay Isus nated at yud glag at daluap ay nataban sas day fulan. Ay Isus natufe sa at
         yud glag at mata. Ay nafatayuk At daluap sa anya. Ay ginto sa anya te, Go glag wo
         nus nge wain.
         24 Ay ka fag ama kamantayan ay nabalus te, Nu glag aw at ngay taw nu glo, kata yay sik
         ngay kayu.
         25 Ay Isus gdog yay nafatayuk At daluap sa at yud glag at mata. Ay rodi ka fag taw nalinggat
         ay infiya wan. Ay maliyo tuwa daw nu glag.
         26 Ay gina Isus nafalo ka fag taw sat bale, nalong anya te, Lag gdalan sas fulan. Saruyani
         wan.
         27 Isus ay At ngay tagadal nalo yangay sasa ngay fulan at makbang sas Takesug-Kabayu-Fun-Sesar
         fag fulan. Ay kaduge glo, Isus ginto sa At ngay tagadal te, Sinu Aw, unu, at ngay
         taw at longan.
         28 Ay At ngay tagadal nabalus te, Tiba nalong te, Uan Tagfasurung O. Ay tiba nalong
         te, Ka fag Funbalugu At taglong, at ngayan Funbalugu-Tam-Taw-Yabi-At-Masine O. Ay
         tiba nalong yangay te, At sadi ebi Funbalugu At taglong O.
         29 Ay Isus nainto yangay fiya sa At ngay tagadal te, Ay am magngay. Sinu Aw, nu gfasad
         am. Ay Takata-Sik-Batu nabalus wa long daw te, O wan Fagtayukan.
         30 Ay Isus matvngvd nu gsalag sa At ngay tagadal, laman dua gfoyung Anya sa tibak taw.
         31 Ay Isus gfasigad nafaguna nafoyung sa At ngay tagadal te, Aw, Taw-At-Baguama, maris
         kban ngayuk mataka. Ay Taw-Naseg at ngay magurang, ay at ngay taganyun daul, ay anggan
         at ngay tagfasaful kalimata ban Angku. Ay e fate wa ban Angku. Ay sa bans fatuluk
         menit gdog kyangay gleleg.
         32 Ay Isus nafatignaun nu glong. Ay Takata-Sik-Batu nataban Isus sat dayu ay igsalag
         Anya.
         33 Ay Isus inbiling ay nalinggat sa At ngay tagadal. Ay igbaya yangay sas Takata-Sik-Batu
         te, Lag ste o, kata way o Tagfansalag. Anway am amatanganan kata way sik taw at amatanganan.
         Ay wa kata Funbalugu At amatanganan.
         34 Ay Isus nafakbang sa Anya at ngay taw, ay anggan At ngay tagadal, ay nalong anya
         te, Sik taw nu kaumsig nangalo Angku, ubuni tuwa at fakaumsigun mandi. Ani way fasani
         at salibagan kayu, ay aloi Angku.
         35 Anway nus nga sinu fag taw nu kesug way at leleg katsi, maliam wa ban at leleg. Ay
         nus nga sinu nu naanyun tuwa at leleg katsi, laman Aw At ke fanambagun, ay laman at
         Masine-Fag-Barita nu e nafadungug tuwa, ka fag taw ban e leleg tuwa faggugat.
         36 Tain, nu kin ban, sik taw at fanambagun, dewa nafabul at fagdaul daga at nanuranan
         ay nu naliam way ngap ban at leleg.
         37 Ay dewas nga seyu seyu sik taw at nafon, dua ban mafafaleleg anya nu nkate wan.
         38 Nus nga sinu fag taw nu kapla way gfoyung Angku ay anggan Ku longan sa katsi at takamayun
         ay tagasalanan fag ngay taw, anggan Aw, Taw-At-Baguama, kapla Akyangay ban anya. Gina
         ban Aw kadasug stiye, e fagmadaragangun aw siginan Ku Mama, gfasfuan Funbalugu At
         ngay tagbukngan.

1 Ay Isus nalong sa At ngay tagadal te, Matuyan iglong Ku ayu te, Am tiba at malindug
         ste di am umkate dyap ngay nalag Funbalugu-Nu-Gmagurang-Taw ke fagmadaragangun daw.
         2 Ay sas faunumk menit, Isus nataban Takata-Sik-Batu, ay Santiagu, ay anggan Uan. Ay
         kayu way niya at naulul sa sik muyud ngabat yud e taw. Ay inbali wan Isus At bilug
         gina sit tibama buknga.
         3 Ay Isus At lanbung masulo, ay inlagsi dawdaw. Ste swa daga du e taw mafafalagsi katvngvd
         anya.
         4 Ay rodi tv insure yay ebi fag duwak taw at ngayan te, Funbalugu-Tam-Taw-Yabi-At-Masine
         ay Ku-Unga. Ay kanya igfamatuan sas Isus.
         5 Ay Takata-Sik-Batu nalong sas Isus te, Em Takamoyung. Masine iste yangay ami. Ay
         nangawat yay ami tuluk fagfanlanbungan. At sadi sa Emu. Ay at sadi sa Ku-Unga. Ay
         at sadi sas Funbalugu-Tam-Taw-Yabi-At-Masine.
         6 Takata-Sik-Batu at fagnalongun katanya dua nasaful te, tain at longan at masine.
         Anway Isus At ngay tagadal kalimu yangay dawdaw.
         7 Ay rodi sik linyabu nalanbung sanya fag ngay taw. Ay e nae longan sanya ginan sad
         linyabu te, Kanya wan Ku fakesugun Ku Baguama. Dungugani tuwa ro Anya.
         8 Ay rodi ka fag tuluk tagadal gina nalinggat, du e nalag ya at duwa. Isus way fagsadi.
         9 Ay kaduge Isus ay At tuluk tagadal iglo kadaga siginans muyud, Isus nalong anya te,
         Agi yap gfoyung sa tibak taw aro ay nalag. Yap ngay ban Aw, Taw-At-Baguama, gdog yay
         gleleg.
         10 Ay At tuluk tagadal igfaning tuwa Isus At longan. Dewa igsulitanan sit dayu sa baliwa
         aro Isus At nalongan at masuad te, gdog yay gleleg.
         11 Ay At tagadal fag tulu nainto sas Isus te, Nataw at masuad Taw-Naseg at ngay tagfasaful
         fagnalongun te, Ka fag taglong at ngayan Funbalugu-Tam-Taw-Yabi-At-Masine umdasug
         ban taguna.
         12 Ay Isus nabalus te, Matuyan ebi at longan te, Umdasug yay ban Funbalugu-Tam-Taw-Yabi-At-Masine,
         laman taguna nanfamasadan yay fagayu. Ay nu katanya, taw ro At-Rirukan at fagnalongun
         te, E matvngvd ban fag faurianan sa Angku, Taw-At-Baguama. Ay anggan e gfalingun ban
         Angku.
         13 Ay iglong Ku ayu te, Funbalugu-Tam-Taw-Yabi-At-Masine indasug wan. Ay ka fag ngay
         taw at fagbulun sa anya igfaning way mandi anya at fakaumsigun. Kata At-Rirukan ebi
         at longan sa anya baliwa.
         14 Ay Isus ay At tuluk tagadal gdog yay infoli sa tibak tagadal. Ay nalag sik ngay taw
         ayuwayu nu kaful sa aro at naubun fag ngay tagadal. Ay Taw-Naseg at ngay tagfasaful
         gfabadbabuan sas Isus At ngay tagadal.
         15 Ay ka fag ngay taw nu nalag Isus, inlipsik daw. Ay mafali nu kakbang sas Isus, ay
         gfamatuan Anya.
         16 Ay Isus ginto sa At ngay tagadal te, Nataw aro ay famasulitanan sanya fag ngay taw.
         17 Ay sadik taw siginan swa taw nabalus Isus te, Em Takamoyung. Aro nataban aw ku baguama
         sa Emu. Anway e mafurat fag falad ay dua mafae longan.
         18 Ay kayu ginan at mafurat fag falad igmagurang sa ku baguama, ay nafagfu anya sas
         daga. Ay glafas at bibig. Ay gfaringgit at bagang. Ay taba wa intigas at bilug. Ay
         aro naet akyama sa Am ngay tagadal laman mayiyan. Ay kanya dua mafaayiyan.
         19 Ay Isus nalong te, E, go katanya. Anway te, am katsi fag ngay taw at yud way am kafandiug.
         Seduge ya ban nu gufud Aw ayu. Ay seduge ya ban nu gfanya Aw ayu nu an am kafandiug.
         Tabani wa ka fag baguama sa Angku.
         20 Ay e nataban anya sas Isus. Ay ka fag mafurat fag falad nu nalag Isus, rodi igfafanggong
         ka fag baguama. Ay ka fag baguama nagfu sas daga. Ay nafadfarang. Ay iglafas at bibig.
         21 Ay Isus nainto sa ka fag baguama tama te, Seduge wan nu katanya. Ay at tama igbalus
         te, Siginan wa alay.
         22 Ay ebi ginan ngayu ginan wan ka fag mafurat fag falad nu kukas ku baguama sas afuy
         ay sasad safa. Laman igfate anya. Ay roro nu mafabul yay O, afanyui yap emi ay tarabangi
         emi.
         23 Ay Isus nalong anya te, Taw ro am fagnalongun te, nu mafabul yay O. Sik taw nu kafandiug
         tuwa, nus nge wain umsure wa fiya sa anya.
         24 Ay rodi at tama matvngvd nu gbalus sas Isus te, Kafandiug akwan. Ay fatvngvdi yap
         nangus ku fakafandiugun.
         25 Ay Isus nalag sik ngay taw matarung nu kaful sa Anya. Ay rodi matvngvd Isus nu gsalag
         ka fag mafurat fag falad te, O fag mafurat fag falad at yud mafae longan ay tagabungul.
         Nalong Aw emu te, Ubuni wa ka fag baguama. Ay lag gdog katayuk sa anya faggugat.
         26 Ay rodi ka fag mafurat fag falad nauro daw. Ay matvngvd nu igfafanggong ka fag baguama.
         Ay rodi naubun wa anya. Ay ka fag baguama kata wa nu nkate. Ay nu katanya ngayuk taw
         nalong te, Nkate wa long.
         27 Ay roro Isus nated yay ka fag baguama at daluap ay nafalindug anya. Ay kanya malindug
         tuwa mandi.
         28 Ay Isus nu nasakbo sas bale, at ngay tagadal ginto sas Isus sat dayu te, Taw way
         manga aro em fagyudan mafaayiyan ka fag mafurat fag falad.
         29 Ay Isus nabalus anya te, Darangin wadi at mafaayiyan takatanya fag mafurat fag falad.
         30 Isus ay At ngay tagadal nalo wan ay nadalan wa talun Balulangan. Ay Isus dua kaumsig
         nu e sumaful te, sanya Aw.
         31 Anway Isus gfoyung ginanya sa At ngay tagadal te, Aw, Taw-At-Baguama, e tumaban ban
         Angku sa sik ngay taw laman tumed wa fiya Angku. Ay anggan igfate ban angku. Ay nu
         mkate Akwan, sis fatuluk menit gdog Kyay ban gleleg.
         32 Ay At ngay Tagadal dua nasaful At longan at masuad. Ay manga kalimu wayay nanginto
         sas Isus.
         33 Isus ay At ngay tagadal indasug sas Takafanyu-At-Fulan. Ay gina ndasug sas bale,
         Isus nainto sa At ngay tagadal te, Taw aro ay sulitanan sasa ngaba dalan.
         34 Ay At ngay tagadal maragangan way dua gbalus. Anway sasa ngaba dalan at sulitanan
         anway te, sinu ban tam at tiba tungud.
         35 Ay Isus malunggung ay nafaful sa Anya At Labi-Duwa. Ay nalong anya te, Sik Taw nu
         kaumsig ban at tiba tungud, at masine ka fag taw katai way tiba daga fag taw, ay manga
         katai way tiba fanuguan.
         36 Ay Isus nabul sik sisian sirut, ay gfalindug anya si At ngay tagadal buknga. Ay Isus
         nasalilian ka fag sisian ay nalong sa At Labi-Duwa te,
         37 Nus nga sinu fag taw nu nafasakbo tuwa sik sisian sirut anway kanya igseg Angku,
         ay kata wa nu nafasakbo Angku. Ay bundi Aw fag sadi, kata yangay nu nafasakbo At nasugu
         Angku.
         38 Ay Uan nalong sas Isus te, Em Takamoyung. Nalag ami sik mangama nu gayiyan sik ngay
         mafurat fag falad sa Am fagmadaragangun. Ay igsalag ami anya, anway kanya dua nangufud
         antam.
         39 Ay roro Isus nalong te, Lag salag anya. Anway sik taw nu e matvngvd fag fagbulun
         sa Ku fagmadaragangun, di ban glong mauri sa Angku baliwa.
         40 Anway kanya fag taw nu gdi gsalag antam, kanya kata wa nu gtarabang antam.
         41 Matuyan iglong Aw ayu te, Nus nga sinu fag taw at nafon ayu nus di sik taya mamam,
         anway am wan Fagtayukan At taw, di ban maliam ka fag taw at fanambagun.
         42 Ay nus nga sinu fag taw tagfe asalanan sa sik sisian sirut takafandiug sa Angku,
         at masine nu e siuk sa sik fagligisan batu daul sa ka fag tagfe asalanan at liug.
         Ay e mukas anya sasad lino.
         43 Ay am daluap at sadi nu gfe asalanan way emu, lifungi wan. Anway amasine yap nu mdasug
         tuwa ban o sas leleg at yud katabu, dewa yud o e daluap at sadi. Ay at yud masine
         nu mdasug way o sas Lino-Afuy at yud kalayung, nu fagduwa way am daluap.
         45 Ay am darafa at sadi nu gfe asalanan way emu, lifungi wan. Anway amasine yap nu mdasug
         tuwa ban o sas leleg at yud katabu, dewa yud o e darafa at sadi. Ay at yud masine
         nu e mukas way emu sas Lino-Afuy, nu fagduwa way am darafa.
         47 Ay am mata at sadi nu gfe asalanan way emu, guladi wan. Anway amasine yap nu mdasug
         tuwa ban o sas leleg at yud katabu, dewa yud o e mata at sadi. Ay at yud masine nu
         e mukas way emu sas Afuy-Daul, nu fagduwa way am mata.
         48 Sanya at ulud dua kate. Ay at afuy dua ban kalayung faggugat.
         49 E fanfaskud ban sas fagayu taw katvngvd sik afuy. Laman at fanfasine sa sik taw at
         ugali. Kata sik asing at fanyud karuas sik fakonun.
         50 Masine sik asing. Ay roro sik asing nu dway e matamis, tain ro nu gdog yangay tam
         gfatamis. Fasinei ay ugali kata sik asing nu gfasine sik fakonun. Ay e fagmanabayanuni
         tuwa sa ay ngay iba.

1 Ay Isus nalo wan sanya ginan ay indasug wa sa sik afud talun Naseg sas dife safa
         Mababaun. Ay at ngay taw gdog yay maful sa Anya. Ay Isus fagnafoyungun anya anway
         katanya wan faggugat At fagbulun.
         2 Ay tibak Taw-Tagfalayun nangakbang sas Isus, ay nanfaskud Anya te, Go sik mangama
         nu naubun at mangena, go katanya gfaning manga sa Ku-Unga At-Longan.
         3 Ay Isus nainto anya te, Tain ebi Ku-Unga At-Longan sa ayu.
         4 Ay ka fag Taw-Tagfalayun nabalus sas Isus te, Ku-Unga nafabayan wa te, laman sik
         taw nu gaubunun wa at mangena, riruki ay foni ngay anya sik famasaful te, katsi naubun
         kwan.
         5 Ay roro ngap Isus nalong anya te, Ku-Unga at fagnarirukun sa ayu, anway at katvngvdan
         wa nu gfatalfiun am si ay fasadan.
         6 Ay siginan ngays fagsigadan, gina Funbalugu naawat tam fagdaul daga, Funbalugu At
         fagnaawatun ama ay ina.
         7 Ay anway katanya, sik mangama mubun ban at tama ay at tina, ay umkalo sat mangena.
         8 Ay kanya fag duwa insadi wan. Ay nu katanya, bunwa duwa, sadi wadi.
         9 Ay nus nga sinu Funbalugu At nafasadi fag taw, lag ban e nanfasadsamanan anya.
         10 Ay nu ndasug wa sat bale, Isus At ngay tagadal ginto yay Anya aro at foyungan at
         masuad.
         11 Ay Isus nalong anya te, Nus nga sinu at naubun at mangena ay nangadaduwa yay sa tiba,
         kanya kamayun way, ay kata nu nke faurianan sat mangena dan.
         12 Ay anggan sik mangena nu naubun way at mangama ay nu ndaduwa way sa tiba, kanya kamayun
         way.
         13 Ay rodi tibak taw nataban sik ngay sisian sirut sas Isus, laman Isus nanfatayuk At
         daluap sa anya. Ay Isus At ngay tagadal nasalag at tagtaban ka fag ngay sisian.
         14 Ay Isus kadotama nu nalag At ngay tagadal at fagbulun. Ay igbaya sa At ngay tagadal
         te, Fabayani wan ka fag ngay sisian. Ay lag gsalag anya nu kakbang sa Angku. Anway
         Funbalugu-At-Fagmagurangan-Taw kata wa ka fag ngay sisian
         15 Matuyan iglong Ku ayu te, Nus nga sinu fag taw at yud kaumsig Funbalugu-Nu-Gmagurang-Taw
         kata sik sisian sirut nu kaumsig, ka fag taw dua ban umful sanya.
         16 Ay Isus nasalilian sanya fag sisian sirut. Ay nafadait anya gina nafatayuk at daluap
         sa anya.
         17 Ay gina Isus bagu iglo sanya ginan, sik baguama matarung nangakbang sa Anya. Ay naarungan
         sas daga ay igseg sas Isus akbang. Ay ginto sas Isus te, Masine fag Takamoyung. Tain
         manga ban ku fagbulun at masine, laman e leleg aktuwa ban at yud katabu.
         18 Ay Isus nabalus anya te, Taw ro am fagnalongun Angku te, Masine. Du e taw masine.
         Funbalugu way fagsadi At masine.
         19 Nasaful wo Ku-Unga At-Longan te, Lag gfate taw. Ay lag kamayun. Ay lag kamul. Ay
         lag kamuagan nu gfoyung o sa am iba tibak taw at fagbulun. Ay lag fanluk te, laman
         fabul o am iba at fagagbilugun. Ay esugi am mama ay am mina.
         20 Ay ka fag baguama nalong sas Isus te, Takamoyung. Nafaning kua gugat kayu niya am
         longan fagayu siginan ngay aw bagu kadaul.
         21 Ay Isus nu nalinggat sa ka fag baguama, kesug tuwa anya. Ay nalong anya te, E yud
         yay o nafaning sadi. Loi wan ay fesalii am nanuranan fagayu. Ay faafudani am nafabul
         sasa ngay taw at yud e kwa. Ay e fagmabalanun ban o sas Banwa. Ay katsi gewan. Aloi
         wa Angku.
         22 Ka fag baguama nu nadungug Isus At longan, at mata mafatoglagan way kabalu. Ay kanya
         nalo wan mabaluanan way aba, anway mabalan dawdaw ay kesug way.
         23 Ay Isus glingaman sa At ngaba dayu ay nalong sa At ngay tagadal te, Mataka ban dawdaw
         sik mabalan fag taw nu kaful sas Funbalugu-At-Fagmagurangan-Taw.
         24 Ay At ngay tagadal nadulawan nu nadungug Isus At longan. Ay Isus gdog yay nalong
         te, Ku ngay sisian, mataka dawdaw nu kaful sas Funbalugu-At-Fagmagurangan-Taw.
         25 Mataka sik idu mabugsul guyuy nu gsulun sa sik fansulbung at sulung. Ay amataka yap
         sik mabalan fag taw nu kaful sas Funbalugu-At-Fagmagurangan-Taw.
         26 Ay at ngay tagadal namatangan dawdaw, ay nalong sas Isus te, Ay nu katvngvd wa anya
         Am longan, sinu ban at kumbalabag.
         27 Ay Isus nalinggat sa At ngay tagadal ay nalong anya te, Nu sik taw way, dua mafafabul.
         Ay roro di katanya sas Funbalugu. Anway Funbalugu mafafabul fagayu.
         28 Ay rodi Takata-Sik-Batu nalong sas Isus te, Ami, naubun wami fagayu ay nangalo wami
         Emu.
         29 Ay Isus nalong te, Matuyan iglong Aw ayu te, Nus nga sinu fag taw at naubun at bale.
         Ay at ngay fadugsay. Ay at tina. Ay at tama. Ay at ngay sisian. Ay anggan at gamasun
         laman e fanambagun Aw. Ay anggan e fanambagun at Masine-Fag-Barita.
         30 Takatanya fag taw katsi fag ngay menit fafabul ban sik 100 ginan at bale. Ay anggan
         at fadugsay. Ay at anggan tina. Ay anggan at tama. Ay anggan at sisian. Ay anggan
         at gamasun. Ay gasfuan at faurianan. Ay bandi e leleg tuwa ban at yud katabu.
         31 Ay at tiba tungud fag taw katsi, kanya ban tiba daga. Ay at tiba daga fag taw katsi,
         kanya ban tiba tungud.
         32 Ay Isus ay At ngay ufud nalo wan nangadasug sas Erusalem. Ay Isus taguna tibama.
         Ay At ngay ufud nadulawan. Ay at ngay taw tagalo Anya kalimu. Ay Isus gdog yay nafaful
         sa Anya At Labi-Duwa. Ay nafoyung at kumdasug ban sa Anya.
         33 Ay Isus nalong te, Katsi sa watams Erusalem. Ay sanya e moyung ban Angku, Taw-At-Baguama,
         sas Taw-Naseg at ngay taganyun daul ay at ngay tagfasaful. Ay ka fag ngay taw wa ban
         at fataban ban Angku te, laman nanfate wa Anya. Ay e tumaban yangay ban Angku sa at
         ngay Yud-Naseg-Fag-Taw.
         34 Ay kanya wa ban fag ngay taw at malingun Angku. Ay at tumufe sa Angku. Ay at malang
         Angku. Ay at fate Angku. Ay dewa katanya, nu nlangfe wa ban tuluk menit, gdog Kyay
         gleleg.
         35 Ay Santiagu ay Uan, Funbalugu-Nafon at duwak baguama, nangakbang sas Isus ay get
         Anya te, Em Takamoyung. Kaumsig ami nu gfaning O em fasadan, nus nge wain em fagetun.
         36 Ay Isus ginto te, Nataw ay fagetun sa Angku.
         37 Ay ka fag dugsay nabalus sas Isus te, Satu, falunggungi ban emi fasumbaliani Emu
         sa Am Fagmagurangan ban.
         38 Ay Isus nalong yangay sa ka fag dugsay te, Yaya. Wam nasaful ay fagetun at masuad.
         Go sangay mafainum ban am siginan Ku faginumun fag taya. Ay go maasurung ban am kata
         nu kasurung Aw.
         39 Ay ka fag dugsay nabalus sas Isus te, Kin. Mafainum wami fiya. Ay masurung wami fiya.
         Ay Isus nalong yangay anya te, Kin. Kata nu ginum Aw siginan ku faginumun fag taya,
         katanya yangay ban anggan am, minum yangay ban am. Ay kata nu kasurung Aw, katanya
         yangay anggan am, umsurung yangay ban am.
         40 Ay roro nus nga sinu ban at kumlunggung sumabalian Angku, bundi Aw At nalong. Ku
         Mama tuwa At ke fasadan at kumlunggung sanya.
         41 Ay At 10k tagadal nu nadungug katanya, indotama sas Santiagu ay sas Uan.
         42 Ay Isus nafaful yay At ngay tagadal sa Anya, ay nalong anya te, Nasaful wam sat Yud-Naseg-Fag-Taw
         at fun, matvngvd dawdaw nu gsugu. Ay anggan tiba daga fag fun nu gsugu, matvngvd yangay.
         43 Ay roro di katanya sa ayu. Anway baliwa te, nus nga sinu am takaumsig nanmagurang
         ban, kanya katsi katai ay tagtarabang.
         44 Ay nus nga sinu am takaumsig at tiba tungud ban, kanya katsi katai sik fanuguan sas
         fagayu.
         45 Anway Aw, Taw-At-Baguama, Ku fagindasugun bundi te, Ku iba nantarabang Angku. Ku
         fagindasugun an tuwa te, laman nantarabang Aw at ngay taw. Ay nanfon Aw Ku leleg,
         laman Ku naatean nabalabag at ngay taw siginans fakateun.
         46 Ay Isus ay At ngay tagadal ndasug sas fulan Bangluan. Ay rodi Isus nu nalo wa sanya
         ginan At ufud At ngay tagadal ay anggan sik ngay taw ayuwayu. Ay sanya sik ama at
         yud glag, ay at dan wa taget faggugat, malunggung sis day dalan. At ngayan At-Fakesugun-Sirut,
         At-Fakesugun at baguama.
         47 Ay at yud glag nadungug te, Sanya wan Isus, sik Taw-Nasaret. Ay kanya nauro te, Isus,
         fun Fakafanyuun-At-Kadagdagan. Afanyui yap angku.
         48 Ay ngayuk taw sanya matvngvd nu gsalag anya laman maragangan way. Ay fangkabat glabi
         yay aro taw nu guro te, Fun Fakafanyuun-At-Kadagdagan. Afanyui yap angku.
         49 Ay rodi Isus intuas nu glo, ay nalong sa tiba te, Fastei anya. Ay tiba nalong sat
         yud glag te, Malindugi wan. Lag kalimu. Isus wan At ke longan te, sanya wo.
         50 Ay kanya mafali nu naubun at lanbung. Ay natulbu wa daw ay inkakbang wa sas Isus.
         51 Ay Isus nainto sa anya te, Tain am fakaumsigun Ku fagbulun ro sa emu. Ay at yud glag
         nabalus te, Takamoyung. Kaumsig aw nangus glag.
         52 Ay Isus nalong sa anya te, Loi wan. Am fakafandiugun wan tagfafiya emu. Ay rodi kanya
         glag wa fiya. Ay nangalo wa fiya sas Isus gina glo.

1 Ay Isus ay At ngay ufud indasug wa sas Muyud-Tagakayuun-Ulibu, makbang wa sas Erusalem,
         ay sas fulan Kayu-Buadan-Ya-Ntaba, ay sas fulan At-Yud-E-Kwa. Ay Isus nasugu At tagadal
         at duwa.
         2 Ay nalong anya te, Nanlag wam sanya am dayu fag fulan. Ay nu mdasug am sanya, rodi
         lumag ro am sik asnu riangan masiukan. Di e taw batang nasakay sanya. Ay luasi at
         siuk. Ay tabani ka fag riangan stiye sa Angku.
         3 Ay gina am gluas, sik taw nu gsalag wa ayu te, Taw ro ay fagluasun. Am, longi anya
         te, Tam Fun kaumsig yay sirut katsi. Ay gfafoli yay ro stiye rodi.
         4 Ay ka fag duwama nalo wa fiya. Ay nalag wa fiya sik asnu riangan masiukan sis day
         dalan, si sik day sakbawan bale. Ay kanya igluas wan.
         5 Ay at taw sanya igsalag ka fag duwama te, Taw ro ay fagbulun ka fag asnu riangan.
         6 Ay at duwama nafoyung anya aro taw Isus At longan. Ay at taw sanya dua gsalag ka
         fag duwama nu gbul.
         7 Ay rodi ka fag duwama nataban wa fiya ka fag asnu riangan sas Isus. Ay nasagmak at
         ngay lanbung sat tungud balan guyuy. Ay Isus malunggung wa sanya.
         8 Ay tibak taw at fanagmak sasa ngaba dalan at lanbung wan. Ay tiba at fanagmak nauba
         falungfung kayu siginans gamasun.
         9 Ay at ngay taw, dewa at naguna sas Isus ay dewa tagaguyanan, gfanguruan te, Gseg
         watam. Masine tuwa Kanya At fagindasugun At fagmadaragangun siginan was Funbalugu.
         10 Ay masine yangay tam aguyangan, fun Fakafanyuun, at fagmagurangun gasureun wa daw.
         Gseg watam Kanya tagsiginans Banwa.
         11 Ay Isus indasug wa sas Erusalem. Ay nasakbo sas Tagbvt-Fag-Bale-Funbalugu. Ay nu
         nalingaman wan fagayu, Kanya nalo wa sas fulan At-Yud-E-Kua gfaudgufudan At Labi-Duwa,
         anway nyabi wan.
         12 Ay balabag di, Isus ay At ngay tagadal nalo wan siginans fulan At-yud-E-Kwa. Ay Isus
         kalunus wan.
         13 Ay Isus nu nabantay sik kayu marabung nu gdonan, nangakbang yama nanlinggat te, go
         e buadan. Roro manlag di, du e buadan, at don wadi. Anway dia ndasug famuadanun.
         14 Ay Isus nalong sa ka fag kayu te, Dua ban e umon am buadan faggugat. Ay At ngay tagadal
         nadungug nu glong.
         15 Ay Isus ay At ngay tagadal ndasug sas Erusalem. Ay Isus nasakbo sas Tagbvt-Fag-Bale-Funbalugu
         ay naayiyan at tagfesali ay anggan at nansali sas Funbalugu bale. Ay Isus nafalub
         at ngay nafabangsi salafi at fagsandigan. Ay manga at ngay tagfesali linatad at faglunggungan.
         16 Ay Isus nasalag fagayu taguba, nus nge wain at buba sasa ngaba basad Tagbvt-Fag-Bale-Funbalugu.
         17 Ay Isus nafoyung sat ngay taw te, At-Rirukan nalong wa te, E nafangayan wa Ku bale
         sik Bale-Daranginan. Anway sanya fagayu talun at taw nu nandarangin. Ay yaya, roro
         mangaro Ku bale nafasik luib way am, fakamulan.
         18 Ay Taw-Naseg at ngay taganyun daul ay at ngay tagfasaful nadungug Isus At longan.
         Ay igsarap te, tain ban nu fafate Isus. Anway kanya kalimu Isus, teway at ngay taw
         nadulawan nu nadungug Isus At foyungan.
         19 Ay nu kayabi wan, Isus ay At ngay tagadal nalo wan siginans Erusalem.
         20 Ay balabag di sdaga kamenit Isus ay At ngay tagadal nalo wan. Ay manlag di egmenit
         at nalag fag kayu at yud buadan, nyango wan. Anggan wa sa at lalid.
         21 Ay Takata-Sik-Batu namatang egmenit ataw Isus At longan sas kayu, ay nalong sas Isus
         te, Em Takamoyung. Damai egmenit am fakalimataun fag kayu at yud buadan, nyango wan.
         22 Ay Isus nalong sa At ngay tagadal te, Afandiugi ngani sas Funbalugu.
         23 Matuyan iglong Aw sa ayu te, Nus nga sinu at lumong ban snay fag bugsul te, E falin
         emu ay e mukas emu sasad dagat. Ay ka fag taglong nu gdi gadayuan sa at amatanganan.
         Ay nu gafanud tuwa te, Umsure wa ban fiya ku longan. Umsure wa fiya.
         24 Nu katanya, iglong Aw sa ayu te, Nus nge wain ay fagetun gina am gdarangin, afanudi
         tuwa te, fabul wam. Ay fafabul yangay ban am fiya.
         25 Ay gina am malindug igdarangin, aliami ay iba nus nge wain at mauri at fagbulun sa
         ayu. Laman anggan ay Tama sas Banwa nafaliam yangay ban ay fakamaboun sa At longan.
         27 Ay Isus ay At ngay tagadal gdog yay indasug sas Erusalem. Ay kaduge Isus iglo sasa
         ngaba Tagbvt-Fag-Bale-Funbalugu, Taw-Naseg at ngay taganyun daul ay at ngay tagfasaful
         ay anggan at ngay magurang inkakbang sas Isus.
         28 Ay kanya nainto sas Isus te, Sinu At nasugu Emu te, nanfagbulun O katanya. Ay anggan
         daginan sangay Am fagmadaragangun.
         29 Ay Isus nabalus anya te, Anggan Aw, e fagintoun Akyangay sa ayu. Balusi ro Angku.
         Ay nu nabalus tuwa ro am Angku, anggan Aw, igbalus Akyangay ayu te, Kanya At nasugu
         Angku Ku fagmafafagbulunun katanya.
         30 Ay kata tuy Ku fagintoun sa ayu. Go daginan Uan Tagfasurung at fagmadaragangun at
         fagsurungun taw. Go siginans Banwa. Ay go siginans taw. Balusi Angku.
         31 Ay ka fag ngay Taw-Naseg igsulitanan yay gadayuan sit dayu te, Nu lumong maro tam
         te, Siginans Banwa, Kanya malus ro antam te, Ay taw madyay ay fagyudun gafanud sas
         Uan at longan.
         32 Ay nu lumong maro tam te, Siginans taw... Katanya ka fag ngay Taw-Naseg at longan,
         anway kanya kalimu at ngay taw te, manlimata ban antam. Anway at ngay taw gafanud
         te, Uan Tagfasurung sik taglong siginans Funbalugu.
         33 Ay anway katanya ka fag ngay Taw-Naseg nabukngan, ay nabalus sas Isus te, Yaya, du
         ami nasaful te, go daginan. Ay Isus nalong yangay te, Ay kin. Anggan Aw. Da Kua gfoyung
         ayu te, Kanya At nasugu Angku Ku fagmafafagbulunun katanya.

1 Ay Isus igfafaskudanan sat ngay taw te, E sik mangama natanum sik ngay uwat sa at
         gamasun. Ay anggan naalad at natanum. Ay kanya naali sasad daga at fagturisan buadan.
         Ay anggan naawat sik bale ngabat, at fagbantayan. Ay kanya nafatanud at tanuman uwat
         sa sik ngay tagtanud. Ay at tagbilug nalo wan sa sik talun ngayayu.
         2 Ay nu ndasug wa sis famulan, ka fag tagbilug nasugu at fanuguan at sadi sa at ngay
         tagtanud at tanuman uwat. Laman nanbul siginan at ngay tagtanud at tiba at buadan
         siginan at tanuman uwat.
         3 Ay at ngay tagtanud nayukfu ka fag fanuguan. Ay nafalang anya. Ay naayiyan wa anya
         ay du e uba.
         4 Ay at tagbilug gdog yay nasugu sadi yak fanuguan. Ay at ngay tagtanud nafe fakarukan
         at alfuyu. Ay anggan nafalingun anya.
         5 Ay at tagbilug gdog yay fiya nasugu sadi ya fiyak fanuguan. Ay at ngay tagtanud nafate
         wan. Ay gsud yay at fagbulun sas fagayu at nasugu fag fanuguan. Tiba nafalang. Ay
         tiba nafate.
         6 Ay at tagbilug e sadi yak taw, at fakesugun wa at baguama. Ay at fakatabuan, at tagbilug
         nasugu wa at baguama te, nu ndain ku ngay tagtanud sumeg manga sa ku baguama.
         7 Ay roro at ngay tagtanud igsulitanan way sat dayu te, Labon ban at baguama nangagbilug
         way at tama at daga. Gewan. Nanfate watam anya. Laman antami wa ban at daga.
         8 Ay katanya wayay. Kanya nated wa ka fag baguama. Ay nafate. Ay naukas at bilug sas
         day tanuman.
         9 Tain ban at tagbilug tanuman at fagbulun. Kanya umdasug ban ay nanfate ban ka fag
         ngay tagtanud. Ay nanfatanud yay ban at tanuman sa tibak tagtanud.
         10 Go di am natap At-Rirukan te, Dewa at ngay takawat bale kalimata Ka fag Batu at fangawat
         bale, Kanya tuwa fag Batu At tiba tungud at famatvngvd fagdaul at bale.
         11 Katanya wan tam Fun At fagbulun. Ay nu nalag tam, nasaful tam te, Madaragang wa fiya
         At fagbulun.
         12 Ay Taw-Naseg at ngay taganyun daul ay at ngay tagfasaful ay anggan at ngay magurang
         kaumsig nanyugfu Isus. Anway natuluyan te, sa wa siring emi baliwa Isus At fafaskudanan
         at masuad. Dewa katanya, at ngay Taw-Naseg kalimu way sanya fag ngay taw. Ay nu katanya,
         at ngay Taw-Naseg naubun wa Isus ay nalo wan.
         13 At Taw-Naseg nasugu tibak Taw-Tagfalayun ay tiba at tagseg fun Sik-Madaragang-At-Baguama-Sirut.
         Laman nanfaskud Isus te, go mamatanganan Isus At longan.
         14 Ay nu ndasug, nalong sas Isus te, Em Takamoyung, nasaful wami te, Matuyan Am longan.
         Ay du wo e filian taw, anway du O naseg sas taw at fagmadaragangun. Ay am foyungan
         antuwa Funbalugu At ugali. Go manga sik taw nu nafon sik famanyun sas fun Sesar. Go
         katanya manga igfaning wa Ku-Unga At-Longan. Ay go yaya.
         15 Go masine nu gfon ami ay go lag ami gfon. Ay Isus nasaful ka fag ngay Taw-Naseg te,
         gfanluk way. Ay katanya wayay, Isus nabalus anya te, Taw ro ay fagnanfaskudun Angku.
         Foni Angku sik salafi, nanlingaman Aw.
         16 Ay kanya nafon at salafi at sadi. Ay Isus igfalag te, Sinu at ke aninu ay at ke rirukan
         iste sis salafi. Ay tiba nabalus Anya te, fun Sesar.
         17 Ay Isus nalong te, Kin. Foni fun Sesar at nanuranan sas fun Sesar mandi. Ay foni
         Funbalugu At nanuranan sas Funbalugu mandi. Ay fagayu taw nadulawan daw sa At longan.
         18 Ay rodi ro at ngay Taw-Saduseu nangakbang sas Isus laman nanginto Anya. Ay Taw-Saduseu
         dan wa igfoyung te, taw at kinkate dua ban gdog gleleg. Ay ka fag ngay Taw-Saduseu
         nanginto sas Isus te,
         19 Takamoyung, ebi Ku-Unga nariruk sa antam te, Sik mangama nu nkate wan. Ay at sawad
         at mangena way, dia nke unga. At masine at kinkate at fadugsay fag mangama adaduwai
         yap sa ebia taw at fadugsay mangena. Laman umke unga yay bilang sa ebia taw at fadugsay
         at unga.
         20 Ay ebi e sik sisian, fituk ama. Ay at turungana inke mangena wan. Ay ka fag mangama
         nkate wan, dua nke unga.
         21 Ay sik daga tv fag fadugsay indaduwa yay fiya sanya fag mangena. Ay inkate yay fiya,
         dua nke unga. Ay katanya yangay anggan sat fatuluk fadugsay.
         22 Ay ka fag fituk sisian nasugfunanan wa namangenan ka fag mangena. Ay fagayu sisian
         dua nafe unga, ay inkate wan. Ay bandi anggan ka fag mangena inkate wan.
         23 Ay go gina ban fagayu taw gdog yay gleleg, sinu ban at ke mangena. Anway fagfituk
         sisian namangenan wa sa anya.
         24 Ay Isus nalong sa ka fag ngay Taw-Saduseu te, Ay fagnasalanun at masuad te, di am
         nasaful Funbalugu At-Rirukan. Ay manga di am nasaful Funbalugu At fagmadaragangun.
         Go kin.
         25 Anway at ngay taw gina nadog gleleg, dua ban igdaduwa. Ay dua ban igfantaw sa at
         unga. Ginanya ban ka fag ngay taw kata yangay Funbalugu At ngay tagbukngan sas Banwa.
         26 Ay sa baliwas taw nu gdog yay gleleg. Go di am natap Ku-Unga At-Rirukan sa baliwas
         Funbalugu nu ge longan anya gina sa takalabe fag fun kayu. Sanya Funbalugu iglong
         sa Ku-Unga te, Aw wan Abrayam at Funbalugu. Ay Aw wan Kanya-At-Naasean at Funbalugu.
         Ay Aw wan Takamilug at Funbalugu.
         27 Ay dewa ka fag tuluk taw nkate wan ebi, kanya gdog yay gleleg. Anway Funbalugu bundi
         at matean fag taw at Funbalugu. Kanya At tagleleg tuwa fag taw at Funbalugu. Nasalan
         wam dawdaw.
         28 Ay Taw-Naseg at tagfasaful at sadi indasug sanya ay nadungug ka fag ngay taw nu garingangan.
         Ay kanya fag tagfasaful nasaful te, masine tuwa Isus At famalus. Ay kanya ginto sas
         Isus te, Inday Ku-Unga At-Longan at tiba tungud at matvngvd.
         29 Ay Isus nabalus anya te, Kata tuy at tiba tungud at matvngvd At-Longan te, Dungugani
         am at ngay Taw-Tagagbuan. Tam Fun tam Funbalugu, Kanya way fagsadi.
         30 Ay esugi am Fun am Funbalugu sas fagdaul am fakaumsigun. Ay sas fagdaul am amatanganan.
         Ay sas fagdaul am fagsafulun. Ay sas fagdaul am fagmadaragangun.
         31 Ay sit daga tv fag Longan kata tuy te, Esugi am iba katvngvdi nu kesug o emu. Du
         e tibak Longan iglabi kanya fag duwa.
         32 Ay ka fag tagfasaful nalong yangay sas Isus te, Em Takamoyung, gurungan matuyan ngaro
         Am longan te, sadi way Funbalugu, du e tiba, Kanya way fagsadi.
         33 Ay nu kesug wo tam Funbalugu sas fagdaul am fakaumsigun. Ay sas fagdaul am amatanganan.
         Ay sas fagdaul am fagmadaraganagun. Ay nu kesug wo am iba katvngvd nu kesug o emu.
         Kanya amasine yap sa at fagyagoun anyun ay anggan sa at nafilas fag anyun.
         34 Ay Isus nu nasaful te, mamatanganan tuwa ka fag tagfasaful at longan, Isus nalong
         sa anya te, Makbang wo nu gakafulun o sas Funbalugu-At-Fagmagurangan-Taw. Ay siginan
         ginanya du e taw ganangintoun sas Isus nus di sadik fagintoun.
         35 Ay Isus gina gfoyung sas Tagbvt-Fag-Bale-Funbalugu, nainto sa tiba te, Taw ro Taw-Naseg
         at ngay tagfasaful at fagnalongun te, sadi yay Fagtayukan ay fun Fakafanyuun at kadagdagan.
         36 Fun Fakafanyuun wan at taglong, ay At-Masine-Fag-Falad At nafaamatanganan anya te,
         Tam Fun nalong sa ku Fun te, Malunggungi sa Ku siun baliwa fag day tigyangan, Ay fatsa
         Akyay Am daga fagmadaragangun at tagfabarangian Emu.
         37 Taw ro fun Fakafanyuun fagnafangayanun Fagtayukan te, ku Fun. Ay nu fun Fakafanyuun
         way ngap at kadagdagan. Ay at ngay taw guseganan nu nadungug sas Isus At longan.
         38 Ay Isus igfoyung te, Tagaki siginans Taw-Naseg at ngay tagfasaful. Anway kanya gina
         nalo, kaumsig nu ngaba at lanbung. Ay nu glo sa tuwas bilug fulan te, laman at ngay
         taw at nafablang anya, igseg anya.
         39 Ay manga at fakaumsigun si tuwa tiba tungud fag faglunggungan nus nga nday nu ndasug
         fag bale fakafulan. Ay manga gina e yafun daul at fakaumsigun si tuwas fagunan fag
         faglunggungan.
         40 Ay manga kanya igfamin way burangday at fagagbilugun. Ay manga dewa gfalugo nu gdarangin,
         sik famalagan way. Umdasug way ban sa anya at matvngvd fag faurianan.
         41 Ay Isus malunggung sas Tagvbvt-Fag-Bale-Funbalugu sis day fagsuadan famanyun. Ay
         gulit sat ngay taw nu nafon at salafi sat fagsuadan. Ay at mabalan fag ngay taw at
         nafon ngayu yangay.
         42 Ay sik yud e kwa fag burangday indasug. Ay at nafon duwak salafi daga way. Bunya
         sik singku.
         43 Ay Isus nafakbang Anya At ngay tagadal ay nalong anya te, Matuyan iglong Ku ayu te,
         kanya at yud e kwa fag burangday at nafon, glabi yay sa tiba fagayu at nafon sas fagsuadan
         famanyun.
         44 Anway si tiba at nafon fag ngayuun at labi wan. Ay roro sanya fag burangday dewa
         yud ngayu at nafon, kayu wa niya fagdaul. Anggan wa at fasad famul at fakonun.

1 Gina Isus nalaklo siginans Tagbvt-Fag-Bale-Funbalugu, At tagadal at sadi iglong Anya
         te, Em Takamoyung, linggati. Agbvt fag ngay batu at fangawat sas Tagbvt-Fag-Bale-Funbalugu.
         Ay masine dawdaw nin fag bale at ngay afud.
         2 Ay Isus iglong sa anya te, Nalag wo ngaro isna fag ngay afud. Roro dua ban e batu
         magamut, nus di duwa. Fagayu e fatong wa sas daga.
         3 Ay gina Isus malunggung sas Muyud-Tagakayuun-Ulibu, sas day Tagbvt-Fag-Bale-Funbalugu,
         Takata-Sik-Batu ay Santiagu ay Uan ay anggan Butuan nangakbang sa Anya. Ay nanginto
         sas Isus sat dayu te,
         4 Foyungi emi te, seduge ban nu msure aro Am ngay nafoyung emi. Ay tain ban em faglagan,
         nu sumaful ami te, insure wan.
         5 Ay Isus nabalus anya te, Tagaki siginan at ngay tagfanluk. Laman di ban am malukan.
         6 Anway ngayu yay bank taw at kumdasug yangay kata Angku te, Aw wan Fagtayukan. Ay
         roro kanya at ngay tagfanluk way sat ngay taw.
         7 Ay dewa ban am e dungganan te, E gbarangian wa sasa ngay talun. Ay dewa ban am e
         dungganan te, Nu ndain e gbarangian yangay sat dayu. Lag kalimu. Dewa ban katanya,
         bunya ginanya at fakatabuan fag ngay menit.
         8 Anway tibak talun ban at ngay taw at fagfabarangianun tibak talun yangay daw at ngay
         taw. Ay sik fun at ngay taw gfabarangian yangay ban sa sik fun at ngay taw. Ay sa
         ban tibak talun guwigan ban dawdaw tam daga. Ay sa tibak talun at taw kalunus ban
         dawdaw. Kayu niya at fagsigadan yay at faurianan. Kata sik mangena nu gafalangfeun
         at ngenge ay galuwat yay ayu daw.
         9 Tagaki ay fatvngvdi ay amatanganan. Anway e yumugfu ban ayu ay mon ban ayu sa ay
         talun at ngay magurang. Ay e malang ban ayu sas Taw-Naseg at ngay bale fakafulan.
         Ay anway kafandiug way am sa Angku, e tumaban ban ayu sa at ngay fun sirut ay sa at
         ngay fun daul at akbang. Ay ginanya wan at fasakan wa te, laman moyung ban am at matuyan
         fag longan sanya fag ngay fun.
         10 Ay taguna e nafoyung wan at Masine-Fag-Barita sas fagayu talun at ngay taw, bagu
         umdasug at fakatabuan.
         11 Ay dewa ban e nataban ayu ay e nanginto ayu, lag am gafanawa te, tain ro siring ku
         longan. Longi nus nge wain at nafoyung ayu sa ay amatanganan ginanya. Anway bunwa
         am tage longan. At-Masine-Wa-Fag-Falad tage longan.
         12 Ay ginanya ban, sik fadugsay tumaban ban at fadugsay sa tiba, laman e fate anya.
         Ay sik ama tumaban way sigad at unga sa tiba, laman e fate anya. Ay sik ngay sisian
         kadotama ban sa at mangaguyang ay igfafate anya.
         13 Ay fagayu taw umdotama wa ayu, anway kafandiug way am sa Angku. Ay nus nga sinu fag
         taw nu gsungatan tuwa gbaris anggan sat fakatabuan, umbalabag ban.
         14 Ay lumag wa ban am at Mafurat-Tagfarasras nu e nafalindug anya sit yud matuyan fag
         faglindugan. (At natap, asafuli tuwa at masuad). Ginanya ban, fagayu taw tagsis talun
         Naseg, lagyui yap sas muyud.
         15 Ay sik taw nut si was tungud ugun bale, lag nansakbo sa at basad bale laman nanbul
         at ngay nanuranan sanya.
         16 Ay sik taw nut si wa at gamasun, lag nanguli sa at bale laman nanbul at nasandig
         fag lanbung sanya.
         17 Ay mafanyu ban dawdaw tagbuba ay tagfasusu ginanya fag ngay menit.
         18 Ay darangini tuwa te, laman nu glagyu am fag buknga bundi gina sis abagat.
         19 Anway ginanya ban at mason wa ban dawdaw fag ngay faurianan. Glabi yay ban fiya fiya
         ebi ginan fag ngay faurianan, siginan oma ebi Funbalugu nu naawat tam fagdaul daga,
         ay anggan katsi. Ay bandi ban dua gdog takatvngvd anya.
         20 Ay tam Fun nu dua fafungkuk at faurianan fag ngay menit, fagayu tagleleg du e sawad
         nus di sadi. Ay roro muag. Tam Fun mafafafungkuk way daw ka fag ngay menit. Laman
         At ngay filian fag taw e fanamabagun tuwa.
         21 Ay ginanya dewa e nafoyung ayu te, Iste wan tam Fagtayukan. Ay dewa e nalong te,
         Sanya wan. Lag gafanud.
         22 Anway umsure wa ban ayuwayu ginanya at yud matuyan fag fagtayukan, ay at yud matuyan
         fag ngay taglong. Ay kanya ban gfasure at ke masuad fag fagbulun ay at madaragang
         fag fagbulun. Laman nanfaliaman Funbalugu At ngay filian fag taw. Ay igdi, di gfaliam.
         23 Ay tagaki tuwa. Iguna Akwa igfoyung sa ayu at kumdasug ban.
         24 Gina ban umlangfe ka fag faurianan daul, tam menit umlayung ban. Ay tam magdanun
         sigon dua gdamlag.
         25 Ay manga at galeme e mtong wa siginans banwa. Ay fagayu at ke fagmadaragangun sis
         banwa muwigan wa ban dawdaw.
         26 Ay rodi at ngay taw lumag wa Angku, Taw-At-Baguama, nu kadasug Aw gasfuan sik linyabu.
         Ay e fagmadaragangun Aw, ay anggan e fagmasineun Aw dawdaw.
         27 Ay rodi sumugu Akwa Ku ngay tagbukngan. Laman kanya nanfaful wa Ku filian fag ngay
         taw siginans fagdaul daga, nus nga ndaginan baliwa fag fungfung daga.
         28 Amatangani at fafaskudanan sa sik alibas. At don nu karabas wan, ay at sanga nu malumak
         yay, nasaful wam te, gakamanguneun wan.
         29 Katanya yangay ban nu lumag am Ku longan nu kagurungan. Nasaful yangay am te, gadasugun
         wa fiya at nafamasadan fagayu.
         30 Ay matuyan iglong Aw sa ayu te, Katsi fag ngay taw dia mkate taguna, yap ngay umgurungan
         fagayu Ku longan.
         31 Tam banwa ay tam daga maliam yay ban. Ay roro Ku ngay longan fagayu dua ban maliam
         faggugat.
         32 Du e taw gsaful te, Go ginain ban fag menit, ay seduge ban fiya fiya fag lungud menit
         nu msure. Ay anggan at ngay tagbukngan sigon sas Banwa dia nasaful. Ay anggan Aw oma,
         At-Baguama, Kia nasaful. Ay roro mangaro Ku Mama way sesadi at nasaful.
         33 Tagaki. Ay mafamasadani. Anway du am nasaful te, ginanya ban fag buknga nu msure.
         34 Kata sik taw nu galoun ngayayu. Ay bagu lumo, nanfon yay at ngay fagmadaragangun
         sa At ngay fanuguan. Ay nananfafudan at ngay fagbulun sa at ngay fanuguan. Ay anggan
         nasugu yangay sa at tagtanud sakbawan bale laman igtanud wa fiya.
         35 Ay anggan am. Matagakani faggugat. Anway du am nasaful te, ginanya ban tagbilug bale
         nu guli. Nu ndain kayabi wan. Ay nu ndain swa bilug yabi. Ay nu ndain sdaga kamenit.
         Ay nu ndain sbalabag wan.
         36 Tagaki. Laman dewa mafali nu kadasug, manlag di, di am gtiug.
         37 Iglong Aw sa ayu ay anggan sas fagayu taw te, Matagakani.

1 Duwa yak menit bagu umdasug at fagamatanganun fag ngay menit at ngayan te, Famalangfe.
         Ay anggan at tagbiya fag yafun at ngayan te, Tinafay-At-Yud-E-Famabaga. Ay Taw-Naseg
         at ngay taganyun daul ay at ngay tagfasaful gasarapan te, tain ban nu msuksuk laman
         fayugfu tam ka fag Isus ay fatei.
         2 Ay igsulitanan te, Agi yap gina e Famalangfe fag ngay menit. Laman at maful sanya
         fag ngay taw di ban maringangan ginanya.
         3 Ay Isus sas fulan At-Yud-E-Kwa, sa sik tagabangbang at bale, at ngayan Nadungug.
         Ay gina Isus malunggung sis fagfangonan, sik mangena ndasug e ba fagsuadan fangawat
         batu. Ka fag batu at ngayan te, alabastru. At masuad sanya sik lumad bebanglu, at
         ngayan nardu. Ay ngayu dawdaw kanya nu kasali. Ay ka fag mangena nalifung at fagsuadan.
         Ay nabusbus ka fag lumad fagdaul sas Isus alfuyu.
         4 At tibak taw tagulit sanya kadotama, ay gsulitanan sit dayu te, Taw ro fagfangulananun
         lumad.
         5 Ay nu nafesali di ngap ro tam ka fag lumad, tam nafabul glabi yay 300k menit sik
         taw at nalufuyan. Ay manga mafafon yay tam sa at yud e kwa. Ay tiba gfangabaya sa
         ka fag mangena.
         6 Ay Isus nalong anya te, Lag gsalag anya. Taw ro ay fagfangabayaun sa anya. Anway
         masine tuwa dawdaw ka fag mangena at fagbulun sa Angku.
         7 Anway faggugat e taw way at yud e kwa si ayu. Ay nus nga ginain nu kaumsig am, mafatarabang
         am anya. Ay roro Aw nu ste Aw si ayu da Kwa faggugat.
         8 Ka fag mangena nabul wan katvngvd at fagmafabulun. At fagnabusbusun sa Ku bilug ka
         fag lumad, at masuad te, laman gfasine Ku bilug siginan ngay katsi, anway e sumandig
         ban Angku.
         9 Ay matuyan iglong Aw sa ayu te, Nus nga nday ban nu e moyung at Masine-Fag-Barita
         sas fagdaul daga, igfoyung yangay ban ka fag mangena at fagbulun. Laman sik fagamatanganun
         sa kanya fag mangena.
         10 Kaduge niya, Segi, siginans fulan Ufat-Fulan-Sirut, dewa kanya at sadi At Labi-Duwa,
         nanangakbang sas Taw-Naseg at ngay taganyun daul, laman namoyung ban Isus sa anya.
         11 Ay at ngay taganyun daul kaumsig gdungug. Ay e famasegan Segi te laman nanfon ban
         anya sik ngay salafi. Ay Segi gsarap wa long sik masine fag menit laman namoyung ban
         Isus sa anya.
         12 Sas fasadik menit sas tagbiya fag fakonun at ngayan te, Tinafay-At-Yud-E-Famabaga.
         Ay nu nafate wa at Famalangfe fag tupa riangan. Isus At ngay tagadal ginto sas Isus
         te, Dada ro Am fakaumsigun nu kamasadan ro ami. Laman Am fagnangonan ro at Famalangfe
         fag yafun.
         13 Ay Isus nasugu At tagadal at duwa, ay nalong anya te, Loi wa sas fulan daul. Ay sanya
         gfablang ro am sik ama tagubanan sik baringan safa. Aloi yangay anya.
         14 Ay nus nga nday fag bale ka fag ama nu gsakbo, intoi tuwa sa tagbilug bale te, Tam
         Takamoyung ginto sa emu te, dada unu manga ro fag salug nu gfangon Aw at Famalangfe
         fag yafun ay anggan Ku ngay tagadal.
         15 Ay kanya moyung ro sa ayu sa tagbiya fag salug sat tungud sat ke nesugan. Sanya at
         nafamasadan sa ayu. Ay sanyai nu kamasadan am tam yafun.
         16 Ay ka fag duwak tagadal nalo wan ay ndasug sas fulan daul. Ay at nalag kata wa fiya
         aro taw Isus longan sa anya. Ay sanya wa fiya nu gfamasadan at Famalangfe fag yafun.
         17 Ay nu nyabi wan Isus indasug, ay anggan At Labi-Duwa.
         18 Ay gina fagayu gfangon sis fagfangonan, Isus iglong wa te, Matuyan iglong Aw sa ayu
         te, Am waro at sadi at moyung ro Angku sas mauri fag taw. Ay kanya wa at sadi tagfasfuan
         Angku kon katsi.
         19 Ay At ngay tagadal nu nadungug, igfasigad wa kabalu. Ay igsadsadian wa ginto sas
         Isus te, Go aw wan.
         20 Ay Isus igbalus te, Am wa fiya fag Labi-Duwa at sadi. Laman kanya tagfasfuan Angku
         tagfasurung at fafa sa sadik taya.
         21 Anway Aw, Taw-At-Baguama, Ku faglumoun ro sanya laman umgurungan At-Rirukan. Ay roro
         e nanfauri way ban ay, sa at namoyung Angku sas mauri fag taw. Ay saturo amasine yap
         ka fag taw nu gdi nangus inlangfe.
         22 Ay gina Isus ay At ngay tagadal gfangon, Isus nabul yangay fiya sik fafa. Ay nauseganan
         sas Funbalugu. Ay nafanramyukan ay nafon sa At ngay tagadal. Ay nalong anya te, Na.
         Buli. Tuy Ku bilug wan.
         23 Ay Isus nabul yangay sik taya e uwat buadan safa. Ay nauseganan yangay sas Funbalugu.
         Ay nafon sa At ngay tagadal. Ay fagayu nainum sanya ginan.
         24 Ay Isus nalong anya te, Tuy Ku taguk. At famatuyan sas Funbalugu At fatuyanan sa
         At ngay taw. Anway e musbus ro Ku taguk laman ngayuk taw e fanambagun.
         25 Matuyan iglong Aw sa ayu te, Katsi Kua ban gdog ginum uwat buadan safa. Nu gdog Kyay
         ban ginum sa was Funbalugu-At-@Fagmagurangan-Taw.
         26 Ay Isus ay At ngay tagadal nu nadanyu wa sik danyu, nalo wa sas Muyud-Tagakayuun-Ulibu.
         27 Ay Isus iglong sa At ngay tagadal te, Fagayu am mubun waro am Angku. Anway At-Rirukan
         nalong wa te, Fate Akban at Tagtanud, Ay at ngay tupa sumaruwayan ban.
         28 Ay gina ban Aw gdog gleleg, gumuna Akyay ban ayu sas talun Balulangan.
         29 Ay Takata-Sik-Batu nalong sas Isus te, Dewa ku iba fagayu umyayu Emu, aw da kwaro
         umyayu Emu.
         30 Ay Isus nalong anya te, Matuyan iglong Aw emu te, Katsi ro fag yabi, bagu e tumarakit
         duwa ginan, mamayud yangay ro o Angku at fatulu ginan.
         31 Ay Takata-Sik-Batu matvngvd nu glong te, Dewa aw umkate fasfuan Emu, da kwa ro mamayud
         Emu. Ay kata yay at sadi fagayu At tagadal at longan.
         32 Ay Isus ay At ngay tagadal nalo wa sa sik nagabian at ngayan Faglafian-Buadan. Ay
         Kanya nalong sa At ngay tagadal te, Am, malunggungi yap iste. Aw nandarangin Akyay
         snay am dayu.
         33 Ay Isus nataban wa Takata-Sik-Batu ay Santiagu ay anggan Uan. Ay Isus gfasigad wa
         matvngvd dawdaw nu kabalu ay gatakan.
         34 Ay Isus nalong sa At ufud fagtulu te, Matvngvd wa dawdaw nu kabalu Aw katsi. Kata
         wa nu nkate Aw sas kabalu. Ay am stei way. Ay mafuluani way kata Angku.
         35 Ay Isus inyayu yay sirut. Ay garungan sas daga. Ay igdarangin laman nu masine tuwa
         sa At Tama, falangfe yay tagadasugun ban sa Anya.
         36 At longan te, Ku Mama. Mafabul O fagayu nus nge wain. Falangfei yap Angku ka fag
         taya at ke mauri ro sa Angku. Ay roro lag gfaning Ku fakaumsigun. Fadasugi way Emu
         Am fakaumsigun.
         37 Ay Isus gdog yangay kakbang sa At tuluk tagadal. Ay manlag di gtiug way. Ay Isus
         iglong sas Takata-Sik-Batu te, Simun. Go gtiug way mangaro o. Go kin. Ay nalong sanya
         fag tuluk tagadal te, Go dua am mafuluan kata Angku kaduge oma sik kadugayun.
         38 Tagaki ay darangini way. Laman di am kaumsig gananfaskudun sas asalanan. Ay nu tengap,
         kaumsig tuwam sat masine. Ay nus nga ay bilug mafanalo way.
         39 Ay Isus gdog yay fiya nalo sat dayu ay igdarangin yay fiya. Ay At longan kata yangay
         fiya aro taw.
         40 Ay Isus gdog yangay inkakbang sa At tuluk tagadal at faduwa ginan. Ay manlag di gtiug
         way, teway gaymataun way gugat. Ay At tagadal dua gsaful at famalus at masine.
         41 Ay katanya yangay at fatulu ginan. Ay Isus nu gdog yay fiya inkakbang sa At tuluk
         tagadal, nalong anya te, Go anggan katsi gtiug way am. Ay go ate gfafiyan yay am ay
         lufuy. Go kin. Sak wan nu gtiug am. Katsi wan gadasugun wa dawdaw at namoyung ro Angku,
         Taw-At-Baguama, sat ngay tagasalanan.
         42 Afuloi wan. Alindugi wan. Bastam wan. Linggati. At namoyung Angku gadasugun wan.
         43 Ay gina Isus ge longan, rodi tv indasug wa daw Segi, at sadi At Labi-Duwa. Ay at
         ufud sik ngay taw e fiso ay e famalang. Ay kanya fag ngay taw Taw-Naseg at ngay taganyun
         daul ay at ngay tagfasaful ay anggan at ngay magurang at suguan.
         44 Ay at namoyung Isus nafatuyanan aro taw sas Taw-Naseg at ngay magurang te, Nus nga
         sinu ro ku naayuk fag Taw At fingi, Kanya wan. Tedi wa Anya ay tabani. Ay lag gfalfas.
         45 Ay Segi nu ndasug, rodi tv nangakbang sas Isus ay nalong te, Ku Takamoyung. Ay naayuk
         Isus At fingi.
         46 Ay at ngay taw nated wa daw Isus ay dua gfalfas.
         47 At rodi sik taw siginan at dayu naguyud at fiso. Ay nabasing at Taguna-Fag-Taganyun-Daul
         at fanuguan, ay naayas at talinga at sadi.
         48 Ay Isus nainto sanya fag ngay taw te, Go gubanan am ay ngay fiso ay ay ngay famalang,
         anway ay fasadan laman nansungsung am Angku kata sik takamul.
         49 Ay madyay kayu menit kayu menit gufud Akway ayu sas Tagbvt-Fag-Bale-Funbalugu, anway
         igfoyung Aw ayu. Ay madyay du am nated Angku ginanya. Ay dewa katanya, katsi umgurungan
         wa fiya At-Rirukan.
         50 Ay rodi fagayu Isus At ngay tagadal naubun wa Isus ay nalagyu wan.
         51 Ay sik baguama way tagguyan Isus. Ay gamakan way fag sadi sik falefe malagsi. Ay
         at tiba nated ka fag baguama at amak.
         52 Ay ka fag baguama naubun wan at amak, ay nalagyu wan, du e fangubaun.
         53 Ay at ngay taw aro at nated Isus, nataban wa Anya sa at Taguna-Fag-Taganyun-Daul.
         Ay fagayu Taw-Naseg at taganyun daul, ay at ngay magurang, ay anggan at ngay tagfasaful
         inful sanya.
         54 Ay Takata-Sik-Batu ngayayu yay nu gaguyanan Isus. Ay indasug sas Taguna-Fag-Taganyun-Daul
         at faglanuan. Ay malunggung way sanya maful at ngay tagbarangian. Ay anggan gfangenbung
         sas afuy.
         55 Ay Taw-Naseg at ngay taganyun daul ay anggan at ngay magurang inful laman faggugat
         igsarap te, Go ro e foyungan sas Isus At fagbulun sak tam nanfate Anya. Ay roro du
         e nalag.
         56 Madyay dewa ngayu tagfoyung kamuagan way sas Isus At fagbulun. Ay dua gdiuganan.
         57 Ay roro tiba at malindug sanya nu nafoyung kamuagan te,
         58 Ebi nadungug wami tuy wa fiya fag Taw at nafoyung te, Farasras Aw ban tuy fag Tagbvt-Fag-Bale-Funbalugu,
         taw way at naawat. Ay nu mlangfe wa tuluk menit, gdog Kyangay ban kawat ay gfatabu
         Kwan. Ay bunwa taw at naawat.
         59 Ay dewa katanya tiba at foyungan, dua gdiuganan fiya fiya at longan.
         60 Ay Taguna-Fag-Taganyun-Daul inlindug siswa taw ay ginto sas Isus te, Go taw Am fagyudun
         gbalus. Madyay tuy fag ngay taw e foyungan way siginan Emu baliwa.
         61 Ay Isus maragangan way dua gbalus. Ay Taguna-Fag-Taganyun-Daul gdog yay ginto sas
         Isus te, Go O wan Fagtayukan. Go yaya. Go O wan at Tiba-Tungud-@Fag-Fagsegan At Baguama.
         Go yaya.
         62 Ay Isus bagu nabalus te, Kin, Aw wan. Ay lumag ban am Angku, Taw-At-Baguama, nu malunggung
         Aw sa At-@Madaragang At siun baliwa fag day tigyangan. Ay bandi umdasug Akyay stiye
         gasfuan sik linyabu sas kiwang.
         63 Ay Taguna-Fag-Taganyun-Daul nagirat at lanbung mandi ay nalong sa at ngay ufud te,
         Katsi dewa yud e gfoyung yangay Isus At asalanan.
         64 Anway nadungug watam te, mauri wa fiya At longan sas Funbalugu baliwa. Setain ay
         fasadan sa Anya. Ay fagayu taw nadiuganan wa te, Insak wan, sak wa long e gfate Anya.
         65 Ay tiba nafantufean sas Isus. Ay nu natabun wa At mata, nafalang Anya, ay nalong
         te, Foyungi wemi katsi te, sinu at nafalang Emu. Ay anggan at ngay tagbarangian nu
         nataban wa Anya, nafalang Anya dawdaw.
         66 Ay ginanya Takata-Sik-Batu sisad faglanuan. Ay sik baguina fag fanuguan, indasug.
         67 Ay ka fag baguina nu nalag Takata-Sik-Batu gina gfangenbung, nafatuyanun anya ay
         iglong te, O wa fiya aro ginan at sadi at tagufud Isus, sik Taw siginans Nasaret.
         68 Ay Takata-Sik-Batu kamayud te, Yaya long. Kwa gsaful kanya am longan at masuad. Ay
         Takata-Sik-Batu nalo yay siginan sad faglanuan. Ay si yay sad sakbawan alad.
         69 Ay ka fag baguina nalag yay fiya anya. Ay gdog yay nalong sat ngay malindug sanya
         te, Kanya wa fiya fag taw at sadi At ufud.
         70 Ay Takata-Sik-Batu gdog yay fiya kamayud. Ay rodi at ngay malindug sanya iglong sas
         Takata-Sik-Batu te, At matuyan, o wa fiya ebi ginan at sadi At ufud. Madyay o sik
         Taw-Balulangan way o.
         71 Ay Takata-Sik-Batu amatvngvd yap aro taw nu glong te, Dewa ro ndasug sa angku at
         mauri nu dway matuyan ku longan te, Aw da kua gsaful Kanya fag taw aro am longan.
         72 Ay ginanya at tabag natarakit wa fiya at faduwa ginan. Ay Takata-Sik-Batu bagu namatang
         aro taw Isus At longan sa anya te, Tulu ginan nu kamayud o Angku gina bagu sik tabag
         tumarakit duwa ginan. Ay Takata-Sik-Batu bagu namatang, ay guyway dawdaw.

1 Gina sbalabag sirut, Taw-Naseg at ngay taganyun daul ay sik ngay magurang, ay at
         ngay tagfasaful, ay anggan fagdaul Taw-Naseg-At-Ngay-Magurang inful ay igsulitanan.
         Ay rodi kanya nasalod Isus At take, ay nantaban sas fun At-Ke-Bangko at akbang.
         2 Ay fun At-Ke-Bangko nainto sas Isus te, Go O wan Taw-Naseg at Fun. Ay Isus nabalus
         anya te, Kin. Kata wa ngaro fiya am longan.
         3 Ay Taw-Naseg at ngay taganyun daul matvngvd nu nafoyung nafamuagan Isus At ngay asalanan.
         4 Ay fun At-Ke-Bangko gdog yay nainto sas Isus te, Tain Am famalus. Anway ngayu wa
         unu fiya Am asalanan.
         5 Ay Isus dua gbalus. Ay At-Ke-Bangko gamatangan daw te, taw katanya.
         6 Kaduge e Famalangfe fag yafun daul fag buknga, fun At-Ke-Bangko at ugali faggugat,
         igfalfas yay at sadi at kinsungsung. Nus nga sinu at sadi at ngay taw at fasadan.
         7 Ay ginanya ngayu at masungsungan at tagfate taw teway gfabarangian sat fun daul.
         Ay sadi at ngayan, Sik-Takamoyung-Baguama.
         8 Ay at ngay taw nangakbang sas fun At-ke-Bangko ay nanget, laman at fun at fagbulun
         nanfaning tuwa kata ebia taw at ugali.
         9 Ay At-Ke-Bangko nainto sa ka fag ngay taw te, Go kaumsig am nu gfalfas ban aw sa
         ayu Taw-Naseg at Fun.
         10 Anway At-ke-Bangko nasaful wa te, Taw-Naseg at ngay taganyun daul at fagnantabanun
         Isus sa anya, anway te galabian Isus.
         11 Ay roro Taw-Naseg at ngay taganyun daul matvngvd nu gatul sa at ngay taw. Laman nanget
         dawdaw sa At-Ke-Bangko laman nanfalfas Sik-Takamoyung-Baguama ay nafaungbus Isus.
         12 Ay At-Ke-Bangko gdog yay nainto sat ngay taw te, Setain ro ku fagbulun sanya fag
         taw, ay nafangayan te, Taw-Naseg at Fun.
         13 Ay at ngay taw nafanguruan dawdaw te, Kanya, tuktuki wa sas salibagan kayu.
         14 Ay At-Ke-Bangko ginto te, Taw ro at masuad ku fagnantuktukun Isus. Nataw sangay At
         asalanan. Dewa katanya at longan, at ngay taw glabi yay aro taw nu guro te, Tuktuki
         wa Anya sas salibagan kayu.
         15 Ay At-Ke-Bangko at fagnafalfasun Sik-Takamoyung Baguama laman gfalukmianan sat ngay
         taw. Ay nu nafafusfus wa dawdaw Isus, rodi nanfataban wa Anya. Laman nanfatuktuk wa
         Anya sas salibagan kayu.
         16 Ay at ngay tagbarangian nafasakbo Isus sat fun basad bale daul. (At bale at ngayan
         Preturyu.) Ay e nafasakbo yangay tibak tagbarangian sanya.
         17 Ay ka fag ngay tagbarangian nafasulun sas Isus sik lanbung maloban. Ay nabugyas sik
         sangbo madugi ay nafasangboan sas Isus At alfuyu.
         18 Ay kanya igfanlamangan gseg sas Isus te, Masine O, Taw-Naseg at Fun.
         19 At famusfus sik anyamu sas Isus At alfuyu. Ay natufe Anya. Ay natudan sas Isus At
         akbang kata nu gseg Anya.
         20 Ay nu ntabu wa nu gfanlamangan sas Isus, at ngay tagbarangian nabul at lanbung maloban.
         Ay nafasulun aro taw at lanbung. Ay rodi nataban wa long Isus, laman nantuktuk sas
         salibagan kayu.
         21 Ay gina sis dalan at ngay tagbarangian nalag Nadungug, sik taw signans fulan Sirene,
         nu glo siginans gamasun. Kanya at baguama at ngayan te, Tagdingding-Taw ay At-Mararay-Fag-Taw.
         Ay at ngay tagbarangian nafaubanan way sigad Isus At salibangan kayu sas Nadungug.
         22 Ay at ngay tagbarangian nataban Isus sa sik talun at ngayan Gulguta. (At masuad te,
         Talun-Butul-Alfuyu.)
         23 Ay e nafon sas Isus sik uwat buadan safa nafagamutan sik lune fili. Ay Isus dua nabul.
         24 Ay at ngay tagbarangian natuktuk Isus sas salibagan kayu. Ay rodi naafudan wa Isus
         At ngay lanbung, gina ntabu nu gfagsafulan te, dada ro sik afud.
         25 Ay sbalabag gina manalangtang nu gtuktuk Isus sas salibagan kayu.
         26 Ay e sik rirukan sik fagsafulan Isus At asalanan sis Isus tungud te, TAW-NASEG AT
         FUN.
         27 Ay ginanya e natuktuk ya duwak takamul gsumbalian Isus.
         29 Ay kayu at nadalan sanya nu glinggat sas Isus, igfabalitang way at mata, igfalingun
         sas Isus te, E. Sangay O ban mafarasras O at Tagbvt-Fag-Bale-Funbalugu. Ay gdog yay
         O mafatabu nu kawat O dewa tuluk menit.
         30 Katsi balabagi Am balyu. Alfasi nu kin siginans salibagan kayu.
         31 Ay anggan Taw-Naseg at ngay taganyun daul ay at ngay tagfasaful glodlongan igfalingun
         sas Isus te, Kanya mafabalabag tuwa nu tiba tuwak taw. Ay roro ngap dua mafabalabag
         At balyu.
         32 Ay Kanya laman nu Fagtayukan tuwa, ay nu Taw-Naseg tuwa at Fun, alfasi nu kin siginans
         salibagan kayu. Ay nu malfas di ro, ay nu nalag di ami, kin, bagu yay ami gafanud.
         Ay anggan at natuktuk fag duwama tagsumbalian Anya, gfalingun yay sas Isus.
         33 Ay gina maturuk at menit, inkarum wa daw sas fagdaul sanya fag talun, anggan at menit
         inbalitang.
         34 Ay nu inbalitang wan, Isus nauro yay dawdaw te, Elui, Elui. Lama sabaktani. At masuad
         te, Ku Funbalugu, Ku Funbalugu. Taw ro Am fagnaubunun Angku.
         35 Ay at ngay taw tagsanya nu nadungug At longan, nalong te, Dungugani. Kanya guro yay
         ebi ebi fag taglong at ngayan te, Funbalugu-Tam-Taw-Yabi-At-Masine.
         36 Ay rodi sadik taw nalo mafali ay gfasurung sik fanrarus sas uwat buadan safa mayat.
         Ay natugdan sa sik anyamu laman nanfasupsup sas Isus. Ay ka fag ama nalong sa tiba
         te, Toi yap. Gfanya yay tam te, go ro Funbalugu-Tam-Taw-Yabi-At-Masine umdasug yay
         ro ay, nanfalfas yay manga Anya.
         37 Ay gbiya Isus nu guro ay nu gengasan taguyan.
         38 Ay at Famalabag-Fag-Sinyag sas Tagbvt-Fag-Bale-Funbalugu ingirat wan, siginan at
         tungud anggan wa sat daga.
         39 Ay at fun tagbarangian at malindug sis alungudan Isus. Ay nu nalag wa Isus nu gengasan
         taguyan, kanya nalong te, Matuyan Tuy wa fiya Funbalugu-At-Baguama.
         40 Ay sanya yangay sik ngay mangena ngayayu sirut nu gbantay. Kata tuy at ngay ngayan
         tiba. At sadi, Taglu sik mangena siginans fulan At-Ke-Bale-Ngabat. Ay anggan e sadi
         yak Taglu, Santiagu-At-Alay ay At-Fakafamutan at tina. Ay anggan sadi at ngayan te,
         Mabayan.
         41 Ay kanya fag ngay mangena ebi ginan wa tagalo ay tagfalu Isus gina sas talun Balulangan.
         Ay e tiba yay at mangena sanya, ebi at kindasug sas Erusalem tagfaygaluan Isus.
         42 Ay ginanya fag menit Nu-Kamasadan-Fag-Menit. At masuad te, at fadogan fag menit sik
         Fakamatoun-Menit. Ay nu kayabi wan.
         43 Ay sik taw siginans fulan Maabat, at ngayan At-Fakafamutan, namalimuanan yay nangakbang
         sas fun At-Ke-Bangko. Ay get sa anya Isus At bilug. Kanya At-Fakafamutan wa at Ngay-@Magurang
         at sadi, ay e gseg anya. Ay anggan kanya wan at nafanya Funbalugu-Nu-Gmagurang-Taw.
         44 Ay fun At-Ke-Bangko gamatangan te, ay ate ro manga Isus nkate wan. Ay go idia. Ay
         anway dua nasaful, At-Ke-Bangko iggewan yay sik fun tagbarangian laman nanginto ro
         anya te, go Isus inkate wan, ay go idia.
         45 Ay ka fag fun tagbarangian nananfoyung yay sas fun At-Ke-Bangko te, Isus nkate wan.
         Ay anway katanya, fun At-Ke-Bangko nasugu laman At-Fakafamutan nanbul waro Isus At
         bilug.
         46 Ay ebia taw At-Fakafamutan nasali sik tagbiya fag sinyag malagsi. Ay nu nafadaga
         wa Isus At bilug, nasifig At bilug sanya fag sinyag. Ay anggan nasandig At bilug sa
         sik fagsandigan fag luib, sa ebi at nafaali sasad batu. Ay At-Fakafamutan nafafulid
         sasad sakbawan sik batu daul at fandingding at sakbawan luib.
         47 Ay Taglu tagsiginans fulan At-Ke-Bale-Ngabat, ay sadi yak Taglu, At-Fakafamutan at
         tina, nalag at fagsandigan Isus.

1 Nu nalangfe wa at Fakamatoun-Menit, Taglu tagsiginans fulan At-Ke-Bale-Ngabat, ay
         Mabayan, ay anggan Taglu, Santiagu tina, nasali sik ngay bebanglu. Laman gina sbalabag,
         nanfatayuk yay sas Isus At bilug.
         2 Ay gina sbalabag sirut sas taguna fag menit sis fafitu, nu bagu insure at menit,
         ka fag ngay ina nalo sanya fag fagsandigan fag luib.
         3 Ay ka fag ngay ina gina glo igsulitanan te, Sinu ro tagfalu antam gligang at batu
         daul siginans sakbawan luib.
         4 Ay rodi nu nabantay, manlag di maligangan wa gugat at fandingding sakbawan fag batu,
         dewa biya daul.
         5 Ay ka fag ngay ina nu nasakbo sanya sad fagsandigan fag luib, manlag di sanya sik
         baguama malunggung sas siun baliwa. Ay malaksi ay ngaba at lanbung. Ay ka fag ngay
         mangena gadulawan daw.
         6 Ay ka fag baguama nalong sanya fag ngay ina te, Lag gadulawan. Nasaful aw te, gasarapan
         wam Isus, sik Taw-Nasaret, ebi At natuktuk sas salibagan kayu. Ay roro Kanya dua ste,
         anway Kanya gdog yay gleleg. Bali wan linggati wan ebi At fagfatungkudan Anya.
         7 Ay loi wan laman foyungi sas Isus At ngay tagadal anggan sas Takata-Sik-Batu te,
         Isus gumuna wa ayu sas talun Balulangan. Sanya wan nu glag am Anya, gfaning ebia taw
         At longan sa ayu.
         8 Ay ka fag ngay ina nalaklo siginan sad fagsandigan ay nalagyu wa fiya. Teway kudkulugan
         ay gfalinggatun yay. Ay dua mafafoyung at nalag sa oma sadik taw, teway kalimu yayay.
         9 Isus gdog yay gleleg gina sad surip sas taguna fag menit sis fafitu. Ay Kanya insure
         taguna sas Taglu, sik ina siginans fulan At-Ke-Bale-Ngabat. Ebi Taglu at ke fituk
         mafurat fag falad ay Isus naayiyan.
         10 Ay rodi Taglu nu nalag Isus, nalo wan laman nanfoyung sa ebia taw Isus At ngay ufud.
         Anway At ngay ufud kabalu dawdaw ay guyway.
         11 Ay dewa at tiba nadungug at longan, dua gafanud sas Taglu at longan te, Isus gdog
         yay gleleg ay nalag wa Anya.
         12 Ay bandi, Isus insure yay sa ebia taw At ufud at duwa, kaduge glo sasa ngaba dalan.
         Ay Isus At mata inbali wan, dua kata ebia taw.
         13 Ay ka fag duwama noli wan ay nafoyung wa sa at tiba. Ay at tiba dua gafanud at longan.
         14 Ay bandi tv Isus insure yay sa At tagadal At Labi-Sadi, gina gfangon. Ay Kanya gbaya
         Sa At Labi-Sadi, teway dua gafanud. Ay manga at katvngvdan wa nu gafayudun. Dewa at
         tiba nalag ay nafoyung te, Isus gdog yay gleleg.
         15 Ay Isus nasugu sa At ngay tagadal te, Fagdaul fagdaul daga loi wan. Ay foyungi at
         Masine-Fag-Barita sas fagayu taw.
         16 Sik taw nu kafandiug tuwa ay nu nsurung, umbalabag ban. Ay sik taw nu dway kafandiug,
         at fakadasugan ban sa ways faurianan.
         17 Ay kata tuy at ngay takafandiug at ngay ke masuad fag fagbulun. Sa Ku fagmadaragangun
         kanya mafaayiyan ban at ngay mafurat fag falad. Ay mafalong ban sat bagu fag fanlongan.
         18 Ay dewa ban nated at ngay ubianun. Ay dewa ban nainum sik fangkate, di mauri sat
         bilug. Ay nu nafatayuk ban at daluap sat ke dailan, infiya wan.
         19 Tam Fun Isus nu ntabu wa nu gfoyung sa At ngay tagadal, e naurug wa Anya sas Banwa.
         Ay nanmalunggung wa sanya sas Funbalugu At siun baliwa fag day tigyangan.
         20 Ay At ngay tagadal nalo wan ay nanfoyung wa at Masine-Fag-Barita sas fagayu talun.
         Ay tam Fun natarabang anya laman e madaragang wa fiya fag fagbulun, sik fagsafulan
         te, matuyan at foyungan.LukeLukeLukeLukeLuke

1 Ngayu at taw at maseganama nu griruk ebi fag ngay fagbulun at kinsure sa em buknga.
         2 Ka fag ngay tagriruk nariruk ebi em ngay nadungug. Ay at ngay nalag ay nafoyung Funbalugu
         At longan ebis gfagsigadan, kanya at nafoyung sa emi ka fag fagbulun.
         3 Ay katanya tuway, anggan aw gananfatabanun akyangay nanriruk ka fag ngay fagbulun.
         Laman e fanambagun yangay o, o at ke gseg fag taw, Funbalugu-At-Fakesugun. Anway glugo
         wan nu gadal aw sanya fag ngay fagbulun baliwa siginan was gfagsigadan.
         4 Nanriruk aw laman sumaful tuwo fiya fiya te, matuyan wa ngaro fiya am ngay nadungug
         at nafoyung ebi.
         5 Ebi gina Sik-Madaragang-At-Baguama-Daul at fun sas talun Naseg. At taganyun ginanya
         at ngayan, Funbalugu-Namatang. Kanya at sadi at ngay taganyun sas Tam-Tagtuyan-Sik-Tama
         at fulan taganyun. Ay Funbalugu-Namatang at mangena at ngayan Funbalugu-At-Mafanud.
         Ay ka fag daduwa Arun at kadagdagan.
         6 Ay ka fag daduwa sik tagfaning dawdaw sas Funbalugu. Madyay di e nasalan nu gfaning
         fagayu Funbalugu At longan ay At ugali.
         7 Ay ka fag daduwa du e unga. Anway Funbalugu-At-Mafanud gabawas way. Ay manga te,
         kafufuina wan ay kafufuama wan.
         8 Ay ginanya Funbalugu-Namatang ay anggan fagayu sa at fulan taganyun nafaning taganyun
         at ugali laman igseg Funbalugu.
         9 Ka fag ngay taganyun nafaning at ugali, ay gfe fagsafulan yay te, sinu ban tam at
         sumakbo sas Tagbvt-Fag-Bale-Funbalugu laman nanyago sik bebanglu sanya. Ay at nafili,
         Funbalugu-Namatang.
         10 Ay gina Funbalugu-Namatang nanyago sik bebanglu, kaduge niya, at ngay taw igdarangin
         tuwa sasa ngaba day Tagbvt-Fag-Bale-Funbalugu.
         11 Ay Funbalugu At tagbukngan at sadi malindug sas day Fagyagoan-Bebanglu sas siun baliwa,
         ay nsure sas Funbalugu-Namatang.
         12 Ay Funbalugu-Namatang nu nalag nadulawan ay kalimu dawdaw.
         13 Ay At tagbukngan nalong sa anya te, Funbalugu-Namatang, lag kalimu. Anway Funbalugu
         nadungug am darangin. Ay am mangena, Funbalugu-At-Mafanud, gfalangfe ban sik ngenge
         sik ama. Ay fangayani ban anya te, Uan.
         14 Ay guseganan ban o, ay kaumsig ban o. Ay anggan ngayuk taw kaumsig ban ay ngenge
         at kumlangfe.
         15 Anway am baguama ban at madaragang fag taw at sadi sas Funbalugu At akbang. Ay kanya
         di ban ginum uwat buadan safa ay anggan tibak fangasigung. Ay siginan ngay yud inlangfe,
         At-Masine-Fag-Falad igmagurang wa anya.
         16 Ay am baguama ban at fafoli ngayuk Taw-Tagagbuan sa At Fun sas Funbalugu.
         17 Ay am baguama ban gumuna yay ban tam Fun. Ay at ugali ay at fagmadaraganagun katvngvd
         yangay ebi fag taglong at ngayan te, Funbalugu-Tam-Taw-Yabi-At-Masine. Laman anggan
         ban tibak ama kesug tuwa at sisian. Ay laman ban anggan at ngay takamabo gamatangan
         tuwa kata sik taw matuyan. Katanya ban am baguama at fagbulun, laman nanfamasadan
         sik ngay taw laman Funbalugu At ngay taw ban.
         18 Ay Funbalugu-Namatang nalong sa At tagbukngan te, Go sangay dewa aw mafufuama, ay
         dewa ku mangena mafufuina wan. Tain ban ku fagsafulan te, matuyan am longan.
         19 Ay At tagbukngan nabalus sas Funbalugu-Namatang te, Aw wan, ku ngayan Madaragang-Tam-Funbalugu.
         Ay nu gbanwan aw sas Funbalugu At akbang. Ay Kanya At nasugu angku, laman nanfoyung
         aw emu ka fag masine fag barita.
         20 Dungugani ku longan sa emu. Madunguan way ro o. Ay wa ro o mafae longan siginan katsi
         yap ngay nsure ku longan. Anway du o ay gafanud sa ku longan katsi. Ay ku longan umgurungan
         ban fiya gina umdasug at menit.
         21 Ay at ngay taw gfanya wa gugat Funbalugu-Namatang gina nanyago bebanglu. Ay at tiba
         fagayu gamatangan te, Taw ro at faglugoun sad basad Tagbvt-Fag-Bale-Funbalugu.
         22 Ay Funbalugu-Namatang gina nalaklo, dua mafae longan sat ngay taw. Ay at ngay taw
         nasaful te, Nu nda Funbalugu-Namatang e nalag kata sik taginfanan gina sasad Tagbvt-Fag-Bale-Funbalugu.
         Ay Funbalugu-Namatang bilang ge longan nafafaskudanan way sat ngay taw. Ay faggugat
         dua mafae longan.
         23 Ay bandi Funbalugu-Namatang nu ntabu at fagbulun ginanya fag ngay menit sas Tagbvt-Fag-Bale-Funbalugu,
         noli yay sat bale.
         24 Ay bandi tv, at mangena, Funbalugu-At-Mafanud, gbuba wan. Ay gsuksuan way limak magdanun
         te,
         25 Katanya Funbalugu At fagbulun sa angku, anway kafanyu angku. Laman da kdi ban maplan
         dewa aw sa ku iba akbang.
         26 Kaduge Funbalugu-At-Mafanud igbuba unumk magdanun, Funbalugu nasugu At tagbukngan,
         Madaragang-Tam-Funbalugu, laman umsure sa sik fulan at ngayan Nasaret sas talun Balulangan.
         27 Ay sanya e sik baguina yud batang e natsa anya. At-Fakafamutan at fasad ban mangena.
         At-Fakafamutan, fun Fakafanyuun at kadagdagan at sadi. Ay ka fag baguina at ngayan
         Taglu.
         28 Ay ka fag tagbukngan nu nsure, nalong sas Taglu te, Manabayan tuwo. O wan Funbalugu
         At fagfamanyunan. Ay Funbalugu si wa emu.
         29 Ay Taglu gadayuan dawdaw sat amatanganan nu nadungug. Ay gamatanganan te, Taw ro
         manga katanya at famamatuan angku at masuad.
         30 Ay At tagbukngan nalong anya te, Lag kalimu, Taglu. Anway Funbalugu wan takamanyuun
         sa emu.
         31 Ay dungugani. Kata tuy ku longan sa emu te, Gbuba ban o. Ay gfalangfe ban o sik ngenge
         sik ama. Ay nanfangayan ban o Anya Isus.
         32 Kanya madaragang ban dawdaw. Ay e nafangayan ban Anya te, Tagtiba-Tungud-At-Baguama.
         Ay tam Fun tam Funbalugu nafon ban Anya At aguyangan, fun Fakafanyuun, at fagmagurangan.
         33 Ay Kanya nanmagurang ban sas Takamilug at ngay kadagdagan faggugat. Ay nu gmagurang
         ban, du e fakatabuan faggugat.
         34 Ay Taglu nalong sa ka fag tagbukngan te, Tain ro nu kin. Anway ki e mangama.
         35 Ay ka fag tagbukngan nabalus anya te, At-Masine-Fag-Falad umdasug ban sa emu. Ay
         anggan Tagtiba-Tungud At fagmadaragangun nadingding ban emu. Anway katanya, am fagfalangfeun
         ban fag ngenge malayun tuwa sat masine. Ay e nafangayan ban Anya te, Funbalugu-At-Baguama.
         36 Ay dungugani sa ku longan. Am kalongan, Funbalugu-At-Mafanud, dewa mafufuina, igbuba
         yay sik ama. Ay laman katsi at faunum gmagdanun. Ebi tiba dewa gfangayan anya te,
         Sik-Taggabawas.
         37 Anway nus nge wain, Funbalugu du e fagyudun mafabul fagayu.
         38 Ay Taglu nalong te, Dungugani ku longan. Aw wan Funbalugu At fanuguan. Ay nu katanya,
         umsure wa fiya am longan sa angku. Ay rodi ka fag tagbukngan nalo wan sanya ginan.
         39 Ginanya fag ngay menit, Taglu mafamasadan ay mafali nu nalo sas tagbudbugsulanun,
         sa sik fulan sas talun Naseg.
         40 Ay nu ndasug sanya, nasakbo sas Funbalugu-Namatang at bale. Ay igfamatuan Funbalugu-At-Mafanud.
         41 Ay Funbalugu-At-Mafanud nu nadungug Taglu at famamatuan, at fagbubaun gleleg dawdaw
         sad basad ungdan. Ay At-Masine-Fag-Falad igmagurang sas Funbalugu-At-Mafanud.
         42 Ay Funbalugu-At-Mafanud gbiya nu ge longan ay guseganan te, Funbalugu nafadait sa
         emu glabi yay sa tibak mangena. Ay Funbalugu nafadait yangay anggan sa am fagbubaun
         sigon.
         43 Sinu aw, laman o, ku Fun At tina, am fagindasugun ste sa angku. Madyay aw sik mafanalo
         akway fag taw.
         44 Madyay gina aw nadungug am famamatuan, ku fagbubaun sa ku ungdan gleleg dawdaw, anway
         guseganan.
         45 Ay ka fag mangena guseganan tuwa, tagafanud te, umsure wa ban fiya tam Funbalugu
         At longan sa anya.
         46 Ay Taglu igdanyu te, Aw gseg aw dawdaw tam Fun tam Funbalugu.
         47 Ay aw guseganan akyangay sas Funbalugu ku Tagbalabag.
         48 Anway Funbalugu kafanyu tuwa angku, At mafanalo fag fanuguan. Dungugani ku longan.
         Siginan katsi fagayu sugfun taw nafangayan ban angku te, Sik-Taguseganan.
         49 Anway Tagtiba-Tungud-At-Madaragang nafadasug sa angku fagayu at matvngvd fag fagbulun.
         Ay At tiba At ngayan te, Malayun-Sat-Masine.
         50 Ay Funbalugu kafanyu tuwa at ngay tagseg sa Anya, sas fagayu sugfun taw.
         51 Ay Funbalugu At fagbulun nafoyung sas taw Funbalugu At kabitsugan. Ay Kanya nafasadsamanan
         at ngay tagfandaragang fag taw sat amatanganan.
         52 Ay Kanya nafababa at ngay fun tagfalabi tiba siginan at fagmagurangan. Ay Kanya nafatiba
         tungud at ngay mababa fag taw.
         53 Ay Kanya nafon at masine sa takalunus, laman mapsug. Ay Kanya naayiyan at mabalan
         fag taw, laman du e kwa.
         54 Ay Kanya natarabang At fanuguan, at ngay Taw-Tagagbuan. Laman nafatunglus ebia taw
         At fakafanyuun sa tam aguyangan.
         55 Kata ebia taw At longan sa tam ngay aguyangan, sas Abrayam ay sa at kadagdagan faggugat.
         56 Ay Taglu nu namanwan sas Funbalugu-At-Mafanud at bale nu ndain tuluk magdanun. Ay
         bandi, guli wa sa ebia taw at fulan.
         57 Ndasug wan Funbalugu-At-Mafanud nu gfalangfe fag menit. Ay kanya nafalangfe sik ngenge
         sik ama.
         58 Ay at ngay fasabale ay anggan at ngay kalongan nadungug te, Funbalugu kafanyu Funbalugu-At-Mafanud.
         Ay ka fag ngay taw guseganan gfasfuan Funbalugu-At-Mafanud.
         59 Ay gina ndasug sas fawaluk menit igfaning Taw-Naseg at ugali nu e fagtoglagan. Ay
         ginanya ka fag ngay taw indasug ay gananfangayanun ka fag ngenge te, Funbalugu-Namatang.
         Igfaning at tama at ngayan.
         60 At roro at ngenge at tina nasalag anya te, Lagi. Lag katanya. At ngayan antuwa te,
         Uan.
         61 Ay at tiba gfabadbabuan sa tina te, Yaya. Du am ay e kalongan at ngayan Uan.
         62 Ay at tiba igfafaskudanan sa ka fag ngenge at tama te, Tain am fasadan at ngayan.
         63 Ay Funbalugu-Namatang nafafaskudanan, laman get sik fagrirukan. Ay rodi igriruk te,
         At ngayan Uan. Ay at tiba namatangan daw.
         64 Ay rodi Funbalugu-Namatang at bibig, ay anggan at famaleleg infiya wan. Ay kanya
         gdog yay fiya mafae longan. Ay naseg Funbalugu.
         65 Ay at ngay fasabale kalimu dawdaw. Ay fagayu taw sas talun Naseg igsulitanan at nadungug
         sanya ginan.
         66 Ay fagayu at nadungug gamatanganan daw ay ginto te, Tain ban tuy fag ngenge. Anway
         Funbalugu wa At fagmadaragangun tagufud anya.
         67 At-Masine-Fag-Falad igmagurang sas Funbalugu-Namatang, Uan Tagfasurung at tama. Ay
         kanya naguna nafoyung te,
         68 Segi Taw-Tagagbuan at Fun at Funbalugu. Anway Kanya namatang tuwa laman nanbalabag
         sa At ngay taw.
         69 Ay Kanya nafasure sik Tagbalabag At Madaragang sa antam. Siginan At fanuguan, fun
         Fakafanyuun, at kadagdagan.
         70 Katanya Funbalugu nu gfatunglus At longan siginan ebi At ngay masine fag taglong
         te,
         71 Laman Funbalugu nabalabag ban antam siginan at ngay takalimata antam. Ay siginan
         at ngay takadotama antam at fagmadaragangun.
         72 Ay Funbalugu igfagurungan tuwa At fatuyanan ebi sa tam ngay aguyangan te, Laman kafanyu
         tuwa antam. Ay Kanya dua kaliam ebi ebi At masine fag fatuyanan
         73 At nafatvngvd sa tam aguyangan, Abrayam te,
         74 Laman Kanya igbalabag yangay antam siginan takalimata antam. Katanya Funbalugu nu
         gtarabang antam. Laman di tam kalimu nu gseg tuwa tam sa Anya,
         75 sa tam leleg fag ngaba. Gina tam igfaning Anya. Ay gina matuyan tam fagbulun sa At
         akbang.
         76 Ay o wan, ku ngenge, e nafangayan ban emu te, Tagtiba-Tungud-At-Taglong. Anway nanguna
         ban o tam Fun, laman nanfamasadan ban o At ngay dalan.
         77 Ay laman nanfoyung ban o sas Funbalugu At ngay taw, Funbalugu At fagbalabagun at
         masuad te, Funbalugu nafaliam at ngay asalanan.
         78 Anway tam Funbalugu kafanyu tuwa antam. Ay Kanya nanfasure ban sa antam kata sik
         bagu fag menit siginans Banwa.
         79 Laman fagayu tagbanwan sasad marum ay sas fakateun e fagmayamagun tuwa. Ay At fagnanfoyungun
         ban antam, Laman nu glo tam sa tuwa at manabayan fag dalan.
         80 Ay Funbalugu-Namatangan at ngenge nu ndaul wan, matvngvd tuwa ban nu gamatangan sat
         masine. Ay nu kadaul ban sa ways talun at yud e taw. Anggan umsure sasa ngay Taw-Tagagbuan.

1 Ginanya fag ngay menit, at fun daul, Sesar Tam-Fagsegan, e suguan daw. Laman e tumap
         ban fagayu taw sas fagdaul daga.
         2 Ginanya yay at taguna nu gtap, gina Kireniu at fun sirut sas talun Datag-Buid.
         3 Ay fagayu taw noli yay sa at fulan mandi, laman nantap yay sanya at taw.
         4 Ay anggan At-Fakafamutan nalo wan siginans talun Balulangan, sininans fulan Nasaret.
         Ay indasug sas talun Naseg, sas fun Fakafanyuun at fulan, at ngayan At-Ke-Fafa. Anway
         At-Fakafamutan, fun Fakafanyuun at kadagdagan at sadi.
         5 Ay At-Fakafamutan nu glo nataban wan Taglu, at fasad ban mangena, laman e natap anya.
         Ay Taglu makbang wan nu gfalangfe.
         6 Ay gina sanya, ndasug wan Taglu nu gfalangfe at ngenge fag menit.
         7 Ay kanya igfalangfe at Turungana, sik ama. Ay naumut Anya sa sik sinyag. Ay nafatungkud
         Anya sasad fagfafangonan balan. Anway du e nafasak ka fag talanan sas bale fagtiugan.
         8 Ay sis fagfafangonan fag talun e ngay tagtanud tupa. Sanya igtanud at ngay balan
         sad yabi.
         9 Ay sadik tagbukngan siginans Funbalugu insure sa ka fag ngay tagtanud. Ay Funbalugu
         At fagmasineun nadamlag anya. Ay ka fag ngay tagtanud matvngvd dawdaw nu kalimu.
         10 Ay ka fag tagbukngan nalong te, Lag kalimu. Anakway nanfoyung ayu sik masine fag
         barita te, sik fagusegananun ban dawdaw umdasug sas fagayu taw.
         11 Anway ay Tagbalabag katsi kalangfe sas fun Fakafanyuun at fulan. Ay Kanya Fagtayukan-Tam-Fun.
         12 Ay kata tuy ay fagsafulan. Lumag ban am at naumut fag Ngenge sasad fagfafangonan
         balan.
         13 Ay rodi tv, nsure sik ngay Taw-Banwa ayuwayu, gfasfuan ka fag tagbukngan at sadi,
         ay igseg Funbalugu te,
         14 Segi tam Funbalugu sas Banwa. Ay sas daga e fagmanabayanun ban sas Funbalugu At fakesugun
         fag ngay taw.
         15 Ay ka fag ngay tagbukngan nu noli wa sas banwa, ka fag ngay tagtanud iglodlongan
         wa igsulitanan te, Bastam. Nanlag watam sas fulan At-Ke-Fafa. Laman nanlag watam at
         kindasug, Funbalugu At nafoyung antam.
         16 Ay ka fag ngay tagtanud matarung nu nalo. Ay mafali nu kadasug. Ay kanya nalag At
         tina, Taglu, ay at mangama, At-Fakafamutan, ay anggan at Ngenge at matagilid sisad
         fagfafangonan balan.
         17 Ay kanya nu nalag wan, nanfoyung yay sasa ngay taw at nadungug sa at Ngenge baliwa.
         18 Ay fagayu at nadungug sa ka fag ngay tagtanud at longan, nadulawan dawdaw.
         19 Ay Taglu di kaliam aro taw at kindasug fagayu ay at nadungug. Ay faggugat gamatangan
         tuwa anggan at masuad.
         20 Ay ka fag ngay tagtanud tupa noli wan. Ay igseg sas Funbalugu anway Masine dawdaw
         tam Funbalugu. Anway at nadungug ay manga at nalag gfadiuganan tuwa fagayu sa aro
         at nafoyung anya.
         21 Nu nlangfe wa waluk menit, At mangaguyang nafaning wa Taw-Naseg at ugali nu e fagtoglagan.
         Ay ginanya igfangayan wa at Ngenge te, Isus. Igfaning At tagbukngan at fangayanan
         ebia taw gina gyud e taw.
         22 Ay bandi indasug wa ka fag menit nu gfaning Ku-Unga At-Longan sa nu gfasine baliwa
         at tina ay anggan at ngenge. Ay ginanya At mangaguyang nauba Isus sas Erusalem, laman
         nanfalag Anya sas Funbalugu.
         23 Anway Funbalugu At-Rirukan nalong te, Fagayu at turungana fag mangama, sas Funbalugu
         way.
         24 Ay At mangaguyang nafon sik anyun, igfaning sas Funbalugu At-Longan te, Dewa duwak
         malabiung, ay dewa duwak linatad riangan.
         25 E sik mangama sas Erusalem at ngayan te, Dunug. Kanya sik matuyan fag taw ay sik
         tagseg sas Funbalugu. Ay Dunug nafanya Taw-Tagagbuan at Tagtarabang. Ay At-Masine-Fag-Falad
         igmagurang sas Dunug.
         26 Ay At-Masine-Fag-Falad nafoyung sas Dunug te, Ya ban o kate, yap ngay ban o nalag
         Funbalugu At Fagtayukan.
         27 Ay At-Masine-Fag-Falad nafaamatanganan sas Dunug laman indasug sas Tagbvt-Fag-Bale-Funbalugu.
         Ay ginanya At mangaguyang nauba at Ngenge sanya, laman igfaning Ku-Unga At-Longan.
         28 Ay Dunug nasalilian Isus ay naseg Funbalugu te,
         29 Ku Fun ku Funbalugu, Katsi insure wan Am nafatuyanan sa angku. Ay dewa ban aw umkate,
         e fagsegun akwan.
         30 Anway ku mata nalag wan Am nafon fag Tagbalabag.
         31 Am wan At ke fasadan Am fagnafasteun em Tagbalabag laman fagayu taw sumaful Am fagbulun.
         32 Kanya kata sik salung sasa ngay Yud-Naseg-Fag-Taw. Ay anggan sik fagmasineun sa Am
         ngay Taw-Tagagbuan.
         33 Ay At-Fakafamutan ay anggan Isus At tina gamatangan daw Dunug at longan sas Isus
         baliwa.
         34 Ay Dunug nafadait sas Isus At mangaguyang. Ay nafoyung yangay sas Taglu, Isus At
         tina, te, Dungugani sa ku longan. Ay siginan ban Tuy fag sisian at fagbulun, tibak
         Taw-Tagagbuan kata nu mtaid ban. Ay tiba kata nu mlindug ban. Tuy fag sisian sik fagsafulan.
         Ay ngayuk taw lumong ban mauri sa Anya baliwa.
         35 Ay kin. Laman ngayuk taw at amatanganan umsure yay ban. Ay anggan o, kabalu way ban
         o, kata sik fiso nu natubuk emu.
         36 At sadi Funbalugu At taglong sik mangena at ngayan te, Fangafanyu, Funbalugu-At-Mata
         at baguina. Kanya at sadi Taguseganan at kadagdagan. Fangafanyu mafufuina wan. Ay
         ebi sik baguina yay nu bagu e mangama. Ay nu fitu wak banwa at mangama inkate wan.
         37 Ay katsi sik burangday way. Ay at kadugayan 84k banwa. Ay dan wa sanya sas Tagbvt-Fag-Bale-Funbalugu.
         Ay kanya igseg Funbalugu gina e fagyudun kon fag menit. Ay nu gdarangin kayu yabi
         ay kayu menit.
         38 Ay Fangafanyu indasug gina at mangaguyang nauba Isus sanya. Ay kanya guseganan sas
         Funbalugu. Ay anggan nafoyung sas Isus baliwa sas fagayu tagfanya sas Funbalugu nu
         gbalabag fulan Erusalem.
         39 Ay Isus At mangaguyang nu ntabu wa nu gfaning fagayu Funbalugu At-Longan, noli wa
         sas talun Balulangan sat fulan mandi sas Nasaret.
         40 Ay at Ngenge nu kadaul, sik tagbitsuganan. Ay manga sik mamatanganan tuwa. Ay Funbalugu
         At fakafanyuun si wa Anya.
         41 Kayu banwa Isus At mangaguyang satu was Erusalem gina at tagbiya fag fakonun at ngayan
         te, Famalangfe.
         42 Ay Isus At mangune nu anwa 12, fagayu talanan nalo wa sas Erusalem, igfaning ebi
         at ugali.
         43 Ay nu ntabu wan at tagbiya fag fakonun, Isus At mangaguyang ay anggan at ngay iba
         noli wan. Ay roro Isus sa yays Erusalem. Ay At mangaguyang dua nasaful te, dada.
         44 Ay gamatangan te, Nu ndain Isus naalo wa sa em ngay iba taguli. Ay At mangaguyang
         sik menit mabuktung nu glo sasa ngaba dalan. Ay rodi igsarap wa Isus sa at ngay kalongan,
         ay ate sa at ngay iba.
         45 Ay At mangaguyang du e nalag Anya. Ay kanya guli wa sas Erusalem nansarap yay Isus
         sanya.
         46 Ay sis fatuluk menit At mangaguyang bagu nalag Isus sas Tagbvt-Fag-Bale-Funbalugu.
         Ay roro sanya way Isus malunggung sis buknga Taw-Naseg at ngay takamoyung. Ay Isus
         igdungugan yay ay manga ginto yay sanya.
         47 Ay fagayu at nadungug sas Isus At longan nadulawan dawdaw. Anway Isus gsaful tuwa
         ay mafafoyung tuwa.
         48 Ay At mangaguyang nu nalag wa Isus, inlipsik. Ay At tina ginto sas Isus te, Fagama,
         taw ro fakatanyaun Am fagbulun. Amatangani. Am mama ay anggan aw kabalu ami dawdaw
         em fagsarapun Emu.
         49 Ay Isus nabalus sa At tina te, Taw ngani ay fagsarapun Angku. Go sangay du am nasaful
         te, Masine nut sa Aw Ku Mama bale iste.
         50 Ay At mangaguyang dua nasaful Isus At longan at masuad.
         51 Ay Isus nangufud wa At mangaguyang nu nalo siginans Erusalem ay noli wa sas Nasaret.
         Ay Kanya igfaning tuwa sa At mangaguyang at longan. Ay At tina namatangan faggugat
         aro taw at ngay fagbulun fagayu.
         52 Ay inkayu wan Isus At fagsafulun. Ay manga At bilug indaul wan. Ay matvngvd tuwa
         Funbalugu ay anggan at ngay taw nu kesug Anya.

1 Kaduge at fun daul Tiberiu-Sesar namagurang sas fagdaul talun 15k mangune. Ay At-Ke-Bangko
         at fun sirut sas talun Naseg. Ay Sik-Madaragang-At-Baguama-Sirut at fun sirut sas
         talun Balulangan. Ay at kaka, Takesug-Kabayu at fun sirut sas talun Taw-Itur ay sas
         talun Mabatu. Ay Tagfaliaman-Fakabaluun at fun sirut sas talun Sik-Safa.
         2 Ay Anas ay anggan Takabalu at Taguna-Fag-Taganyun-Daul. Ginanya, Funbalugu At longan
         indasug sas Uan, Funbalugu-Namatang at baguama, sas talun at yud e taw.
         3 Ay Uan nalo sas fagayu talun sasa ngaba day safa Mababaun ay igfoyung. Laman at ngay
         taw umsurung sasad safa. Sik fagsafulan te, naubun wan at ngay mauri ay Funbalugu
         nafaliam at asalanan.
         4 Uan at fagbulun ingurungan Funbalugu At taglong ebi, at ngayan te, Funbalugu-Nabalabag,
         at naguna nariruk sa At-Rirukan te, Anway tuy sik fanlongan Sas talun tuyd e gbanwan.
         At longan maurunganan Te, antam kamasadan Laman tam Fun e dalan.
         5 Ay fagayu buknga muyud e fapnu ban. Ay fagayu muyud ay at bugsul e fadatag ban. Ay
         fagayu balikuan e faslung ban. Ay fagayu at tagubungan e fasudsudan ban.
         6 Ay fagayu taw sumaful ban Funbalugu At fagbalabagun.
         7 Ay ngayuk taw nalo ay inkakbang sas Uan, laman nangasurung ro, ay Uan iglong yay
         anya te, Kata way am sik ngay dot riangan. Sinu sangay at nasalag ayu te, laman umlagyu
         am siginan at kumdasug ban fag faurianan.
         8 Fagbuluni masine kata sik buadan kayu at masine. Sik fagsafulan te, naubun wam ay
         asalanan. Ay agi yap am masegan te, masine wam anway Abrayam wanay ay katungudan.
         Anway igfoyung aw ayu te, Funbalugu e fagmadaragangun tuwa at fangawat Abrayam at
         ngay kadagdagan dewa ste ginan fag ngay batu.
         9 Ay katsi wan e gawaseun wa kayu at lalid. Fagayu kayu at yud masine at buadan, e
         muan wa ban. Ay e mukas wa ban sasad afuy.
         10 Ay at ngay taw nanginto sas Uan te, Tain manga ban em fagbulun.
         11 Ay Uan nabalus anya te, Nus nga sinu at ke lanbung duwa, foni at sadi sa at yud e
         lanbung. Ay nus nga sinu at ke fakonun, foni sa at yud e fakonun.
         12 Ay at ngay tagbul famanyun sat fun indasug, laman nangasurung ro. Ay nanginto sas
         Uan te, Takamoyung, tain manga ban em fagbulun.
         13 Ay Uan nafoyung anya te, Nu gbul am at ngay famanyun siginan sa ngay taw, lag falabi.
         Kasakan yakman.
         14 Ay sik ngay tagbarangian ginto yangay te, Ay anggan ami. Tain manga ban em fagbulun.
         Ay Uan igbalus yangay anya te, Lag gbul at ngay taw at salafi nut siginan way ay nafalimuanan
         anya ay nut siginan way ay nafamuagan. Balikam. Useganani wan kayu ay fun at nafon
         ayu ay nalufuyan.
         15 At katvngvdan at ngay taw nu gfanya Fagtayukan, igfainbalian wa at amatanganan te,
         Go Uan wa manga tam Fagtayukan. Go kin.
         16 Ay Uan igfoyung yay sat ngay taw te, Aw tagfasurung akyay ayu sasad safa. Ay At kumdasug
         ban fag Taw amadaragang yap angku. Ay aw ki e fagmasineun an aw oma gluas At fansalod
         At fanguskus darafa. Ay Kanya nanfasurung yangay ban ayu sa At-Masine-Fag-Falad ay
         sa sik afuy.
         17 Ay Kanya iggalumutan wa At fanlanu laman malanu At fagrabasan. Ay Kanya igfaful at
         ke bilug fagayu sa At bale fagrabasan. Ay Kanya igbatas at mafis sas afuy at yud kalayung
         faggugat.
         18 Ay ngayu yay Uan at fagananfoyungun at masine fag barita sasa ngay taw.
         19 Ay Uan nasalag at fun sirut Sik-Madaragang-At-Baguama-Sirut. Anway ka fag fun sirut
         at nabul at kaka way mangena, at ngayan Erudias. Ay manga ngayu yay at mauri at fagbulun.
         20 Ay ka fag fun sirut nafamut yay at mauri at fagbulun. Anway kanya nafasungsung Uan
         sas bale fakasungsungan.
         21 Ebi, kaduge Uan yud insungsung, kanya nasurung wan fagayu taw. Ay anggan Isus insurung
         yangay. Ay gina Isus igdarangin, at banwa inluang daw.
         22 Ay At-Masine-Fag-Falad indaga. Ay at bilug kata sik linatad, ay intarubung sas Isus.
         Ay e nae longan wa sigon siginans Banwa te, O wan Ku fakesugun Ku Baguama. Guseganan
         Aw dawdaw Emu.
         23 Nu ndain Isus 30 wan At banwa nu gfasigad gfoyung sas taw. Tibak taw nu gfasad, Isus
         At tama At-Fakafamutan wan, ay roro yaya. Isus At fufuama sa At tina baliwa, at ngayan
         te, Tiba-Tungud.
         24 Tiba-Tungud at tama Sik-Nafon. Sik-Nafon at tama, At-Famaalo. At-Famaalo at tama,
         Tam-Fun. Tam-Fun at tama, Uana. Uana at tama, At-Fakafamutan.
         25 At-Fakafamutan at tama, Tam-Fun-Nafon. Tam-Fun-Nafon at tama, Taguba. Taguba at tama,
         Takafanyu. Takafanyu at tama, Funbalugu-Nafatsat-Dayu. Funbalugu-Nafatsat-Dayu at
         tama, Nage.
         26 Nage at tama, At-Madot. At-Madot at tama, Tam-Fun-Nafon. Tam-Fun-Nafon at tama, Semei.
         Semei at tama, Usek. Usek at tama, Uda.
         27 Uda at tama, Funbalugu-Kafanyu. Funbalugu-Kafanyu at tama, Resa. Resa at tama, Datag-Sinar-At-Taw.
         Datag-Sinar-At-Taw at tama, At-Nainto. At-Nainto at tama, Sik-Salung.
         28 Sik-Salung at tama, Tam-Fun. Tam-Fun at tama, Nasaful. Nasaful at tama, Kusam. Kusam
         at tama, Elmudam. Elmudam at tama, At-Nabantay.
         29 At-Nabantay at tama, Funbalugu-Tam-Tagbalabag. Funbalugu-Tam-Tagbalabag at tama,
         Funbalugu-Tam-Tagtarabang. Funbalugu-Tam-Tagtarabang at tama, Tam-Fun-Tiba-Tungud
         Tam-Fun-Tiba-Tungud at tama, Sik-Nafon. Sik-Nafon at tama, At-Famaalo.
         30 At-Famaalo at tama, Dunug. Dunug at tama, Naseg. Naseg at tama, At-Fakafamutan. At-Fakafamutan
         at tama, Malukme-Tam-Fun. Malukme-Tam-Fun at tama, Funbalugu-Mawat.
         31 Funbalugu-Mawat at tama, Melea. Melea at tama, Mainan. Mainan at tama, Fagnafonun.
         Fagnafonun at tama, Kanya-At-Nafon. Kanya-At-Nafon at tama, Fun Fakafanyuun.
         32 Fun Fakafanyuun at tama, Sik-Ama-Madaragang. Sik-Ama-Madaragang at tama, Tagseg.
         Tagseg at tama, At-Matvngvd. At-Matvngvd at tama, Salingsingan. Salingsingan at tama,
         Sik-Ubianun-Sirut.
         33 Sik-Ubianun-Sirut at tama, Ayi-Takamon. Ayi-Takamon at tama, Admin. Admin at tama,
         Arni. Arni at tama, Masungsungan. Masungsungan at tama, At-Nafaintubuanan At-Nafaintubuanan
         at tama, Naseg.
         34 Naseg at tama, Takamilug. Takamilug at tama, Kanya-At-Naasean. Kanya-At-Naasean at
         tama, Abrayam. Abrayam at tama, Takata-Sik-Kambing-Talun. Takata-Sik-Kambing-Talun
         at tama, Nakur.
         35 Nakur at tama, Serug. Serug at tama, Tagtanud Tagtanud at tama, At-Naafud. At-Naafud
         at tama, Tagsiginans-Atsi-Baliwa. Tagsiginans-Atsi-Baliwa at tama, Salingsingan.
         36 Salingsingan at tama, Kainan. Kainan at tama, Arfasad. Arfasad at tama, Tam-Nadungug
         Tam-Nadungug at tama, Tagfataluan. Tagfataluan at tama, Lamek.
         37 Lamek at tama, Tagbangkuan. Tagbangkuan at tama, Fagagbilugun. Fagagbilugun at tama,
         Fanuguan. Fanuguan at tama, Funbalugu-Masulo. Funbalugu-Masulo at tama, Kainan.
         38 Kainan at tama, At-Ngay-Taw. At-Ngay-Taw at tama, Fantubus. Fantubus at tama, Karaska.
         Karaska at Tama, Funbalugu.
         
            

         
      
   
      
         4
1 Ay Isus nu noli wa siginans safa Mababaun fag talun, At-Masine-Fag-Falad tagmagurang
         Anya. Ay manga nataban wa Anya sa sik talun at yud e taw.
         2 Ay Isus nut sanya 40k menit. Ay ginanya Takamuag-Tiba-At-Fagbulun igfaskud Anya.
         Ay Isus dua gfangon kaduge sanya. Ay nu kaduge wa niya, kalunus wa dawdaw.
         3 Ay Takamuag-Tiba-At-Fagbulun nalong sas Isus te, Nu O wa fiya Funbalugu-At-Baguama,
         longi wa daw stiye fag ngay batu te, Asik fafai wan.
         4 Ay Isus nabalus anya te, Yaya. At-Rirukan nalong wa te, Sik taw at leleg bundi siginans
         fafa fagtvngvd.
         5 Ay Takamuag-Tiba-At-Fagbulun nataban Isus sa sik tungud abat. Ay mafali nu nafabantay
         Anya fagayu ke fun daul at talun sas fagdaul daga.
         6 Ay Takamuag-Tiba-At-Fagbulun nanlong yangay fiya sas Isus te, Mon ban aw sa Emu fagayu
         kanya fag fagmadaragangun ay anggan at fagmasineun. Anway e nafon angku. Ay nanfon
         ban aw nus nga sinu ku fakaumsigun.
         7 Nu gurungan tuwa nu sumeg O angku, fagayu Emu wa ban.
         8 Ay Isus nabalus yangay anya te, Yaya. At-Rirukan nalong yangay te, Segi am Fun am
         Funbalugu. Ay sanyai tuwa am fagfaningun.
         9 Ay Takamuag-Tiba-At-Fagbulun nataban Isus sas Erusalem. Ay nafat sanya Isus sas Tagbvt-Fag-Bale-Funbalugu
         sas tungud fungfung sub. Ay Takamuag-Tiba-At-Fagbulun iglong yangay fiya sas Isus
         te, Nu Funbalugu-At-Baguama Wo, arabangi wa daw.
         10 Anway At-Rirukan nalong wa te, Funbalugu sumugu ro At ngay tagbukngan laman nantarabang
         Emu ay nandingding Emu.
         11 At ngay tagbukngan sumangfut Emu sat daluap, laman di O umtuktuk Am darafa sas batu.
         12 Ay Isus nalong yangay anya te, Yaya. At-Rirukan nalong yangay te, Lag gfaskud am
         Fun am Funbalugu.
         13 Ay Takamuag-Tiba-At-Fagbulun nu nafaskud wa fagayu at fanfaskud, nalo yay, naubun
         yay sirut Isus.
         14 Ay Isus noli wa sas talun Balulangan ay At fagmadaragangun siginan At-Masine-Fag-Falad.
         Ay e nafoyung sas fagdaul sanya fag talun sat ngaba dayu sas Isus At fagbulun baliwa.
         15 Ay sanya Isus nafoyung sas Taw-Naseg at ngay bale fakafulan. Ay ngayuk taw tagseg
         Isus.
         16 Ay Isus ndasug sas fulan Nasaret, sa ebia taw at talun gina baguama. Ay Kanya nasakbo
         sas Taw-Naseg at bale fakafulan sis Fakamatoun-Menit, igfaning kata ebia taw At ugali.
         Ay Isus namalindug, laman igtap Funbalugu At-Rirukan.
         17 Ay e nafon sas Isus Funbalugu At taglong ebi, Funbalugu-Nabalabag, at rirukan. Ay
         Isus nalunggab at fagtapan ay nasarap tuy fag longan ay natap te,
         18 Funbalugu At-Masine-Fag-Falad si wa Angku. Anway Funbalugu nafili wa Angku Laman
         nanfoyung Aw at Masine-Fag-Barita sas taw at yud e kwa. Ay Kanya nasugu Angku laman
         nanfoyung aw sa at kinsungsung te, E nanfalfas ban ayu. Ay anggan sa at ngay yud glag
         te, Iglag tuwa ban am. Ay anggan mafafalfas Aw at ngay ke fagatakanun.
         19 Ay laman nanfoyung Akyangay te, Katsi at kadugayan indasug wan, Funbalugu nu kamanyun
         sas taw.
         20 Ay Isus nu ntabu wa nu gtap, nafafoli wan at fagtapan. Ay nafon yangay sat tagtanud.
         Ay inlunggung wan. Ay fagayu taw sas bale fakafulan nafalinggatun Anya.
         21 Ay rodi Isus nanfoyung yay fiya te, Katsi kanya fag Rirukan at masuad ingurungan
         wan, kaduge am gdungugan.
         22 Ay fagayu taw nalong at masine sas Isus baliwa. Ay kanya gamatangan Isus At longan
         at mafanyu wan. Ay at ngay taw nalong te, Go tuy fag taw At-Fakafamutan wa at baguama.
         Go kin.
         23 Ay Isus nalong anya te, Nu ndain ro ay longan sa Angku sik fafaskudanan te, Tagfafiya,
         fafiyai At balyu. Ay manga nalong yangay am te, Fagbuluni ste sa Am talun, kata yangay
         em dungganan Am fagbulun sas Takafanyu-At-Fulan.
         24 Ay Isus nalong yangay te, Matuyan iglong Aw ayu te, Funbalugu At taglong e gseg tuwa
         anya. Ay roro mangaro sanya fag talun at taglong at taw dua gseg anya.
         25 At matuyan iglong Kyangay sa ayu te, Kaduge ebi fag taglong, Funbalugu-Tam-Taw-Yabi-At-Masine,
         gleleg, ngayu at burangday sas talun Tagagbuan. Ay gina insungsung at fagmoyanan tuluk
         banwa ay unumk magdanun ay du e moyan. Ay e fanlunus daul sas fagdaul talun.
         26 Ay Funbalugu dua nasugu Funbalugu-Tam-Taw-Yabi-At-Masine sanya fag ngay burangday
         sas talun Tagagbuan. At fagsuguan anya sa way sik burangday sa sik fulan sirut at
         ngayan Nafaraska, sas Faggamatan-Uyang fag talun.
         27 Ay anggan ngayu yangay at tagabangbang sas talun Tagagbuan kaduge ebi fag taglong,
         Fungalugu-Gbalabag, gleleg. Ay fagayu sanya dua nafafiya. Sadik taw wadi at kinfiya,
         at ngayan te, Sik-Masine, siginans talun Datag-Buid.
         28 Ay fagayu Taw Naseg sanya fag bale fakafulan nu nadungug Isus At longan, matvngvd
         nu kadotama sa Anya.
         29 Ay ka fag ngay taw inlindug ay naayiyan Isus siginan at fulan. Ay nataban Anya sa
         sik tungud abat sas day fulan, laman nanfatong Anya.
         30 Ay dewa katanya, Isus nalo yay sa tiba buknga ay taba wa inyayu.
         31 Ay Isus nalo wa sas Takafanyu-At-Fulan sas talun Balulangan. Ay nanfoyung sanya fag
         ngay taw sis Fakamatoun-Menit.
         32 Ay at ngay tagdungugan nadulawan sas Isus At foyungan. Teway Isus nu gfoyung kata
         tuwa daw sik fun at ke fagmadaragangun.
         33 Ay sanya sas Taw-Naseg at bale fakafulan, e sik ama e mafurat fag falad. Ay kanya
         gbiya dawdaw nu ge longan te,
         34 Bakras. Taw ro Am fagstiyeun sa emi, Isus siginans fulan Nasaret. Go am fagstiyeun
         Am fasadan nanfatinas wa ro O emi. Nasaful akwa Emu te, O wan Funbalugu At Masine-Fag-Taw.
         35 Ay matvngvd Isus nu gsalag te, Lag ge longan. Alfasi wan sanya ginan fag taw. Ay
         ka fag mafurat fag falad nu nafatong wa ka fag ama sasa ngay taw buknga, nalfas wan
         sanya ginan fag ama. Ay ka fag ama di e fakatarasan, nus di sirut.
         36 Ay sanya fag ngay taw nu nalag, nadulawan dawdaw, ay gfangintuanan te, Taw fakatanyaun
         nu gfoyung. Madyay kanya e fagmadaragangun tuwa nu gsugu at mafurat fag falad, ay
         kanya mafafalfas tuwa.
         37 Ay rodi e nafoyung sas fagdaul tagsafungan sanya fag talun sas Isus baliwa.
         38 Ay Isus inlindug ay nalo wan siginan Taw-Naseg at bale fakafulan. Ay nasakbo sas
         Simun at bale. Ay sanya Simun at nugangina gadailan masugba daw at bilug. Ay at iba
         get Isus te, Fafiyai anya.
         39 Ay Isus inlindug sanya fag mangena day fagtiugan ay igsalag ka fag dailan. Ay rodi
         at dailan naubun wa fiya anya. Ay rodi kanya fag mangena inlindug ay kanya tuwa tagfalu
         sat ngay bagu kadasug.
         40 Ay gina bagu nfalyu at menit, fagayu taw sanya nataban at ke dailan sas Isus nus
         nge wain at taw at dailan. Ay Isus nafatayuk At daluap sanya fag ngay taw ay nafafiya
         fagayu.
         41 Ay anggan at ngay mafurat fag falad nalfas wan siginan at ngay taw. Ay gbiya nu ge
         longan te, O wan Funbalugu-At-Baguama. Ay Isus igsalag anya nu ge longan. Anway ka
         fag ngay mafurat fag falad nasaful te, Isus, Kanya anwa Fagtayukan.
         42 Gina bagu kamenit, Isus nalo wan ay ndasug sa sik talun at yud e taw. Ay at ngay
         taw nasarap Anya. Ay rodi tiba nu nalag Isus, nafatawad Anya, laman rodi Isus dua
         naubun.
         43 Ay Isus nalong sanya fag ngay taw te, At masine nu nanfoyung Aw sas tibak fulan yangay
         at Masine-Fag-Barita sa baliwas Funbalugu-Nu-Gmagurang-Taw. Anway katanya At fasadan
         At nasugu Angku.
         44 Ay Isus igfoyung sas talun Naseg at ngay bale fakafulan.

1 Sik menit sik ngay taw magit Isus kaduge gdungugan Funbalugu At longan. Ay Isus namalindug
         sas tigyangan lino Genesaret.
         2 Ay Isus nalag duwak balutu sanya sis tigyangan lino. Ay aro fag ngay tagfanguyang
         nalo wan sanya ginan. Laman nanfegus at fanggamat uyang.
         3 Ay Isus nasakay sa sik balutu, Simun at tagbilug ka fag balutu. Ay Isus get sas Simun
         te, Fatsai yap siruts tigyangan lino. Ay Isus malunggung ay igfoyung yay at ngay taw
         sanya gina nafat sas tigyangan at balutu.
         4 Ay nu ntabu wa nu gfoyung, Isus nalong wa sas Simun te, Fatunglusi wa sasa ngaba
         lino. Ay falayugi ay ngay fanggamat uyang ay fagamat ro am.
         5 Ay Simun nalong sas Isus te, Em Magurang, madyay nu gayon ami fagngaba wak yabi.
         Ay nus di sirut wami e nafabul. Dewa katanya, anway O wan At nalong, nanfalayug akyay
         ro em ngay fanggamat uyang.
         6 Ay nu nafalayug wa at ngay fanggamat uyang, nafabul sik ngay uyang ayuwayu. Ay at
         ngay fanggamat uyang gakagiratun wan.
         7 Ay Simun ay at ngay ufud tagfanguyang si at balutu igyafe sa at ngay ibama tagsa
         at sadi fag balutu. Laman umdasug ay tumarabang anya. Ay at tibama ndasug wa fiya.
         Ay at ba uyang nkapnu ka fag duwak balutu, ay gakalubgubun wan.
         8 Ay Simun Takata-Sik-Batu nu nalag wa at fagbulun, naarungan sas Isus At akbang. Ay
         nalong te, Em Fun, ubuni wa angku, anway aw sik tagasalanan akyay.
         9 Fakatanyaun Simun at longan anway nadulawan. Ay anggan fagayu tagufud anya si at
         balutu nadulawan yangay. Teway nalag at nafabul fag ngay uyang ayuwayu.
         10 Ay anggan Santiagu ay Uan, Funbalugu-Nafon at baguama fag duwa, nadulawan yangay.
         Ka fag duwama, Simun at ufud sis tibak balutu. Ay Isus nalong sas Simun te, Lag kalimu.
         Siginan katsi nanfaful ban o at ngay taw, kata nu gamat o uyang katsi.
         11 Ay ka fag ngay tagfanguyang nu nafadasug wa at duwak balutu sas tigyangan lino, naubun
         wan fagayu ay nangalo wa sas Isus.
         12 Kaduge Isus sa sik fulan, indasug sanya sik ama at mason tagabangbang. Ay nu nalag
         wa Isus, namalub sas Isus akbang. Ay matvngvd nu gseg sas Isus te, Ku Fun, Ku Fun.
         Nasaful aw te, mafafiya O angku nu kaumsig O.
         13 Ay Isus nafalugde At take ay natayuk sat ke dailan te, Kin. Kaumsig Aw. Afiyai wan.
         Ay rodi tv infiya wa fiya aro tagabangbang.
         14 Ay rodi matvngvd Isus nu gsalag anya te, Lag kamansulit nus di sadik taw. Loi way
         fagtvngvd ay falagi way am bilug sas taganyun. Ay foni tuwa anya sik famanyun kata
         ebi Ku-Unga At-Longan at suguan. Laman am famasaful sasa ngay taw te, nfiya wo.
         15 Ay dewa Isus igsalag anya, e nafadungug ngap karo Isus At fagbulun glabi yay aro
         taw. Ay ngayuk taw at kinful, laman nandungugan sas Isus. Ay laman igfiya at dailan.
         16 Ay Isus naubun wa ka fag ngay taw. Ay nalo wa sas talun at yud e taw laman nandarangin.
         17 Sik menit kaduge Isus igfoyung, e sik ngay Taw-Tagfalayun ay e ngay takamoyung Ku-Unga
         At-Longan at malunggung sanya. Ka fag ngay taw siginan sa ngay fulan sas talun Balulangan
         ay sas talun Naseg. Ay anggan siginans fulan Erusalem. Ay Isus At fagmadaragangun
         siginans Funbalugu at fagmafafiyaun at ngay taw at ke dailan.
         18 Ay gina sanya e nauba sik ama at yud malelegan sisad tagbung. Ay at ngay taguba igsarap
         at fagfasakboan sasad bale. Laman fafadasug at ke dailan sas Isus akbang.
         19 Ay at ngay taguba du e nalag at fagfasakboan. Anway ngayu wayay at taw sanya. Ay
         rodi kanya naulul sas tungud ugun ay nafatagbung sa sad sulat at yud malelegan si
         sik tagbung. Laman nafatungkud sas Isus akbang saswa taw.
         20 Ay Isus nalag ka fag ngay taw te, kafandiug tuwa. Ay nalong yangay sa at yud malelegan
         te, Sama, naliam wan am ngay asalanan.
         21 Ay rodi Taw-Naseg at ngay tagfasaful ay anggan at ngay Taw-Tagfalayun igsulitanan
         sat dayu te, Sinu ka fag taw at nalong mauri sas Funbalugu baliwa. Sinu at mafafaliam
         taw at asalanan. Go Funbalugu wadi. Go kin.
         22 Ay roro Isus nasaful yangay ka fag ngay Taw-Naseg at amatanganan. Ay Isus ginto sa
         anya te, Taw ro ay fagamatanganun katanya at masuad.
         23 Amatangani. Inday fag longan at madaragang at kumsure. Nu lumong Aw te, Naliam wan
         am ngay asalanan. Ay nu lumong Aw te, Malindugi wan ay loi wan.
         24 Ay laman ro sumaful am te, Aw, Taw-At-Baguama, e fagmadaragangun Akwa fiya ste swa
         daga nanfaliam taw at asalanan. Ay rodi Isus glong wa ngani sa at yud malelegan te,
         Glong Aw sa emu te, Alindugi. Ay fasani wa am tagbung. Ay ulii wa sa ay bale.
         25 Ay rodi tv kanya fag taw inlindug wa fiya siswa taw. Ay nafasan wa fiya at tagbung.
         Ay nauli wa sat bale. Ay igseg wa fiya sas Funbalugu.
         26 Ay at naulit fag ngay taw nadulawan dawdaw. Ay anggan ka fag ngay taw igseg sas Funbalugu.
         Ay manga kalimu te, dua tam batang glag takatanya.
         27 Ay rodi Isus nalo wan. Ay nalag sik tagbul famanyun sat fun, at ngayan At-Famaalo.
         Kanya malunggung sas bale fagfonan famanyun sat fun. Ay Isus nalong anya te, Gewan.
         Aloi angku.
         28 Ay At-Famaalo naubun wan fagayu. Ay inlindug ay nangalo wa sas Isus.
         29 Ay At-Famaalo igfasine sik yafun daul sat bale, laman guseganan sas Isus. Ay sik
         ngay tagbul famanyun sat fun, ay anggan tibak taw malunggung sanya gfasfuan ka fag
         duwama gfangon.
         30 Ay Taw-Naseg at ngay Taw-Tagfalayun ay anggan at ngay tagfasaful gfaibugan sas Isus
         At ngay tagadal baliwa. Ay nainto anya te, Taw aro ay gfagfasfuanun gfangon ay ginum
         sanya fag ngay tagbul famanyun sat fun, ay anggan sa at ngay yud gfaning Taw-Naseg
         at ugali.
         31 Ay Isus nafafaskudanan te, Sik taw at yud e dailan dua long kaumsig sik tagfafiya.
         Kayu way at ke dailan takaumsig.
         32 Ku fagnastiyeun Ku faggewanun sa Angku kayu way at ke asalanan laman naubun ban at
         ngay mauri. Ay yaya at masine fag taw.
         33 Ay ka fag Taw-Naseg at ngay Taw-Tagfalayun ay anggan at ngay tagfasaful nalong sas
         Isus te, Uan Tagfasurung at ngay tagadal ngayu ginan nu e fagyudun gfangon fag ngay
         menit ay igdarangin. Ay anggan Taw-Tagfalayun at ngay tagadal katanya yangay. Ay madyay
         Am ngay tagadal kon tuwa ay ginum tuwa.
         34 Ay Isus nafafaskudanan yangay te, Go at bagu indaduwa fag mangama at ngay fagues
         e fagyudun gfangon ginanya fag ngay menit dewa te, sanya wan ka fag mangama. Ay go
         yaya.
         35 Ay roro sa bans tibak menit gina ban e tumaban kanya fag mangama. Ay kaduge yay ban
         anya at ngay fagues nu e fagyudun gfangon fag ngay menit.
         36 Ay Isus nafafaskudanan yangay te, Du e taw nabul sik afud siginan sik bagu fag lanbung
         laman nafagamut sa at dan fag lanbung, laman at fanfaut at sulbung. Anway nu katanya
         way at fagbulun, kanya nafarasras way baliwa sat bagu fag lanbung. Ay at nabul fag
         afud siginan at bagu fag lanbung dua kata sat dan.
         37 Ay manga sik taw dua gtalin at bagu fag uwat buadan safa sa at dan fag fagsuadan
         balat balan. Anway nu natalin way sanya, gina at bagu fag buadan safa lumafas, fabaga
         wa ngap karo at fagsuadan ay umbaltak wan. Ay at talinan umbusbus wan. Ay at fagsuadan
         umrufa wan.
         38 Yaya, di katanya. Sik taw at fagtalinan antuwa sat bagu fag buadan safa sa at bagu
         fag fagsuadan balat balan.
         39 Ay du e taw ginum at dan fag buadan safa ay rodi kaumsig at bagu. Anway at longan
         te, At dan tuwa at masine.

1 Si sik Fakamatoun-Menit Isus ay At ngay tagadal nalo wa sa sik ngabak tanuman. Ay
         ginanya At ngay tagadal nadalan sirut nabul narabas tiba at buadan. Ay naon wan.
         2 Ay Taw Naseg at tibak Taw-Tagfalayun nalong sa ka fag ngay tagadal te, Igbul way
         am at buadan. Taw ro ay fakamaboun sa Ku-Unga At-Longan sas Fakamatoun-Menit baliwa.
         3 Ay Isus nainto sa ka fag ngay Taw-Tagfalayun te, Go sangay di am natap fun Fakafanyuun
         at fagbulun ebi gina kalunus. Ay anggan at ngay ufud sigon gina kalunus.
         4 Ay Fun Fakafanyuun nasakbo sas Funbalugu bale ay nabul ay naon Tagsis-Funbalugu-Salubangan-Fag-Fafa.
         Dewa Ku-unga At-Longan igsalag te, Dua masine tibak taw nu kon ka fag fafa. Kayu yakman
         at ngay taganyun fagtvngvd. Ay fun Fakafanyuun naon wan ay nafon yangay anggan sa
         at ngay ufud.
         5 Ay Isus nalong yay te, Aw wan, Taw-At-Baguama, tagmagurang anggan sis Fakamatoun-Menit.
         6 Ay sa tibak Fakamatoun-Menit, Isus nasakbo sas Taw-Naseg at bale fakafulan ay nafoyung
         sanya. Ay sanya sik ama at kingong at siun fag daluap.
         7 Ay Taw-Naseg at ngay tagfasaful ay anggan at ngay Taw-Tagfalayun sanya gulit sas
         Isus te, go Isus mafafiya ka fag ama gina sis Fakamatoun-Menit. Fakatanyaun ka fag
         ngay Taw-Naseg at fagulitun, anway kaumsig way nu e foyungan sa tibak taw te, Isus
         long e asalanan.
         8 Ay Isus nasaful sa ka fag ngay Taw-Naseg at amatanganan. Ay nalong sa at kingong
         at daluap te, Stei. Malindugi ste swa taw. Ay ka fag ama namalindug wa fiya sanya.
         9 Ay Isus nainto sasa ngay Taw-Naseg te, E fagintoun Aw sa ayu te, Inday fag fagbulun
         tagfaning sa Ku-Unga At-Longan sis Fakamatoun-Menit. Nu gfagbulun masine ay ate mauri.
         Tenday, nu gfalangfe, ay ate nu gfate sik taw.
         10 Ay Isus iglingaman sat ngay taw, ay nalong sa at kingong at daluap te, Falugdei am
         take. Ay kanya igfaning. Ay at daluap nfiya wan kata ebi.
         11 Ay at ngay Taw-Naseg mason nu kadotama. Ay kanya igsulitanan sat dayu te, Tain ban
         tam fagbulun sa ka fag Isus.
         12 Ginanya fag menit, Isus naulul saswa bilug tubi laman nandarangin. Ay fagngaba wak
         yabi Isus nu gdarangin sas Funbalugu.
         13 Ay nu nmenit wan, Isus nafaful sa Anya At ngay tagalo Anya. Ay nafili sanya ginan
         fag ngay taw 12k taw. Ay Isus nafangayan anya te, At-Suguan.
         14 Ay kata tuy Isus At-Suguan fag 12 at ngayan te, Simun. Isus nafamut yay at ngayan
         te, Takata-Sik-Batu. Ay Butuan, Simun at arian. Ay Santiagu, ay Uan, ay Takesug-Kabayu,
         ay Sik-Takali-Sirut, ay
         15 Funbalugu-At-Nafon, ay Duwak-Nasfuan, ay Santiagu, Alfeu at baguama, ay Nadungug.
         Tiba nafangayan anya te, Sik-Takamabo-Taw-Ruma. Ay
         16 Segi, Santiagu at baguama. Ay anggan Segi, kanya siginans Ufat-Fulan-Sirut. Ay kanya
         at namoyung ban Isus sas mauri fag taw.
         17 Ay Isus indaga siginans swa bilug tubi gasfuan At-Suguan fag 12. Ay inful sa sik
         datag. Ay sanya At ngay tagalo ayuwayu, ay anggan sik ngay taw ayuwayu siginans fagdaul
         talun Naseg. Ay siginans fulan Erusalem. Ay anggan tagsiginans tigyangan Lino-Daul
         fag talun, makbang sas fulan Batu-Luguy ay sas fulan Faggamatan-Uyang. Ay fagayu indasug
         laman nandungugan sas Isus. Ay manga Isus nanfafiya at ke dailan.
         18 Ay at ngay ke mafurat fag falad e nafafiya wan.
         19 Ay fagayu taw sanya kaumsig natayuk sas Isus. Anway At fagmadaragangun siginan Anya
         at nafafiya fagayu at ke dailan katanya.
         20 Ay Isus nalag wa fiya At ngay tagalo ayuwayu ay nalong te, Guseganan tuwam, am at
         yud e kwa fag taw. Anway anggan am inful tuwam sas Funbalugu-At-Fagmagurangan-Taw.
         21 Guseganan tuwam, am takalunus katsi. Anway mapsug tuwa ban am. Guseganan tuwam, am
         taguyway katsi. Anway mase tuwa ban am.
         22 Guseganan tuwam dewa e kalimata ayu. Ay dewa e gfasaruwayan ayu. Ay dewa e gfalingun
         ayu. Ay dewa e gyud gadunguganun sa ayu baliwa, anway gamatangan te, mauri way am.
         Fakatanyaun at fagbulun anway am wan tagfaning Angku, Taw-At-Baguama.
         23 Useganani ginanya fag menit. Ay famakfaki at katvngvdan nu guseganan am. Anway gbiya
         ban ay fanambagun sas Banwa. Anway at ngay tagfauri ayu at aguyangan, kanya sik ngay
         tagfauri yangay sa ebi ebi Funbalugu At ngay taglong.
         24 Ay e nanfauri ban ayu, am at mabalan fag taw katsi. Anway katsi wan am nu gbul am
         ay ngay fakaumsigun nus nge wain.
         25 Ay e nanfauri ban ayu, am fag ngay taw takapsug katsi. Anway bandi kalunus way ban
         am. Ay e nanfauri ban ayu, am fag ngay taw takase katsi. Anway bandi kabalu way ban
         am, ay guyway way ban am.
         26 Ay e nanfauri ban ayu, kaduge fagayu taw glong masine sa ayu baliwa anway kata yangay
         am anya. Madyay katanya yangay ka fag ngay taw at aguyangan ebi, nu glong masine yangay
         sa at yud matuyan fag ngay taglong baliwa.
         27 Iglong aw sa ayu tagdungugan te, Esugi tuwa sa takadotama ayu. Ay nus nge wain ay
         fagbulun, masinei tuwa sa takalimata ayu.
         28 Ay darangini laman Funbalugu kafanyu tuwa sa tagananfauriun ayu. Ay darangini yangay
         sa tagfalingun ayu.
         29 Ay sik taw nu nafalang am fingi at sadi, falagi yangay am fingi sik tigyangan. Ay
         sik taw nu nabul am lanbung tagsit tungud, lag salag nu gbul anggan am lanbung sit
         daga.
         30 Foni sas fagayu tagget emu. Ay sik taw nu nafamul am nanuranan, am, lag get am nanuranan
         siginan anya.
         31 Ay nus nge wain ay fakaumsigun ay iba at fagbulun ban nu masine tuwa sa ayu, katanyai
         yangay ban anggan ayu ay fagbulun sa anya.
         32 Go nu kesug wam at takesug ayu, go am way ban at ke fanambagun siginans Funbalugu.
         Ay go yaya. Anway anggan at ngay tagasalanan kesug at takesug anya.
         33 Ay go nu gtarabang wam at tagtarabang ayu, go am way ban at ke fanambagun siginans
         Funbalugu. Ay go yaya. Anway anggan at ngay tagasalanan katanya yangay at fagbulun.
         34 Ay go nu gfaulbus wam sa sik taw, ay nu gamatangan way am te, gbul akyangay siginan
         anya. Go am way ban at ke fanamabagun siginans Funbalugu. Ay go yaya. Anway anggan
         at ngay tagasalanan igfaulbus yangay sa tibak tagasalanan, laman nabul ban siginan
         anya.
         35 Ay roro esugi tagkadotama ayu. Ay fagbuluni at masine. Ay faulbusi tuwa sa tibak
         taw ay lag gamatangan te, kanya gfafoli yay ban. Nu katanya tuwa, gbiya ban ay fanambagun
         siginans Funbalugu. Ay am wa ban Tagtiba-Tungud At ngay unga. Anway Funbalugu kafanyu
         tuwa sas fagayu taw. Ay anggan sa at yud taguseganan sa tiba, ay anggan sat tagmauri
         dawdaw.
         36 Ay afanyui tuwa at taw fagayu. Kata yangay ay Tama nu kafanyu at ngay taw.
         37 Lag gfansulup ay iba te, Nu ndain ro, mauri at fagbulun. Laman di e kafoyung ban
         te, Mauri anggan ayu ay fagbulun. Ay lag gfoyung te, Em iba at fagbulun mauri. Laman
         di e gfoyung ban te, Ay fagbulun mauri. Ay aliami ay iba at asalanan. Laman e nanfaliam
         ban ay asalanan.
         38 Ay famoni, ay e nafon yangay ban sa ayu. Ay at nafon ban sa ayu ngayu yangay. Ay
         mafagitan tuwa. Ay nauwig tuwa. Ay nafabugsul tuwa. Anway nus nga seyu ay nafon sa
         ay iba, kayu yangay ban anya at nafon sa ayu.
         39 Ay Isus nafafaskudanan yangay te, Go at yud glag fag taw mafafoyung yangay at dalan
         sa tibak taw at yud glag. Ay go yaya. Go ka fag duwa umtong way ro sasad tabyu. Go
         kin.
         40 Ay sik tagadal dua glabi sa at takamoyung. Ay fagayu tagadal nu nasaful tuwa, katvngvd
         yangay at takamoyung.
         41 Taw ro am fagnalongun sa am fadugsay te, Ganamata wo. Ay si emu ngap nu sik fun kayu
         tuwa sa am mata.
         42 Ay taw ro am fagnalongun sa am fadugsay te, Sama, aw wan tagbul am namata. Ay roro
         nu sik kayu yay daw si am mata. O tagfanluk way o fag taw. Buli yap taguna ka fag
         fun kayu si am mata. Ay nu nabul tuwa o, maliyo tuwa am mata. Ay mafabul long o am
         fadugsay at namata.
         43 Sik masine fag kayu dua mafafabuadan mayango. Ay sik mayango fag kayu dua mafafabuadan
         melo.
         44 Anway at buadan way tagfasaful sas taw te, go tain ka fag kayu. Ay du am batang gbul
         sik matamis fag buadan siginan sik sabinit. Ay du am batang gbul sik uwat buadan siginan
         sik alkawayan.
         45 At masine fag taw, masine yangay at nafasure siginan at amatanganan, siginan ebia
         taw at namatang. Ay at mauri fag taw, mauri way at nafasure siginan at amatanganan,
         siginan ebia taw at namatang. Anway sik taw at longan igfaning yangay sa ka fag taw
         at amatanganan.
         46 Taw ro ay fagnafangayanun Angku te, Em Fun. Em Fun. Ay nu dway ngap am gfaning fagayu
         Ku longan.
         47 Nus nga sinu fag taw at kindasug sa Angku, ay at nadungug Ku longan ay at tagfaning,
         nafoyung ka fag taw at fasudsudan.
         48 Ka fag taw kata sik taw nu naawat sik bale. Ay naali ngabasad laman at turuk at kabasadan
         anggan wa indasug sas batu. Ay dewa ndaul at safa, ay dewa indasug sa ka fag bale,
         at bale di glelegan, anway matvngvd tuwa nu maawatan.
         49 Ay roro ka fag taw nu nadungug way fagtvngvd Ku longan, ay nu dway gfaning, ka fag
         taw kata sik taw nu kamale. At mafadfalianan way, ay matungkud way sigad siswa daga.
         Ay dua naali. Ay at safa nu ndasug wa sa ka fag bale, rodi inlafi wan. Ay taba wa
         nrasras.

1 Nu ntabu wa fagayu Isus At fagafoyungun fag longan laman at ngay taw nadungug, Isus
         nangadasug sas Takafanyu-At-Fulan.
         2 Ay sik fun tagbarangian at fakesugun fag fanuguan gadailan ay gakateun.
         3 Ka fag fun sirut nu nadungug sas Isus at fagbulun, nasugu Taw-Naseg at magurang tiba,
         laman nanget sas Isus. Laman Isus umdasug ro sa ka fag fun sirut at bale, ay gfafiya
         ro at fanuguan.
         4 Ay ka fag ngay magurang nu ndasug wa sas Isus, matvngvd nu glong te, Insak tuwa em
         fun at fagmasineun laman tumarabang O anya.
         5 Madyay kanya kesug tuwa tam ngay taw. Ay manga kanya yangay at nafaawat tam bale
         fakafulan.
         6 Ay rodi Isus nangufud wa ka fag ngay magurang. Ay gina Isus gakakbangun sa ka fag
         fun sirut at bale, ka fag fun nasugu yay at ngay fagues sas Isus. Laman nanfoyung
         sas Isus ka fag fun at longan sas Isus te, Ku Fun, aw ku e fagmasineun nu sak waro
         O daw sumakbo sa ku bale.
         7 Ay katanya way ku amatanganan ku fagyudun kakbang sa Emu. E longani way fagtvngvd
         ay, umfiya waro ku fanuguan.
         8 Anway e fun akyay si ku tungud. Ay e tagbarangian akyay si ku daga tv. Ay nu lumong
         aw sat sadi te, Loi wa sanya. Kanya lumo wa fiya. Ay nu lumong aw sat sadi te, Stei.
         Kanya stumiye wa fiya. Ay nu lumong aw sa ku fanuguan te, Buli. Kanya ro nanbul wa
         fiya.
         9 Ay Isus nu nadungug katanya, nailatan dawdaw sa ka fag fun tagbarangian at nalong
         baliwa. Ay Isus inbiling ay nalong sa at ngay tagalo Anya te, Iglong aw sa ayu te,
         Kua batang e nadungug at kinfandiug takatvngvd anya, dewa sas fagayu Taw-Tagagbuan.
         10 Ay at nasugu fag ngay fagues nu noli wa sas bale, nalag te, ka fag fun tagbarangian
         at fanuguan nu infiya wan.
         11 Dua glugo Isus nu kadasug sa sik fulan at ngayan Nain. Ay At ufud sanya At ngay tagadal
         wan ay anggan sik ngay taw ayuwayu.
         12 Ay gina Isus gakadasugun sa ka fag fulan at sakbawan alad, e nauba at kinkate siginans
         fulan. Kanya at kinkate sik burangday baguama sik bugtung. Ay anggan sik ngay taw
         ayuwayu siginan ka fag fulan nangufud ka fag burangday.
         13 Ay tam Fun Isus nu nalag ka fag burangday, kafanyu dawdaw anya. Ay nalong anya te,
         Fagina, lag guyway.
         14 Ay Isus inkakbang ay natayuk sat kinkate at fagsuadan. Ay rodi taguba intuas yay
         daw nu glo. Ay Isus nalong te, Sama. Iglong Aw emu te, Malunggungi.
         15 Ay aro taw at matian inlunggung ay ge longan sirut. Ay Isus nafoyung sat tina te,
         Nin yay am baguama.
         16 Ay fagayu sanya fag taw kalimu dawdaw. Ay gseg Funbalugu te, Sik Funbalugu At madaragang
         fag taglong insure yay sa antam. Ay, Funbalugu di kaliam At ngay taw.
         17 Ay ka fag foyungan sas Isus baliwa inrapyag sas fagdaul talun Naseg ay anggan sas
         tagsafungan fag ngay talun sat ngaba dayu.
         18 Uan Tagfasurung at ngay tagadal nafoyung sas Uan fagayu aro taw Isus At fagbulun.
         19 Ay Uan nafakbang sa anya at tagadal fag duwa. Ay nasugu anya sa tam Fun Isus laman
         nanginto te, Go O wan ebi at nafoyung Tagadasugun. Go kin. Ay go ate idya, ay gfanya
         yap ami.
         20 Ay Uan at tagadal fag duwa nu ndasug sas Isus, nalong anya te, Uan nasugu emi sa
         Emu. Laman nanginto ami sa Emu te, Go O wan ebi at nafoyung Tagadasugun. Go kin. Ay
         go ate bunya O. Ay gfanya yap ami.
         21 Ay ginanya sirut, Isus nafafiya at ngay taw at ke dailan, ay anggan at mason at tagadailan.
         Ay anggan naayiyan at ngay mafurat fag falad siginans taw. Ay anggan nafafiya at ngay
         yud glag fag taw, laman glag tuwa.
         22 Ay Isus nalong sas Uan at tagadal fag duwa te, Ulii wan. Ay foyungi sas Uan ay nalag,
         ay ay nadungug ste ginan te, at yud glag ebi, katsi glag tuwa. Ay at yud malo ebi,
         katsi malo tuwa. Ay at tagabangbang ebi, katsi infiya tuwa. Ay at yud gdungug ebi,
         katsi gdungug tuwa. Ay at kinkate ebi, katsi gleleg yangay. Ay e nafoyung at Masine-Fag-Barita
         sat yud e kwa.
         23 Ay sik taw guseganan tuwa nu gdi gfainfolian at amatanganan sa Angku.
         24 Ay Uan Tagfasurung at nasugu fag duwa noli wa sas Uan. Ay rodi Isus ginto sanya fag
         ngay taw sas Uan baliwa te, Taw ro ay fagnaloun sas talun at yud e taw. Taw sangay
         ay fagialagun sanya. Go ay fagialagun takata sik sigbo taginkuyusan sas tagmara.
         25 Ay nu bunyay kanya, nataw tuwa ay fagialagun. Go ay fagialagun antuwa sik taw at
         ke lanbung at masine dawdaw. Anway at ke lanbung at masine dawdaw, nu kanya way, tagfaning
         way sat mabalan fag taw at ugali. Ay nu gbanwan sa way long tiba tungud fag fun at
         bale.
         26 Ay nu bunyay kanya, inday tuwa ro ay fagialagun. Go ay fagialagun antuwa sik Funbalugu
         At taglong. Ay kin, nu katanya. Uan Tagfasurung glabi yay tibak Funbalugu At taglong.
         27 Kanya wanay ebi ebi At-Rirukan at foyungan te, Sumugu Aw Ku suguan laman gumuna Emu.
         Ay kanya ban tagfasine Am dalan.
         28 Igfoyung Aw sa ayu te, Fagayu mangena dua gfalangfe sik taw sak glabi Uan Tagfasurung.
         Ay roro nu antuwa Funbalugu-At-Fagmagurangan-Taw, dewa tiba daga fag taw, kanya glabi
         yay Uan.
         29 Ay fagayu taw, ay anggan at ngay tagbul famanyun sat fun, nadungug Isus nu glong.
         Ay naseg Funbalugu te, Masine Funbalugu At fagbulun. Anway ebi kanya fag ngay taw
         Uan wa nafasurung.
         30 Ay roro at ngay Taw-Tagfalayun ay at ngay tagsaful Ku-Unga At-Longan kauri way sas
         Funbalugu At fasadan sa anya. Ay dua kaumsig Uan nu nanfasurung anya.
         31 Setain ro nu kumata Kyangay katsi fag ngay taw.
         32 Kanya mangaro kata way sik ngay sisian tagfangawian. Madyay nu malunggung si way
         sigad sa ngaba faglanuan ay gfanguruan sa tiba te, Dewa ami gfantulalian laman guseganan
         am, am du am nangawian. Ay dewa ami guyway, am du am gauywayun.
         33 Kata tuy ku fafaskudanan aro at masuad. Uan Tagfasurung nu ndasug, e fagyudun kon
         tiba tibak menit. Ay e fagyudun yangay ginum uwat buadan safa. Ay am kalimata way
         am daw te, Uan e mafurat way fag falad.
         34 Ay Aw, Taw-At-Baguama, dewa Aw bagu kadasug gfangon Aktuwa ay ginum Aktuwa. Ay e
         nalimataan yangay am fiya Angku te, Sek. Kanya fag Taw sik tagfangatebo way ay sik
         taginum way sik fangasigung. Ay madyay Kanya tagfaguesan way sat ngay tagbul famanyun
         sat fun, ay sat ngay tagasalanan sigon.
         35 Sumaful way tam sik taw at mamatanganan at fagbulun gina tam lumag at nafasure siginan
         at fagbulun.
         36 Ay sik Taw-Tagfalayun at sadi igewan Isus, laman Isus nanfangon sa at bale. Ay Isus
         nalo wa fiya sas Taw-Tagfalayun at bale, ay nasakbo ay malunggung sas day fagfangonan.
         37 Ay sanya fag fulan at mangena at sadi, sik fakamayunan fag mangena. Ay kanya nadungug
         te, Isus malunggung sas day fagfangonan sa ka fag Taw-Tagfalayun at bale. Ay rodi
         ka fag mangena e ba fagsuadan fangawat batu. Ka fag batu at ngayan te, alabastru.
         At masuad sanya sik lumad bebanglu.
         38 Ay ka fag mangena namalindug sas Isus day darafa ay guyway. Ay at luon nafabasa Isus
         At darafa. Ay at buk wan at fanrarus At darafa. Ay kanya naayuk At darafa. Ay anggan
         nafatayuk at ba lumad sa At darafa.
         39 Ay ka fag Taw-Tagfalayun, at naggewan Isus aro, tagulit sanya. Ay namatangan te,
         Nu nda ka fag mangama bunwa sik Funbalugu At taglong. Laman ro nu sik Funbalugu tuwa
         at taglong, sumaful tuwa ka fag mangena tagted Anya at ugali. Madyay kanya sik fakamayunan
         way fag mangena.
         40 Ay Isus nalong sa ka fag Taw-Tagfalayun te, Simun, e longan Aw emu. Ay Simun nalong
         te, Em Takamoyung. Foyungi angku nataw am longan.
         41 Ay Isus nafafaskudanan sa anya te, Duwak taw e bedan sa tagfon salafi. Ay at sadi
         at bedan 500k fisu. Ay at tusama at bedan 50k fisu wadi.
         42 Ay kanya fag duwa du e salafi laman at fansali sa at bedan. Ay at tagfon salafi infanud
         tuwa te, Dewa yud ban am nasali ay bedan. Ay Isus nainto sas Simon te, Nu katanya,
         inday kanya fag duwama at taglabi takesug sa tagfon anya salafi.
         43 Ay Simun nabalus te, Nu gfasad aw, at ke bedan at ngayu. Ay Isus nalong te, Matuyan
         am nafili fag longan.
         44 Ay rodi Isus inbiling sa ka fag mangena baliwa ay nalong yangay sas Simun te, Go
         nalag o tuy fag mangena. Dewa Aw indasug sa am bale, du am nafon Angku sik safa, laman
         Ku famegus Ku darafa. Ay roro tuy fag mangena at luon wan at fanbasa Ku darafa. Ay
         anggan at buk wan at fanrarus sa Ku darafa.
         45 Ay du am naayuk Ku fingi. Ay roro ngap siginan ngay Aw bagu kadasug ste, tuy fag
         mangena faggugat tuwa nu naayuk Ku darafa.
         46 Ay du am nafatayuk langis sa Ku alfuyu. Ay roro tuy fag mangena nafatayuk tuwa lumad
         bebangku sa Ku darafa.
         47 Ay nu katanya, iglong Aw sa emu te, Tuy fag mangena at asalanan, dewa ngayu, e nafaliam
         wan. Ay katanya tuway matvngvd tuwa nu kesug Angku. Ay sik taw nu alay way at asalanan
         at naliam, duwa mandi matvngvd nu kesug Angku.
         48 Ay Isus nalong sanya fag mangena te, Nafaliam wan am ngay asalanan.
         49 Ay at ngay taw tagsis fagfangonan tagfasfuan Isus, igsulitanan sat dayu te, Sinu
         Tuy fag mangama At mafafaliam anggan at asalanan.
         50 Ay Isus nalong yangay sa ka fag mangena te, Am fakafandiugun nabalabag emu. Loi wan,
         mabayan tuwo.

1 Ay bandi tv Isus nalo nadaddalanan sasa ngay fulan daul ay sasa ngay fulan sirut.
         Laman nanfoyung at Masine-Fag-Barita sas Funbalugu-Nu-Gmagurang-Taw baliwa. Ay At
         Labi-Duwa wan tagufud anya.
         2 Ay anggan sik ngay mangena nangufud yangay Anya. Ka fag ngay mangena ebi at ke mafurat
         fag falad ay anggan at ngay dailan. Ay infiya wan. Kata tuy tiba at ngayan te, Taglu,
         tiba nafangayan anya te, Tagsiginans fulan Bale-Ngabat. Ebi fituk mafurat fag falad
         nalfas siginan anya.
         3 Ay anggan Funbalugu-Kafanyu. At mangama at ngayan Sik-Baringan. Kanya fun Sik-Madaragang-At-Baguama-Sirut
         at fanuguan at sadi. Ay anggan Sariksik. Ay anggan ngayu tuwak mangena at nafon at
         salafi mandi laman nanfalu Isus ay anggan At ngay ufud.
         4 Ay sik ngay taw ayuwayu siginan sa ngay fulan maful sas Isus, ay Isus nafafaskudanan
         te,
         5 Ebi e sik taw nu gtanum at fungsuan gfangukasan way. Ay at nafangukasan, at tiba
         at fungsuan intong sasad dalan. Ay at ngay taw nasiad wan. Ay anggan at ngay manuk
         mela nasinduk wan ay nafamin wan at kintong sanya.
         6 Ay at tiba at fungsuan intong saswa batu. Ay dewa bagu tugbung, nyango yay. Anway
         matat way sanya.
         7 Ay at tiba at fungsuan intong saswa madugi. Ay at madugi indaul ay nafaut wan.
         8 Ay at tiba at fungsuan intong sat masine fag daga. Ay nu gbuadan, siginan sik bugas
         sadi, at nabul at buadan 100 bugas. Ay Isus gina ge longan katanya, nauro yangay te,
         Nu e talinga tuwam, dungugani.
         9 Ay Isus At ngay tagadal nainto Anya te, Tain aro Am fafaskudanan at masuad.
         10 Ay Isus nabalus anya te, Sa ayu nafon tuwa ayu ay fagmaasafulun te, laman sumaful
         tuwam at masuksukan sa baliwas Funbalugu-Nu-Gmagurang-Taw. Ay sa tibak taw nu gfoyung,
         sik fafaskudanan wadi. Laman kanya fag ngay taw Dewa glinggat, dua glag. Ay dewa gdungug,
         dua gsaful.
         11 Kata tuy Ku fafaskudanan at masuad. At fungsuan kata wa Funbalugu At-Longan.
         12 At at tiba at fungsuan at kintong sasad dalan kata wa Funbalaugu At-Longan sa sik
         taw at bagu gdungug. Ay rodi Takamuag-Tiba-At-Fagbulun indasug ay nabul At-Longan
         siginans ka fag taw at amatanganan. Laman kanya dua gafanud ay dua mbalabag.
         13 Ay at tiba at fungsuan at kintong saswa batu, katanya yangay Funbalugu At-Longan
         sa sik taw at nadungug. Ay kanya mafali tuwa nu gafanud ay nu guseganan. Ay katanya
         wayay, dia ntvngvd anway dia ngaba at amatanganan kata sik lalid. Ay dua glugo nu
         gafanud. Ay nu e gfaskud wa anya, rodi ka fag taw at nadungug naliam wan.
         14 Ay at tiba at fungsuan at kintong saswa madugi, katanya yangay Funbalugu At-Longan
         sa sik taw at nadungug. Ay kanya nalo wan. Ay roro matvngvd wayay ka fag taw at fagafanawaun
         ste swa daga. Ay at fakaumsigun sa way at fagmabalanun ay sa way at fagalabianun ste
         swa daga. Nu katanya, kata yangay nu nafautan at nadungug At-Longan sat amatanganan.
         Ay at buadan dua ndaul.
         15 Ay at tiba at fungsuan at kintong sat masine fag daga, katanya yangay Funbalugu At-Longan
         sa sik taw at nadungug. Ay kanya kafandiug tuwa ay gfaning tuwa sa At-Longan anway
         masine ay matuyan at amatanganan. Ay kata tuwa nu e buadan, anway igfatunglus tuwa.
         16 Sik taw nu nasulsul at salung, di nansuklub sasad sabi, ay ate sat daga fagtiyugan.
         Ay roro sik taw at fagnasulsulun at salung, nafatsa tuwas fagfasayugan.
         17 Anway nus nge wain at nafafalyu, du e yud umsure. Ay nus nge wain at nasuksuk, du
         e yud sumaful, ay du e yud sumadsa sad mayamag.
         18 Amatangani tuwa nu nadungug tuwam. Anway sik taw nu e kwa tuwa, igfamut yay ban sa
         anya. Ay sik taw nu dway e kwa bangan, e mul yay ban dewa nu gfasad e tsi wa anya.
         19 Ay rodi Isus At tina talnayan gakadasugun sas Isus. Ay dua maakbang anway ngayu at
         taw sanya taggidgitan.
         20 Ay e nafoyung sas Isus te, Am mina talnayan snays day bale ay galagun Emu.
         21 Ay Isus nalong sa tiba te, Nus nga sinu at nadungug Funbalugu At-Longan ay at nafaning,
         kanya Ku mina ay Ku ngay fadugsay wan.
         22 Sik menit, Isus nansakay wa sa sik balutu nangufud At ngay tagadal, ay nalong anya
         te, Bastam. Gdife watam lino. Ay nalo wa fiya.
         23 Ay nu glo wan, Isus gtiug wan. Ay rodi gina sisa ngaba lino, indasug sik bagyu fulug.
         Ay arvs at safa gakapnuun sasad balutu ay galubgubun.
         24 Ay At ngay tagadal inkakbang sas Isus ay igfanguwig Anya te, Em Magurang. Em Magurang.
         Afuloi wan. Umkafuy wa ro tam. Ay rodi Isus infulo. Ay igsalag at tagmara ay anggan
         at tagbiya fag lumbak. Ay rodi tv intuas wan ay insiwang wa daw.
         25 Ay Isus nalong sa At ngay tagadal te, Taw ngani at fagyudun matvngvd ay fakafandiugun.
         Ay At ngay tagadal kalimu gfanlinggatanan. Ay igsulitanan sit dayu te, Sinu Tuy fag
         taw takatvngvd anya At fagbulun. Madyay dewa at tagmara ay at lumbak nafaning tuwa
         dewa sa At longan.
         26 Ay Isus ay At ngay tagadal indasug sas dife lino sas Taw-Gerasa fag talun. Sanya
         fag talun galungudan lino sas talun Balulangan.
         27 Ay Isus nalfas wa siginans balutu sas tigyangan lino. Ay rodi sanya sik ama ke ngay
         mafurat fag falad igfablang Anya. Ebia taw kanya fag ama namanwan tuwa sa sik bale
         sat fulan. Ay katsi at fagbanwanan sa way sangay fagsandigan fag luib. Ay glugo wan
         nu glanuwanan.
         28 Ka fag ama nu nalag Isus, nauro ay inlub sas Isus akbang. Ay gbiya nu ge longan te,
         Isus. O Tiba-Tungud-Fag-Funbalugu-At-Baguama. Matvngvd nu nalong aw Emu te, Taw ro
         Am fagstiyeun sa angku. Lag nanfauri angku.
         29 At fagnalongun katanya, anway aro taw Isus nalong wa sa ka fag mafurat fag falad,
         laman naubun ka fag ama. Ebi ngayu ginan wa ka fag mafurat fag falad nu gmagurang
         sanya fag ama. Ay at tibak taw natanud wa fiya anya. Ay anggan iggit at bitis, ay
         e salod sanbung. Ay ka fag ama nafanlifungan wan at salod. Ay inbul wan at fanggit
         anya. Ay ka fag mafurat fag falad nataban wa ka fag ama sas talun at yud e taw.
         30 Ay Isus ginto anya te, Nataw am ngayan. Ay kanya nabalus sas Isus te, Ku ngayan Tagngayu.
         At fagnalongun katanya anway ngayu at mafurat fag falad tagsi anya.
         31 Ay matvngvd kanya nu get Isus, laman dua nasugu anya sa ka fag tabiu at yud e bangsi.
         32 Ay roro sanya sik ngay bukbuk gfangudkudan sisa ngaba tubi. Ay matvngvd ka fag ngay
         mafurat fag falad nu glong sas Isus laman kanya gfatsa anya sas bukbuk. Ay Isus nafaning
         at fasadan.
         33 Ay ka fag ngay mafurat fag falad nalfas wa fiya siginan ka fag ama. Ay natsa wa fiyas
         bukbuk. Ay rodi tv ka fag ngay bukbuk fagayu mafali nu gfandugsunan. Ay taba wa ntong
         sasad abat. Ay fagayu inkafuy wa sasad lino daul.
         34 Ay at ngay tagtanud bukbuk nu nalag ka fag fagbulun, nalagyu. Ay nanfamansulit way
         sas fulan daul ay sasa ngay fulan sirut.
         35 Ay nu katanya ngayuk taw indasug laman nanlag te, taw katanya. Ay nu inkakbang wa
         sas Isus, nalag aro fag ama at ke ngay mafurat fag falad. Kanya katsi malunggung tuwa
         sas Isus akbang. Ay e lanbung tuwa. Ay e amatanganan tuwa. Ay ka fag ngay taw kalimu
         yay daw glag anya.
         36 Ay ka fag ngay taglag nanfamansulit sa tibak taw aro at nalag fag ama at ke ngay
         mafurat fag falad ay nfiya wan.
         37 Ay fagayu taw siginans fulan Gerasa ay siginans tagsafungan fag ngay talun sat ngaba
         dayu, matvngvd nu gayiyan Isus te, laman duat sanya si at talun. Anway fagayu kalimu
         dawdaw. Ay katanya wayay, Isus nasakay wa sa sik balutu laman guli wan.
         38 Ay rodi tv aro fag ama at ke ngay mafurat fag falad, matvngvd nu get sas Isus, laman
         nangufud Isus. Ay roro ngap, Isus nafafoli wa anya te,
         39 Ulii wa sa am bale. Ay nanfamansulit way o sa am iba, tam Fun At matvngvd fag fagbulun
         sa emu. Ay ka fag ama nalo wan. Ay nanfamansulit wa fiya sas fagdaul ka fag fulan
         daul aro Isus At matvngvd fag fagbulun sa anya.
         40 Ay Isus nu noli wan, at ngay taw nafablang Anya. Anway fagayu taw nafanya Anya.
         41 Ay sik ama at ngayan At-Nafafulo nangakbang sas Isus. Ka fag ama sik magurang sas
         Taw-Naseg at bale fakafulan. Ay kanya namalub sas Isus akbang ay igseg. Ay matvngvd
         nu glong sas Isus, laman Isus umdasug ro sa at bale.
         42 Anway At-Nafafulo at baguina, sik bugtung at kadugayan 12k banwa. Ay kanya gakateun.
         Ay gina Isus nangufud anya, sik ngay taw ayuwayu gtudtuludan, arvs Isus ingit wan.
         43 Ay sanya sik mangena, 12k banwa yud batang katuas nu gfangigusan. Ay du e taw mafafiya
         anya.
         44 Ay kanya gingitan wa nalo sa tiba buknga anggan inkaakbang sas Isus day guyuy. Ay
         kanya nalangbud sumyu sas Isus At lanbung. Ay rodi tv, intuwas wan nu gfangigusan.
         45 Ay rodi Isus nalong te, Sinu tagtayuk Angku. Ay fagayu taw nafamayud. Ay Takata-Sik-Batu
         nalong sas Isus te, Em magurang. Tuy wa fag ngay taw ayuwayu tagtudtuludan ay taggit
         Emu.
         46 Ay Isus nalong yangay te, Sik taw natayuk wa fiya Angku. Anway namatang Aw Ku fagmadaragangun
         at nafafiya, at nalfas siginan Angku.
         47 Ay ka fag mangena nu nasaful te, dua maasuksuan, kanya kutkulugan nu kaakbang sas
         Isus. Ay kanya inlub sas Isus akbang. Ay gina sisa ngay taw at akbang, nafoyung at
         fasadan at fagnatayukun sas Isus. Ay anggan at faginfiyaun mafali.
         48 Ay Isus nalong anya te, Sena. Am fakafandiugun tagfafiya emu. Loi wan. Mabayan tuwo.
         49 Ay kaduge Isus ge longan, sik ama indasug siginan aro at magurang at bale, ay nafoyung
         sat magurang te, Inkate wan am baguina. Taw ro am fagfasalagun tam Takamoyung.
         50 Ay Isus nu nadungug, nalong te, Lag kalimu. Afandiugi wadi. Ay umfiya yay.
         51 Ay Isus nu ndasug sa at magurang bale, igsalag tibak taw nu gsakbo. At fagfasakboun,
         Takata-Sik-Batu ay Uan ay Santiagu ay anggan ka fag baguina at tama ay at tina.
         52 Ay at ngay taw guyway ay garungan dawdaw anway nkate wan ka fag baguina. Ay nu katanya
         Isus nalong te, Lag guyway. Anway at baguina dia nkate. Gtiug wadi.
         53 Ay ka fag ngay taw kase gafayudun sas Isus. Anway nasaful te, Nkate wan.
         54 Ay Isus gina nated ka fag baguina at daluap, nalong anya te, Fagina, alunggungi.
         55 Ay ka fag baguina gdog yay gleleg, ay rodi inlunggung. Ay Isus nasugu tiba laman
         nafafangon ka fag baguina.
         56 Ka fag baguina at mangaguyang nadulawan. Ay Isus igsalag anya laman dua gfoyung sa
         tibak taw aro fag fagbulun.

1 Ay Isus nafaful At Labi-Duwa sa Anya. Ay nafon tuwa sa anya at fagmadaragangun. Laman
         mafaayiyan at ngay mafurat fag falad. Ay laman mafafiya at ke dailan.
         2 Ay Isus nasugu at Labi-Duwa, laman nanfoyung Funbalugu-Nu Gmagurang-Taw baliwa. Ay
         laman nanfafiya at ke dailan.
         3 Ay Isus nu nasugu wa anya nalong te, Lag e uba nus nge wain gina am glo. Nus di suan.
         Ay nus di buyug. Ay nus di fafa. Ay nus di salafi. Ay anggan lag faduwa ay lanbung.
         4 Ay nus nga nday fag bale ay fagsakboan, sanyai wa fag bale nu gtiug am, ginanya mandi
         fag glo.
         5 Ay sik fulan at ngay taw at yud gfasakbo ayu, gina am bagu lumo sanya ginan fag fulan,
         farikfiki yap at dafug siginan ay darafa. Sik famasaful sanya fag taw.
         6 Ay At Labi-Duwa nalo wan ay nadalan wa fiya sasa ngay fulan. Ay nafoyung at Masine-Fag-Barita.
         Ay nafafiya at ke dailan nus nga nday at fakadasugan.
         7 Ay fun Sik-Madaragang-At-Baguama-Sirut nadungug yayay fagayu ebi Isus At fagbulun.
         Ay kanya gfainbalian at amatanganan. Anway tibak taw iglong te, Kanya Uan way Tagfasurung
         nadog yay gleleg.
         8 Ay tiba iglong te, Kanya Funbalugu yay At taglong ebi at ngayan te, Funbalugu-Tam-Taw-Yabi-At-Masine
         nadog yay nsure. Ay tiba iglong te, Kanya at sadi wa Funbalugu At taglong ebi at nadog
         yay gleleg.
         9 Ay fun Sik-Madaragang-At-Baguama-Sirut nalong te, Go Tuy yay Uan Tagfasurung, ebi
         ku nalifung at liug. Ay ate Sinu way Tuy fag taw anway nadungug aw At fagbulun. Ay
         fun Sik-Madaragang-At-Baguama-Sirut gananlagun Isus.
         10 Fagayu Isus At-Suguan noli wan. Ay nanfamansulit wa sas Isus fagayu at fagbulun.
         Ay Isus naubun at ngay taw ay nataban At-Suguan sa sik talun at yud e taw makbang
         wa sa sik fulan daul at ngayan te, Fagfanguyangan.
         11 Ay at ngay taw nu nasaful te, Isus nalo wan, nanguyan yay Anya. Ay Isus nafaful ka
         fag ngay taw, ay nafoyung sanya sas Funbalugu-Nu-Gmagurang-Taw baliwa. Ay anggan nafafiya
         at ngay ke dailan.
         12 Ay nu kayabi wan, At Labi-Duwa nangakbang sas Isus ay nalong te, Faloi wa ka fag
         ngay taw sasa ngaba day fulan sirut. Laman nanbul yay at fafa ay nantiug yay sanya.
         Anway ste fag talun si way at yud e taw.
         13 Ay Isus nasugu sa At Labi-Duwa te, Am waro tagfayafun ka fag ngay taw. Ay At Labi-Duwa
         nalong te, Lima way em ba fafa. Ay duwa way em ba uyang. Nu dway ro ami nalo laman
         nanbul ay nanfesali yay ami sik ngay fafa, em famayafun ka fag ngay taw.
         14 Teway nu ndain 5000k mangama sanya. Ay Isus nalong sa At Labi-Duwa te, Falunggungi
         fainkafudani ka fag ngay taw. Ay sik afud 50k taw.
         15 Ay At Labi-Duwa igfaning At longan. Ay nafalunggung wa fiya at ngay taw fagayu.
         16 Ay Isus nagalumutan ka fag limak fafa ay ka fag duwak uyang sigon. Ay natangda sas
         Banwa, ay nauseganan sas Funbalugu. Ay nafanramyukan ay nafon sa At ngay tagadal laman
         naafud sasa ngay taw.
         17 Ay fagayu taw sanya at naon, napsug wan. Ay At ngay tagadal nafaful yay at nagsawadan.
         Ay 12 yak sabi at kinkapnu at nafanramyukan.
         18 Ay kaduge Isus igdarangin sesadi, At ngay tagadal inkakbang sa Anya. Ay Isus nainto
         anya te, Sinu Aw, unu, at ngay taw at longan.
         19 Ay At ngay tagadal nabalus te, Tiba nalong te, Uan Tagfasurung O, unu. Ay tiba nalong
         te, Ka fag ebi Funbalugu At taglong, at ngayan Funbalugu-Tam-Taw-Yabi-At-Masine O,
         unu. Ay tiba nalong yangay te, At sadi ebi Funbalugu At taglong at nadog yay gleleg
         O, unu.
         20 Ay Isus nainto yangay fiya sa At ngay tagadal te, Ay am magngay. Sinu Aw, nu gfasad
         am. Ay Takata-Sik-Batu nabalus wa long daw te, O wan Funbalugu At Fagtayukan.
         21 Ay Isus matvngvd nu gsalag sa At ngay tagadal, laman dua gfoyung katanya sa tibak
         taw.
         22 Ay rodi Isus naguna nafoyung te, Aw, Taw-At-Baguama, maris kban ngayuk mataka. Ay
         Taw-Naseg at ngay magurang, ay at ngay taganyun daul, ay anggan at ngay tagfasaful
         kalimata ban Angku. Ay e fate wa ban Angku. Ay sa bans fatuluk menit gdog Kyangay
         gleleg.
         23 Ay Isus nalong sas fagayu taw te, Sik taw nu kaumsig nangalo Angku, ubuni yap at
         fakaumsigun mandi. Ay ani way fasani at salibagan kayu, ay aloi Angku.
         24 Anway nus nga sinu fag taw nu kesug way at leleg katsi, maliam wa ban at leleg. Ay
         nus nga sinu nu naanyun tuwa at leleg katsi, laman Aw at ke fanambagun, ka fag taw
         ban e leleg tuwa faggugat.
         25 Tain, nu kin ban, sik taw at fanambagun, dewa nafabul at fagdaul daga at nanuranan,
         ay nu naliam way ngap ban at leleg.
         26 Anway nus nga sinu fag taw nu kapla way gfoyung Angku ay anggan Ku longan, anggan
         Aw, Taw-At-Baguama, kapla Akyangay ban anya, gina ban Aw kadasug stiye, ay e fagmadaragangun
         Aktuwa mandi. Ay e fagmadaragangun Akyangay siginan Ku Mama. Ay anggan e fagmadaragangun
         Aw siginan At ngay tagbukngan.
         27 Ay matuyan iglong Ku ayu te, Am tiba at malindug ste di am umkate dyap ngay nalag
         Funbalugu-Nu-Gmagurang-Taw.
         28 Ay nu nlangfe wa fituk menit, Isus nataban Takata-Sik-Batu ay Uan ay anggan Santiagu.
         Ay naulul sa sik muyud, laman nandarangin.
         29 Ay gina Isus igdarangin, inbali wan At mata. Ay anggan At lanbung masulo, ay inlagsi
         dawdaw.
         30 Ay rodi tv sik duwama insure ay igfasulitanan sas Isus. At ngayan te, Ku-Unga ay
         Funbalugu-Tam-Taw-Yabi-At-Masine.
         31 Ka fag duwama e fagmasineun dawdaw. Ay at sulitanan at masuad, sas Isus At fakateun
         baliwa nu nkate wa ban sas Erusalem.
         32 Ay Takata-Sik-Batu ay anggan at duwak ufud gaimataun dawdaw. Ay gina ka fag tuluk
         tagadal infulo, kanya nalag Isus At fagmasineun dawdaw ay anggan sik duwama nu malindug
         sanya sas Isus At akbang.
         33 Ay gina ka fag duwama galoun siginans Isus At akbang, Takata-Sik-Batu nalong sas
         Isus te, Em Magurang. Masine iste yangay ami. Ay nangawat yay ami tuluk fagfanlanbungan.
         At sadi sa Emu. Ay at sadi sa Ku-Unga. Ay at sadi sas Funbalugu-Tam-Taw-Yabi-At-Masine.
         Ay Takata-Sik-Batu dua nasaful dewa nae longan katanya.
         34 Ay gina Takata-Sik-Batu ge longan, sik linyabu nasuklub Isus ay anggan sa At tuluk
         tagadal. Ay At tagadal kalimu sanya sad linyabu.
         35 Ay e nae longan sanya ginan sad linyabu te, Kanya wan Ku Baguama, Ku nafili. Dungugani
         ay faningi tuwa Anya.
         36 Ay nu ntabu wan nu e nae longan, at nalag sanya Isus way sesadi. Ay ginanya fag ngay
         menit At ngay tagadal dia nafoyung nus di sadik taw at nalag nus nge wain.
         37 Ay balabag di Isus ay At tuluk tagadal indaga wa sanya ginan fag muyud. Ay sik ngay
         taw ayuwayu nafablang Anya.
         38 Ay sik ama siginan swa taw matvngvd nu nalong te, Em Takamoyung. Matvngvd nu get
         aw Emu te, linggati ku baguama fag bugtung.
         39 Ay dungugani sa ku longan. Kayu ginan at mafurat fag falad igmagurang sa ku baguama,
         kanya nauro dawdaw. Ay ka fag mafurat fag falad igfafanggong ku baguama ay glafas
         at bibig. Ay kanya nafauri dawdaw ku baguama. Ay dua kaumsig naubun anya.
         40 Ay aro dewa matvngvd nu get aw sa Am ngay tagadal laman mayiyan. Ay kanya dua mafaayiyan.
         41 Isus nalong te, E, go katanya. Anway te, am katsi fag ngay taw at yud way am kafandiug
         ay manga at yud way am mamatanganan. Seduge ya ban nu gufud Aw ayu. Ay seduge ya ban
         nu gfanya Aw ayu nu an am kafandiug. Tabani wa am baguama sa Angku.
         42 Ay gina ka fag baguama kadasug sas Isus, ka fag mafurat fag falad nafagfu anya sas
         daga ay igfafanggong anya. Ay rodi matvngvd Isus nu gsalag ka fag mafurat fag falad.
         Ay Isus nafafiya ka fag baguama. Ay Isus nafoyung sa ka fag ama tama te, Nin yadi
         am baguama.
         43 Ay fagayu taw tagsanya nadulawan dawdaw te, madaragang dawdaw Funbalugu. Ay fagayu
         at taw sanya gamatangan dawdaw Isus At fagbulun. Ay Isus nalong sa At ngay tagadal
         te,
         44 Dungugani tuwa ro Ku longan sa ayu. Aw, Taw-At-Baguama, e tumaban ban Angku sa sik
         ngay taw laman tumed wa fiya Angku.
         45 Ay At ngay tagadal dua nasaful At longan at masuad. Anway mafalyu way At longan ay
         dua nasaful. Ay manga kalimu wayay nanginto sas Isus At longan at masuad.
         46 Ay Isus At ngay tagadal igbadbabuan te, Sinu ban tam at tiba tungud.
         47 Ay Isus nasaful At ngay tagadal at amatanganan. Ay nabul sik sisian sirut ay gfalindug
         anya si At day tigyangan.
         48 Ay Isus nalong sa At ngay tagadal te, Nus nga sinu fag taw nu nafasakbo tuwa tuy
         fag sisian sirut anway kanya igseg Angku, ay kata wa nu nafasakbo Angku. Ay bundi
         Aw fag sadi, kata yangay nu nafasakbo At nasugu Angku. Anway nus nga sinu sa ayu at
         tiba daga fag taw, kanya wa fiya at tiba tungud.
         49 Ay Uan nalong sas Isus te, Em Magurang. Nalag ami sik mangama nu gayiyan sik ngay
         mafurat fag falad sa Am fagmadaragangun. Ay igsalag ami anya, anway kanya dua nangalo
         Emu gasfuan emi.
         50 Ay roro Isus nalong te, Lag gsalag anya. Anway kanya fag taw nu gdi gsalag ayu, kanya
         kata wa nu gtarabang ayu.
         51 Makbang wan at menit, nu e naurug Isus sas Banwa. Ay Isus gfasadanan dawdaw galoun
         sas Erusalem.
         52 Ay Isus nasugu tiba At tagadal. Laman nanguna Anya sa sik fulan sas talun Fagbantayan.
         Laman nanfamasadan te, Isus kadasug ro sanya.
         53 Ay roro at ngay taw sanya kalimata way gfasakbo Isus. Anway nasaful te, Isus At fasadan
         fiya fiya At fagaloun sa ways Erusalem.
         54 Ay At tagadal fag duwa, Santiagu ay Uan, nu nasaful ka fag ngay taw at fagbulun,
         nalong sas Isus te, Em Magurang. Go kaumsig Wo nu get ami sik afuy siginans Banwa.
         Laman igbatas anya. Go kin.
         55 Ay Isus inbiling ay igsalag anya te, Lagi.
         56 Ay rodi Isus ay At ngay tagadal nalo wa sa tibak fulan.
         57 Ay Isus ay At ngay ufud gina glo sasa ngaba dalan, sanya sik taw nalong sas Isus
         te, Nangalo akwa Emu nus nga nday nu glo O.
         58 Ay Isus nalong anya te, Amatangani. Sik idu talun e faglutan tuwa si sik buknga.
         Ay sik manuk tungud e fagsubukan tuwa mandi. Ay roro Aw, Taw-At-Baguama, da Kwa batang
         e faglugoan si sik buknga laman nantangilan.
         59 Ay Isus nalong yay fiya sa sadi ya fiyak taw te, Aloi Angku. Ay kanya fag taw nalong
         te, Em Magurang. Faningi ku fasadan. Igfanya akyay ay nansandig akyay ban ku mama.
         60 Ay Isus nalong anya te, At masine, tagakateun yangay fag taw at nansandig ro at kinkate.
         Ay o, loi wan ay foyungi sasa ngay taw Funbalugu-Nu-Gmagurang-Taw baliwa.
         61 Ay e sadi ya fiyak taw nalong sas Isus te, Ku fun. Anggan aw. Nangalo akyay ban Emu.
         Ay faningi yap ku fasadan. Taguna nanfoyung akyay si ku bale at ngay taw ku fagbulun
         ban sanya.
         62 Ay Isus nafafaskudanan sa anya te, Kata sik taw tagted at fangali, ay nu glinggat
         way sat guyan gina kali. Katanya yangay di nsak at fagmasineun laman umful sas Funbalugu-At-Fagmagurangan-Taw.

1 Ay nu ntabu wa aro taw At fagbulun, tam Fun Isus nafili Fituk-Safuluk tagadal, ay
         saman yay At nafili fag Labi-Duwa. Ay Isus nafalo anya nafasaruwayan fagayu ay nafaudgufudan
         duwa. Laman At Fituk-Safulu naguna Anya sas fagayu fulan ay sas fagayu talun, sas
         Isus At fakadasugan ban.
         2 Ay Isus nafafaskudanan sa anya te, Mabaybay at buadan, roro gsadsadian way at nanbul.
         Darangini sa at Fun sanya fag gamasun, laman Kanya sumugu ban sik ngay tagbul at buadan
         sa At gamasun.
         3 Katsi nansugu Akwa ayu, ay loi wan kata sik ngay tupa riangan saswa idu talun.
         4 Ay gina am glo, lag guba sik fagsuadan salafi. Ay lag ge buyug. Ay lag ge fanguskus
         darafa. Ay lag gfamatuan nus nga sinu fag taw ay nalag sa ay ngaba dalan.
         5 Ay nus nga nday fag bale nu gsakbo am, darangini laman Funbalugu nafanabayan at ngay
         taw sanya fag bale.
         6 Ay sanya fag taw nu manabayan tuwa, ay longan ingurungan wa fiya sanya fag taw. Ay
         roro mangaro sanya, nu dway e manabayan fag taw, yaya. Funbalugu At fagmanabayanun
         wa long si ayu.
         7 Ay nus nga nday fag bale ay fagsakboan, sanyai wa fag bale nu gtiug am. Ay oni ay
         inumi nus nge wain at nafon ayu. Anway sik taw tagfagbulun, e nafon wa fiya sa anya
         at nalufuyan. Ay lag gadgalinan sa tiba bale.
         8 Ay nus nga ginain nu ndasug am sa sik fulan, ay at taw sanya fag bale nu gfasakbo
         ayu, oni nus nge wain at nafon ayu.
         9 Ay fafiyai at ngay ke dailan sanya fag fulan. Ay foyungi sas fagayu taw sanya te,
         Makbang wan nu kaful am sas Funbalugu-At-Fagmagurangan-Taw.
         10 Ay nus nga ginain nu ndasug am sa sik fulan, ay at taw sanya nu dway gfasakbo ayu,
         loi wan sanya ginan. Ay gina am sasa ngaba dalan, longi sanya fag fulan te,
         11 At kindafut fag daga sa em darafa siginan ay fulan, nafarikfik wami. Sik famasaful
         sa ayu fagayu. Ay dewa katanya, asafuli tuwa te, Satu ro inkakbang yama am nu kaful
         am sas Funbalugu-At-Fagmagurangan-Taw.
         12 Iglong Aw sa ayu te, Ginanya ban fag menit, Funbalugu nu kafanyu sas fulan Sik-Afugan,
         glabi yay ban sirut nu kafanyu sa aro fag fulan.
         13 E nanfauri ban sa ayu, fulan Kurasin at ngay taw. Ay e nanfauri yangay ban sa ayu,
         fulan Fagfanguyangan at ngay taw. Anway nalag wam Ku madaragang fag fagbulun ginanya.
         Ay nu falag Ak di ro takatanya fag fagbulun sas fulan Batu-Luguy ay sas fulan Faggamatan-Uyang,
         glugo waro gugat ebi nu naubun at asalanan. Ay nu nasulun tagfantaras fag lanbung.
         Ay nu malunggung way garungan sasad dafug.
         14 At gina ban sas fagfasurean asalanan fag ngay menit, Funbalugu nu kafanyu sas fulan
         Batu-Luguy ay sas fulan Faggamatangan-Uyang, glabi yay ban sirut nu kafanyu ayu.
         15 Ay go am wan, Takafanyu-At-Fulan at ngay taw. Go nu gfasad am ayu, madaragang wam
         sak wam umdasug sas Banwa. Roro ngap ay fakadasugan sa way ban at Kinbul-At-Talun.
         16 Ay Isus nalong sa At Fituk-Safulu te, Sik taw nu nadungug tuwa sa ayu, nadungug yangay
         sa Angku. Ay sik taw nu kalimata way sa ayu, kalimata yangay sa Angku. Ay kanya nu
         kalimata way sa Angku, kalimata yangay anggan sa At nasugu Angku.
         17 Ay At Fituk-Safulu noli wa sas Isus ay guseganan te, Em Magurang. Anggan at ngay
         mafurat fag falad igfaning emi nu nalong ami sa Am fagmadaragangun.
         18 Ay Isus nalong anya te, Gina Aw glinggat, nalag Aw Tagfansalag nu katong siginans
         Banwa kata nu gfangkilat.
         19 Dungugani sa Ku longan. Nafon Aw ayu Ku fagmadaragangun. Laman dewa am nasiad sik
         ubianun ay sik agipan, di am e nasaitan. Ay manga nababo tuwam fagayu at tagfabarangian
         ayu at fagmadaragangun. Ay di e gfasait ayu, nus nge wain.
         20 Ay dewa katanya, lag guseganan te, at ngay mafurat fag falad igfaning wa fiya ayu.
         Ay roro ay faguseganun antuwa te, e nariruk wan ay ngayan sas Banwa.
         21 Ay ginanya fag kadugayun sirut, Isus guseganan anway At-Masine-Fag-Falad nafaamatanganan
         Anya. Ay Isus igdarangin sas Funbalugu te, Ku Mama, O wan Banwa at Fun ay anggan daga
         at Fun. Guseganan Aw sa Emu, anway nafafalyu Tuwo Ku foyungan at masuad sat mamatanganan
         fag ngay taw ay anggan sat ke fagsafulun fag ngay taw. Ay nafasure Tuwo Ku foyungan
         at masuad sa takata sik ngay sisian fag ngay taw. Kin, Ku Mama, anway katanya tuwa
         Am fakaumsigun.
         22 Ay Isus igfoyung yangay sat ngay taw te, Ku Mama yay At nafoyung Angku fagayu. Ay
         du e taw nasaful Ku ugali, Ku Mama way tagsaful. Ay du e taw nasaful Ku Mama At ugali.
         Aw way, At-Baguama, tagsaful. Ay kayu Ku fakaumsigun gfasaful, anggan kanya, sumaful
         yangay Ku Mama At ugali.
         23 Ay rodi tv Isus inbiling sa At ngay tagadal ay nalong anya sat dayu te, Guseganan
         ka fag taw nu nalag tuwa kata ayu ay nalag.
         24 Anway nafoyung Aw ayu te, Ngayu Funbalugu At taglong ebi ay anggan ngayu at fun daul
         ebi tagalagun kata ayu ay nalag. Ay roro dua nalag. Ay manga tagadungugun kata ayu
         ay nadungug. Ay roro dua nadungug.
         25 Ay sik tagsaful Ku-Unga At-Longan nangakbang laman naginto nanfaskud Isus te, Em
         Takamoyung. Tain manga ban ku fagbulun at masine, laman e leleg aktuwa ban at yud
         katabu.
         26 Ay Isus igbalus anya te, Nataw at nariruk sa Ku-Unga At-Longan. Foyungi angku.
         27 Ay ka fag taw igbalus te, Esugi am Fun am Funbalugu sas fagdaul am fakaumsigun. Ay
         sas fagdaul am amatanganan. Ay sas fagdaul am fagmadaragangun. Ay sas fagdaul am fagsafulun.
         Ay esugi yangay am iba katvngvdi nu kesug o emu.
         28 Ay Isus nalong anya te, Matuyan am famalus. Faningi takatanya, ay e leleg tuwa ban
         o.
         29 Ay ka fag taw kaumsig at iba nu gamatangan sa anya te, kanya sik taw matuyan. Anway
         katanya, kanya nalong sas Isus te, Sinu ku kaiban.
         30 Ay Isus At famalus nafafaskudanan te, Ebi sik taw nalo siginans Erusalem laman umdasug
         sas fulan Bangluan. Ay sasa ngaba dalan sik ngay takamul nafablang anya. Ay nabul
         at lanbung. Ay nafalang anya dawdaw. Ay nalo wan. Ay naubun wa sanya gakateun.
         31 Ay ginanya sik Taw-Naseg at taganyun nalo yangay sanya fag dalan. Ay nu nalag ka
         fag taw tagakateun, nalangfe wa nasaruyan sas day dalan.
         32 Ay katanya yangay sadi At-Famaalo-At-Taw. Ay nu ndasug sanya ay nu nalag ka fag taw
         tagakateun, nalangfe yangay nasaruyan sas day dalan.
         33 Ay rodi sik taw siginans talun Fagbantayan nalo yangay sanya fag dalan. Ay nu ndasug
         sanya ay nalag ka fag taw tagakateun, kanya kafanyu dawdaw anya.
         34 Ay inkakbang sa ka fag taw tagakateun. Ay nafatayuk sik langis ay sik uwat buadan
         safa at famafiya sat fakarukan. Ay anggan nasifig. Ay kanya nafasakay ka fag taw tagakateun
         sa at sakayan fag balan mandi. Ay nauba anya sas bale fagtiugan taw. Ay anggan nafatvngvdun
         anya.
         35 Ay nus balabag wan, at Taw-Fagbantayan nabul at salafi siginan at fagsuadan, at kayuan,
         duwak menit at nalufuyan. Ay nafon sas tagtanud bale fagtiugan. Ay nalong te, Na.
         Fatvngvduni anya. Ay gina aw noli ste, igfamut akyay nu glabi yay aro ku nafon emu.
         36 Ay Isus nainto yangay sa ka fag tagsaful Ku-Unga At-Longan te, Sinu, nu gfasad o,
         sa ka fag tuluk taw, at masine at fagbulun kata nu at kaiban.
         37 Ay ka fag tagsaful nabalus te, At kinfanyu. Ay Isus nalong anya te, Loi wan ay faningi
         kata aro kanya at kinfanyu.
         38 Ay kaduge Isus ay At ngay tagadal nalo, kanya indasug sa sik fulan. Ay sanya sik
         mangena, at ngayan Sik-Ina, igfasakbo anya sat bale.
         39 Ay Sik-Ina at fadugsay at ngayan, Taglu. Ay Taglu namalunggung sa tam Fun Isus At
         akbang ay igdungugan Isus nu gfoyung.
         40 Ay roro Sik-Ina kabalu way, anway ngayu at fagbulun nu gfalu. Ay kanya inkakbang
         sas Isus ay nalong te, Ku Magurang. Go du O kafanyu te, ku fadugsay naubun angku.
         Ay aw way sesadi gina aw gfalu. Nu kafanyu Tuwo angku, foyungi sa ku fadugsay laman
         tumarabang yay angku.
         41 Ay tam Fun Isus nabalus anya te, Fagina, nataw fagngayuun am fagafanawaun ay am fakabaluun.
         42 Madyay sadi wadi taw at fagayudanun. Ay Taglu at nafili antuwa at masine. Ay du e
         mafabul siginan anya.

1 Ay Isus igdarangin sa sik buknga. Ay nu ntabu wan, at sadi At tagadal nalong Anya
         te, Em Magurang. Foyungi emi, laman gsaful yangay ami gdarangin. Kata ebi Uan Tagfasurung
         nu gfoyung sa at ngay tagadal.
         2 Ay Isus nalong sa At ngay tagadal te, Nu gdarangin am, kata tuyi tuwa te, Em Mama,
         masine at ngay taw nu gseg Emu. Ay at masine, Oi tuwa tagmagurang at ngay taw.
         3 Ay foni emi em fakonun kayu menit kayu menit.
         4 Ay faliami em asalanan, kata nu naliam ami em iba at asalanan sa emi. Ay lag taban
         emi laman nangae asalanan ami.
         5 Ay Isus nafoyung sik fafaskudanan te, Nu e fagues o. Ay nu nanlag o sat bale swa
         bilug yabi. Ay nu get wo sa am fagues te, Sama, foni angku sik fafa.
         6 Anway e sik bagu kadasug sa ku bale ay da kwa e fon sik fakonun.
         7 Go am fagues nabalus siginan at basad bale te, Lag fafulawan angku. Madingdingan
         wan ku sakbawan bale. Ay anggan ku ngay sisian maful wa si angku iste. Da kua maalindug
         ay mafafon emu. Go katanya at longan. Go Yaya.
         8 Ay Isus nalong yangay te, Nafoyung Aw ayu te, am fagues at faginlindugun ay at fagnafonun
         emu, bunwa te, gfaguesan o. At faginlindugun ay at fagnafonun emu, anway matvngvd
         nu gfanget o.
         9 Ay iglong Akyangay sa ayu te, Eti. Ay e mon sa ayu. Sarapi. Ay lumag ban am. Fangkemkemi.
         Ay e lumuang sa ayu.
         10 Anway fagayu at naet, e nabul wa ban fiya. Ay fagayu at nasarap, lumag wa ban fiya.
         Ay fagayu at nafangkemkem, e lumuang wa ban fiya sa anya.
         11 Ay amatangani ayu, am at ngay tama te, Go ay unga nu naet waro sa ayu sik uyang matama.
         Go ay nafon sa anya sik ubianun way mafungkuk tagleleg. Go yaya.
         12 Ay nu naet waro sa ayu sik iklug, go ay nafon ro sa anya sik agipan way. Go yaya.
         13 Ay dewa am sik ngay mauri fag taw, gsaful tuwam gfon at masine sa ay sisian. Ay roro
         ay Tama sas Banwa glabi yay dawdaw sik taw tama ste swa daga nu gsaful gfon at masine.
         Anway At nafon sa taget Anya At-Masine-Wa-Fag-Falad.
         14 Ay Isus naayiyan sik mafurat fag falad at yud mafae longan. Ay ka fag mafurat fag
         falad nu nkaayiyan wan, aro fag taw at yud mafae longan, mafae longan tuwa. Ay at
         ngay taw sanya nadulawan dawdaw.
         15 Ay tiba nalong te, Kanya fag taw nu mafaayiyan way mafurat fag falad, at fagmadaragangun
         siginan ways Lango-At-Fun. Anway kanya fag fun, mafurat way fag falad at fun.
         16 Ay tiba kaumsig gfaskud Isus. Ay get Isus laman nafalag anya sik ke masuad fag fagbulun
         siginans Banwa.
         17 Ay anway Isus nasaful ka fag ngay taget at amatanganan, ay nafafaskudanan te, Sik
         fun ay at ngay taw nu garingangan way faggugat, bandi ban ka fag fun du e fanuguan.
         Ay anggan sik talafuan nu garingangan way faggugat, bandi ban du et sanya.
         18 Ay anggan Tagfansalag ay at ngay mafurat fag falad nu garingangan way faggugat, go
         Tagfansalag e fagmagurangun ban. Go yaya. Anway nalong am te, Nu naayiyan Aw mafurat
         fag falad, Ku fagmadaragangun siginans Lango-At-Fun.
         19 Ay Ku fagmadaragangun Ku fagmafaayiyanun mafurat fag falad, nut siginan way ros Lango-At-Fun,
         daginan ay ngay fanuguan at fagmadaragangun at fagmafaayiyanun mafurat fag falad.
         Ay ay ngay fanuguan wan tagfoyung sa ayu te, Yaya. Dua matuyan ay amatanganan.
         20 Ku fagmadaragangun Ku fagmafaayiyanun mafurat fag falad nut siginan tuwas Funbalugu,
         amatangani, Funbalugu-Tuwa-Tagmagurang-Ayu.
         21 Sik madaragang fag taw nu e famabarangian wa fiya, ay nu gtanud wa fiya sat tagbiya
         fag bale, at ngay nanuranan du e maliam.
         22 Ay tibak taw nu glabi yay anya nu madaragang, ay nu ndasug ay nu nasakbo. Kanya nababo
         sanya fag tagbilug bale. Ay nabul at famabarangian, at tagbilug bale at fagsegun.
         Ay naafud at nafamul fag ngay nanuranan sat ngay fanuguan.
         23 Ay nus nga sinu nu dway gtarabang Angku, kanya igsalag yangay Angku. Ay nus nga sinu
         nu dway mafafaful at ngay taw sa Angku, kanya at fagayiyanun way fag ngay taw.
         24 Sik mafurat fag falad naubun wan sa aro at fagbanwanan fag taw. Ay nalo wa sa sik
         buknga at yud e safa, laman nansarap tibak fagbanwanan. Ay nu du e nalag, gamatanganan
         te, Guli kyay siring sa ebia taw ku fagbanwanan.
         25 Ay nu ndasug sanya, manlag di, malanu ay masine.
         26 Ay ka fag mafurat fag falad nansarap yay fitu yak mafurat fag falad laman at ufud.
         Ay kanya fag fitu glabi yay anya nu mauri. Ay fagayu nu gbanwan, maful wadi. Ay ka
         fag taw inkugat yay siginan ebia taw nu mauri.
         27 Ay kaduge Isus ge longan katanya, sik mangena siginan swa taw gbiya nu ge longan
         te, Guseganan tuwa at nafalangfe Emu ay at nafasusu Emu fag mangena.
         28 Ay Isus nalong te, At taguseganan an tuwa baliwa te, ka fag taw nu nadungug Funbalugu
         At-Longan ay nafaning tuwa.
         29 Kaduge at ngay taw maful, Isus igfoyung anya te, Katsi fag ngay taw sik mauri way
         fag ngay taw. Ay at fagialagun sik ke masuad way fag fagbulun fagtvngvd. Ay roro ngap
         dua ban e gfalag anya. At nafalag anya ebi way fagsadik fagsafulan sa Sik-Udkuruan
         baliwa.
         30 Ebi Sik-Udkuruan at fagbulun sik ke masuad fag fagbulun sasa ngay Taw-Ninibe. Katanya
         yangay Aw, Taw-At-Baguama, Ku fagbulun sik ke masuad yangay fag fagbulun sa katsi
         fag ngay taw.
         31 Ay ebi sik mangena, at fun daul sas talun Fakasugbaan, gdog yangay ban gleleg gfasfuan
         katsi fag ngay taw. Gina ban sas fagfasurean asalanan fag ngay menit. Ay ginanya,
         ka fag mangena nanfasure yay ban katsi fag ngay taw at asalanan. Anway ka fag mangena
         ndasug sas fun Mabayan siginans fungfung daga. Laman kaumsig nadungug fun Mabayan
         at mamatanganan fag longan. Ay amatangani. Aw, At tagste katsi, glabi Kyay fun Mabayan.
         32 Ay ebi fag ngay Taw-Ninibe gdog yangay ban gleleg gfasfuan katsi fag ngay taw, gina
         ban sas fagfasurean asalanan fag ngay menit. Ay ginanya, at ngay Taw-Ninibe nanfasure
         yay ban katsi fag ngay taw at asalanan. Anway at ngay Taw-Ninibe naubun tuwa at asalanan
         gina nadungug Sik-Udkuruan at foyungan. Ay amatangani. Aw, At tagste katsi, glabi
         Kyay Sik-Udkuruan.
         33 Sik taw nu nasulsul tuwa sik salung, di nanfat sas daga bale. Ay di nansuklub sasad
         sabi. Ay roro igdi. Nanfat sa tuwas fagfasayugan salung, laman sik taw nu nasakbo
         sasad bale nalag at mayamag.
         34 Am bilug at salung am mata wan. Ay am mata nu malio tuwa nu glag, fagdaul am bilug
         mayamag tuwa. Ay roro am mata nu dway malio nu glag, anggan fagdaul ay bilug kata
         way nu marum.
         35 Nu katanya, tagaki. Laman am fakaumsigun mayamag tuwa, di marum.
         36 Ay fagdaul am bilug nu mayamag tuwa, ay nu gdi e afud marum, kanya mayamag tuwa.
         Kata sik salung at famusuyan nu nafayamag emu.
         37 Ay kaduge Isus ge longan, sik Taw-Tagfalayun nagewan Isus sat bale laman gfasfuan
         anya nanfangon. Ay Isus nasakbo ay namalunggung sat fagfangonan.
         38 Ay ka fag Taw-Tagfalayun gamatangan daw nu nalag te, Isus dua gfaning Taw-Naseg at
         ugali nu gfasurung at daluap gina bagu gfangon.
         39 Ay tam Fun Isus nalong sa ka fag Taw-Tagfalayun te, Am fag ngay Taw-Tagfalayun. Dewa
         am nafegus ay faginuman fag taya at guyuy ay anggan ay fagfangonan fag taya at guyuy.
         Ay roro sa ay basad mapnu way fagalabianun ay fagmauriun.
         40 Am kata way am at yud e amatanganan. Go sangay bunwa kanya at naawat at guyuy, go
         sangay bunwa kanya at naawat anggan at basad. Go muag.
         41 At masine, afanyui tuwa ay iba. Ay foni anya ay suadan sa ay ngay taya. Ay nu katanya
         tuwa ay fagbulun, masine tuwam, kata ay taya nu mafegusan.
         42 Ay e nanfauri ban ayu, am fag ngay Taw-Tagfalayun. Dewa am nafon at fasafuluan kafud
         sas Funbalugu siginan ay nabul ay famabebanglu ay fakonun, kata alibas. Ay roro ngap
         naliam wam at matvngvd fag fagbulun. Tenday, nu kafanyu am ay iba. Ay nu kesug Funbalugu.
         Nu gdi am naliam at matvngvd fag fagbulun, dangai kaliam anggan at alay fag fagbulun.
         43 Ay e nanfauri yangay ban ayu, am fag ngay Taw-Tagfalayun. Anway ay fakaumsigun si
         tuwa tiba tungud tag faglunggungan sa ay bale fakafulan. Ay manga nu nalo am sa tuwa
         swa bilug fulan ay fakaumsigun te, laman at ngay taw at nanfablang ayu, igseg ayu.
         44 Ay e nanfauri yangay ban ayu. Anway am wan takata sik fagsandigan at yud e alad.
         Ay at ngay taw nu nadalan sanya dua nasaful te, e taw nasandig iste.
         45 Ay sadik tagsaful Ku-Unga At-Longan nalong sas Isus te, Em Takamoyung, nu katanya
         wa nu glong o, igbaya wo anggan emi.
         46 Ay Isus nalong anya te, E nanfauri ban anggan ayu, am fag ngay tagsaful Ku-Unga At-Longan.
         Am nafamut way am sik ngay longan, laman at ngay taw maning ay longan. Ay ay famamut
         kata way sik mabiat fag fangubaun. Madyay am oma tagsaful dua am kaumsig gtarabang
         nus di oma am glangbud sumyu.
         47 Ay e nanfauri yangay ban ayu. Teway naawat way am ay, at ngay fagsandigan luib laman
         sas Funbalugu At ebi fag ngay taglong. Ay ay aguyangan ebi nafate wan kanya fag ngay
         taglong.
         48 Ay anggan am, igfadiuganan way am ay aguyangan at fagbulun. Anway kanya at nafate
         ka fag ngay taglong, ay am wan at naawat at fagsandigan.
         49 Ay fagbulun ingurungan wan Funbalugu At mamatanganan fag longan ebi ebi te, Sumugu
         Akyay ban Ku ngay taglong, ay Ku ngay suguan sasa ngay Taw-Naseg. Ay Taw-Naseg nanfate
         ban ay nanfauri ban at tiba Ku nasugu.
         50 Laman fagayu Ku nafamasadan fag faurianan sas fagayu at nafate sik taw fadasug Akyangay
         ban fiya sa katsi fag ngay taw. Anway nabusbus Funbalugu At ngay taglong at taguk
         siginan ngay fagsigadan tam fagdaul daga.
         51 Siginan Sik-Nauyup at taguk anggan Funbalugu-Namatang at taguk. E nafate Funbalugu-Namatang
         gina sisad buknga Tagbvt-Fag-Bale-Funbalugu ay at Fagyagoan-Anyun. Kin wa fiya, iglong
         Aw ayu te, Katsi fag ngay taw e nanfauri wa ban fiya anway ebi igfate wayay at ngay
         taw.
         52 Ay e nanfauri ban ayu, Taw-Naseg at tagsaful Ku-Unga At-Longan. Anway igsalag way
         am tibak taw te, laman dua sumaful Funbalugu At longan. Ay manga du am kaumsig gfaning
         Funbalugu At longan, ay igsalag way am at takaumsig gfaning.
         53 Ay gina Isus glo sanya ginan, Taw-Naseg at ngay tagfasaful ay anggan at ngay Taw-Tagfalayun
         igsalag dawdaw anya. Ay manga gfalingun Anya, anway at fakaumsigun Isus e longani
         tuwa nangus ayuwayu.
         54 Anway fakatanyaun igsarap Isus At longan at yud matuyan.

1 Kaduge niya sik ngay taw ayuwayu maful sanya. Ay kanya gsidsiadan wa tiba. Ay Isus
         nafafaskudanan sa At ngay tagadal te, Tagaki at famabaga tinafay siginan at ngay Taw-Tagfalayun.
         At masuad te, Taw-Tagfalayun at nafanlukun.
         2 Anway nus nge wain dewa nasuksuk katsi, e fasure yay ban fagayu. Ay dewa masuksukan
         katsi, e sumaful yay ban fagayu.
         3 Ay nus nge wain am nafoyung dewa gyud mafalaganan katsi, e dumungug yay ban. Ay nus
         nge wain ay naibug sas talinga gina sasad suluk, e muro yay ban saswa bilug fulan.
         4 Ku ngay fagues, iglong Aw sa ayu te, Lag kalimu tagfate taw at bilug. Anway bandi
         ban du e fagmadaragangun nut sa was falad.
         5 Ay gfatagak Aw ayu te, Tuyi tuwa ay fakalimuun. Segi Anya At ke fagmadaragangun At
         nafate at bilug, ay anggan naukas anya sas Lino-Afuy. Kin, iglong aw ayu te, Segi
         wa fiya Anya.
         6 Ay at fansali limak maya, duwak salafi daga way sirut, go kin. Ay Funbalugu dua kaliam
         nus di sadik maya.
         7 Ay glabi yay kanya. Madyay Funbalugu nasaful tuwa ay buk fagayu. Ay nu katvngvd tuwa
         long anya, lag kalimu. Anway ay kamesugan glabi yay am fiya fiya sik ngay maya.
         8 Iglong Aw ayu te, Sik taw nu nafoyung tuwa tiba te, Aw, kafandiug aw sas Isus. Anggan
         Aw, Taw-At-Baguama, e foyungan Akyangay sas Funbalugu At ngay tagbukngan te, Kanya
         Ku taw.
         9 Roro ngap, kanya fag taw nu kamayud way Angku katsi sa tiba, anggan ban Aw kamayud
         Akyangay ban anya sas Funbalugu At ngay tagbukngan.
         10 Ay nus nga sinu at ke mauri fag longan sa Angku, Taw-At-Baguama, baliwa, mafafaliam
         tuwa. Ay roro nus nga sinu at ke mauri fag longan sa At-Masine-Fag-Falad baliwa, dua
         mafafaliam.
         11 Ay dewa e nataban ban ayu sas Taw-Naseg at ngay bale fakafulan, ay sat ngay fun ay
         anggan sat ngay magurang, lag am gafanawa te, Tain ro siring ku famalus. Ay tain manga
         ro ku longan.
         12 Anway ginanya ro At-Masine-Fag-Falad moyung yay ro ayu sa ay amatanganan sik longan
         at matuyan.
         13 Sik taw siginan swa taw nalong sas Isus te, Em Takamoyung. Longi sa ku fadugsay te,
         laman foni yap angku ebi em tama at nanuranan tiba.
         14 Ay Isus nalong anya te, Sek sama. Saturo bunwa Aw At tagfili at masine sa sik taw,
         at nanfafafudan ayu ay nanuranan.
         15 Ay rodi Isus nalong sas fagayu taw te, Amatangani ay tagaki fagalabianun, nus nge
         wain. Anway sik taw at nanuranan dua gfaaba sik taw at leleg, dewa ngayu dawdaw at
         nanuranan.
         16 Ay Isus nafafaskudanan sa ka fag ngay taw te, Ebi e sik taw mabalan. Ay siginan at
         tanuman, ngayu at buadan.
         17 Ay kanya gamatangan te, Tain ku fagbulun. Anway da kwa e fagfasakboan ku ngay natanum
         at buadan.
         18 Ay kanya namatangan te, Kata tuy mangaro ku fagbulun. Nangiklas ak yap mangaro ku
         ngay bale fagrabasan. Ay dumog kyay nangawat glabi yap katsi. Ay sanya ban ku fagsandigan
         ku ngay nafabul at buadan ay anggan ku ngay nanuranan.
         19 Ay lumong ak ban sa ku amatanganan te, Ngayu ku nanuranan katsi. Sak wan, dewa ban
         ngayuk banwa. Kamato akway. Gfangon akway. Ginum akway. Ay anggan guseganan akway.
         20 Ay Funbalugu nalong anya te, Sek sangay. Du o e amatanganan tiba. Katsi ro sad yabi
         umkate wo. Ay nu katanya, dada ban fagayu am nasandig fag ngay nanuranan, am fasadan
         sa way emu mandi.
         21 Katanya way sik taw nu nansandig way at ngay nanuranan sa anya mandi. Ay nu dway
         e fagmabalanun siginans Funbalugu.
         22 Ay Isus nalong sa At ngay tagadal te, Ay katanya wayay, iglong Aw sa ayu te, Lag
         gafanawa te, daginan ban ay fakonun. Ay lag gafanawa sa ay bilug te, daginan ban ay
         lanbung.
         23 Anway ay leleg nu mesug, glabi yay sa sik fakonun. Ay ay bilug nu mesug, glabi yangay
         sa sik lanbung.
         24 Linggati nu kin, nin fag ngay uwak. Kanya du e tanum, ay du e nabul, ay du e fagrabasan.
         Ay madyay dewa uwak, Funbalugu e famaon tuwa anya. Ay ay kamesugan glabi yay am fiya
         fiya sik ngay manuk mela.
         25 Go sangay nu mafanawa tuwa ro am, mafafamut yay am ay leleg te, sadi yak menit.
         26 Ay nu dway am mafabul kadaul oma tuy fag fagbulun sirut, taw ro ay fagafanawaun sa
         ay fakaumsigun tiba.
         27 Linggati nu kin, nin fag ngay sariksik sa ngaba talun, madyay kadaul tuwa mandi.
         Kanya dua nanbalbe ay dua nangawat sik lanbung. Ay iglong kyangay ayu te, Nus nga
         fun Mabayan nasulun at tiba tungud at masine fag lanbung nu kalag, dua kamasine nin
         fag ngay sariksik.
         28 Funbalugu nafatugbung at makmak at ke sariksik sasa ngaba talun te, laman masine
         nu kalag. Dewa at ngay makmak melo katsi, balabag ban e mukas wa sasad afuy. Ay am,
         glabi yay am sik makmak, madyay Funbalugu nafon tuwa ayu ay lanbung. Go kin. Am mangaro
         sik ngay taw way am at yud matvngvd nu kafandiug.
         29 Nu katanya, lag gafanawa te, daginan ro ay fakonun. Ay daginan ro ay fanginum. Nus
         nge wain dangai gafanawa.
         30 Anway fagayu fun at ngay taw sas fagdaul daga at fagsarapun fiya fiya takatanya way
         fagayu. Ay roro ay Tama nasaful wa gugat ay fagayudanun nus nge wain.
         31 Ay roro sarapi tuwa at masine fag fagbulun, laman ban ngayu tuwa sas Funbalugu-At-Fagmagurangan-Taw.
         Ay Funbalugu nafon ban sa ayu fagayu ay nayudanan ginanya.
         32 Lag kalimu, dewa am yud ngayu at maful. Anway ay Tama at fakaumsigun nu sik fun ban
         am sas Funbalugu-At-Fagmagurangan-Taw.
         33 Fe salii ay nanuranan ay foni ay nabul sas taw at yud e kwa. Nu katanya tuwa, nabul
         ban am sik fagsuadan at yud ban karasras. Ay anggan e fagmabalanun ban am sas Banwa
         at yud ban maliam. Anway sanya di e kamul gsakbo. Ay anggan di ban e dafang at nanfamin
         ay fagmabalanun sanya.
         34 Anway nus nga nday ay fagmabalanun, sanya yangay baliwa anggan ay amatanganan.
         35 Famasadani ay famasinei ay lanbung. Ay lag falayung ay salung.
         36 Am katai tuwa sik ngay fanuguan tagfanya sat fun gina ban noli siginans sik fagfadaduwan
         fag yafun daul. Anway at ngay tagfanya mafali tuwa nu naluang, gina bagu kadasug at
         fun ay gina nafadunguganan.
         37 Guseganan tuwa ka fag ngay fanuguan nu antuwa mafuluan gina at fun kadasug. Matuyan
         iglong aw sa ayu te, At fun nanfamasine ro at lanbung ay nanfalunggung at ngay fanuguan
         sa at fagfangonan, ay nanfon anya at yafun.
         38 Ay at fun nu ndasug dewa swa bilug yabi, ay ate dewas balabag. Ay nu glag at ngay
         fanuguan nu mafuluan tuwa, guseganan wa fiya ka fag ngay fanuguan.
         39 Ay nasaful watam te, Sik tagbilug bale nu nasaful diro te, go ginain fag buknga yabi
         at takamul nu kadasug. Kin nu katanya, kanya fag tagbilug matagakan wa fiya. Ay lumag
         wa ro fiya nu e gsakbo.
         40 Katanyai anggan am. Mafamasadani tuwa. Anway nu mdasug Aw, Taw-At-Baguama, gina way
         ban am yud matagakan fag buknga.
         41 Ay Takata-Sik-Batu ginto sas Isus te, Em Magurang. Nu gfoyung O ka fag fafaskudanan,
         go sa emi way fagtvngvd. Ay go sas fagayu taw wan.
         42 Ay tam Fun Isus nabalus te, Katai at matuyan ay at mamatanganan fag fanuguan. Anway
         at fun nu nasugu wa anya te, Tanudi ku bale ay anggan fagayu tagsanya. Ay fayafuni
         tuwa ku ngay taw sanya nus nga seduge ebi ginan.
         43 Ay bandi guseganan tuwa ka fag fanuguan gina at fun indasug, ay at fun nalag te,
         ku fanuguan igfaning tuwa mangaro ku longan fagayu.
         44 Ay matuyan iglong Aw ayu te, ka fag fun nafatanud wa fiya sa ka fag fanuguan, dewa
         at mesug ayu daw fag ngay nanuranan.
         45 Ay roro ka fag fanuguan nu gamatangan way te, Yaya, glugo yay ku fun nu kadasug.
         Ay kanya gfalang way at tusama ay at tusena. Ay manga kon ay ginum way ay anggan kasigung
         way.
         46 Ay roro sik menit at fun umdasug ban gina at fanuguan yud gtagak. Ay kin roro mangaro
         nu kadasug gina way mangaro yud matagakan fag buknga ay. Ay at fun nafauri ban ka
         fag fanuguan. Ay nanfaful wa ban sa at mauri fag ngay taw.
         47 Ay sik fanuguan, dewa nasaful at fun at fakaumsigun. Ay nu dway mafamasadan ay nu
         dway gfaning at fun at fakaumsigun, malang ban dawdaw anya.
         48 Ay roro sik fanuguan, nu dyay nasaful at fun at fakaumsigun, ay dua gfaning. Malang
         yay ban anya, ay di ban matvngvd. Anway, sik taw nu e nafon ngayu sa anya, ngayu yangay
         at nabul siginan anya. Ay sik taw nu e fagmadaragangun daw siginan tibak taw, bandi
         ban ka fag ngay taw nanget ban dawdaw siginan anya.
         49 Ay Isus nafafaskudanan te, Ku fagnastiyeun nanfafana aw sik afuy ste swa daga. Ay
         Ku fakaumsigun nangus te, masulsulani wan.
         50 Ay umsurung Akyay ban sa sik mataka. Ay kabalu Aw dawdaw yap ngay ban umlangfe.
         51 Go gamatangan am te, Ku fagnastiyeun nanfanabayan Aw at ngay taw ste swa daga. Bunwa
         katanya. Iglong Aw sa ayu te, Ku fagnastiyeun, anyay te, nanfasatsamanan Akway at
         ngay taw.
         52 Anway sik bale at taw nu lima, at tulu gfaringangan ban sat duwa. Ay at duwa gfaringangan
         ban sat tulu.
         53 Kata tuy at fagnasatsamananun ban. Sik taw tama gfaringangan sat baguama. Ay sik
         baguama gfaringangan sat tama. Ay sik taw tina gfaringangan sat baguina. Ay sik baguina
         gfaringangan sat tina. Ay at nugangina gfaringangan sat nugang fag mangena. Ay at
         nugang fag mangena gfaringangan sat nugangina.
         54 Ay Isus nalong yangay sasa ngay taw te, Nu nalag am sik linyabu nu kasure siginans
         gfagmoyanan, rodi nasaful wam te, umoyan ro siring. Ay katanya wa fiya rodi.
         55 Ay nu nalag am sik linyabu malagsi, rodi nasaful wam te, gsudyang ro siring. Ay katanya
         wa fiya.
         56 Am, sik ngay tagfanluk way am. Nasaful wam at fagsafulan sa tam daga ay sa tam kiwang.
         Ay roro di am gsaful at fagsafulan sa katsi fag ngay menit.
         57 Taw ro ay fagyudun gfafidfilian te, inday at matuyan fag fagbulun.
         58 Kaduge o glo gfaigaluan takadotama emu sas tagsarap asalanan. Gina am sasa ngaba
         dalan, fasinei wan. Laman takadotama emu wa fasa fadasug emu sas tagsarap asalanan.
         Ay tagsarap asalanan wa fasa fadasug emu sat tagtanud laman ro dua sumungsung emu.
         59 Iglong Aw sa emu te, Dia ban o malfas siginans sungsungan, yap ngay ban o nafatabuun
         fagayu am bedan anggan at fakatabuan fag salafi daga.

1 Kaduge niya, tibak taw sanya nafoyung sas Isus sasa ngay Taw-Balulangan baliwa. Anway
         fun At-Ke-Bangko nafate ebi kanya fag ngay taw kaduge ka fag ngay taw nafon at anyun
         sas Funbalugu.
         2 Ay Isus nanfoyung sat ngay taglong anya te, Go gamatangan am te, ka fag ngay Taw-Balulangan
         at asalanan glabi yay tibak Taw-Balulangan at asalanan. Madyay inke faurianan dawdaw
         sa anya. Go yaya.
         3 Igfoyung Aw ayu te, Yaya. Ay fagayu am nu dway am naubun ay asalanan, anggan am,
         umkate yangay ban am.
         4 Ay anggan ka fag 18k taw nu inkate sas fulan Sik-Fasagubanan kaduge ka fag bale ngabat
         nagfu sa anya. Go gamatangan am te, Kanya fag ngay taw at asalanan glabi yay fagayu
         tibak taw sas Erusalem at asalanan. Go yaya.
         5 Igfoyung Aw ayu te, Yaya. Ay fagayu am nu dway am naubun ay asalanan, anggan am,
         umkate yangay ban am.
         6 Ay Isus nafafaskudanan te, Ebi sik taw e tanum sik kayu takamuadan sat gamasun. Ay
         bandi kanya nanlag wa at tanum kayu ay nangakbang yama. Roro du e nalag at buadan.
         At don way.
         7 Ay kanya nalong sa at tagtanud gamasun te, Dungugani sa ku longan. Tulu wak banwa
         nu gfanya aw ku tanum kayu nu gbuadan. Ay faggugat dua gbuadan. Fuani wan anway du
         e fanambagun. Igfapnu way ku daga.
         8 Ay at tagtanud nalong te, Ku fun. Toi yap igfanya yay ta katsi fag banwa. Aw nansaksak
         akyay sa am tanum at fun. Ay nanfatsanya akyay sik balan afun ku famabuadan ban.
         9 Ay nu e buadan tuwa ban sat fadogan fag banwa, masine wan. Ay roro nu dway ban e
         buadan, muan akwa ban.
         10 Ay sik Fakamatoun-Menit Isus nafoyung sa sik Taw-Naseg at bale fakafulan.
         11 Ay sanya sik mangena e dailan anway e mafurat fag falad at kadugayan 18k banwa. Ay
         kanya mabarukung way, ay dua maaturun.
         12 Ay Isus nu nalag anya, nafaakbang sa Anya. Ay nalong anya te, Fagina, Umfiya wa ro
         o.
         13 Ay Isus nafatayuk At daluap sa anya. Ay rodi tv kanya malindug tuwa ay igseg Funbalugu.
         14 Ay sanya at magurang bale fakafulan kalimata dawdaw sas Isus. Anway Isus nafafiya
         sis Fakamatoun-Menit. Ay ka fag magurang nalong sasa ngay taw sanya te, E unum wak
         menit nu gfagbulun tam. Ay sii was faunumk menit nu kadasug ste at kinfiya. Ay lagi
         sis Fakamatoun-Menit.
         15 Ay tam Fun Isus nalong anya te, O sik tagfanluk way o. Madyay fagayu am nanfalin
         way am ay baka ay ay asnu siginans fagfangonan. Ay nanfainum sasad safa. Dewa sis
         Fakamatoun-Menit. Go kin.
         16 Ay ka fag mangena, at sadi Abrayam at kadagdagan, Tagfansalag nasalod anya 18k banwa.
         Ay masine kanya e naluas tuwa sis Fakamatoun-Menit. Go kin.
         17 Ay Isus gina gfoyung katanya, at ngay tagsalag Anya napla dawdaw. Ay at ngay taw
         sanya guseganan dawdaw. Anway nalag Isus At ngay madaragang fag fagbulun.
         18 Anway katanya, Isus nalong te, Tain ro nu gfasudan Aw Funbalugu-Nu-Gmagurang-Taw.
         Ay tain ku fafaskudanan, laman ro tuy mayamag.
         19 Funbalugu-Nu-Gmagurang-Taw kata yangay sa sik rigrig lunga, sik taw at nafangukasan
         sat gamasun. Ay nu natugbung wan ay nu ndaul wan, insik kayu tuwa sirut. Ay sak tuwa
         at manuk mela gsubuk tuwa sat lanbud.
         20 Ay Isus gdog yay nalong te, Tain ku fafaskudanan sas Funbalugu-Nu-Gmagurang-Taw laman
         ro tuy mayamag.
         21 Funbalugu-Nu-Gmagurang-Taw kata sa sik famabaga tinafay. Sik mangena nabul at famabaga
         ay nalugu nafagamutan naawat tinafay, kadaul sik sabi. Ay rodi fagayu at naawat, mabaga
         wan.
         22 Ay Isus gina yangay glo sas Erusalem ay nadalan sasa ngay fulan daul ay sasa ngay
         fulan sirut, ay gfoyung sanya.
         23 Ay sanya sik taw ginto sas Isus te, Em Magurang, go gsadsadian way at kumbalabag.
         Ay Isus nalong sasa ngay taw te,
         24 Maseganamai laman ay fagsakboan sa tuwa at munsirut fag sakbawan alad. Nu katanya,
         igfoyung Aw sa ayu te, Ngayuk taw kaumsig yama ban gsakbo sanya. Ay yaya, dua masakbo.
         25 Kata sik tagbilug bale nu nlindug ay nu nadingding at sakbawan bale. Ay am at malindug
         sis day bale ay gfangkemkem sis day sakbawan. Ay ge longan te, Em magurang. Luangi
         ay fasakboi emi. Ay kanya igbalus te, Kua nasaful ayu daginan am.
         26 Ay glong yangay am te, Naon wami ay nainum wami ebi gfasuan emu. Ay o wan at nafoyung
         emi ebi sas fulan at faglanuan.
         27 Ay ka fag fun nalong yangay te, Iglong Aw sa ayu te, Kua nasaful ayu daginan am.
         Am, sik tagfaning way am at mauri. Ayayui wan ste ginan siginan angku.
         28 Ay bandi nanbantay ban am Abrayam, ay Kanya-At-Naasean, ay Takamilug, ay anggan fagayu
         Funbalugu At taglong sis Funbalugu-At-Fagmagurangan-Taw. Ay am, e naayiyan wayu sanya
         ginan. Nu katanya, muyway ban am dawdaw ay anggan gfaringgit way ban am ay bagang.
         29 Ay ginanya ngayu bank taw kumdasug siginans fakamenitan. Ay siginans fakayabian.
         Ay siginans wala. Ay anggan siginans siun. Ay malunggung maful gfangon sas Funbalugu-At-Fagmagurangan-Taw.
         30 Ay dungugani sa Ku longan. At tiba taw dewa tiba daga katsi, kanya ban tiba tungud
         tuwa. Ay at tibak taw dewa tiba tungud katsi, kanya ban tiba daga way.
         31 Ay rodi tv tibak Taw-Tagfalayun indasug ay nalong sas Isus te, Loi anste ginan. Anway
         fun Sik-Madaragang-At-Baguama-Sirut gananfateun Emu.
         32 Ay Isus nalong anya te, Ka fag fun takata sik mariruk. Ay foyungi anya te, Katsi
         naayiyan Aw at ngay mafurat fag falad. Ay gfafiya Aw at ngay ke dailan anggan balabag
         sigon. Ay sas fatuluk menit fatabu Akwan Ku fagbulun.
         33 Ay dewa katanya, glo Akwa sas dalan katsi ay balabag ay anggan sit dayu fag menit.
         Anway dua masine Funbalugu At taglong nu mkate nu dway sas Erusalem.
         34 Taw-Erusalem, Taw-Erusalem. Am wan ebi at nafate Funbalugu At ngay taglong. Ay anggan
         nafalang am anya batu ebi At nasugu sa ayu. Ay katsi ngayu ginan kyama gananfafulun
         fagayu am. Kata sik fanginan nu gfaful at ngay riangan sat daga fakfak. Ay roro dua
         am kaumsig nangaful sa Angku.
         35 Ay katanya wayay, ay bale ban di e gbanwan. Anway iglong Aw sa ayu te, Katsi ya ban
         am lumag Angku yap ngay ban am lumong te, Masine O, anway Am fagindasugun Am fagmadaragangun
         Siginans Funbalugu.

1 Ay gina sik Fakamatoun-Menit, Isus nasakbo sa sik Taw-Tagfalayun at fun at bale.
         Laman gfangon sanya. Ay at ngay taw sanya gulit Isus.
         2 Ay sanya sik ama ngangakbang sas Isus takabaga fag duwa at bitis ay anggan fag duwa
         at take.
         3 Ay Isus ginto sanya fag ngay tagsaful sa Ku-Unga At-Longan ay anggan sat ngay Taw-Tagfalayun
         te, Sik taw nu gfafiya at ke dailan sas Fakamatoun-Menit, go igfaning tuwa sa Ku-Unga
         At-Longan. Ay go idya.
         4 Ay kanya dua gbalus. Ay rodi Isus nafakbang sa Anya at ke dailan. Ay nafafiya anya.
         Ay anggan nafalo anya.
         5 Ay Isus ginto sa ka fag ngay taw te, Go nu e ntong tenday ay baguama ay ate ay baka
         sasad alian safa sis Fakamatoun-Menit. Go rodi nananbul yay am siginan sad alian.
         Go kin.
         6 Ay du e mafabalus.
         7 Ay Isus nalag at nagewan fag ngay taw nu kadasug sas yafun daul. Ay kanya nu malunggung
         sa tuwas fagunan fag faglunggungan. Ay katanya wayay, Isus nafoyung sanya fag ngay
         taw te,
         8 Nu o wan at nagewan sa sik fagfadaduwan fag yafun daul, lag o malunggung sat fagunan
         fag faglunggungan. Labon at nagewan emu mafat sanya yangay sik taw taglabi emu.
         9 Ay at tagfat sanya ayu fag duwa nangakbang sa ayu ay nalong emu te, Dayui o. Tuy
         tuwa fag taw taguna. Ay nu katanya, kapla way o glo sa tiba daga fag faglunggungan.
         10 Ay roro nu e nagewan emu, adasugi wan ay nu malunggung o, sai way tiba daga fag faglunggungan.
         Laman at nagewan emu nu nangakbang sa emu ay nalong sa emu te, Sama. Stei tuwa sas
         fagunan fag faglunggungan. Ay nu katanya, fagayu am ufud at malunggung tagfasfuan
         emu sas fagfangonan, lumag te, e gseg emu.
         11 Anway sik taw nu gfandaragang way at longan ay anggan at fagbulun, bandi ban e nafababa
         wa anya. Ay roro sik taw nu nafababaun tuwa at longan ay anggan at fagbulun, bandi
         ban e nafaabat tuwa kanya fag taw.
         12 Ay Isus nalong yangay sa tagewan Anya te, Nu nafamasadan o dewa sik yafun sirut,
         ay dewa sik yafun daul, lag nangewan am ngay fagues. Ay am ngay fadugsay. Ay am ngay
         kalongan. Ay ate am ngay iba. Anway bandi kanya nangewan yangay emu, ay nanfafoli
         yangay ban sa emu ebia taw am nafagbulun. Ay nu katanya, kata nu nanfabali ban emu.
         13 Ay roro am fakamasadanun fag yafun daul, sai way at ngay yud e kwa. Ay sa at ngay
         yud e take. Ay sa at ngay yud malo. Ay anggan sa at ngay yud glag.
         14 Ay nu katanya guseganan tuwo. Anway kanya fag ngay taw dua ban mafafoli sa emu ebia
         taw am nafagbulun sa anya. Ay bandi ban e nafafoli yay sa emu, kaduge at matuyan fag
         ngay taw gdog yay gleleg.
         15 Ay at sadi at malunggung sas fagfangonan nu nadungug Isus At longan, nalong sas Isus
         te, Guseganan tuwa ka fag taw nu nanfangon ban sas Funbalugu-At-Fagmagurangan-Taw.
         16 Ay Isus nafafaskudanan sa anya te, Ebi e sik taw nafamasadan sik yafun daul ay nagewan
         ngayuk taw.
         17 Ay nu ntama wan, kanya nasugu at fanuguan sa ebia taw at nagewan fag ngay taw, laman
         nafoyung anya te, Adasugi wan. Nafamasadan wan fagayu.
         18 Ay ka fag ngay taw kata way at sadi at longan te, dua madasug sa ka fag yafun daul.
         Ay at taguna nalong sa at nalag fag fanuguan te, Bagu akway nasali sik daga. Ay at
         masine nu nalo akyadi laman nanlag aw. Get aw emu te, Foyungi sa am fun laman di kadotama
         sa angku.
         19 Ay at sadi nalong te, Bagu akway nabul limak daduwa baka. Ay nalo aw katsi laman
         nanfaskud aw. Foyungi sa am fun laman di kadotama sa angku.
         20 Ay at sadi nalong te, Bagu way ami kadaduwa ay du ami madasug.
         21 Ay ka fag fanuguan noli wan ay nafoyung fagayu sa at fun. Ay ka fag tagbilug bale
         indotama dawdaw nu nadungug at fanuguan at longan, ay nalong yangay sat fanuguan te,
         Loi yangay mafali sasa ngay dalan daul ay sasa ngay dalan sirut sa fagdaul fulan.
         Ay tabani at ngay taw at yud e kwa. Ay at ngay yud e take. Ay at ngay yud glag. Ay
         anggan at ngay yud malo.
         22 Ay at fanuguan nalo wan, ay nu noli yangay, nafoyung sa at fun te, Ku fun. Nafaning
         akwan fagayu am longan. Ay dia nkapnu am bale.
         23 Ay ka fag fun nalong sat fanuguan te, Loi yangay sas buknga fulan fag dalan. Ay sas
         gamasun fag dalan. Ay tabani ste sanya ginan am nalag fag ngay taw. Laman umkapnu
         tuwa ku bale.
         24 Anway iglong aw sa emu te, Aro tv ku nagewan fag ngay taw, nus di sadi, du e nanangon
         an oma sik samsaman sirut ku yafun daul.
         25 Sik ngay taw ayuwayu nangalo sas Isus gina glo. Ay Isus inbiling ay nalong anya te,
         26 Ka fag taw, dewa indasug sa Angku, bunwa ban Ku tagadal nu dway dawdaw kesug Angku
         taglabi nu kesug way sat tama. Ay sat tina. Ay sat mangena. Ay sat ngay sisian. Ay
         sat ngay fadugsay. Ay anggan sat leleg mandi.
         27 Ay nus nga sinu nu dway mandi gfasan at salibagan kayu ay nangalo Angku, kanya bunwa
         ban Ku tagadal.
         28 Anway nus nga sinu am, nu kaumsig am nangawat sik bale ngabat dawdaw, nangamatangan
         yay am taguna te, Go ban insak tuwa ku fansali ay fatabu aktuwa ban.
         29 Anway nu nafasigad wo naturuk. Ay dway o nafatabu. Fagayu taglag gfalingun emu te,
         30 Kanya fag taw, dewa nafasigad, dua mangaro mafafatabu at bale.
         31 Ay nu e sik fun daul e gadasugun sa anya tibak fun daul laman nanfabarangian sa anya.
         At taguna fag fun daul nafaful at ngay magurang laman gatulan te, Tain ban nu mabo
         tam ka fag fun daul at ngay tagbarangian. Anway tam tagbarangian 10,000k taw way.
         Ay ka fag fun daul at tagbarangian 20,000k taw wa daw.
         32 Ay at taguna fag fun nu gamatangan yay te, Yaya, malabawan wa ban tam. Rodi kanya
         nasugu sik ngay fanuguan sa tibak fun daul, kaduge at tibak fun daul at ngay tagbarabangian
         ngayayu. Laman matvngvd nu nanget te, Tain ban em fagbulun laman manabayan tuwa ban
         ami.
         33 Amatangani tuwa ay fansali ban. Anway nus nga sinu sa ayu nu dway am naubun nus nge
         wain, kanya bunwa ban Ku tagadal.
         34 Masine sik asing. Ay roro sik asing nu dway e matamis, tain ro nu gdog yangay tam
         gfatamis.
         35 Yaya. Ka fag asing du e masuad. Dewa sas tanum ay dewa sas gamasun. E mukas wan.
         Nu e talinga tuwam, dungugani.

1 Sik menit at ngay tagbul famanyun sat fun ay anggan at ngay tagasalanan nangakbang
         sas Isus, laman nandungugan.
         2 Ay Taw-Naseg at ngay Taw-Tagfalayun ay anggan at ngay tagfasaful gibugan te, Ka fag
         taw nafaful sa Anya at ngay tagasalanan ay gfasfuan anya igfangon.
         3 Ay anway katanya, Isus nafafaskudanan te,
         4 E sik taw sa ayu, nu e 100 balan. Ay nu naliam wa at sadi. Go naubun yay o at 99k
         balan sanya sas talun at yud e taw. Ay nalo yay o laman nansarap yay o at sadi at
         naliam, yap ngay o nalag. Go kin.
         5 Ay nu nalag wo, nafasanan wo. Ay guseganan wo dawdaw.
         6 Ay nu ndasug wo sa am bale, nanfaful yay o am ngay iba ay anggan am ngay fagues.
         Ay nalong o anya te, Useganani fasfuani angku. Anway nalag akwan ku balan aro at naliam.
         7 Ay Isus nafamut te, Iglong Aw sa ayu te, Katanya yangay sas Banwa. Fagayu sas Banwa
         glabi yay nu guseganan sa at sadik tagasalanan nu naubun tuwa at asalanan. Ay sangap
         daw at 99k taw tagamatangan te, du ami e fagubunun em asalanan.
         8 Sik mangena at ke 10k salafi. Ay naliam at sadi. Ay kanya nasulsul at salung. Ay
         nafalanu at bale. Ay igsarap dawdaw yap ngay nalag.
         9 Ay nu nalag wan, kanya nafaful at ngay iba ay anggan at ngay fagues te, Useganani
         fasfuani angku. Anway nalag akwan ku salafi aro at naliam.
         10 Ay Isus nafamut te, Iglong aw sa ayu te, Katanya yangay sas Banwa. Guseganan dawdaw
         Funbalugu At ngay tagbuknga dewa sadik tagasalanan nu naubun tuwa at asalanan.
         11 Ay Isus nafafaskudanan yangay te, Ebi e sik mangama at baguama duwa.
         12 Ay at fuyu nalong sat tama te, Ku mama, katsi foni wa sa angku angku fag afud am
         fagagbilugun am fagafonun sa angku. Ay ka fag mangama nafaafudan wa fagayu at fagafonun
         sat baguama fag duwa.
         13 Ay bandi tv at fuyu nanfesali wa fagayu. Ay igsuad wa at ngay salafi. Ay nalo wa
         sas tibak talun ngayayu. Ay nu ndasug wa sanya, bandi kanya nafamin wan fagayu at
         salafi sat ngay fagalabianun.
         14 Ay nu namin wa fagayu at salafi, bandi inke sik fanlunus daul sanya fag talun. Ay
         ka fag baguama e ngay fagayudanun dawdaw.
         15 Katanya wayay, ka fag baguama inful sa sik taw sanya fag talun. Ay ka fag taw nasugu
         anya sa at ke bukbuk, laman nanfatongan at ngay bukbuk.
         16 Ay ka fag baguama kaumsig wa kon fatongan sas bukbuk dewa batang yud sik taw kon.
         Anway du e taw igfon anya at fakonun, nus di sirut.
         17 Ay bandi ka fag baguama gdog yay gamatangan te, Sa ku mama at ngay fanuguan ngayu
         tuwa at fakonun, ay e sawad yay. Ay aw gakateun akwa ste sas kalunus.
         18 Gdog ak yap siring umfoli sa ku mama. Ay nanlong ban aw sa anya te, Ku mama, e asalanan
         aw sas Banwa baliwa, ay anggan sa emu.
         19 Ay aw, ku e fagmasineun sak yangay o nafangayan te, ku baguama. Amatangani sa angku
         te, aw at sadi akway am fanuguan.
         20 Ay rodi ka fag baguama gdog yangay noli sat tama. Ay dewa ngayayu sas bale, at tama
         nabantay wa anya ay kafanyu dawdaw. Ay matarung nu kaakbang sa at baguama. Ay naugwan
         ay naayuk at fingi.
         21 Ay at baguama nalong sa at tama te, Ku mama. E asalanan aw sas Banwa baliwa, ay anggan
         sa emu. Ay aw, ku e fagmasineun sak yangay o nafangayan angku te, am baguama.
         22 Ay roro at tama nasugu at fanuguan te, Talayuni. Fastei ku lanbung at tiba tungud
         at masine. Ay felanbungi ku baguama. Ay fasuluni sik fanumyu sat sumyu. Ay sik fanguskus
         darafa sat darafa.
         23 Ay buli em baka riangan, em nafataba, ay filasi. Laman kon watam ay guseganan watam.
         24 Anway tuy ku baguama, ebi kata sik kinkate, ay katsi kata nu gdog yay gleleg. Ay
         ebi kanya naliam wan, ay katsi nalag kyay. Ay at ngay taw igfasigad guseganan.
         25 Ay ginanya, at baguama, at turungana, sa yays gamasun. Ay nu guli wan ay nu kaakbang
         wa sat bale, kanya nadungug nu gfauni at ngay famaawangan. Anway at ngay taw sanya
         guseganan dawdaw.
         26 Ay at turungana nafaakbang sa anya sik fanuguan ay nanginto te, Nataw at masuad at
         fagefamaawanganun.
         27 Ay ka fag fanuguan nafoyung te, Anway am arian bagu kadasug. Ay am mama nafate at
         baka riangan at nafataba. Anway am arian infoli yay, ay gleleg yay, ay di e dailan.
         28 Ay at turungana kadotama dawdaw ay kauri gsakbo sa sad bale. Ay at tama nalaklo laman
         nanfalukmianan at turungana ay nanfasakbo.
         29 Ay roro at turungana nalong sat tama te, Amatangani. Ngayu wak banwa nu gfaning aw
         emu. Ay da kdi batang kamabo emu. Ay dewa katanya, du o batang nafon angku nus di
         sadik riangan kambing, laman guseganan aw gfasfuan ku ngay fagsud.
         30 Ay kanya, am fuyu, ebi at nafamin am ngay fagagbilugun sat ngay fakamayunan fag mangena.
         Ay kanya nu ndasug wa iste, nafate tuwo tam baka riangan tam nafataba.
         31 Ay at tama nalong anya te, Fagama. Faggugat o si tuwa angku. Ay fagayu ku fagagbilugun,
         anggan wa emu.
         32 At masine museganan way tam, ay kaumsig watam. Anway kanya am arian ebi kata wa sik
         kinkate. Ay katsi gleleg yay. Ay ebi kanya kata wa sik maliaman. Ay katsi ste tuwa.

1 Ay Isus nafafaskudanan sa At ngay tagadal te, Ebi e sik mabalan fag taw. Ay e tagtanud
         sa at fagmabalanun. Ay e nafoyung sa ka fag mabalan fag taw te, Am tagtanud nafangulanan
         am fagmabalanun.
         2 Ay ka fag mabalan fag taw nafaakbang sa anya at tagtanud. Ay ginto anya te, Go taw
         at masuad, ku nadungug sa emu baliwa. Fastei sa angku am rirukan ku fagmabalanun.
         Anway dua ban masine, nu o yangay ban ku tagtanud.
         3 Ka fag tagtanud gamatangan te, Ku fun gaayiyanun wa angku. Laman bunwa ban aw at
         tagtanud. Tain ro ku fagbulun. Anway da kwa makatvngvd anya nu gamas aw. Ay kapla
         akway ngap nanget faggugat.
         4 Ay kin. Namatangan aw te, kata tuyi ku fagbulun ro. Laman ku fun nu naayiyan wa angku,
         tibak taw gfasakbo tuwa angku sa at bale.
         5 Ay ka fag tagtanud gfasadsadian nafaakbang sa anya at ke bedan fag ngay taw sa ka
         fag fun. Ay ginto sat taguna te, Seyu am bedan sa ku fun.
         6 Ay at ke bedan nabalus te, 100 balde langis. Ay at tagtanud nafon anya at fagrirukan
         ay nalong anya te, Na. Tuy am fagrirukan am fanfatuyan. Rarusi mafali, ay fasiruti
         wan. Ay rirukan anyak man 50.
         7 Ay at tagtanud ginto yangay sat sadi te, Seyu am bedan sa ku fun. Ay kanya nabalus
         te, 100 alungkung daul fayay. Ay at tagtanud nalong anya te, Na am fagrirukan am fanfatuyan.
         Rarusi wan. Ay am rirukan anyak man 80.
         8 Ay at yud matuyan fag tagtanud at fun nalong te, Mamatanganan tuwa ku tagtanud at
         fagbulun. At masuad te, ste swa daga fag ngay taw at fagbulun sat tusama glabi yay
         ngap sa tagfaning sat mayamag fag taw nu mamatanganan at fagbulun, dewa sas fagfanlukun.
         9 Ay Isus nalong yangay te, Iglong Aw sa ayu te, At masine ay fagmabalanun ay fanfaguesan
         yakman sa tibak taw. Ay dewa namin ay fagmabalanun, e nafasakbo tuwa ban ayu sa at
         fagbanwanan at yud e fakatabuan faggugat.
         10 Sik taw nu mafanud tuwa sat fagbulun sirut, mafanud yangay anggan sat fagbulun daul.
         Ay sik taw nu dway mafanud sat fagbulun sirut, dua mandi mafanud anggan sat fagbulun
         daul.
         11 Ay nu dway am sik mafanud sas fagmabalanun ste swa daga, dua mandi e nafili ayu sa
         at urungan fag fagmabalanun.
         12 Ay nu dway am sik mafanud sas tibak taw at fagmabalanun, dua mandi e nafon ayu sik
         fagmabalanun te, ayu wan.
         13 Go sik fanuguan mafafaning tuwa sas duwak fun. Go yaya. Madyay nu kesug wa sat sadi,
         sat sadi yaya. Ay nu gfaning wa sat sadi, sat sadi dua mafafaning. Ay katanya wa ngaro
         fiya. Du am mafafasfuan mafafaning fag duwa, sas Funbalugu ay sas fagmabalanun.
         14 Ay at Taw-Tagfalayun gfalingun Isus nu nadungug At longan fagayu. Anway kanya at
         fakesugun sa ways salafi.
         15 Ay Isus nalong anya te, Dewa am nafoyung sa tibak taw te, Matuyan em fagbulun, Funbalugu
         nasaful wan ay amatanganan. At ngay taw ste swa daga at tiba tungud fag fakesugun,
         kanya sik mafurat way fiya fiya sas Funbalugu.
         16 Ku-Unga At-Longan ay anggan Funbalugu At ngay taglong ebi at longan e fagmadaragangun
         anggan sas Uan Tagfasurung indasug. Madyay e nafoyung tuwa at Masine-Fag-Barita sas
         Funbalugu-Nu-Gmagurang-Taw baliwa, anggan katsi. Ay fagayu taw gfaseganamaun tuwa
         nu gfagbulun, laman umful tuwa ban sas Funbalugu-At-Fagmagurangan-Taw.
         17 Tam banwa ay tam daga dewa ban mamin. Tam Funbalugu At-Longan, nus di sadik siksik,
         dua maliam faggugat.
         18 Nus nga sinu at naubun at mangena ay nangadaduwa yay sa tiba, kanya kamayun way.
         Ay nus nga sinu at kumdaduwa sa sik nagoyan kaduge at dan fag mangama gleleg, anggan
         kanya kamayun yangay.
         19 Ebi e sik mabalan fag taw. At lanbung masine ay maloban. Ay anggan at amak masine
         ay malagsi. Ay kayu menit kayu menit ngayu tuwa at fakonun ay masine ya.
         20 Ay sat day sakbawan alad sik yud e kwa fag taw matagilid way. Ay gabangbang dawdaw
         fagdaul at bilug. Ay at ngayan te, Funbalugu-Ku-Tagtarabang.
         21 Funbalugu-Ku-Tagtarabang kaumsig wa kon dewa at kintong fag dakdak siginan ka fag
         mabalan fag taw at fagfangonan. Ay at ngay idu sanya igdila wan Funbalugu-Ku-Tagtarabang
         at bangbang.
         22 Ay bandi ka fag taw at yud e kwa nkate wan. Ay Funbalugu At ngay tagbukngan nataban
         wa anya sas Abrayam at akbang. Ay bandi anggan ka fag mabalan fag taw inkate yangay
         ay e nasandig.
         23 Ay ka fag mabalan fag taw indasug wa sa at kinbul at talun. Ay e faurianan dawdaw
         sanya. Ay kanya nabantay Abrayam nu ngayayu dawdaw. Ay anggan Funbalugu-Ku-Tagtarabang
         sas Abrayam at akbang.
         24 Ay ka fag mabalan fag taw nauro te, Ku magurang, Abrayam. Afanyui angku. Ay sugui
         Funbalugu-Ku-Tagtarabang. Laman kanya gfasurung at fungfung sumyu sa sik safa ay fabasai
         ay fatisi sa ku famaleleg. Anway e faurianan dawdaw sa angku ste sasad afuy.
         25 Ay Abrayam nalong sa ka fag mabalan fag taw te, Sama. Amatangani te, gina o gleleg,
         nabul wo at ngay masine. Ay roro Funbalugu-Ku-Tagtarabang nabul at ngay mataka. Ay
         katsi kanya sa tuwas fagmabayanun ste. Ay katsi o e faurianan way o sanya.
         26 Ay tuy yangay sa tam buknga, ami ay o, sik abat daw. Laman dewa sik taw kaumsig glo,
         dua madasug ste ginan sanya, ay laman anggan du e mdasug stiye sa emi sanya ginan.
         27 Ay ka fag mabalan fag taw nalong te, Ku magurang. Nu katanya, matvngvd nu get aw
         sa emu te, Sugui yap Funbalugu-Ku-Tagtarabang sa ku mama bale.
         28 Anway lima ya ku fadugsay fag mangama sanya. Ay laman Funbalugu-Ku-Tagtarabang gina
         suma anya, nanfatagak yay anya. Laman ku ngay fadugsay di mdasug stiye at ke faurianan
         fag talun.
         29 Ay Abrayam nalong yangay anya te, Am ngay fadugsay nasaful wan Ku-Unga At-Longan
         ay anggan Funbalugu At ngay taglong ebi at rirukan. Masine wan nu nafaning tuwa ban
         sanya.
         30 Ay ka fag mabalan fag taw nalong yangay sas Abrayam te, Yaya, dway kaumsig gfaning.
         Ay nu ndain sik taw ebi at kinkate nu mdasug di sanya, ku ngay fadugsay naubun yay
         at asalanan.
         31 Ay Abrayam nalong anya te, Kanya nu dway gfaning sa Ku-Unga At-Longan, ay sas Funbalugu
         sigon At ngay taglong at rirukan, kanya dua ban gafanud dewa daw sik taw gdog yay
         gleleg.

1 Ay Isus nalong sa At ngay tagadal te, Umdasug wa ban fiya at ngay tagfe asalanan.
         Ay e nanfauri yangay ban dawdaw sanya fag taw tagfe asalanan.
         2 At masine nu e siuk sa sik faglisgisan batu daul sa ka fag tagfe asalanan at liug.
         Ay e mukas anya sasad lino daul. Laman dua gfe asalanan sa takata tuy fag sisian sirut.
         3 Ay katanya wayay, amatangani tuwa ay fagbulun. Ay am fadugsay nu e asalanan sa emu,
         salagi anya. Ay kanya nu naubun ka fag asalanan, faliamani anya.
         4 Ay dewa fitu ginan sik menit kanya nu e asalanan sa emu. Ay nus nga fitu ginan nu
         gfoyung sa emu te, Naubun kwan ka fag asalanan. O faliamani tuwa anya.
         5 Ay Isus At-Suguan nalong sa tam Fun Isus te, Fatvngvdi em fakafandiugun.
         6 Ay tam Fun Isus nalong te, Ay fakafandiugun dewa kadaul sik rigrig lunga, nu lumong
         wam sa ka fag kayu te, Aguladi wan, ay atungkudi wa sasad lino daul. Ay kanya maning
         wa fiya ay longan.
         7 Ay am at sadi nu e fanuguan am. Ay am fanuguan at fagbulun nu ntabu wan. Dewa naali
         daga ay ate dewa natanud am balan. Ay kanya nu ndasug sam bale siginans gamasun. Go
         nalong tuwo sa anya te, Katsi, malunggungi ay oni yap. Ay go yaya.
         8 Am longan anway te, Seudi yap ku yafun. Ay fasinei am lanbung. Ay ubai am sineud
         sas fagfangonan. Laman nangon aw ay ginum aw. Ay aw nu ntabu kwan, o yangay fiya.
         9 Go igfauseganan tuwo am fanuguan fagayu fagayu at fagbulun nu nafaning fagayu am
         longan. Ay go yaya.
         10 Katanyai ay fagbulun. Nu nafaning wam fagayu At longan sa ayu, longi te, Ami at yud
         way ami katvngvd tibak fanuguan. Nu gfagbulun ami katvngvd way em Fun At fasadan.
         11 Ay gina Isus glo sas Erusalem, Kanya nadalan sas buknga talun Fagbantayan ay talun
         Balulangan.
         12 Ay gina indasug sa sik fulan sirut, sanya e 10k ama tagabangbang nafablang Anya.
         Ay ka fag ngay tagabangbang ngayayu tuwa sirut nu malindug.
         13 Ay gbiya nu ge longan te, Isus, Em Magurang. Afanyui emi.
         14 Ay Isus nu nalag anya nalong te, Loi wan ay falagi way ay bilug sas taganyun. Ay
         kaduge ka fag ngay ama iglo, infiya wan.
         15 Ay at sadi nu nalag anya te, nfiya kwan, infoli yay sas Isus. Ay matvngvd nu gseg
         sas Funbalugu.
         16 Ay anggan inlub sas Isus akbang ay igseg Anya. Ay kanya fag ama siginans talun Fagbantayan.
         17 Ay Isus ginto sa anya te, Go 10 am at kinfiya. Go kin. Ay dada way at siyam.
         18 Ay go tiba dua nfoli ay dua nanseg sas Funbalugu. Ay go o way sesadi tagseg sas Funbalugu,
         tagsiginan ngaps tibak talun.
         19 Ay Isus nalong yangay sanya fag sadi te, Malindugi. Ay loi wan. Am fakafandiugun
         at nafafiya emu.
         20 Ay at ngay Taw-Tagfalayun ginto sas Isus te, Go seduge Funbalugu-Nu-Gmagurang-Taw
         nu kadasug. Ay Isus nabalus anya te, Yaya, du e faglagan te, gadasugun wan.
         21 Ay ginanya dua ban e lumong te, Iste wan, ay ate, sanya wan. Yaya, anway Funbalugu-At-Fagmaurangan-Taw
         si wa ayu katsi.
         22 Ay Isus nalong sa At ngay tagadal te, Sa ban tibak menit, kaumsig yangay ban am lumag
         Ku ngay menit, Taw-At-Baguama At ngay menit. Ay di am nalag.
         23 Ay bandi dewa e lumong ban sa ayu te, Sanya wan. Ay ate, Iste wan. Lag sanya. Lag
         gfaning ka fag ngay taglong.
         24 Anway Aw, Taw-At-Baguama, Ku ngay menit ban nu kadasug. Kata way ban sik fangkilat
         nu kasure sas kiwang, nayamag sa sik fungung.
         25 Ay bagu ban umsure ka fag ngay menit, e ngay faurianan yay ban sa Angku. Ay anggan
         katsi fag ngay taw kalimata way ban Angku.
         26 Anway nu kadasug ban Aw, Taw-At-Baguama, at ngay taw ban katsi kata yangay ban ebi
         fag ngay taw gina sas Tagfatuluan fag buknga.
         27 Ginanya ka fag ngay taw mabayan way. Ay kon way. Ay ginum way. Ay gfadaduwa way.
         Ay gfantaw sa at unga. Anggan yap ngay te, taba wa Tagfataluan nasakbo sat basad balutu.
         Ay indasug wa ka fag lino daul ay taba wa nafafuy ka fag ngay taw.
         28 Katanya yangay gina sis Lut fag buknga. Ginanya at ngay taw mabayan way. Ay kon way.
         Ay ginum way. Ay nanansali ay fesali way. Ay gtanum way. Ay gbale way.
         29 Anggan yap ngay te, taba wa Lut nalfas siginans fulan Sik-Afugan. Ay kata nu e moyan
         afuy ay kaysukri siginans banwa. Ay inbatas wan fagayu taw sas fulan Sik-Afugan.
         30 Katanya yangay ban fiya fiya ka fag menit nu kasure Aw, Taw-At-Baguama.
         31 Nu ndasug ban ka fag menit, sik taw nut si was tungud bale, ay at nanuranan tagsas
         bale. Lag nansakbo sa at basad bale laman nanbul at ngay nanuranan sanya ginan. Ay
         katanya yangay sik taw nut si wa at gamason, lag guli.
         32 Ay amatangani Lut at mangena.
         33 Nus nga sinu fag taw takesug at leleg katsi, maliam wa ban at leleg. Ay nus nga sinu
         at yud kesug at leleg katsi, kanya long ban e leleg tuwa faggugat.
         34 Igfoyung Aw sa ayu te, Ginanya ban fag yabi e duwak taw gtaladan gtiug. Ay e nataban
         wan at sadi. Ay naubun yangay sanya at sadi.
         35 Ay e duwak mangena sas fagligisan anway igligis. Ay e nataban wan at sadi. Ay naubun
         yangay sanya at sadi.
         37 Ay Isus At ngay tagadal ginto Anya te, Em Magurang. Dada ban takatanya. Ay Isus nafafaskudanan
         sa anya te, Nus nga nday at bilug nu mabulan, sanya yangay at ngay uwak nu kaful.

1 Ay Isus nafafaskudanan yangay sa At ngay tagadal, laman kanya igdarangin faggugat.
         Ay di gatakan sat amatanganan.
         2 At fafaskudanan kata tuy te, Ebi sa sik fulan e sik tagsarap taw at asalanan. Ay
         kanya dua gseg sas Funbalugu ay dua kafanyu sas taw.
         3 Ay sanya fag fulan e sik burangday yangay, ay kanya indasug faggugat sa ka fag tagsarap
         te, Tarabangi angku, anway e sik taw igsalag angku.
         4 Ebia taw ka fag tagsarap kalimata way gtarabang sa ka fag burangday. Ay bandi ngap
         gamatangan te, Dewa aw yud gseg sas Funbalugu. Ay dewa aw yud kafanyu sas taw.
         5 Katsi tumarabang akyay siring ka fag burangday. Anway kanya gfalimatan way angku
         faggugat. Ay laman ban di kamasalag angku. Anway glayun wan faggugat nu indasug ste
         sa angku.
         6 Ay tam Fun Isus nalong yangay te, Amatangani sat yud matuyan fag tagsarap taw at
         asalanan at longan.
         7 Ay go tam Funbalugu tumarabang tuwa At filian fag ngay taw, gina gdarangin dawdaw
         sa Anya fagngabak menit ay fagngabak yabi. Ay go kin. Ay go tam Funbalugu gfaluguan
         way nu gtarabang. Ay go igdi.
         8 Igfoyung Aw sa ayu te, Funbalugu mafali nu gtarabang. Ay dewa katanya, Aw, Taw-At-Baguama,
         nu gdog Kyay stiye swa daga, go e nalag Akyangay ban at ngay taw takafandiug sa Angku.
         9 Ay Isus nafafaskudanan sasa ngay taw. Anway tiba gamatangan te, Ami way at masine
         fag taw. Ay kanya kalimata way tibak taw.
         10 Kata tuy At fafaskudanan te, Ebi sik duwak taw nasakbo sas Tagbvt-Fag-Bale-Funbalugu
         laman nandarangin. At sadi sik Taw-Tagfalayun. Ay at sadi sik tagbul famanyun sat
         fun.
         11 Ay ka fag Taw-Tagfalayun naguna inlindug, ay igdarangin sa anya mandi te, Em Funbalugu.
         Guseganan aw sa Emu, anway aw da kdi kata tibak taw. Tenday, kata sik takamul, ay
         kata sik tagfanluk, ay kata sik takamayun, ay anggan kata ka fag tagbul famanyun sat
         fun.
         12 Ay aw, kayu buknga fafituk menit duwa ginan nu e fagyudun aw gfangon fag menit. Ay
         aw, nafon ak tuwa at fasafuluan kafud fagayu ku nabul.
         13 Ay roro at tagbul famanyun sat fun malindug ngayayu tuwa nu siginans fagngayuan taw.
         Ay dua natangda anway kapla way. Ay kanya garungan way dawdaw te, Funbalugu, afanyui
         angku. Anway aw sik tagasalanan aw.
         14 Ay Isus nafamut yay At longan te, Igfoyung Aw sa ayu te, Ka fag tagbul famanyun sat
         fun noli wa sat bale. Ay Funbalugu natap anya kata sik taw at yud e asalanan. Ay dua
         natap ka fag Taw-Tagfalayun takatanya. Anway nus nga sinu fag taw nu gfandaragang
         way at longan ay anggan at fagbulun, bandi ban e nafababa anya. Ay roro sik taw nu
         nafababaun tuwa at longan ay anggan at fagbulun, bandi ban e nafaabat tuwa kanya fag
         taw.
         15 Ay tibak taw nataban sik ngay sisian sirut sas Isus. Laman Isus nafatayuk At daluap
         sa anya. Ay Isus At ngay tagadal nu nalag at fagbulun, nasalag at tagtaban ka fag
         sisian.
         16 Ay Isus nafaakbang ka fag ngay sisian sa Anya ay nalong te, Fabayani wan ka fag ngay
         sisian. Ay lag gsalag anya nu kakbang sa Angku. Anway Funbalugu-At-Fagmagurangan-Taw
         kata wa ka fag ngay sisian.
         17 Matuyan iglong Kua ayu te, Nus nga sinu fag taw at yud kaumsig sas Funbalugu-Nu-Gmagurang-Taw
         kata sik sisian sirut nu kaumsig, ka fag taw dua ban umful sanya.
         18 Ay sik fun ginto sas Isus te, Masine fag Takamoyung. Tain manga ban ku fagbulun at
         masine, laman e leleg aktuwa ban at yud katabu.
         19 Ay Isus nabalus anya te, Taw aro am fagnalongun Angku te, Masine. Du e taw masine.
         Funbalugu way fagsadi At Masine.
         20 Nasaful wo Ku-Unga At-Longan te, Lag kamayun. Ay lag gfate taw. Ay lag kamul. Ay
         lag kamuagan nu gfoyung o sa am iba tibak taw at fagbulun. Ay esugi am mama ay am
         mina.
         21 Ay ka fag fun nalong sas Isus te, Nafaning kua ngaro gugat kayu niya Am longan fagayu
         siginan ngay aw bagu kadaul.
         22 Ay Isus nu nadungug katanya, nalong sanya fag fun te, E yud yay o nafaning sadi.
         Fesalii am nanuranan fagayu. Ay faafudani am nafabul sasa ngay taw at yud e kwa. Ay
         e fagmabalanun yay ban o sas Banwa. Ay katsi, gewan. Aloi Angku.
         23 Ay ka fag taw nu nadungug Isus At longan, inbalu dawdaw. Anway mabalan dawdaw ay
         kesug way.
         24 Ay Isus gina nalinggat anya nalong te, Mataka ban dawdaw sik mabalan fag taw nu kaful
         sas Funbalugu-At-Fagmagurangan-Taw.
         25 Mataka sik idu mabugsul guyuy nu gsulun sa sik fansulbung at sulung. Ay amataka yap
         sik mabalan fag taw nu kaful sas Funbalugu-At-Fagmagurangan-Taw.
         26 Ay sanya fag ngay tagdungug Isus At longan ginto te, Ay nu katvngvd wa anya Am longan,
         sinu ban at kumbalabag.
         27 Ay Isus nabalus te, Sik taw dewa yud mafabul, roro Funbalugu mafabul yadi.
         28 Ay Takata-Sik-Batu nalong sas Isus te, Ami naubun wami em ngay bale ay nangalo wami
         Emu.
         29 Ay Isus nalong sanya fag ngay taw te, Matuyan iglong Aw ayu te, Nus nga sinu fag
         taw at naubun at bale. Ay at mangena. Ay at ngay fadugsay. Ay at mangaguyang. Ay anggan
         at ngay sisian, laman Funbalugu-At-Fagmagurangan-Taw e fanambagun ban.
         30 Takatanya fag taw fafabul ban katsi ngayu ginan nus nga se taw at naubun ebi. Ay
         bandi e leleg tuwa ban at yud katabu.
         31 Ay Isus nataban At Labi-Duwa sat dayu ay nalong anya te, Katsi sa watams Erusalem.
         Ay sanya ban nu mgurungan fagayu Funbalugu At ngay taglong At-Rirukan sa Angku, Taw-At-Baguama
         baliwa.
         32 Ay sanya e tumaban ban Angku sa at ngay Yud-Naseg-Fag-Taw. Ay kanya wa ban fag ngay
         taw at malingun Angku. Ay at faplaan Angku. Ay at tumufe sa Angku.
         33 Ay at malang Angku. Ay at fate Angku. Ay dewa katanya, sis fatuluk menit gdog Kyay
         gleleg.
         34 Ay At ngay tagadal dua nasaful Isus At longan at masuad, nus di sirut. Anway dua
         nyamag sa anya at masuad. Ay fakatanyaun, dua gamatangan At longan.
         35 Ay Isus gadasugun sas fulan Bangluan. Ay sanya sik ama at yud glag malunggung sis
         day dalan, ay get.
         36 Ay at yud glag nadungug sik ngay taw nu gdalan sanya. Ay nanginto sa tiba te, Taw
         manga sanya.
         37 Ay tiba nafoyung anya te, Isus, sik Taw-Nasaret, galangfeun.
         38 Ay at yud glag nauro te, Isus, fun Fakafanyuun-At-Kadagdagan. Afanyui yap angku.
         39 Ay ka fag ngay taw at naguna sas Isus, ay matvngvd nu gsalag sat yud glag te, laman
         dua gfangaringang. Ay fangkabat glabi yay aro taw nu guro te, Fun Fakafanyuun-At-Kadagdagan.
         Afanyui yap angku.
         40 Ay rodi Isus intuas nu glo ay nalong sa tiba te, Fakbangi sa Angku at yud glag. Ay
         at yud glag nu nkaakbang wan, Isus nainto sa anya te,
         41 Tain am fakaumsigun Ku fagbulun ro sa emu. Ay at yud glag nabalus te, Ku Fun, kaumsig
         aw nangus glag.
         42 Ay Isus nalong anya te, Kin. Alinggati wan. Am fakafandiugun wan tagfafiya emu.
         43 Ay rodi kanya glag wa fiya. Ay nangalo wa fiya sas Isus. Ay anggan naseg daw sas
         Funbalugu. Ay fagayu at taw sanya nu nalag katanya, igseg dawdaw sas Funbalugu.

1 Ay Isus ndasug sas fulan Bangluan ay gananlangfeun yama.
         2 Sanya fag fulan e sik taw at ngayan, E-Namatang. Kanya at sadi at tiba tungud at
         tagbul famanyun sat fun. Ay kanya mabalan dawdaw.
         3 Ay E-Namatang gananlagun sas Isus, laman nangasaful Anya. Ay yaya, dua nalag. Teway
         sik ngay taw ayuwayu at nangakbang sas Isus, igfarum wayay Anya. Ay manga te, E-Namatang
         sik taw wayay mababa.
         4 Ay rodi E-Namatang matarung nanangguna Isus. Ay naulul sa sik kayu dual, laman ro
         lumag Isus. Anway Isus dumalan ro sanya.
         5 Ay Isus nu ndasug sanya, natangda ay nalong te, E-Namatang. Mafalii nu kadaga o.
         Anway katsi ro sumakbo Aw sa am bale.
         6 Ay E-Namatang mafali nu kadaga. Ay kanya guseganan gfasakbo Isus.
         7 Ay at tibak taw nu nalag, kalimata gibugan sat dayu te, Isus ganansakboun sa sik
         tagasalanan at bale.
         8 Ay E-Namatang inlindug ay nalong sa tam Fun Isus te, Ku Fun. Dungugani sa ku longan.
         Nanfon ban aw at faduwan kafud ku nanuranan sasa ngay taw at yud e kwa. Ay ku nafamul
         siginans ku nafanlukan, nanfafoli akyay ban ay gfamut akyay ban tulu ya.
         9 Ay Isus nalong anya te, Katsi, at fagbalabagun indasug wa iste fag bale. Anway kanya
         Abrayam yangay at kadagdagan.
         10 Anway Aw, Taw-At-Baguama, Ku fagindasugun laman nansarap ay nanbalabag Aw at naliam
         fag ngay taw.
         11 Kaduge at ngay taw igdungugan aro Isus At longan, Isus nafafaskudanan yangay. Anway
         katsi Isus maakbang wa sas Erusalem. Ay anggan at ngay taw gamatangan te, Dua glugo
         Funbalugu-Nu-Gmagurang-Taw.
         12 Nu katanya, Isus nalong te, Ebi e sik fun sirut. Ay kanya galoun ro sa tibak talun
         ngayayu. Laman at fun daul sanya mon ban sa anya sik fagmagurangun. Ay nu nabul wa
         ban, guli yangay ban.
         13 Ay nu galoun wan, ka fag fun sirut nafakbang anya at fanuguan sik 10. Ay kanya nafon
         sa sadi sadik fanuguan 5000k fisu. Ay nafoyung anya te, Salii ay fesalii. Laman faayui
         tuwa ku salafi, gina ban aw noli.
         14 At sanya fag talun at ngay taw kalimata sa ka fag fun sirut. Ay e nasugu sik ngay
         taw at nanguyan sa ka fag fun sirut te, Du ami kaumsig kanya fag taw nu gmagurang
         ban emi.
         15 Ay bandi ka fag fun sirut nabul at fagmagurangun ay noli wan. Ay nu ndasug wan, nafakbang
         sa anya at ngay fanuguan, ebi at fagfonan at salafi. Laman ka fag ngay fanuguan nanfoyung
         sa at fun te, seyu at kinfamut sa ebi at nafon fag ngay salafi.
         16 Ay at taguna fag fanuguan inkakbang sat fun ay nalong te, Ku fun, am 5000k fisu infamut
         yay 50,000k fisu.
         17 Ay at fun nalong anya te, Masine am fagbulun. O wan sik matuyan fag fanuguan. Madyay
         matuyan tuwa am fagbulun dewa sat alay. Katsi ban o wan tagmagurang sa 10k fulan.
         18 Ay at faduwak fanuguan inkakbang yangay sat fun ay nalong te, Ku fun, am 5000k fisu
         infamut yay 25,000k fisu.
         19 Ay at fun nalong anya te, Kin. Katsi ban o wan tagmagurang limak fulan.
         20 Ay sadi ya fiyak fanuguan inkakbang sat fun ay nalong te, Ku fun, Na, am nafamato
         sa angku ebi fag 5000k fisu. Ebi nasifig akway sa sad sinyag ay nasandig akway.
         21 Anway kalimu aw emu te, o at yud wo gfangaliam fag taw. Nabul yay o, dewa o at yud
         nasandig. Ay nabul yay o at buadan, dewa o at yud natanum.
         22 Ay at fun nalong sa ka fag fanuguan te, Siginan am nafoyungan sa angku, natap aw
         emu te, sik mauri way o fag taw. Sek, o mauri way o fag fanuguan. Madyay nasaful wo
         te, aw wan at yud akwa gfangaliam fag taw. Ay nanbul akyay dewa aw at yud nasandig.
         Ay nanbul akyay at buadan, dewa aw at yud natanum.
         23 Taw ro ngani am fagyudun nafon ku salafi sa sik taw at mafafaayu. Laman nu kadasug
         kwan, nanbul aw ku salafi ay anggan at kinfamut.
         24 Ay ka fag fun nalong sa at malindug sanya te, Buli wan ka fag 5000k fisu siginan
         ka fag fanuguan. Ay foni sat fanuguan at ke 5000k fisu.
         25 Ay at malindug sanya nalong te, Em fun, kanya e 5000k fisu wan.
         26 Ay at fun nalong te, Iglong ku ayu te, Nus nga sinu at ke kwa, e famut yay ban sa
         anya. Ay roro nus nga sinu nu dway e kwa, at sawad si anya nu alay way, e famin wa
         ngap siginan anya.
         27 Ay katsi fastei ka fag ngay taw at takalimata angku. Ay at yud kaumsig nu gmagurang
         aw anya. Ay fatei anya sa ku akbang.
         28 Ay Isus nu nalong wa katanya, natunglus wa nalo sas Erusalem.
         29 Ay nu ndasug wa sas Muyud-Tagakayuun-Ulibu, ay makbang wa sas fulan Kayu-Buadan-Ya-Ntaba
         ay sas fulan At-Yud-E-Kwa, Isus nasugu At tagadal at duwa.
         30 Ay nalong anya te, Nanlag wam sanya am dayu fag fulan. Ay nu mdasug am sanya, rodi
         lumag ro am sik asnu riangan masiukan. Di e taw batang nasakay sanya. Ay luasi at
         siuk. Ay tabani ka fag riangan stiye sa Angku.
         31 Ay gina am gluas, sik taw nu gsalag wa ayu te, Taw ro ay fagluasun. Am, longi anya
         te, Tam Fun kaumsig yay sirut katsi.
         32 Ay At nasugu fag duwa nalo wa fiya. Ay nalag wa fiya kata yangay Isus aro taw At
         longan sa anya.
         33 Ay gina naluas at siukan ka fag riangan, at tagbilug nalong anya te, Taw ro ay fagbulun
         ka fag asnu riangan.
         34 Ay At nasugu fag duwa nabalus yangay te, Tam Fun kaumsig yay sirut katsi.
         35 Ay rodi At nasugu fag duwa nataban wa fiya ka fag riangan sas Isus. Ay nasagmak at
         ngay lanbung sat tungud balan guyuy. Ay anggan nafasakay Isus sanya.
         36 Ay gina glo, ngayuk taw at fanagmak sasa ngaba dalan at lanbung wan.
         37 Ay Isus indaga wa siginans Muyud-Tagakayuun-Ulibu. Ay makbang wa nu gadasugun sas
         Erusalem. Ay at ngay tagalo gbiya nu ge longan, laman guseganan ay gseg sas Funbalugu.
         Anway ebia taw ngayu wan at nalag Isus At madaragang fag fagbulun.
         38 Ay kata tuy at ngay taw at longan te, Masine tuwa Kanya At fagindasugun At fagmadaragangun
         siginan was Funbalugu. E manabayan sas Banwa. Gseg watam Kanya tagsiginans Banwa.
         39 Ay tibak Taw-Tagfalayun siswa taw nalong sas Isus te, Takamoyung. Salagi Am ngay
         tagadal.
         40 Ay Isus nalong anya te, Igfoyung kua ayu te, Kanya fag ngay taw nu dway ge longan,
         ste waro fag ngay batu at manguruan.
         41 Ay Isus nu kaakbang wa sas fulan, ay nu nabantay wa Erusalem, guyway anway kafanyu.
         42 Ay Isus nalong te, At masine, nu gsaful tuwam nangus te, at foyungan sa tuwas fagmanabayanun
         baliwa. Ay roro at masuad masuksukan yay sa ayu du am nasaful.
         43 Anway umdasug ban sik ngay menit, at ngay tagfabarangian ayu umdasug sa ay fulan,
         ay malad. Laman du am e fakalfasan. Ay ka fag ngay tagfabarangian indasug wa fiya
         sa ay fulan ay masafung. Laman du am malfas.
         44 Ay ka fag ngay tagfabarangian falafi wa ban at ngay taw sas daga. Ay anggan ay ngay
         sisian. Ay manga narasras ban ay ngay bale. Ay dua ban e batu magamut nus di duwa.
         Anway du am nasaful te, Funbalugu indasug wa sa ayu.
         45 Ay Isus nasakbo sas Tagbvt-Fag-Bale-Funbalugu ay naayiyan fagayu at tagfesali sanya.
         46 Ay nalong anya te, At-Rirukan nalong wa te, Ku bale faggugat sik bale daranginan
         wadi. Ay yaya, roro mangaro Ku bale nafasik luib way am, fakamulan.
         47 Ay fagayu menit Isus igfoyung sas Tagbvt-Fag-Bale-Funbalugu. Ay at Taw-Naseg at ngay
         taganyun dual, ay at ngay tagfasaful ay anggan at ngay magurang igsarap te, tain nu
         gfate Anya.
         48 Ay dua nasaful te, tain ban at fagbulun. Anway at ngay taw kaumsig tuway dawdaw nadungug
         sas Isus At longan.

1 Sik menit Isus igfoyung at Masine-Fag-Barita sasa ngay taw sas Tagbvt-Fag-Bale-Funbalugu.
         Ay kaduge niya, Taw-Naseg at ngay taganyun daul, ay at ngay tagfasaful, ay anggan
         at ngay magurang inkakbang sas Isus.
         2 Ay nainto sas Isus te, Foyungi emi te, Sinu At nasugu Emu te, nanfagbulun O katanya.
         Ay anggan daginan sangay Am fagmadaragangun.
         3 Ay Isus nabalus anya te, Anggan Aw, e fagintoun Akyangay sa ayu. Balusi ro Angku.
         4 Go daginan Uan Tagfasurung at fagmadaragangun at fagsurungun taw. Go siginans Banwa.
         Ay go siginans taw.
         5 Ay ka fag ngay Taw-Naseg igsulitanan yay gadayuan sit dayu te, Nu lumong maro tam
         te, Siginans Banwa, Kanya malus ro antam te, Ay taw madyay ay fagyudun gafanud sas
         Uan at longan.
         6 Ay nu lumong maro tam te, Siginans taw... Ik. At ngay taw mafalang antam batu. Anway
         at ngay taw gafanud te, Uan Tagfasurung sik taglong siginans Funbalugu.
         7 Ay anway katanya, ka fag ngay Taw-Naseg nabukngan. Ay kanya nabalus sas Isus te,
         Yaya, du ami nasaful te, go daginan manga.
         8 Ay Isus nalong yangay te, Anggan Aw. Da Kua gfoyung ayu te, Kanya At nasugu Angku
         Ku fagmafafagbulunun katanya.
         9 Ay Isus igfafaskudanan sat ngay taw te, Ebi e sik ama natanum sik ngay uwat sa at
         gamasun. Ay kanya nafatanud at tanuman uwat sa sik ngay tagtanud. Ay at tagbilug nalo
         wan sa sik talun ngayayu ay glugo tuwa sanya.
         10 Ay nu indasug wa sis famulan, ka fag tagbilug nasugu at fanuguan at sadi sa at ngay
         tagtanud at tanuman uwat. Laman nanbul siginan at ngay tagtanud at tiba at buadan
         siginan at tanuman uwat. Ay at ngay tagtanud nafalang ka fag fanuguan. Ay naayiyan
         wa anya. Ay du e uba.
         11 Ay at tagbilug gdog yay nasugu sadi yak fanuguan. Ay at ngay tagtanud nafalang yangay
         anya. Ay nafalingun anya. Ay naayiyan wa anya. Ay du e uba.
         12 Ay at tagbilug gdog yay fiya nasugu at fatuluan fag fanuguan. Ay at ngay tagtanud
         nafe fakarukan anya. Ay anggan naukas anya sat day gamasun.
         13 Ay at tagbilug gamatanganan te, Tain ban ku fagbulun. E kata tuy siring. Sumugu ak
         yap ku fakesugun ku baguama. Nu ndain ku ngay tagtanud sumeg yay manga sa ku baguama.
         14 Ay roro at ngay tagtanud nu nalag wa at baguama, igsulitanan way sat dayu te, Labon
         ban at baguama nangagbilug way at tama at daga. Gewan. Nanfate watam anya. Laman antami
         wa ban at daga.
         15 Ay katanya wayay. Kanya naurug ka fag baguama ay naukas siginan at tuwa tanuman uwat.
         Ay nafate wa daw anya. Ay nu katanya, tain ban tagbilug tanuman at fagbulun sa ka
         fag ngay tagtanud.
         16 Kanya umdasug ban ay nanfate ban ka fag ngay tagtanud. Ay nanfatanud yay ban at tanuman
         sa tibak tagtanud. Ay at ngay taw nu nadungug Isus At fafaskudanan, nalong te, Ay
         lagi. Bundi nangus katanya.
         17 Ay Isus nalinggat sat ngay taw ay nalong te, Nu katanya, tain At-Rirukan at masuad
         at fagnalongun te, Dewa at ngay takawat bale kalimata Ka fag Batu at fangawat bale,
         Kanya tuwa fag Batu At tiba tungud at famatvngvd fagdaul at bale.
         18 Ay nus nga sinu at kumfalang sanya fag Batu at fangawat bale, kanya mangaramyukan
         wan. Ay nus nga sinu nu Ka fag Batu at fangawat way bale at malang anya, kanya fayamas
         wan.
         19 Ay ginanya fag buknga, Taw-Naseg at ngay tagfasaful ay at ngay taganyun daul ganantedun
         Isus. Anway kanya nasaful Isus At fafaskudanan at masuad te, igsalag way anya. Ay
         roro kanya dua nated Anya. Anway kanya kalimu at ngay taw te, manlimata ban anya.
         20 Ay Taw-Naseg at ngay tagfasaful ay at ngay taganyun dual nanfaulitun Isus At fagbulun.
         Ay nasugu at ngay fanuguan laman nangulit yay fiya. Ay at fanuguan igfanluk kata nu
         kaumsig nadungug sas Isus At longan. Anway at fasadan fiya laman dumungug Isus At
         nasalan siginan At longan. Ay at fagnafoyungun katanya sat fun laman at fun tumed
         ban Isus.
         21 Ay ka fag ngay fanuguan nalong sas Isus te, Takamoyung. Nasaful wami te, Matuyan
         Am longan ay anggan Am foyungan. Ay du O e filian taw anway du O naseg sas taw at
         fagmadaragangun. Ay Am foyungan antuwa Funbalugu At ugali.
         22 Go manga sik taw nu nafon sik famanyun sas fun Sesar. Go katanya manga igfaning wa
         Ku-Unga At-Longan. Ay go yaya.
         23 Ay Isus nasaful ka fag ngay fanuguan te, gfanluk way. Ay katanya wayay, Isus nabalus
         anya te,
         24 Foni Angku sik salafi. Sinu at ke aninu ay at ke rirukan iste sis salafi. Ay kanya
         nabalus te, fun Sesar.
         25 Ay Isus nalong te, Kin. Foni fun Sesar at nanuranan sas fun Sesar mandi. Ay foni
         Funbalugu At nanuranan sas Funbalugu mandi.
         26 Ay kanya fag ngay Taw-Naseg at magurang dua mafe asalanan Isus gina sisa ngay taw
         at akbang. Ay kanya nadulawan nu nadungug Isus At famalus. Ay anway katanya, kanya
         dua gananintoun sas Isus.
         27 Ay rodi ro at ngay Taw-Saduseu nangakbang sas Isus laman nanginto Anya. Ay Taw-Saduseu
         dan wa igfoyung te, Taw at kinkate dua ban gdog gleleg.
         28 Ay ka fag ngay Taw-Saduseu nanginto sas Isus te, Takamoyung. Ebi Ku-Unga nariruk
         sa antam te, Sik mangama nu nkate wan. Ay at sawad at mangena way, dia nke unga. At
         masine at kinkate at fadugsay fag mangama adaduwai yap sa ebia taw at fadugsay mangena.
         Laman umke unga yay bilang sa ebia taw at fadugsay unga.
         29 Ay ebi e sik sisian, fituk ama. Ay at turungana inke mangena wan. Ay ka fag ama nkate
         wan, dua nke unga.
         30 Ay sik daga tv fag fadugsay indaduwa yay fiya sanya fag mangena. Ay inkate yay fiya,
         dua nke unga.
         31 Ay katanya yangay anggan sat fatuluk fadugsay. Ay ka fag fituk sisian nasugfunanan
         wa namangenan ka fag mangena. Ay fagayu sisian dua nafe unga, ay inkate wan.
         32 Ay bandi, anggan ka fag mangena inkate wan.
         33 Ay go gina ban fagayu taw gdog yay gleleg, sinu ban at ke mangena. Anway fagfituk
         sisian namangenan wa anya.
         34 Ay Isus nalong sat ngay Taw-Saduseu te, Katsi fag ngay taw igdaduwa yay ay anggan
         igfantaw yay sa at unga.
         35 Ay roro saman yay at ke fagmasineun fag ngay taw nu sak waro daw nadog yay gleleg
         sa at kumdasug ban fag ngay menit. Ginanya ban ka fag ngay taw dua gdaduwa. Ay duwa
         ban igfantaw sa at unga.
         36 Anway kanya dua ban gdog nkate. Anway ginanaya ban ka fag ngay taw kata yangay Funbalugu
         At ngay tagbukngan. Ay kanya Funbalugu At ngay unga, anway kanya gdog yay gleleg.
         37 Ay sa baliwas taw nu gdog yay gleleg, Ku-Unga at fagnarirukun sa baliwa takalabe
         fag fun kayu sirut, kanya nafangayan Funbalugu te, Abrayam at Funbalugu, ay Kanya-At-Naasean
         at Funbalugu, ay Takamilug at Funbalugu.
         38 Ay dewa ka fag tuluk taw nkate wan ebi, kanya gdog yay gleleg. Anway Funbalugu bundi
         at matean fag taw at Funbalugu. Kanya At tagleleg tuwa fag taw at Funbalugu. Anway
         sas Funbalugu fagayu taw gleleg tuwa.
         39 Ay Taw-Naseg at tibak tagfasaful nalong te, Em Takamoyung. Matuyan Am longan.
         40 Ay at fagnalongun katanya, anway te, laman du e fagintoun sas Isus nus di sadik fagintoun.
         41 Ay Isus ginto anya te, Taw ro fage fagnalongun te, sadi yay Fagtayukan ay fun Fakafanyuun
         at kadagdagan.
         42 Fun Fakafanyuun wan at nalong sa At-Rirukan sas Danyu te, Tam Fun nalong sa ku Fun
         te, Malunggungi sa Ku siun baliwa fag day tigyangan.
         43 Ay fatsa Akyay Am daga fagmadaragangun at tagfabarangian Emu.
         44 Taw ro fun Fakafanyuun fagnafangayanun Fagtayukan te, ku Fun. Ay nu fun Fakafanyuun
         way ngap at kadagdagan.
         45 Gina fagayu taw gdungug, Isus nalong sa At ngay tagadal te,
         46 Tagaki siginans Taw-Naseg at ngay tagfasaful. Kanya gina nalo, kaumsig nu ngaba at
         lanbung. Ay nu glo sa tuwa swa bilug fulan te, laman at ngay taw at nafablang anya,
         igseg anya. Ay manga at fakaumsigun si tuwa tiba tungud fag faglunggungan nus nga
         nday nu ndasug fag bale fakafulan. Ay manga gina e yafun daul at fakaumsigun si tuwas
         gfagunan fag faglunggungan.
         47 Ay manga igfamin way burangday at fagagbilugun. Ay manga dewa gfalugo nu gdarangin,
         sik famalagan way. Umdasug way ban sa anya at matvngvd fag faurianan.

1 Ay Isus gulit at ngay mabalan fag taw nu gfon at ngay fagfonun sat fagsuadan famanyun.
         2 Ay nalag yangay sik yud e kwa fag burangday nu nafon duwak salafi-daga way.
         3 Ay Isus nalong sat ngay taw te, Matuyan iglong Kwa ayu te, Kanya at yud e kwa fag
         burangday at nafon, glabi yay sa tiba fagayu at nafon sas fagsuadan famanyun.
         4 Anway si tiba at nafon fagngayuun at labi wan. Ay roro sanya fag burangday, dewa
         yud ngayu at nafon, kayu wa niya fagdaul. Anggan wa at fasad famul at fakonun.
         5 Ay tibak taw nalong te, Linggati. Nin Tagbvt-Fag-Bale-Funbalugu. Masine dawdaw nu
         kalag. Ay agbvt at fangawat fag ngay batu. Ay anggan at famasine siginan at ngay taw
         at famanyun.
         6 Ay Isus nalong te, Fagayu ay nalag katsi, bandi ban gina umdasug ka fag ngay menit,
         dua ban e batu magamut, nus di duwa. Fagayu e fatong wa sas daga.
         7 Ay Isus At ngay tagadal ginto sas Isus te, Em Takamoyung. Seduge ban nu msure aro
         Am ngay nafoyung. Ay tain ban em faglagan, nu sumaful ami te, gasureun wan.
         8 Ay Isus nabalus anya te, Tagaki siginan at ngay tagfanluk. Laman di ban am malukan.
         Anway ngayu yay bank taw at kumdasug yangay kata Angku te, Aw wan Fagtayukan. Ay anggan
         te, Gadasugun wan ka fag ngay menit. Lag gafanud sat longan.
         9 Ay dewa ban am e dungganan te, E gbarangian wa sa tibak talun. Ay anggan e garingangan
         wa dawdaw sa tibak talun. Lag kalimu. Dewa ban katanya, bunya ginanya at fakatabuan
         fag ngay menit.
         10 Ay Isus nalong yangay te, Tibak talun ban at ngay taw at fagfabarangianun tibak talun
         yangay daw at ngay taw. Ay sik fun at ngay taw gfabarangian yangay ban sa sik fun
         at ngay taw.
         11 Ay sa bans tibak talun guwigan ban dawdaw tam daga. Ay sa tibak talun at taw kalunus
         ban dawdaw. Ay e ngay dailan ban dawdaw. Ay e fakalimuun ban dawdaw. Ay anggan matvngvd
         at ngay fagsafulan sas Banwa.
         12 Ay gina gadasugun kayu niya, e yumugfu ban ayu ay gfauri ban ayu. Ay anggan mon ban
         ayu sas Taw-Naseg at ngay bale fakafulan ay anggan sas bale sungsungan. Ay anggan
         e tumaban ban ayu sa at ngay fun daul ay sa at ngay fun sirut, anway kafandiug wam
         sa Angku.
         13 Ay ginanya wan at fasakan nu gfoyung am at matuyan fag longan sanya fag ngay taw.
         14 Fatvngvdi ay amatanganan. Ay lag am gafanawa te, Tain ro siring ku famalus.
         15 Anway igfoyung Akyay ban ayu at mamatanganan fag longan. Ay at nansalag ayu dua gbabo
         ay dua mafafamayud sa ay longan.
         16 Ay ay mangaguyang, ay ay ngay fadugsay, ay ay ngay kalongan, ay anggan ay ngay fagues
         nataban ban ayu sas mauri fag taw. Ay e fate ban ayu tiba.
         17 Ay fagayu taw umlimata wa ayu, anway kafandiug am sa Angku.
         18 Dewa katanya, nus di sadi ay buk dua nbayad.
         19 Ay anway gsungatan tuwam ay igbaris, umbalabag ban am.
         20 Ay nu nalag wam sik ngay tagbarangian nu gsafungan sas fulan Erusalem, nasaful wam
         te, Makbang wan nu e rumasras Erusalem.
         21 Ginanya ban fagayu taw tagsis talun Naseg, lagyui wa sas muyud. Ay sik taw tagsis
         fulan daul, alfasi wan. Ay sik taw at malakluan sasa ngaba talun, lag guli sas fulan
         daul.
         22 Anway ka fag ngay menit, sik fanfafoli sa at ke mauri. Laman umgurungan wa fiya At-Rirukan.
         23 Ay mafanyu ban dawdaw tagbuba ay tagfasusu ginanya fag ngay menit. Anway e faurianan
         ban dawdaw sas fagdaul daga. Ay anggan gfandotamaan iste fag ngay taw.
         24 Ay tiba iste fag ngay taw e masing wan laman igfate. Ay tiba e nataban ban sa nus
         nga nday fag talun. Ay at Yud-Naseg-Fag-Taw mabo wa ban fulan Erusalam. Ay manga manggalutan
         wa ban rumasras. Yap ngay ban at Yud-Naseg-Fag-Taw at ngay menit umlangfe.
         25 Ay e faglagan ban sa tam menit ay sa tam magdanun ay anggan sat ngay galeme. Ay ste
         swa daga fagayu talun at ngay taw kalimu ban dawdaw. Anway kanya dua nasaful at masuad
         tam lino daul at fagfawasun dawdaw ay at faglumbakun.
         26 Ay anggan at ngay taw at mata umkarum sas kalimu. Ay sas kagawan sa nu gamatangan
         at kumdasug ban ste swa daga. Ay fagayu at ke fagmadaragangun sis banwa muwigan wa
         ban dawdaw.
         27 Ay ginanya ban, at ngay taw lumag wa Angku, Taw-At-Baguama, nu kadasug Aw gasfuan
         sik linyabu. Ay e fagmadaragangun Aw. Ay anggan e fagmasineun Aw dawdaw.
         28 Ay gina bagu umgurungan aro Ku longan, malindugi ay tangdai. Anway makbang wan nu
         e gbalabag ayu.
         29 Ay Isus nafafaskudanan sa anya te, Linggati sik alibas, ay anggan fagayu tibak kayu.
         30 Nu nalag wam sik alibas at don nu karabas wan. Ay anggan at sanga nu malumak yay.
         Nasaful wam mandi te, Gakamanguneun wan.
         31 Katanya yangay ban nu lumag am Ku longan nu kagurungan. Sumaful yangay am te, gadasugun
         wa fiya Funbalugu-Nu-Gmagurang-Taw.
         32 At matuyan iglong Aw sa ayu te, Katsi fag ngay taw dia mkate taguna, yap ngay umgurungan
         fagayu Ku longan.
         33 Tam banwa ay tam daga maliam yay ban. Ay roro Ku ngay longan fagayu dua ban maliam
         faggugat.
         34 Tagaki. Laman ay amatanganan di kata mafautan ste ginan swa daga fag ngay fagalabianun,
         ay siginans fanginum fangasigung, ay anggan siginans fagafanawaun. Ay nu katanya tuwa,
         dewa ndasug ka fag ngay menit, di kata sik lulang at migtan ayu.
         35 Anway ka fag ngay menit umdasug wa ban fiya sas fagayu tagbanwan sas fagdaul daga.
         36 Ay tagaki faggugat. Ay darangini laman insak tuwa ay fagmabitsugun. Laman malagyu
         tuwam dewa ban umdasug at ngay nanfauri. Ay laman umkakbang tuwa ban am sa Angku,
         Taw-At-Baguama.
         37 Ay fagayu menit Isus nafoyung sas Tagbvt-Fag-Bale-Funbalugu. Ay nu kayabi wan, Kanya
         nalo wan siginans fulan. Ay nu gtiug sa ways Muyud-Tagakayuun-Ulibu.
         38 Ay gina bagu nyamag, fagayu taw nalo yangay sas Tagbvt-Fag-Bale-Funbalugu, laman
         nandungugan sas Isus sanya.

1 Ay katsi makbang wan at tagbiya fag yafun at ngayan te, Tinafay-At-Yud-E-Famabaga.
         Ay tiba at ngayan te, Famalangfe fag yafun.
         2 Ay Taw-Naseg at ngay taganyun daul ay at ngay tagfasaful igasarap te, Setain ban
         siring nu fafate tam ka fag Isus. Anway ka fag ngay magurang kalimu wayay sat ngay
         taw.
         3 Ay ginanya Tagfansalag bagu nanmagurang sas Segi, sik taw siginans Ufat-Fulan-Sirut.
         Dewa te, kanya wan at sadi At Labi-Duwa.
         4 Ay Segi nananlag wa sas Taw-Naseg at ngay taganyun daul ay anggan sa tagdingding
         sakbawan sas Tagbvt-Fag-Bale-Funbalugu. Ay ginto sa anya te, Setain ro nu gfoyung
         aw ayu te, Kanya Isus.
         5 Ay ka fag ngay Taw-Naseg at magurang kaumsig dawdaw Segi at longan. Ay igfasulitanan
         sas Segi. Ay e famasegan te, nanfon ban anya sik ngay salafi.
         6 Ay Segi kaumsig nu nadungug at longan. Ay gsarap wa long sik masine fag menit. Laman
         namoyung ban Isus sanya fag ngay Taw-Naseg, kaduge at ngay taw gyud sanya.
         7 Indasug wan at fasadik menit sas tagbiya fag yafun, Fakonun-At-Yud-E-Famabaga. Ay
         nu nafate wa at Famalangfe at tupa riangan.
         8 Ay Isus nasugu Takata-Sik-Batu ay Uan te, Loi wan ay famasadani ro. Laman tam fakonun
         ro at Famalangfe fag yafun.
         9 Ay kanya nainto sas Isus te, Dada ro Am fakaumsigun nu kamasadan ro ami.
         10 Ay Isus nalong anya te, Dungugani yap Ku longan. Nu ndasug wam sas fulan daul, sanya
         gfablang ro am sik ama tagubanan sik baringan safa. Ay aloi yangay anya. Ay sakboi
         wa sa at fagsakboan fag bale.
         11 Ay intoi tuwa sanya sa tagbilug bale te, Tam Takamoyung ginto sa emu te, Dada unu
         manga ro fag salug nu gfangon Aw at Famalangfe fag yafun, ay anggan Ku ngay tagadal.
         12 Ay kanya moyung ro sa ayu sa tagbiya fag salug sat tungud sat ke nesugan. Ay sanyai
         nu kamasadan am tam yafun.
         13 Ay ka fag duwak tagadal nalo wan. Ay at nalag kata wa fiya aro taw Isus At longan
         sa anya. Ay sanya wa fiya nu gfamasadan at Famalangfe fag yafun.
         14 Nu ndasug wa ginanya fag buknga, Isus malunggung sas fagfangonan gfasfuan At-Suguan
         fag 12.
         15 Ay Isus nalong anya te, Ku fakaumsigun dawdaw nu kon Aw taguna tuy fag Famalangfe
         fag yafun gfasfuan ayu gina e gananfauriun ro dawdaw sa Angku.
         16 Anway iglong Aw sa ayu te, Katsi Kua ban gdog kon at Famalangfe fag yafun. Yap ngay
         ban umgurungan ka fag yafun at masuad gina Funbalugu-Nu-Gmagurangan-Taw.
         17 Ay Isus nabul sik taya e uwat buadan safa. Ay nauseganan sas Funbalugu. Ay nalong
         sa At ngay tagadal te, Na. Buli. Fafafudi ayu.
         18 Anway iglong Aw sa ayu te, Siginan katsi, Kua ban gdog ginum uwat buadan safa. Yap
         ngay ban umdasug Funbalugu-Nu-Gmagurang-Taw.
         19 Ay Isus nabul yangay fiya sik fafa. Ay nauseganan sas Funbalugu. Ay nafanramyukan
         ay nafon sa At ngay tagadal. Ay nalong sa anya te, Tuy Ku bilug wan. Nafon Aw Ku bilug
         laman e fanamabagun am. Faningi ban Ku fagbulun sa ka fag taya ay sa ka fag fafa.
         Laman sik fagamatanganun ban sa Angku.
         20 Ay katanya yangay, nu ntabu wa nu kon at yafun, Isus nabul sik taya e uwat buadan
         safa. Ay nalong te, Tuy fag taya at masuad sik famatuyanan sas Funbalugu At bagu fag
         fatuyanan sa At ngay taw. Anway e musbus ro Ku taguk laman e fanambagun ban am.
         21 Ay linggati. At namoyung ro Angku at daluap ste wa tagfasfuan Angku sas fagfangonan.
         22 Ay Aw, Taw-At-Baguama, Ku faglumoun ro laman umgurungan wa fiya Funbalugu At fasadan.
         Ay mafanyu, e nanfauri way ban ay, sa at namoyung Angku sas mauri fag taw.
         23 Ay At ngay tagadal gfangintuanan sit dayu te, Sinu mangaro tam takata aro Isus At
         longan.
         24 Ay Isus At ngay tagadal igbadbabuan te, Sinu ban tam at tiba tungud.
         25 Ay Isus nalong anya te, At Yud-Naseg-Fag-Taw at ngay fun matvngvd dawdaw nu gsugu.
         Ay dewa katanya, ka fag ngay fun kaumsig dawdaw at ngay taw nu gseg anya te, Masine
         tuwa tam fun.
         26 Ay roro di katanya sa ayu. Antuwa baliwa te, am at tiba tungud, kanya katsi katai
         sik baguama. Ay ay fun, kanya katsi katai ay fanuguan.
         27 Go inday manga fag duwa at tiba tungud. Go kanya at malunggung sat fagfangonan. Ay
         go ate kanya tagubanan at fakonun. At malunggung, go kin. Aw wan tagufud ayu kata
         sik tagubanan.
         28 Am wan at tagufud Angku faggugat gina aw e natakan.
         29 Ay kata Ku Mama nu nafon sa Angku sik fagmagurangan. Katanya Kyangay nanfon Akyangay
         ban sa ayu sik fagmagurangan.
         30 Laman kon ay ginum yangay ban am sa Ku fagfangonan sa Ku fagmagurangan. Ay laman
         umlunggung yangay ban am sas faglunggungan daul. Ay sumarap yangay ban am Taw-Tagagbuan
         at 12k fulan taw at fagbulun te, go masine ay go mauri.
         31 Simun, Simun, dungugani sa Ku longan. Matvngvd Tagfansalag nu get laman nanfaskud
         ayu fagayu. Kata sik taw nu gyabyab sik fayay, laman nafalayug at mafis.
         32 Ay dewa katanya, nadarangin Akwa emu. Laman am fakafandiugun dua maliam. Ay nu gdog
         yay o kafoli sa Angku, fatvngvdi am ngay fadugsay at fakafandiugun.
         33 Ay Takata-Sik-Batu nalong sas Isus te, Ku fun. Mafamasadan akwa nangufud Emu dewa
         sas bale sungsungan ay dewa e fate anta.
         34 Ay Isus iglong anya te, Iglong Aw sa emu, Takata-Sik-Batu te, At tabag dia gtarakit
         katsi ro, yap ngay o mamayud Angku at fatulu ginan.
         35 Ay Isus nalong sa At ngay tagadal te, Ebi gina Aw gsugu ayu, ay gina am glo, du am
         e uba sik fagsuadan salafi. Ay buyug. Ay fanguskus darafa. Go e fagayudanun am. Ay
         go igdi. Ay kanya nabalus te, Igdi. Di ami e fagayudanun.
         36 Ay Isus nalong yangay te, Ay katsi, kanya nu e fagsuadan tuwa salafi, ubai. Ay anggan
         nu e buyug, ubai. Ay kanya nu dway e fiso, fesalii yap at lanbung at sadi. Ay buli
         sik fiso.
         37 Anway iglong Aw sa ayu te, Umgurungan wa ban fiya At-Rirukan sa Ku fagbulun baliwa
         madyay nalong wa te, E natap Anya kata sik tagasalanan. Anway fagayu At-Rirukan sa
         wa ku fagbulun baliwa ay gakagurunganun wan sa katsi fag ngay menit.
         38 Ay At ngay tagadal nalong sas Isus te, Damai, Em Fun. Nin. Duwak fiso. Ay Isus nalong
         te, E kin. Sakwan.
         39 Ay Isus igfaning At ugali mandi ay nalo wan sas Muyud-tagakayuun-Ulibu. Ay At ngay
         tagadal nangalo Anya.
         40 Ay nu ndasug, Isus nalong sa At ngay tagadal te, Darangini. Laman di am kaumsig gananfaskudun
         sas asalanan.
         41 Ay Isus nu nalo, kayayu way nu naukas sik batu. Ay garungan sas daga ay igdarangin
         te,
         42 Ku mama, nu kaumsig O, falangfei yap Angku ka fag taya at ke mauri ro sa Angku. Ay
         roro lag gfaning Ku fakaumsigun. Fadasugi way Emu Am fakaumsigun.
         43 Ay rodi insure sa Anya Funbalugu At tagbukngan at sadi siginans Banwa. Ay nafatvngvd
         Isus At amatanganan.
         44 Ay Isus kabalu dawdaw. Ay matvngvd dawdaw nu gdarangin. Madyay At fangenit kata wa
         sik tagbiya fag siksik taguk gina nasiksik sas daga.
         45 Ay Isus gdog yay inlindug, ay nanlag sa At ngay tagadal. Ay manlag di gtiug way.
         Anway mamoy at bilug siginans fakabaluun.
         46 Ay Isus nalong anya te, Go nataw way ay fagaimataun. Malunggungi wan. Darangini way.
         Laman di am kaumsig gananfaskudun sas asalanan.
         47 Ay gina Isus ge longan, rodi tv indasug wa daw sik ngay taw ayuwayu. Ay ka fag taw
         at ngayan Segi, sadi At Labi-Duwa, naguna wa tiba. Ay Segi nangakbang sas Isus ay
         ganangayukun.
         48 Ay Isus nalong anya te, Segi, go am faganangayukun Angku, Taw-At-Baguama, namoyung
         o Angku sas mauri.
         49 Ay at ngay tagufud sas Isus nasaful wan at ngay bagu kadasug at fagbulun ro. Ay kanya
         get sas Isus te, Em Fun, go masing wami.
         50 Ay rodi at sadi nabasing at Taguna-Fag-Taganyun-Daul at fanuguan. Ay naayas at talinga
         at siun.
         51 Ay Isus nalong te, Lagi. Lag katanya. Ay Isus nated at talinga ay nafafiya.
         52 Ay Taw-Naseg at ngay taganyun daul, ay at ngay Tagbvt-Fag-Bale-Funbalugu at tagdingding
         sakbawan, ay anggan at ngay magurang indasug laman nanted Isus. Ay Isus nalong anya
         te, Go gubanan am ay ngay fiso ay ay ngay famalang, anway ay fasadan laman nansungsung
         am Angku kata sik takamul.
         53 Ay madyay kayu menit kayu menit gufud Akway ayu sas Tagbvt-Fag-Bale-Funbalugu. Ay
         madyay du am nated Angku ginanya. Ay fakatanyaun, katsi wa fag buknga ay fasadan.
         Ay anggan yangay at marum at fagmadaragangun at fasadan.
         54 At e nated daw Isus. Ay e nataban Anya sa Tiba-Tungud-Fag-Taganyun-Daul at bale.
         Ay Takata-Sik-Batu ngayayu yay nu gaguyanan.
         55 Ay at ngay taw sanya nafaigang sik afuy saswa bilug faglanuan ay malunggung sanya.
         Ay anggan Takata-Sik-Batu malunggung yangay maful sanya.
         56 Ay rodi sik fanuguan fag baguina nalag Takata-Sik-Batu sisad damlag afuy. Ay nu nafatuyan
         wa anya, iglong te, Kanya wa fiya fag taw aro ginan at sadi at tagufud Isus.
         57 Ay Takata-Sik-Batu kamayud te, Yaya long. Fagina, da kua gsaful te, sinu am longan
         fag taw.
         58 Ay rodi sadi yak taw nalag anya ay nalong yay fiya te, O wa fiya at sadi At ufud.
         Ay rodi Takata-Sik-Batu nalong yangay te, Yaya, sama. Bunwa long aw.
         59 Ay rodi nu sik kadugayan wan, gdog yay fiya sadi yak taw matvngvd nu nalong te, At
         matuyan. Kanya wa fiya aro ginan at sadi At ufud. Madyay sik Taw-Balulangan way.
         60 Ay Takata-Sik-Batu nalong yangay te, Yaya long. Kwa gsaful am longan at masuad. Ay
         gina ge longan, at tabag natarakit.
         61 Ay rodi tv tam Fun Isus inbiling ay nalinggat yama sas Takata-Sik-Batu. Ay Takata-Sik-Batu
         namatang yay aro taw tam Fun Isus At longan, gina glong anya te, Tulu ginan nu kamayud
         o Angku, gina bagu sik tabag tumarakit katsi.
         62 Ay Takta-Sik-Batu nalo wan. Ay guyway dawdaw anway matvngvd nu kabalu.
         63 Ay ka fag ngay tagted Isus, igfalingun Anya ay igfalang Anya.
         64 Ay nu natabun wa Isus At mata, kanya nainto sa Anya te, Foyungi emi te, go sinu aro
         at nafalang Emu.
         65 Ay ngayu yay at longan at mauri sas Isus baliwa. Ay anggan igfalingun Anya.
         66 Ay ginas balabag sirut, inful yay Taw-Naseg at ngay magurang ay at ngay taganyun
         daul ay anggan at ngay tagfasaful. Ay e nataban Isus sa at fagmafulan. Ay ka fag ngay
         magurang nainto sas Isus te,
         67 Go O wan Fagtayukan. Ay go yaya. Foyungi emi. Ay Isus nalong te, Dewa ngap ro Aw
         nafoyung ayu, du waro am gafanud.
         68 Ay dewa ngap ro Aw ginto ayu, du waro am gbalus.
         69 Ay dewa katanya, katsi ban Aw wan, Taw-At-Baguama, malunggung ban Aw sas Funbalugu-At-Madaragang
         At siun baliwa fag day tigyangan.
         70 Ay ka fag ngay magurang ginto yangay sas Isus te, Nu katanya, go O wan Funbalugu-At-Baguama.
         Ay Isus nabalus yangay anya te, Kin. Kata wa ngaro fiya am longan.
         71 Ay ka fag ngay magurang nalong sa tiba te, Katsi dewa yud e gfoyung yangay antam
         Isus At asalanan. Anway itam wa fiya fiya, at nadungug Isus At longan.

1 Fagayu Taw-Naseg at ngay magurang inlindug. Ay nataban Isus sas fun At-Ke-Bangko
         at akbang.
         2 Ay ka fag ngay magurang matvngvd nu nafamuagan nu gfoyung Isus At ngay asalanan te,
         Nalag ami Ka fag taw nu gfe asalanan tam ngay taw. Ay Kanya nasalag emi nu gfon ami
         em famanyun sas Fun Sesar. Ay manga nalong te, Aw wan Fagtayukan, sik fun fiya.
         3 Ay fun At-Ke-Bangko ginto sas Isus te, Go O Taw-Naseg at fun. Ay Isus nabalus anya
         te, Kin. Kata wa ngaro fiya am longan.
         4 Ay fun At-Ke-Bangko nalong sat ngay taganyun daul ay sat ngay taw te, Da ku e nasafulan
         Ka fag taw at asalanan.
         5 Ay ka fag ngay taw matvngvd nu nalong sas fun At-Ke-Bangko te, Tuy fag taw matvngvd
         nu nalong sa tam ngay taw. Laman tam ngay taw mamabo dawdaw sa tam fun. Sas fagdaul
         talun Naseg, siginans talun Balulangan anggan wa indasug iste.
         6 Ay fun At-Ke-Bangko nu nadungug kanya fag longan, nainto sa tiba te, Go Ka fag taw
         sik Taw-Balulangan.
         7 Ay nu nasaful te, Isus siginans fun Sik-Madaragang-At-Baguama-Sirut at fagmagurangan,
         fun At-Ke-Bangko nasugu, laman e nataban Isus sas fun Sik-Madaragang-At-Baguama-Sirut
         at akbang. Anway kanya fag fun indasug sas Erusalem ginanya fag ngay menit.
         8 Ay fun Sik-Madaragang-At-Baguama-Sirut guseganan dawdaw nu nalag Isus. Anway glugo
         wan nu galagun. Anway ebia taw e nafoyung anya Isus At fagbulun. Ay glugo wan nu galagun
         Isus At ke masuad fag fagbulun at sadi.
         9 Fakatanyaun, fun Sik-Madaragang-At-Baguama-Sirut nu nalag wa Isus, gaintoun wa ayuwayu
         sas Isus. Ay Isus dua batang gbalus.
         10 Ay Taw-Naseg at ngay taganyun daul ay at ngay tagfasaful malindug sit dayu. Ay matvngvd
         nu nafamuagan nu gfoyung Isus At asalanan.
         11 Ay fun Sik-Madaragang-At-Baguama-Sirut ay anggan at ngay tagbarangian igfalingun
         ay igfanlamangan sas Isus. Ay nafasulun sas Isus sik lanbung maloban. Ay rodi nafafauli
         yangay Anya sas fun At-Ke-Bangko.
         12 Ay fun At-Ke-Bangko ay fun Sik-Madaragang-At-Baguama-Sirut bagu nafaguesanan siginan
         ginanya fag ngay menit. Ebi ataw kanya fag duwa garingangan way faggugat.
         13 Ay rodi fun At-Ke-Bangko nafaful at ngay taganyun daul ay at ngay fun ay anggan at
         ngay taw.
         14 Ay nalong anya te, Aro nataban wam Ka fag taw sa angku gina am gfoyung te, Kanya
         tagfe asalanan tam ngay taw. Ay nasarap akwa Ka fag taw At asalanan si ay akbang.
         Ay dungugani nu kin. Manlag akdi du e mauri kata aro ay longan.
         15 Ay anggan yangay fun Sik-Madaragang-At-Baguama-Sirut dua mandi e nalag at mauri.
         Madyay kanya nafafoli way Anya stiye sa antam. Dungugani nu kin. Ka fag taw du e fagbulun
         sak e nanfate anya.
         16 Nu katvngvd way niya, nanfalang akway dawdaw anya. Ay gfalfas akwan.
         18 Ay at ngay taw gasfuan dawdaw guro te, Fatei Isus. Ay falfasi wan Sik-Takamoyung-Baguama
         sa antam.
         19 Sik-Takamoyung-Baguama at faginsungsungun. Anway kanya nafaful at ngay taw sa anya
         siginan at fulan. Laman nanfamabo sa at fun. Ay laman anggan igfate tibak taw.
         20 Ay fun At-Ke-Bangko gdog yay nalong sa at ngay taw, anway kaumsig way gfalfas Isus.
         21 Nu katanya way at longan, at ngay taw gfanguruan way te, Tuktuki wa Anya. Tuktuki
         wa Anya sas salibagan kayu.
         22 Ay at fatulu ginan fun At-Ke-Bangko nu nanginto sa at ngay taw te, Taw ro at masuad
         ku fagnantuktukun. Nataw sangay At asalanan. Da kua e nasafulan Ka fag taw at asalanan.
         Du e fagbulun sak e nanfate Anya. Nu katvngvd way niya, nanfalang akway fagtvngvd,
         ay gfalfas akwan.
         23 Ay rodi at ngay taw inkugat yay dawdaw nu guro te, Tuktuki Isus sas salibagan kayu.
         Ay at ngay taguro at nababo.
         24 Ay fun At-Ke-Bangko nasugu at tagbarangian, laman nanfaning wa ka fag ngay taw at
         fasadan.
         25 Ay e nafalfas wa fiya ka fag masungsungan, ebi at nafamabo sa at fun, ay anggan tagfate
         taw. Kanya at ngay taw at fakaumsigun at fagfalfasun. Ay e nataban Isus laman igfaning
         yangay at ngay taw at fasadan sa Anya.
         26 Ay gina nataban Isus, at ngay tagbarangian nated sik taw siginans fulan Sirene, at
         ngayan Nadungug, gina guli siginans gamasun. Ay nafafasanan sanya fag taw Isus At
         ba salibagan kayu. Laman gubanan nanguyan Isus.
         27 Ay sik ngay taw naguyan Isus. Ay anggan tibak mangena garungan dawdaw ay guyway.
         Anway kafanyu Isus.
         28 Ay Isus inbiling ay nalong sanya fag ngay mangena te, Taw Erusalem at ngay baguina.
         Lag guyway dewa am kabalu Angku. Uywayi way sa ayu mandi. Ay anggan sa ay ngay sisian.
         29 Dungugani nu kin sa Ku longan. Umdasug ban sik ngay menit, tibak taw lumong ban te,
         Masine tuwa tagabawas, at yud batang gfalangfe sik ngenge. Ay anggan at yud batang
         e nafasusu.
         30 Ay ginanya yangay at ngay taw lumong sas muyud te, Atongi sa emi. Ay manga sas sik
         buksul te, Tabuni wa daw emi.
         31 Ay nu katanya sik taw at fagbulun kaduge melo sik kayu, ay tain at fagbulun nu nyango
         wan ka fag kayu.
         32 Ay e nataban yangay duwa yak taw, at tagasalanan dawdaw, laman nanfate nanfasfuan
         Isus.
         33 Ay nu ndasug sas talun at ngayan Butul-Alfuyu, e natuktuk wa Isus sas salibagan kayu.
         Ay anggan ka fag duwak tagasalanan, gsumbalian Isus.
         34 Ay Isus nalong yay te, Ku Mama. Faliami at ngay tagfate Angku at ngay asalanan. Anway
         kanya dua nasaful at fagbulun at masuad. Ay kaduge niya, at ngay tagbarangian naafudan
         wa Isus At ngay lanbung, gina ntabu nu gfagsafulan te, dada ro sik afud.
         35 Ay at ngay taw malindug yay sit dayu, ay igbantay yay. Ay at ngay fun igfalingun
         Isus te, Ebi Kanya mafabalabag tuwa tiba. Ay katsi fabayani wa nu gbalabag At balyu,
         Kanya nu Funbalugu tuwa At Fagtayukan, Funbalugu At nafili.
         36 Ay anggan ka fag ngay tagbarangian gfalingun Anya. Ay nangakbang ay nafon Anya sik
         uwat buadan safa mayat.
         37 At nalong Anya te, Nu O wan Taw-Naseg at fun, balabagi Am balyu.
         38 Ay e rirukan sis Isus tungud te, TUY TAW-NASEG AT FUN.
         39 Ay at sadi at natuktuk fag tagasalanan, igfayud Isus te, Go O wan Fagtayukan. Balabagi
         Am balyu ay anggan emi.
         40 Ay at sadi igsalag at tusama te, Go du o kalimu Funbalugu. Go yaya. Anway am faurianan
         kata yangay sa Anya.
         41 Ay matuyan at faurianan sa anta. Anway nabul way ta ay at mauri, anway mauri wayay
         ta fagbulun. Ay roro Ka fag taw dewa e faurianan, di e fagbulun at mauri.
         42 Ay rodi kanya nalong sas Isus te, Isus afanyui angku, kaduge O umdasug sa Am fagmagurangan.
         43 Ay Isus nalong anya te, Matuyan iglong Aw emu te, Katsi fag menit, gufud ro o Angku
         sas Funbalugu-At-Fagfanafiyan.
         44 Ay gina maturuk at menit, inkarum wa daw sas fagdaul sanya fag talun, anggan at menit
         inbalitang.
         45 Gina nkarum at menit, at Famalabag-Fag-Sinyag sas Tagbvt-Fag-Bale-Funbalugu ingirat
         duwak afud.
         46 Ay gbiya Isus nu nauro te, Ku Mama, nafamato Aw Ku falad sa Emu. Ay nu nalong wa
         katanya, Isus gengasan wa taguyan.
         47 Ay at fun tagbarangian nu nalag fagayu at kinsure sanya, naseg sas Funbalugu te,
         At matuyan, Tuy fag taw du e asalanan.
         48 Ay at ngay taw ayuwayu maful sanya laman igbantay. Ay nu nalag wa at kinsure sanya,
         guli wa sat ngay bale. Ay garunganan way anway kabalu.
         49 Ay fagayu Isus At fagues, ay anggan kanya fag ngay mangena ebi tagalo Isus siginans
         talun Balulangan, ngayayu tuwa sirut nu malindug ay igbantay at ngay kinsure sanya.
         50 E sik ama, at ngayan At-Fakafamutan, siginans fulan Maabat, at sadi Taw-Naseg at
         fulan. Kanya Taw-Naseg at Ngay-Magurang at sadi. Sik taw masine ay matuyan.
         51 At-Fakafamutan di gfadiuganan aro at tibak magurang at fakaumsigun ay at fagbulun.
         Ay roro kanya igfanya tuwa Funbalugu-Nu-Gmagurang-Taw.
         52 Ay kanya nanmalimuanan nangakbang sas fun At-Ke-Bangko. Ay get sa anya Isus At bilug.
         53 Ay rodi At-Fakafamutan nafadaga Isus At bilug. Ay nasifig sa sik tagbiya fag sinyag
         malagsi. Ay nasandig sa ebia taw at fasad fagsandigan fag luib, at naali sasad batu.
         Ay sanya ya batang e nasandig at kinkate.
         54 Ginanya fag menit, Nu-Kamasadan-Fag-Menit. Ay rodi tv at Fakamatoun-Wa-Fag-Menit.
         55 Ay ka fag ngay mangena, ebi at tagufud Isus siginans talun Balulangan, igguyan At-Fakafamutan.
         Ay nalag At fagsandigan fag luib. Ay nangulit nu nansandig At bilug.
         56 Ay rodi ka fag ngay mangena noli wan. Laman nanfamasadan yay sik ngay bebanglu ay
         anggan sik lumad. Ay kanya kamato yay sis Fakamatoun-Menit, igfaning Ku-Unga At-Longan.

1 Ay ginas balabag sirut sis taguna fag menit sas fafitu, gina bagu kasure at menit,
         ka fag ngay mangena nalo sas fagsandigan. Ay nauba at ba bebanglu egmenit at nafamasadan.
         2 Ay nu ndasug wan, manlag di maligangan wan at fandingding sakbawan fag batu siginans
         sakbawan luib.
         3 Ay dewa nasakbo, du e nalag Isus At bilug.
         4 Ay gina gamatangan daw, manlag di sanya duwak ama nu malindug. Ay at lanbung masulo
         dawdaw.
         5 Ay ka fag ngay mangena kalimu daw, sak inkarum at mata. Ay ka fag duwak ama nalong
         anya te, Taw ro ay fagnansarapun tagleleg sa at kinkate at fagsandigan.
         6 Dua ste Isus. Kanya gdog yay gleleg. Go du am namatang at longan ayu gina sis talun
         Balulangan.
         7 Ginanya nafoyung te, E nataban Taw-At-Baguama sasa ngay tagasalanan. Ay natuktuk
         Anya sas salibagan kayu. Ay sas fatuluk menit Kanya gdog yay gleleg.
         8 Ay rodi ka fag ngay mangena namatang yay Isus At longan.
         9 Ay ka fag ngay mangena noli wan siginans fagsandigan. Ay nafoyung fagayu at nalag
         sa At Labi-Sadi, ay anggan sa at ngay ufud.
         10 At nafoyung at ngayan te, Taglu, tagsiginans fulan At-Ke-Bale-Ngabat. Ay Funbalugu-Kafanyu.
         Ay Taglu, Santiagu tina. Ay anggan tiba yak mangena. Kayu niya at nafoyung fagayu
         at nalag sas Isus At-Suguan.
         11 Ay At-Suguan gamatangan te, ka fag ngay mangena at longan kata way yud e masuad.
         Ay kanya dua gafanud.
         12 Ay dewa katanya Takata-Sik-Batu inlindug yay. Ay mafali nu nalo sas fagsandigan.
         Ay nu ndasug, naarungan ay nalinggat sasad basad. Ay at nalag at tagbvt fag sinyag
         malaksi fagtvngvd. Ay rodi kanya noli wan. Ay gamatangan dawdaw te, Taw fakatanyaun.
         13 Ginanya fag menit, duwak tagadal nalo sa sik fulan at ngayan Emaus. At kadugayan
         nu glo siginans Erusalem, tulu ginan kafalin tam menit.
         14 Ay ka fag duwama igsulitanan sa ebia taw at ngay kinsure.
         15 Ay gina gsulitanan, Isus wa mangaro At kinsure ay tagufud anya.
         16 Ay ka fag duwama dewa nalag Isus, dua natoglag te, Kanya wa mangaro Isus.
         17 Ay Isus nalong anya te, Nataw ay sulitanan gina am glo. Ay kanya intuwas yay nu glo
         ay mabaluanan.
         18 Ay at sadi, at ngayan Kleupas, nabalus sas Isus te, Katsi ngayu at nanlag sas Erusalem.
         Ay go O yamay sesadi At yud nasaful at ngay kinsure sanya ebi ginan fag ngay menit.
         Go kin.
         19 Ay Isus ginto te, Go nataw at kinsure. Ay ka fag duwama nanfoyung Isus te, Sa baliwas
         Isus, sik Taw-Nasaret. Kanya sadi Funbalugu At taglong. Ay At fagbulun ay anggan At
         longan madaragang dawdaw sas Funbalugu At akbang. Ay anggan sas fagayu taw at akbang.
         20 Ay tam ngay taganyun daul ay tam ngay fun nated Isus ay nataban Anya sa tiba, laman
         nanfate ro Anya. Ay e natuktuk Anya sas salibagan kayu.
         21 Ay roro em fagsegun te, Kanya malabag wa fiya emi, ami Taw-Tagagbuan. Ay kata tuy
         yangay, katsi at fatulu wak menit nu nfalangfe ka fag ngay kinsure.
         22 Ay dewa katanya, aro tam ufud fag ngay mangena nafalipsikanan wemi. Anway kanya nananlag
         wa sas Isus At fagsandigan gina sbalabag sirut.
         23 Ay du e nalag At bilug. Ay noli wan. Ay nafoyung sa emi te, Em nalag kata way sik
         taginfanan. Funbalugu At ngay tagbukngan nalong wa emi te, Isus gleleg wan katsi.
         24 Ay anggan tiba em ufud nananlag yangay sa At fagsandigan. Ay at nalag kata yangay
         aro fag ngay mangena at longan. Ay kanya du e nalag Isus.
         25 Ay Isus nalong sa ka fag duwama te, E, am way at yud mamatanganan fag ngay taw. Ay
         am way at marananan nu gafanud fagayu sas Funbalugu At ngay taglong at longan.
         26 Katanya wa ngaro fiya, Fagtayukan e faurianan wa ngaro fiya katanya. Ay indasug sa
         At fagmasineun. Go kin.
         27 Ay rodi Isus gfasigad nu nafoyung anya Funbalugu At-Rirukan sa Anya mandi. Siginans
         Ku-Unga At-Rirukan. Ay anggan sas fagayu Funbalugu At ngay taglong At-Rirukan.
         28 Ay kanya gadasugun wa sat fakadasugan ro fag fulan. Ay Isus galangfeun yama sanya
         fag fulan.
         29 Ay ka fag duwama gfatawad yay te, Toi yap glo. Iste yay tam. Anway gakayabiun wan.
         Gafalyun wan at menit. Ay Isus nasakbo, laman gufud anya.
         30 Ay rodi gina Isus malunggung gfasfuan ka fag duwama sas fagfangonan, Isus nabul sik
         fafa. Ay naseg sas Funbalugu. Ay naramyuk ay nafon sa at duwama.
         31 Ay rodi tv ka fag duwama nu nalag, natoglag wa te, Kanya Isus. Ay rodi tv Isus intinas
         wan, gina ka fag duama glinggat Anya.
         32 Ay ka fag duwama igsulitanan te, Ta amatanganan kaumsig wan, kaduge Kanya igfasulitanan
         anta sasa ngaba dalan. Ay manga kaduge igfoyung sa anta Funbalugu At-Rirukan at masuad.
         Go kin.
         33 Ay rodi ka fag duwama inlindug ay noli wa sas Erusalem. Ay indasug sa At Labi-Sadi
         ay anggan sa at ngay ufud at maful.
         34 Ay at maful nalong sat duwama te, At matuyan tam Fun gdog yay gleleg. Ay manga insure
         wa sas Simun.
         35 Ay ka fag duwama nafoyung at kinsure sa anya gina sasa ngaba dalan. Ay manga kanya
         natoglag wan Isus kaduge Kanya naramyuk sik fafa.
         36 Ay gina ka fag duwama ge longan, rodi tv Isus insure wa daw ay inlindug wa daw sas
         buknga taw, ay nalong te, Manabayan tuwam.
         37 Ay at ngay taw sanya inlipsik ay kalimu. Anway nu gfasad, sik labang way.
         38 Ay Isus nalong anya te, Taw ro ay fakalimuun. Ay taw ro ay fagfaduwaun ay amatanganan.
         39 Linggati wa nu kin, Ku daluap ay Ku darafa. Aw yay fiya. Tedi nu kin Angku. Laman
         sumaful wam te, bun Akdi labang. Anway sik labang du e faknul ay du e butul kata Angku.
         40 Ay nu nalong wa katanya, Isus nafalag wa At daluap ay At darafa sa At tiba.
         41 Ay Isus At ngay ufud gadayuwan yay. Ay manga guseganan wan. Ay gadulawan yay. Ay
         ginanya Isus ginto anya te, Go e fafa am.
         42 Ay tiba nafon Anya sik ramyuk uyang maseudan.
         43 Ay Isus nabul ay kon si tiba akbang.
         44 Ay Isus nalong anya te, Gina Aw gufud ayu ebi, kata tuy Ku longan sa ayu te, Umgurungan
         wa fiya Fagayu Ku-Unga At-Longan, ay fagayu Funbalugu At ngay taglong At-Rirukan,
         ay fagayu Danyu At-Longan sa Angku baliwa.
         45 Ay Isus nafoyung anya laman kanya nasaful At-Rirukan at masuad.
         46 Ay At foyungan kata tuy te, At-Rirukan nalong ebi te, Aw, Fagtayukan, e faurianan
         ban sa Angku. Ay sis fatuluk menit gdog Akyay ban gleleg.
         47 Ay e nanfoyung yangay ban Ku fagmadaragangun, sas fagayu talun at ngay taw, sas Erusalem
         taguna. At foyungan te, Sik taw nu naubun at ngay mauri, Funbalugu nafaliam at asalanan.
         48 Ay am wan at nalag fagayu at ngay kinsure.
         49 Ay katsi dungugani sa Ku longan. Nansugu ban Aw Ku mama At fatuyanan ebi sa ayu.
         Fanyai wa sas fulan, yap ngay e nafon emu At fagmadaragangun siginans Banwa.
         50 Ay Isus nataban at ngay tagadal sas day fulan At-Yud-E-Kwa. Ay sanya nafalugde At
         take ay nafadait sa At ngay tagadal fagayu.
         51 Ay gina Isus gfadait sa At ngay tagadal, rodi tv e naurug Anya sas Banwa.
         52 Ay At ngay tagadal noli wa sas Erusalem ay guseganan.
         53 Ay kanya sa tuwas Tagbvt-Fag-Bale-Funbalugu faggugat. Ay sanya nu gseg sas Funbalugu.JohnJohnJohnJohnJohn

1 Siginan ngays fagsigadan e Sik-Longan wan. Ay Ka-Fag-Longan gufud wa Funbalugu. Ay
         kata yay at sadi Ka-Fag-Longan ay Funbalugu.
         2 Ka-Fag-Longan gufud wa Funbalugu siginan ngays fagsigadan.
         3 Ay Ka-Fag-Longan wan At naawat fagayu. Dua nkawat mandi nus di sadi, Kanya nu dua
         naawat.
         4 Siginan wa Ka-Fag-Longan fagayu faglelegun. Ay ka fag faglelegun tagfayamag sas taw.
         5 Ka-Fag-Fagmayamagun nadamlag sas marum, ay at marum dua mafafalayung Ka-Fag-Fagmayamagun.
         6 Ebia taw Funbalugu nasugu sik taw, at ngayan Uan Tagfasurung.
         7 Uan Tagfasurung at fagindasugun laman nanfatuyan. Kanya nanfoyung Ka-Fag-Fagmayamagun
         sasa ngay taw. Laman fagayu taw umfandiug ban sa Ka-Fag-Fagmayamagun.
         8 Ay bunya Uan Tagfasurung Ka-Fag-Fagmayamagun. Uan Tagfasurung at nanfoyung yay Ka-Fag-Fagmayamagun
         sas taw.
         9 At Matuyan-Fag-Fagmayamagun At faginsureun ste swa daga laman nanfayamag ban sas
         fagayu taw.
         10 Ay Kanya dewa batang stiye swa daga. Ay dewa te, Kanya wan At naawat tam fagdaul
         daga. At ngay taw dia nasaful te, sinu Kanya fag Taw.
         11 Ay Kanya bandi gina ndasug sa At talun, At ngay taw sanya kalimata way Anya.
         12 Roro ngap nus nga sinu fag taw nu nafili tuwa Anya, ay nu kafandiug tuwa sa Anya,
         Funbalugu nafangayan ka fag taw te, Funbalugu At unga.
         13 Funbalugu At ngay unga nu kalangfe, di kata sik mangena at unga. Bundi siginans sik
         taw at fakaumsigun. Ay bundi siginans sik taw at fasadan. Kanya siginan was Funbalugu
         fasadan.
         14 Ka-Fag-Longan inke taw ay inke bilug, ay nanbanwan sa emi. Ay nalag wami At kasinean,
         Funbalugu At Bugtung Baguama At kasinean. Ay Kanya kafanyu tuwa dawdaw ay matuyan
         yangay dawdaw.
         15 Ebi Uan Tagfasurung nafoyung wan gina guro te, Kanya wa ngani ebi ku nafoyung ayu
         te, Siginan yay ban ku guyan, e mdasug yay ban Sik Taw taglabi angku. Madyay Kanya
         dan tuwa sanya, aw dewa aw yud e taw.
         16 Ay anway matvngvd dawdaw At fakafanyuun ay fagayu tam inke fagmasineun yangay tam
         fiya siginan Anya.
         17 Ay ebi Funbalugu nu nafadasug sa antam At-Longan siginan Ku-Unga. Ay bandi nafadasug
         yangay fiya At fakafanyuun ay At fagmasineun siginan yangay fiya Isus Fagtayukan.
         18 Nus di saiginan oma du e taw batang glag tam Funbalugu. Ay roro antuway At Bugtung
         Baguama igfaudgufudan sa At Tama, Kanya yay at nafoyung antam Funbalugu At ugali.
         19 Kata tuy Uan Tagfasurung at longan ebi gina sik ngay Taw-Naseg sas Erusalem nasugu
         at ngay taganyun ay anggan At-Famaalo-At-Taw laman nanginto sas Uan te, Sinu wo.
         20 Ay Uan dua nafanuksukanan nu nafoyung sanya fag ngay taw te, Bunya aw tam Fagtayukan.
         21 Ay tiba gdog yangay nanginto anya te, Sinu way o. Go o yay ebi fag taw at ngayan
         te, Funbalugu-Tam-Taw-Yabi-At-Masine. Ay Uan igbalus yay fiya te, Idia. Bunya aw.
         Ay at tiba nanginto yay fiya te, Go o wan ka fag Funbalugu At taglong. Ay Uan igbalus
         yay fiya te, Yaya. Kanya sigon bunwa aw.
         22 Ay tiba ginto yangay fiya te, Sinu way o sangay, laman e foyungan tuwa ro ami sa
         at nasugu emi. Go sinu o. Katsi foyungi wemi te, tain nu gfoyung o sa tibak taw te,
         kanya aw.
         23 Ay Uan bagu igbalus te, Aw sik taguro kway fag taw sas talun at yud e taw, kata tuy
         te, Faturuni tam Fun At fasad dalan. Katanya yangay Funbalugu-Nabalabag, sik Funbalugu
         At taglong, at foyungan ebi.
         24 At Taw-Naseg at ngay Taw-Tagfalayun at nasugu ka fag ngay taginto.
         25 Ay kanya gdog yay fiya ginto sas Uan te, Taw madyay am fagfasurungun nu bunyay o
         Fagtayukan. Ay nu bunyay o Funbalugu-Tam-Taw-Yabi-At-Masine. Ay nu bunyay o ka fag
         Funbalugu At Taglong.
         26 Ay Uan nabalus yay fiya te, Aw tagfasurung akway taw sasad safa. Ay ginanya e malindug
         Sik Taw si ay buknga ay du am nasaful te, Sinu Kanya.
         27 Roro Kanya wa mangaro ku longan te, E mdasug ban siginan ku guyan. Ay kapla akway
         igted nus di si At fansalod At fanguskus darafa.
         28 Ebi insure wan fagayu gina sis dife safa Mababaun fag fulan at ngayan te, At-Yud-E-Kwa.
         Anway sanya wan Uan Tagfasurung at fagsurungan taw.
         29 Ay balabag di Uan Tagfasurung nalag Isus nu kadasug sa anya. Ay Uan nalong sa tiba
         te, Nin. Funbalugu-At-Tupa. At nanfaliam fagayu taw at asalanan ste swa daga.
         30 Tuy wa ngani katsi, egmenit ku longan ayu te, siginan yay ban ku guyan, At kumdasug
         ban fag Taw taglabi angku. Madyay Kanya dan tuwa sanya, aw dewa aw yud e taw.
         31 Anggan aw, ebi kia nasaful te, sinu Tuy fag Taw. Ay dewa katanya, indasug aw laman
         nansurung aw at ngay taw. Ay ku fagnasurungun ngani at masuad te, e fasure ban Anya
         sasa ngay Taw-Tagagbuan.
         32 Ay Uan Tagfasurung nafoyung yangay te, Nalag aw At-Masine-Fag-Falad nu kababa siginans
         banwa kata sik linatad. Ay insubuk wa daw sa Anya.
         33 Ebia taw kia nasaful te, sinu Tuy fag Taw. Ay at Tagsugu angku laman nanfasurung
         aw at ngay taw sasad safa. Ay Kanya At nalong angku te, Nu nalag wo At-Masine-Fag-Falad
         nu kababa. Ay kasubuk sa Sik Taw. Kanya yangay ban fag Taw At fasurung sik ngay taw
         sa At-Masine-Fag-Falad.
         34 Ay nalag aw Anya. Ay nafatuyan aw sa ayu te, Tuy Funbalugu-At-Baguama.
         35 Ay balabag di Uan Tagfasurung ay at tagadal fag duwa gina malindug sanya.
         36 Ay Uan gulit gina Isus kadasug, ay igfoyung sa at duwak tagadal te, Nin. Funbalugu-At-Tupa.
         37 Ay Uan Tagfasurung at tagadal fag duwa nu nadungug Uan at longan, nangalo wa sas
         Isus.
         38 Ay Isus inbiling, ay nalag nu e guyan Anya, ay ginto sanya fag duwama te, Go nataw
         ay fagstiyeun. Ay ka fag duwama igbalus te, Yaya. Anway ami nanginto Emu te, Dada
         nu namanwan O, Rabi. (Rabi at masuad te, sik takamoyung).
         39 Ay Isus igbalus te, Ay kin. Gewan wan. Nanlag watam ngani Ku fagbanwanan. Ay ka fag
         duwama nangalo wa fiya sas Isus. Ay nalag At fagbanwanan. Ay sanya yay, anway gakayabiun
         wan.
         40 Ka fag duama at sadi, at nadungug Uan nu glong, ay at nangalo wa sas Isus, at ngayan
         Butuan. Ay kanya Simun Takata-Sik-Batu at fadugsay.
         41 Ay rodi tv Butuan nansarap yay at fadugsay ay nanfoyung anya te, Nalag wami tam Mesias.
         (Mesias at masuad te, Fagtayukan.)
         42 Ay Butuan nataban at fadugsay sas Isus. Ay Isus nu nalag anya, nalong anya te, O
         wan Simun, Sik-Udkuruan at baguama. Katsi ban am ngayan at sadi te, Sefas. (Sadi yay
         at masuad te, Takata-Sik-Batu).
         43 Ay balabag di Isus galoun wa sas talun Balulangan. Ay Kanya nalag sik ama at ngayan
         te, Takesug-Kabayu. Ay nalong anya te, Gewan. Aloi wa Angku.
         44 Takesug-Kabayu siginans fulan Fagfanguyangan. Sanya Butuan ay Takata-Sik-Batu at
         fulan.
         45 Ay Takesug-Kabayu nansarap sik taw at ngayan te, Funbalugu-Tagfon. Ay nu nalag wan,
         nanfoyung anya te, Nalag ami Ka fag taw, ebi Ku-Unga at nafoyung sa At-Longan. Ay
         anggan Funbalugu At ngay taglong ebi at nadiuganan nafoyung sa baliwa Ka fag taw,
         Isus, siginans fulan Nasaret. At-Fakafamutan at baguama.
         46 Ay Funbalugu-Tagfon ginto sas Takesug-Kabayu te, Go sangay sik fagmasineun insure
         daw siginans Fulan-Nasaret. Ay go yaya. Ay Takesug-Kabayu nabalus anya te, Gewan wan.
         Nanlag wata.
         47 Gina Funbalugu-Tagfon nangakbang sas Isus, Isus nalong sa tiba te, Nin wan sik Taw-Tagagbuan
         at yud gfanluk.
         48 Ay Funbalugu-Tagfon nainto sas Isus te, Taw ro Am fagnasafulun angku. Ay Isus nabalus
         anya te, Bagu Takesug-Kabayu nanfoyung emu, gina o sis daga fun kayu, ginanya nalag
         Ak wemu.
         49 Ay Funbalugu-Tagfon bagu intuyan te, Em Takamoyung, O wa mangaro Funbalugu-At-Baguama.
         Ay anggan O wa mangaro Taw-Tagagbuan at Fun.
         50 Ay Isus nalong anya te, Go katsi kafandiug tuwo anway sa Ku nalongan emu te, Nalag
         Aw emu sis daga fun kayu. Ay bandi ban am nalag glabi yay katvngvd kanya.
         51 Ay Isus nalong yangay anya te, Matuyan Ku longan sa emu te, Lumag wa ban o tam Banwa
         nu maluangan. Ay Funbalugu At ngay tagbukngan nu gdugsun ay nu gsakbo laman nantarabang
         Angku, Taw-At-Baguama.

1 Nu nlangfe wa duwak menit e gfadaduwa sas fulan Gaanyamuun sas talun Balulangan.
         Ay sanya wan Isus At tina.
         2 Ay e nagewan Isus ay anggan At ngay tagadal sa at fagfadaduwan.
         3 Ay at uwat buadan safa namin wan. Ay Isus At tina nalong sas Isus te, Namin wan at
         buadan safa.
         4 Ay Isus nalong sa At tina te, Sena, taw ro am fagnanfoyungun Angku. Ku menit dia
         ndasug.
         5 Ay Isus At tina nalong sanya fag ngay fanuguan te, Nus nge wain ro Isus At longan
         ayu, faningi wan.
         6 Sanya unum fagsuadan daw safa at fangawat batu. At fagnafatsanyaun at safa, laman
         igfasine, igfaning Taw-Naseg at ugali. Tiba at fagsuadan kayu ro 20k baringan. Ay
         tiba, 30k baringan.
         7 Ay Isus nalong sanya fag ngay fanuguan te, Fapnui at safa sat ngay fagsuadan. Ay
         kanya nafapnu wa fiya.
         8 Ay Isus nalong yangay te, Buli sik safa ay ubai sa ay tagmagurang ayu sanya. Ay ka
         fag ngay fanuguan nananfon wa fiya.
         9 Ay at tagmagurang nafaskud sirut nainum ka fag ba safa ay inkata wa fiya sik buadan
         safa. Ay kanya dua nasaful te, daginan at fagbulan. Ka fag ngay fanuguan way at tagsaful.
         Ay at tagmagurang nafaakbang sa anya takadaduwa at mangama.
         10 Ay nalong anya te, Sik taw gina e yafun daul at nafon at taguna at masine tuwa dawdaw
         fag buadan safa. Ay fagayu taw sanya nu napyan wan, kanya fag taw gdog yangay nanfon
         at yud bangan masine. Roro mangaro emu tuwa am nafon katsi at masine fiya fiya.
         11 Kanya yay Isus at nafalag at taguna At ke masuad fag fagbulun sas fulan Gaanyamuun
         sas talun Balulangan. Ay At nafasure At fagmadaragangun. Ay At ngay tagadal nu nalag,
         intvngvd nu kafandiug sa Anya.
         12 Ay bandi Isus ay At tina talnayan, ay anggan At ngay tagadal galoun wa sas Takafanyu-At-Fulan.
         Ay nut sanya ban, dua glugo sirut.
         13 Makbang wan Taw-Naseg at fagamatanganun fag ngay menit at ngayan te, Famalangfe.
         Ay ginanya, Isus nalo sas Erusalem.
         14 Ay nu nasakbo wa sas Tagbvt-Fag-Bale-Funbalugu Isus nalag at ngay taw nu gfesali
         baka ay tupa ay linatad. Ay anggan at ngay tagfabangsian salafi at malunggung sanya.
         15 Ay Isus naawat sik lubid at famusfus ay naayian fagayu tagsanya fag ngay taw. Ay
         anggan nafalimu at ngay tupa ay at ngay baka siginans Tagbvt-Fag-Bale-Funbalugu. Ay
         anggan wa naburas at nafabangsian fag ngay salafi. Ay nabiling wan at fagsandigan
         sigon.
         16 Ay Isus nalong sas tagfesali linatad te, Buli wan ste ginan. Lag fakata sik bale
         fagfesalian Ku Mama bale.
         17 Ay Isus At ngay tagadal namatang At-Rirukan at nalong te, Matvngvd tuwa nu kesug
         Aw Am bale.
         18 Ay at ngay Taw-Naseg get Isus te, Falagi emi Am fagbulun at ke masuad. Laman sumaful
         ami te, sanya ginan Am fagmadaragangun.
         19 Ay Isus nabalus anya te, Kin. Nu rumasras wa ban am tuy at Tagbvt-Fag-Bale-Funbalugu,
         tulu way bank menit nu kawat Aw.
         20 Ay at ngay Taw-Naseg nalong sas Isus te, Dewa daw 46k banwa nu kawat tuy at Tagbvt-Fag-Bale-Funbalugu.
         Ay go sangay ban O nu kaawat O tulu way ban sirutk menit nu nafatabu Wo.
         21 Ay roro Isus At longan fag Tagbvt-Fag-Bale-Funbalugu, At bilug wan.
         22 Ay gina ban Isus nu gdog yay gleleg, At ngay tagadal ban mamatang yay ebia taw Isus
         At longan. Ay kanya yay nu mafanud tuwa sa ebia taw Funbalugu-At-Rirukan sas Isus
         baliwa. Ay kanya gafanud yangay anggan sas Isus At longan.
         23 Gina Isus sas Erusalem, kaduge e fagamatanganun fag ngay menit at ngayan te, Famalangfe,
         ngayuk taw takafandiug sa Anya nu nalag At ke masuad fag fagbulun.
         24 Ay Isus dua gfadiuganan sa sik taw dewa kata kafandiug. Anway Isus nasaful tuwa fagayu
         taw at ugali.
         25 Ay du e masuad dewa e nafoyung sas Isus te, masine at ngay taw at ugali. Anway Isus
         nasaful tuwa fagayu taw at amatanganan.

1 Ebi e sik Taw-Tagfalayun at ngayan Tagbabo-Tiba. Kanya Taw-Naseg at sadi at magurang.
         2 Ka fag taw nu kadasug sas Isus gina wa sad yabi, ay iglong sas Isus te, Takamoyung.
         Nasaful wami te, O wa mangaro sik takamoyung. Ay Funbalugu wa mangaro At nasugu Emu.
         Anway sik taw at fagbulun du e masuad kata si Emu, Funbalugu nu dway gtarabang ka
         fag taw.
         3 Ay Isus nalong anya te, Matuyan iglong Aw emu te, Sik taw ya mdasug sas Funbalugu-At-Fagmagurangan-Taw
         yap ngay duwa ginan kalangfe.
         4 Ay Tagbabo-Tiba nainto te, Setain ro sik taw nu kalangfe nu gbiya wan. Go gdog yay
         ban fiya sa tina ungdan laman gdog yay fiya umlangfe.
         5 Ay Isus igfayamag te, Matuyan iglong Aw emu te, Sik taw ya mdasug sas Funbalugu-At-Fagmagurangan-Taw
         yap ngay ka fag taw umlangfe sas safa ay anggan sa At-Masine-Fag-Falad.
         6 At bilug gfalangfe at bilug. Ay At-Falad gfalangfe yangay at falad.
         7 Lag o gadulawan si Ku nalong emu aro te, At masine nu duwa ginan tuwo kalangfe.
         8 At tagmara nu kadasug snga ndaginan nu e guwig. Ay dewa o nadungug at fawas du o
         nasaful te, daginan ay dada ro. Katanya yangay fiya fiya At-Masine-Fag-Falad nu gfalangfe
         sik taw.
         9 Ay Tagbabo-Tiba ginto yangay te, Ay tain ro nu kin nu mkatanya aw.
         10 Ay Isus nabalus te, Taw ro am fagadayuanun. Madyay o wan sik Taw-Tagagbuan at magurang.
         Taw way am fagyudun gsaful katanya Ku longan.
         11 Matuyan iglong Aw emu te, Dewa Ami nafoyung ayu Em nasaful, ay nafatuyan sa ayu Em
         nalag, du am gafanud.
         12 Dewa Aw sigon nafoyung ayu sik fafaskudanan ste swa daga, du am gafanud. Setain yaro
         ay fagmafanudun sa Ku foyungan ayu tagsiginans Banwa fag ugali.
         13 Du e taw batang gsakbo sas Banwa dasday Aw, Taw-At-Baguama, At nat siginans Banwa.
         14 Ay kata Ku-Unga ebi ebi nu gfaabat sik ubianun sas talun at yud e taw, e faabat yangay
         ban Angku, Taw-At-Baguama, katanya.
         15 Laman nus nga sinu takafandiug sa Angku gleleg tuwa ban faggugat.
         16 Matvngvd tuwa Funbalugu nu kesug fagayu taw ste swa daga. At fagnasuguun ngani Angku,
         At Bugtung Baguama, sas fagayu taw. Laman nus nga sinu ban takafandiug sa Angku di
         kate. Ay faggugat ban gleleg tuwa.
         17 Anway Funbalugu at fagnasuguun Angku, At Baguama, ste swa daga, laman At fasadan
         di nanfaegan at taw. At fagnasuguun antuwa te, laman ban fagayu taw umbalabag tuwa.
         18 Nus nga sinu takafandiug sa Angku, di ban e kafoyung te, E asalanan. Ay nus nga sinu
         nu dyay kafandiug e kafoyung yay te, E asalanan yay. Anway kanya dia kafandiug sa
         Angku, Funbalugu-At-Bugtung-Baguama.
         19 Ay gina At-Fagmayamagun indasug ste swa daga, nafasaful sas taw te, At taw e asalanan.
         Anway at taw at fakaumsigun dawdaw sas marum way, ay dua ngap kaumsig sat mayamag.
         Anway mauri dawdaw at fagbulun.
         20 Anway kayu at ke fagbulun mauri kalimata way sa Ka-Fag-Fagmayamagun. Ay dua kaumsig
         kaakbang sa Anya. Anway fakatanyaun dua kaumsig nu msure at fagmauriun mandi.
         21 Ay sik taw at matuyan at fagbulun nangakbang tuwa sa Ka-Fag-Fagmayamagun. Laman gfasaful
         sa tiba te, ka fag taw at fagbulun igfaning tuwa Funbalugu.
         22 Bandi ban Isus ay At ngay tagadal nalo wan sas talun Naseg. Ay sanya yay Isus maful
         yay si At ngay tagadal ay igsurung yay sanya fag taw.
         23 Ay anggan Uan Tagfasurung nasurung taw sas fulan Ke-Bulbug, at makbang sas fulan
         Ntabuan. Anway ngayu at safa sanya. Ay at ngay taw nangadasug sanya laman Uan Tagfasurung
         nasurung anya.
         24 Anway ginanya di e nasungsung Uan Tagfasurung.
         25 Ay Uan at ngay tagadal igfabadbabuan sa sik Taw-Naseg. Anway dua kata at sadi amatanganan
         nu gfasineun at safa.
         26 Ay Uan at ngay tagadal nangakbang sas Uan ay nafoyung te, Em Takamoyung. Am ufud
         ebi sas dife safa Mababaun, am nafatuyanan ebi. Kanya wan At sadi tagsurung taw. Ay
         ngayu at nangakbang sa Anya.
         27 Ay Uan nalong sa at ngay tagadal te, Sik taw du e fagmafabulun, nus nge wain, nu
         dway ro e nafon anya sik ngay fagmadaragangun siginans Banwa.
         28 Am wan at nafatuyanan ku longan ebia taw te, Bunwa aw tam Fagtayukan. Ay, Funbalugu
         fagnasuguun angku, anway te, laman nangguna akway fagtvngvd tam Fagtayukan.
         29 Ay Uan nafafaskudanan te, Sik mangama nabul sik baguina ay indaduwa. Ay at fagues
         gina malindug guseganan dawdaw nu nadungug at mangama nu ge longan nu guseganan. Ay
         aw katvngvd akyangay kanya fag fagues nu guseganan dawdaw, gina akyangay gdungug Isus
         At longan.
         30 At masine Isus ituwa At kumdungug laman ngayu tuwa taginfamutan tagalo Anya. Ay aw
         long dewa aw tiba daga tiba daga fag taw.
         31 Ay Uan Tagfasurung nalong yangay te, Kanya nut siginans tungud, Kanya wan tagtiba
         tungud. Ay kanya nut siginans daga, kanya sik taw way daga. Ay at foyungan ste ginan
         yangay swa daga. Kanya nut siginans Banwa, Kanya long tagtiba tungud.
         32 Ay Kanya nafoyung At nalag ay At nadungug, ay du e taw inkumsig sa At longan.
         33 Sik taw tagafanud sa At longan, kanya intuyan yangay te, matuyan tuwa ngaro Funbalugu.
         34 Funbalugu At Fagsuguan At nanfoyung At longan anway Funbalugu nafatsi wa fiya Anya
         At-Masine-Fag-Falad.
         35 Ay At Tama kesug At Baguama ay nafon wa fiya fagayu At fagmadaragangun sa Anya.
         36 Nus nga sinu takafandiug sas Funbalugu At Baguama gleleg tuwa ban faggugat. Ay nus
         nga sinu at yud kafandiug sas Funbalugu At Baguama dua ban gleleg. Ay Funbalugu kadotama
         way ban anya.
         
            

         
      
   
      
         4
1 At ngay Taw-Tagfalayun nadungug tibak taw longan sas Isus baliwa te, Isus nu gfaful
         ay nu gsurung At ngay tagadal, glabi yay sis Uan at ngay tagadal.
         2 Roro ngap Isus du e nasurung nus di sadi. Isus way At ngay tagadal at nasurung.
         3 Ay Isus nu nasaful te, at ngay Taw-Tagfalayun nadungug, Isus nalo wan siginans talun
         Naseg. Ay gafoliun wa sas talun Balulangan.
         4 Ay At fasadan ganandalanun yay sas talun Fagbantayan.
         5 Ay Isus nu nadalan sas talun Fagbantayan ay indasug sa sik fulan at ngayan Sikar.
         Ka fag fulan makbang sas Takamilug at nafon ebi ebi sa at baguama, At-Fakafamutan,
         fag daga.
         6 Sanya yay ebi Takamilug at falinoan. Ay Isus malunggung sanyas day bibig falinoan,
         anway kalufuy At naloan. Ay ginanya anwa swa bilug menit.
         7 Ay sik mangena Taw-Fagbantayan indasug laman managub. Ay Isus get sa ka fag mangena
         te, Foni sirut Angku am ba safa.
         8 Anway Isus At ngay tagadal nalo wa sas fulan laman nansali at fakonun.
         9 Ay ka fag mangena nainto sas Isus te, Taw ro Am fagetun angku ku ba safa. Madyay
         O sik Taw-Naseg way O. Ay aw sik Taw-Fagbantayan kway. Anway Taw-Naseg ay Taw-Fagbantayan
         at ugali dua batang gkamatuanan ebi ginan.
         10 Ay Isus nabalus ka fag mangena te, Nu nasaful di o Funbalugu At fagfonun sas taw.
         Ay nu nasaful di o te, sinu Aw, taget am ba safa. Ay o sigon eti yangay Angku. Ay
         Aw, igfon Kyangay ro emu Sik-Safa-Tagfon-Leleg.
         11 Ay ka fag mangena nalong sas Isus te, Yaya. Ngabasad way em alian. Ay du o e famul
         at safa. Ay sangay daginan ro Am fagbulan Sik-Safa-Tagfon-Leleg.
         12 Go sangay O glabi yay O tam aguyangan Takamilug, at nafon emi ebi ebi ste fag falinoan.
         Ay go yaya. Ay kanya ebi iste ginan wan at faginuman. Ay anggan at ngay baguama. Ay
         anggan at ngay balan.
         13 Ay Isus nalong te, Nus nga sinu at fagbulan at fanginum nu ste ginan way fag safa,
         gdog yay ban kadanum.
         14 Ay nus nga sinu at nainum Ku nafon fag safa di ban kadanum faggugat. Anway Ku nafon
         fag safa kata tuwa e sik mata bulbug siginan sad basad taw. Ay laman bandi gleleg
         tuwa faggugat.
         15 Ay ka fag mangena nalong sas Isus te, Ay kin, Sama. Nu katanya, foni angku ka fag
         safa. Laman ban da kdi kadanum. Ay da kdi gdog managub. Anway ngayayu way ngap ku
         fagfanaguban.
         16 Ay Isus nasugu ka fag mangena te, Ulii wan. Ay tabani yap stiye am mangama.
         17 Ay ka fag mangena nalong sas Isus te, Aw, ku e mangama. Ay Isus nalong anya te, Kin.
         Matuyan am longan te, Wo e mangama katsi.
         18 Muag, ebi lima wan am mangama. Ay am mangama katsi bunwa o ke mangama. Matuyan am
         longan.
         19 Ay ka fag mangena nalong te, Ku magurang. Katsi bagu aw nasaful te, O wa mangaro
         at sadi Funbalugu At Taglong.
         20 Em aguyangan nu gseg Funbalugu ste ginan fag muyud. Ay Am Taw-Naseg nalong am te,
         Nu naseg am Funbalugu, segi sas Erusalem yakman.
         21 Ay Isus nalong sanya fag mangena te, Sena, afanudi Ku foyungan emu te, Umdasug ban
         sik menit. Ay fagayu am Taw-Fagbantayan ay fagsegan bundi ste ginan fag muyud. Ay
         bundi sas Erusalem fagtvngvd, nu gseg am sa tam Tama.
         22 Ay o, ay anggan fagayu am Taw-Fagbantayan, yam nasaful te, sinu ay fagsegan. Ay ami,
         Taw-Naseg, nasaful wami em fagsegan. Anway taw at fagbalabagun siginan ways Taw-Naseg.
         23 Ay roro umdasug ban sik menit, ay laman katsi ndasug wan. Ay taganansegun sumeg wa
         fiya sa tam Tama. Anway At-Masine-Fag-Falad nafon At fagmadaragangun ay At fagmatuyanun
         sa anya. Laman sumeg wa fiya sa tam Tama. Ay tam Tama kaumsig tuwa takatanya fag taw
         nu gseg Anya.
         24 Funbalugu mangaro sik Falad. Ay at tagseg Anya, segi sa at fagmadaragangun ay sa
         at fagmatuyanun siginan At-Masine-Fag-Falad.
         25 Ay ka fag mangena gfasulitanan sas Isus te, Nasaful aw te, umdasug ban tam Mesias.
         Laman At sadi At ngayan te, Fagtayukan. Ay nu mdasug ban, Kanya ban At nanfamoyung
         sa emi fagayu.
         26 Ay Isus nalong anya te, Aw tagfamatuan emu katsi, Aw wan ay Fagtayukan.
         27 Ay rodi indasug Isus At ngay tagadal. Ay At ngay tagadal gamatangan dawdaw te, taw
         ro Isus fagfasulitananun sa ka fag mangena. Ay At ngay tagadal dua mafalong sa ka
         fag mangena te, Nataw am fakaumsigun. Ay anggan dua mafalong sas Isus te, Taw ro am
         fagfasulitananun sanya fag mangena.
         28 Ay rodi ka fag mangena naubun at faguban safa. Ay guli wa sas fulan. Ay nalong sasa
         ngay mangama sanya te,
         29 Bastam. Glo watam. Laman nanlag tam aro fag Taw At nafoyung angku ebia taw ku fagbulun
         fagayu. Ay Kanya wa mangaro tam Fagtayukan. Go kin.
         30 Ay rodi ka fag mangena ay anggan ka fag ngay mangama nalo wan siginans fulan.
         31 Ay gina ka fag ngay taw gyud indasug, Isus At ngay tagadal matvngvd nu gfabulun sas
         Isus te, Oni yap.
         32 Ay Isus nalong sa At ngay tagadal te, E ba fafa Aktuwa. Ay du am nasaful te, nataw
         ka fag fafa.
         33 Ay At ngay tagadal gfangintuanan sit dayu te, Go sinu manga at nafon Anya ka fag
         fafa.
         34 Ay Isus nafafaskudanan te, Kata nu kon Aw sik fafa, katanya igfaning Aw At Nasugu
         Angku At fakaumsigun. Ay manga nanfatabu Aw At fagbulun.
         35 Ay anggan am nafafaskudanan yangay am te, Ufat ya ban gmagdanun nu kataba at tanuman.
         Ay nafafaskudanan Kyangay fiya te, Kin. Bantayi sasa ngaba gamasun. Anway at buadan
         maraska wan ay famulan wan.
         36 At tagbul at buadan igbul yangay ban at nalufuyan. Ay ka fag buadan at masuad te,
         sik taw takafandiug e leleg tuwa faggugat. Anway tagtanum ay anggan tagbul at buadan
         gasfuan nu guseganan.
         37 Matuyan ka fag fafaskudanan te, Sik taw natanum ay tibak taw at nabul at buadan.
         38 Nasugu Aw ayu laman nanbul am at buadan siginans gamasun. Dewa gyud am inlufuy igfagbulunan.
         Am way at nabul at buadan ay iba dewa inlufuy.
         39 Ay sanya ginan fag fulan ngayuk Taw-Fagbantayan takafandiug sas Isus. Anway ka fag
         mangena nafoyung sasa ngay taw te, Isus nafoyung angku ebia taw ku fagbulun fagayu.
         40 Ay at ngay Taw-Fagbantayan nangakbang sas Isus ay nanginto Anya te, Go kaumsig yay
         O namanwan ste si emi. Ay kin, Isus nat sanya yay duwak menit.
         41 Ay inkayu yay fiya takafandiug sas Isus gina nadungug At longan.
         42 Ay ka fag ngay takafandiug nafoyung sa ka fag mangena te, Anggan ami, kafandiug wami
         katsi. Anway nadungug wa long ami Isus At longan. Ay bundi fagtvngvd am longan. Ay
         intuyan wa long ami te, Kanya wa ngaro tam Tagbalabag sas fagayu taw ste swa daga.
         43 Ay nu nlangfe duwak menit, Isus nafatunglus yay nalo sas talun Balulangan.
         44 Ebia taw Isus nalong te, Sas Funbalugu At taglong ngap fag talun, at ngay taw sanya
         dua gseg sa At taglong.
         45 Ay gina Isus indasug sas talun Balulangan, at ngay Taw-Balulangan igseg tuwa Anya.
         Anway ka fag ngay taw nalag tuway Isus At ngay fagbulun sas Erusalem gina e tagbiya
         fag yafun at ngayan Famalangfe. Anway ginanya Taw-Balulangan si yays Erusalem.
         46 Ay Isus gdog yay ndasug sas fulan Gaanyamuun sas talun Balulangan. Sanya ebia taw
         Isus nu gfasik buadan safa siginan sik safa. Ay makbang yangay sanya Takafanyu-At-Fulan.
         Ay sanya sik fun sirut at baguama e dailan.
         47 Ay ka fag fun sirut nadungug te, Isus mangaro indasug wa sas talun Balulangan siginan
         talun Naseg. Ay rodi ka fag fun sirut nanlag wa Isus ay nalong Anya te, Kaumsig aw
         nu nalo O sas Takafanyu-At-Fulan, laman nanfafiyai ku baguama, anway gakateun wan.
         48 Ay Isus nalong anya te, Go sangai am kafandiug yap ngay am fiya fiya nalag at ke
         masuad fag fagbulun ay at matvngvd fag fagbulun.
         49 Ay ka fag fun sirut gfafali Isus te, Em Magurang, glo wata laman ro ku baguama dia
         mkate.
         50 Ay Isus nalong te, Loi wan. Am baguama ro anyay gleleg. Ay ka fag fun sirut gafanud
         wa sas Isus At longan. Ay noli wa sa at fulan.
         51 Ay gina ka fag fun sirut sasa ngaba dalan, at ngay fanuguan nafablang anya ay nafoyung
         te, Am baguama gleleg yay.
         52 Ay ka fag fun sirut ginto te, Seduge nu kafiya ku baguama. Ay at ngay fanuguan nabalus
         te, Nu kafiya nu karios egmenit ginat menit bagu nbiling.
         53 Ay at tama gamatangan te, e kin. Gina waro fiya Isus glong fag buknga te, Am baguama
         gleleg. Ay kanya gamatangan te, ay kin. Ginanya waro fiya fag buknga ku baguama nu
         kafiya. Ay ka fag fun kafandiug sas Isus ay anggan fagayu taw sanya fag bale.
         54 Kanya yay Isus at faduwak ke masuad fag fagbulun gina nalo siginans talun Naseg ay
         indasug sas talun Balulangan.

1 Ay bandi ban Taw-Naseg e sik tagbvt fag yafun sas Erusalem, ay Isus nalo sanya.
         2 Sas Erusalem e sik lino sirut at makbang sas tupa at fagsakboan sasad alad. Ka fag
         lino at ngayan sa Taw-Atsi-Baliwa at fagngayanan, E-Kayu-Ulibu. Sanya e limak bale
         sirut masalugan sasa ngaba tigyangan lino.
         3 Ay ngayu at taw ke dailan sanya at mabunglian sat masalugan fag ngay bale. Tiba wa
         glag. Ay tiba wa malo. Ay tiba wa malelegan.
         5 Sanya sik taw e dailan laman 38k banwa.
         6 Ay Isus nalag ka fag taw nu mabunglian sanya. Ay Isus nasaful te, glugo wan nu katanya.
         Ay Isus nainto sa anya te, Go kaumsig o nfiya.
         7 Ay at ke dailan nabalus te, Em magurang, Tain ro. Du e guba angku sasad safa. Ay
         nu glibuan wa ngap at lino, gina aw nangakbang, anway tibak taw naguna wa angku sasad
         lino.
         8 Ay Isus nalong wa anya te, Ay alindugi. Ubai am tagbung ay loi wan.
         9 Ay rodi tv ka fag taw infiya wa fiya. Ay naubanan wa fiya at tagbung ay nalo wan.
         Ay ginanya fag menit at Fakamatoun-Menit.
         10 Ay at ngay Taw-Naseg nasalag at kinfiya te, Dua masine nu guba o am tagbung nut si
         ways Fakamatoun-Menit.
         11 Ay at kinfiya nalong te, Kanya way fag taw At nafafiya angku At nalong angku te,
         Ubai am tagbung ay loi wan.
         12 Ay at ngay Taw-Naseg ginto sat kinfiya te, Sinu Kanya fag taw At nasugu emu te, Ubai
         am tagbung ay loi wan.
         13 Ay at kinfiya dua nasaful te, Sinu manga aro fag taw At ngayan. Anway Isus infalyu
         wa yay saswa taw ay taba wa inyayu.
         14 Ay rodi Isus nalag yangay fiya aro at nafafiya sas Tagbvt-Fag-Bale-Funbalugu, ay
         nalong anya te, Amatangani. Infiya tuwo ay, katsi. Lag gdog e asalanan. Laman ban
         di mdasug sa emu at matvngvd fag mauri, sak lumabi aro am dailan.
         15 Ay at kinfiya nalo wan ay nafoyung ngap karo sasa ngay Taw-Naseg te, Isus At tagfafiya
         angku.
         16 Ay nu katanya, Taw-Naseg igfauri way Isus. Anway Isus At nafagbulunan wayay sis Fakamatoun-Menit.
         17 Ay Isus nalong sasa ngay Taw-Naseg te, Ku Mama igfagbulunan tuwa faggugat anggan
         katsi. Ay anggan Aw mafafagbulunan Kyangay.
         18 Isus nalong wayay katanya, nafaugatan sas Taw-Naseg nu kaumsig gafateun Anya. Ay
         bunwa fagtvngvd Isus At nafafiyan sas Fakamatoun-Menit. Anggan way sigon At nalongan
         te, Funbalugu Ku Mama. At masuad te, Isus ay Funbalugu kata yay at sadi.
         19 Ay Isus nalong yangay sasa ngay Taw-Naseg te, Matuyan iglong Ku ayu te, Aw wan, Funbalugu
         At Baguama. Ay dewa katanya, Kua mafabul mandi, nu da Kway ro naulit Ku Mama At fagbulun.
         Ay naulit Aktuway Ku Mama nu gfagbulun, anggan Aw mafafabul Akyangay.
         20 Anway Ku Mama kesug tuwa Angku, At Baguama, ay nafoyung tuwa Angku At fagbulun fagayu.
         Ay moyung yay ban Angku tibak fagbulun glabi yay katsi. Laman madulawan tuwam.
         21 Anway Ku Mama nafaleleg tuwa at kinkate, anggan Aw, At Baguama, mafafaleleg Kyangay
         nus nga sinu Ku fakaumsigun.
         22 Bundi Ku Mama tagtap at taw at asalanan. Nafili tuway Angku, At Baguama, laman Aw
         way tagtap taw at asalanan.
         23 Laman fagayu taw sumeg ban Angku, At Baguama, kata at taw nu gseg Ku Mama. Nus nga
         sinu fag taw nu dway naseg Angku, dua gseg anggan sa Ku Mama, At nasugu Angku.
         24 Matuyan iglong Ku ayu te, Nus nga sinu at nadungug Ku longan ay takafandiug sa At
         nasugu Angku, gleleg tuwa faggugat. Ay di ban e kafoyung te, E asalanan. Ay kanya
         nalangfe tuwa fakateun ay gleleg tuwa faggugat.
         25 Matuyan iglong Ku ayu te, Snga ginain ban sik menit, ay siginan wa katsi. At kinbul
         dumungug Angku, Funbalugu-At-Baguama, nu ge longan. Ay nu dumungug wan, gleleg tuwa
         ban.
         26 Ku Mama fagnasuguun Angku. Laman kata Ku Mama nu gfaleleg, katanya Kyangay, anggan
         Aw, At Baguama, mafafaleleg Akyangay.
         27 Ay Ku Mama fagnasuguun Angku, At Baguama. Laman Aw way At nanfoyung taw at asalanan,
         anway Aw wan Taw-At-Baguama.
         28 Lag gadulawan sa Ku foyungan. Anway snga ginain ban sik menit fagayu taw tagsas fagsandigan
         dumungug ban Angku, Taw-At-Baguama, nu ge longan Aw.
         29 Ay fagayu ban tagsas fagsandigan malfas tuwa. Ay at masine fag taw gdog yay gleleg.
         Laman bandi gleleg tuwa ban faggugat. Ay at mauri fag taw gdog yay gleleg. Laman bandi
         umdasug ban sas faurianan at yud e fakatabuan faggugat.
         30 Aw Kwa mafafagbulun nu Aw way sesadi. Igfaning Aktuwa sa Ku Mama At foyungan Angku,
         nu gtap Aw taw at asalanan. Ay matuyan nu natap Aw taw at asalanan. Anway da Kdi gfaning
         Ku fakaumsigun. Ku fagfaningun antuwa At nasugu Angku At fakaumsigun.
         31 Nu Aw way fagsadi tagfatuyan Ku ugali, du e masuad.
         32 Ay roro e nafatuyan tuwa sa Ku ugali. Ay nasaful Aw te, Matuyan tuwa ay Kanya At
         nafatuyanan.
         33 Ay ebi nasugu am ay fanuguan sas Uan Tagfasurung. Ay faggugat Uan nafoyung at matuyan
         sa Angku baliwa.
         34 Bundi sik taw at nafatuyan fiya sa Ku ugali. Nanfoyung Kway ayu fagtvngvd Uan Tagfasurung
         at longan laman umbalabag ban am.
         35 Uan Tagfasurung takata sik salung nu gigang ay igdamlag dawdaw. Ay ginas bagu nu
         siaba, kaumsig yay am ka fag mayamag.
         36 Ay e nafatuyan sa Ku ugali glabi yay Uan Tagfasurung nu gfatuyan. Ka fag fagbulun
         Ku Mama at nasugu Angku laman nafatabu Aw. Ay kanya wa fag fagbulun tagfatuyan sa
         tiba Ku ugali. Ay tagfasaful sa tiba te, Ku Mama At nasugu Angku.
         37 Ay Ku Mama yangay At nasugu Angku, ay manga tagfatuyan sa tiba Ku ugali. Ay faggugat
         yam batang gdungug Ku Mama nu ge longan. Ay yam batang glag Ku Mama At mata.
         38 Ay di am mangaro am gamatangan sa Ku Mama At-Longan. Teway du am ay, kafandiug sa
         Angku, Ku Mama At suguan.
         39 Madyay nafaudguwasan wam dawdaw nu gtap am At-Rirukan. Ay manga te nafasarapun wam
         te, tain ban ay faglelegun faggugat. Ay Ka-Fag-Rirukan wa nangus at nafatuyan sa ayu
         Ku ugali.
         40 Ay du am kaumsig kalong gafaningun Angku te, laman gleleg tuwam faggugat.
         41 Ku fagsarapun bunwa te, laman e sumeg Angku.
         42 Anway nasaful Kwan nu maugalian am Taw-Naseg, madyay dua am kesug Funbalugu.
         43 Ay Ku fagindasugun ste swa daga anway Ku Mama nafon Angku At fagmadaragangun. Ay
         dewa katanya di am gafanud sa Angku. Ay nu tibak taw tuwa long taglong siginan at
         fagagbilugun fag fagmadaragangun, gafanud tuwa long am dawdaw anya.
         44 Tain ban nu mfandiug am sa Angku. Anway ay fakaumsigun sa way baliwa te, laman ay
         iba antuwa igseg ayu. Ay du am gsarap sa baliwa te, laman Funbalugu guseganan tuwa
         ayu.
         45 Lag am gamatangan te, nanfoyung Aw ay asalanan sa Ku Mama. Igdi. Anway Ku-Unga wan
         at nafoyung ay asalanan. Ay ay fakafandiugan sa yay Ku-Unga.
         46 Nu kafandiug tuwam sa Ku-Unga, anggan sa Angku kafandiug wam. Anway Ku-Unga naguna
         wa nafoyung ayu Ku ugali.
         47 Yaya am gafanud sa Ku-Unga At-Rirukan, setain ban nu mafanud am sa Ku longan.

1 Ay bandi Isus nandife wa lino Balulangan. Sadi yay lino Balulangan ay lino Tiberias.
         2 Ay sik ngay taw ayuwayu nangalo wa sas Isus. Teway ebi nalag tuway Isus At ke masuad
         fag fagbulun sat ke dailan.
         3 Ay Isus naulul sa sik tungud muyud ay malunggung yay sanya maful At ngay tagadal.
         4 Ay ginanya makbang wan Taw-Naseg at tagbiya fag yafun at ngayan te, Famalangfe.
         5 Ay Isus nabantay ay nalag sik ngay taw ayuwayu nu kakbang sa Anya. Ay Isus nainto
         sas Takesug-Kabayu te, Daginan ro tam fagbulan takayu niya fag fafa laman ro at ngay
         taw di kalunus.
         6 Ay Isus fagnaintoun katanya laman nanfaskud Takesug-Kabayu. Ay dewa katanya, Isus
         nasaful wan At fagbulun ro.
         7 Ay Takesug-Kabayu nabalus sas Isus te, Dewa ro tam nabul, tenday 200k menit sik taw
         at nalufuyan, em fanbul fafa. Dia kalong kalong gakasafungun sas fagayu taw te, laman
         ro fagayu taw e nabul tuwa sirut.
         8 Ay at sadi At tagadal, Butuan, Simun Takata-Sik-Batu at fadugsay, nalong sas Isus
         te,
         9 Ay ste sik baguama sirut e ubanan limak fafa ay duwa yak uyang. Ay nu kayu way ro
         niya, dua kalong kalong umsafung sanya fag ngay taw.
         10 Ay Isus nalong sa At ngay tagadal te, Falunggungi ka fag ngay taw. Ay sanya fag talun
         mamakmak. Ay kanya fag ngay taw malunggung sanya sa ngaba mamakmak. Ay at ngay mangama
         sanya nu ndain manga 5000.
         11 Ay Isus nagalumutan ka fag limak fafa ay nauseganan sas Funbalugu. Ay nafon nafafafudan
         sa At ngay tagadal. Ay At ngay tagadal nafafafud sa at ngay malunggung. Ay anggan
         at uyang, nafon yangay sa at ngay taw nus nga seyu ka fag taw at fakaumsigun.
         12 Fagayu taw nu napsug wan, Isus nalong sa At ngay tagadal te, Nanfafuli yap am at
         ngay nagsawadan at nakaramyukan. Laman du e nfangulan.
         13 Ay At ngay tagadal nafaful at nakaramyukan. Ay inkapnu yay 12k sabi. At sawad siginan
         aro fag limak fafa at ngay taw at nakapsugan.
         14 Ay ka fag ngay taw nu nalag Isus At ke masuad fag fagbulun, nalodlongan te, Matuyan
         Tuy wa fiya ka fag Funbalugu At taglong, ebi tibak taglong at nafoyung te, e mdasug
         yay ban.
         15 Ay Isus nasaful wan ka fag ngay taw at fasadan. Anway kanya kaumsig nated Isus ay
         nantaban te, laman at fun. Ay katanya wayay, Isus nasesadian wa nalo sa was muyud.
         16 Ay nu kayabi wan, Isus At ngay tagadal nalo wan ay ndasug wa sas tigyangan lino.
         17 Ay At ngay tagadal nasakay sa sik balutu ay nafasigad nafalo nangadasug sas Takafanyu-At-Fulan.
         Ay gina glo, marum wan. Ay Isus dia ndasug.
         18 Ay at lino glumbak wa dawdaw teway magong at tagmara.
         19 Ay At ngay tagadal nayiyang at safa at kadugayan kaduge dua ginan kafalin tam menit.
         Ay rodi kanya nalag Isus nu nalo sasa ngaba tungud lino. Ay Isus nangakbang sas balutu.
         Ay At ngay tagadal matvngvd nu kalimu.
         20 Ay Isus nalong sa At ngay tagadal te, Aw wan. Lag kalimu.
         21 Ay At ngay tagadal kaumsig nafasakay Isus sa at balutu. Ay rodi at balutu indasug
         wa sas tigiyangan lino, sa aro at fasadan.
         22 Ginanya fag balabag at ngay taw sanya yays dife lino. Ay ka fag ngay taw nasaful
         te, aros fafun sadi way at balutu ste. Ay Isus At ngay tagadal nu nasakay wa sat balutu,
         Isus dua gufud sanya sis balutu. Ay at ngay tagadal way at nalo.
         23 Ay rodi tibak balutu sirut siginans fulan Tiberias indasug yangay sanya fag tigyangan
         lino. At fakadasugan makbang yay sa aro Isus At fagfafangonan sik ngay taw fag talun,
         gina Isus ntabu nu guseganan sas Funbalugu.
         24 Ay ka fag ngay taw nu nasaful te, Isus ay anggan At ngay tagadal dua ste. Rodi ka
         fag ngay taw nasakay wa sa sik ngay balutu sirut. Ay sumaros Takafanyu-At-Fulan laman
         nansarap Isus.
         25 Ay ka fag ngay taw nu nalag wa Isus sas dife lino, kanya nainto sas Isus te, Em Takamoyung,
         seduge wan nu kadasug O ste.
         26 Ay Isus nalong te, Matuyan iglong Kua ayu te, Ay fagsarapun Angku mangaro bunwa te,
         nalag am Ku fagbulun at ke masuad. Ay fagsarapun Angku anway mangaro te, ebi non am
         Ku nafon ayu fag fafa ay napsug am.
         27 Lag dawdaw gasarapan ay fagsarapun nu anway fafa takabalangug. Ay fagsarapun ani
         tuwa fafa at yud kabalangug faggugat, ay at tagfon leleg sas taw faggugat. Aw wa ban,
         Taw-At-Baguama, Ku fagnafonun ayu ka fag fafa. Anway Ku Mama, tam Funbalugu, At fanfatuyan
         te, Masine Ku Baguama.
         28 Ay ka fag ngay taw ginto sas Isus te, Tain ngani ban em fagbulun. Laman mafafaning
         ami Funbalugu At fagbulun.
         29 Ay Isus nabalus te, Tuy wan Funbalugu At fagbulun. Nu kafandiug tuwam sas Funbalugu
         At Nasugu.
         30 Ay ka fag ngay taw nalong sas Isus te, Falagi emi ngani Am matvngvd fag fagbulun.
         Laman nu nalag ami, gafanud ami sa Emu. Falagi wa ngani emi katsi.
         31 Em ngay aguyangan naon ka fag fafa at ngayan te, Taw-Tuy, sas talun at yud e taw.
         Madyay e rirukan wa te, Kanya nafon anya fafa siginans Banwa, laman naon.
         32 Ay Isus nalong anya te, Matuyan iglong Kua ayu te, Bundi Ku-Unga fagtvngvd at nafon
         ayu sik ngay fafa siginans Banwa. Ku Mama tuwa At nafon ayu at matuyan fag fafa tagsiginans
         Banwa.
         33 Anway Funbalugu At nafon fag fafa indasug stiye siginans Banwa. Ay nafon ban at leleg
         sas fagayu taw ste swa daga.
         34 Ginanya ka fag ngay taw nalong sas Isus te, Em Magurang, kanyai tuwa fag fafa Am
         fon emi.
         35 Ay Isus nafafaskudanan te, Aw wan takata Sik-Fafa-Tagfon-Legeg. Nus nga sinu nu kaakbang
         tuwa sa Angku di ban kalunus. Ay nus nga sinu nu kafandiug tuwa sa Angku di ban kadanum.
         36 Ay nalong Aw ayu te, Dewa am nalag Angku, du am gafanud.
         37 Ku Mama At nafon Angku fag ngay taw at kumdasug ban sa Angku. Ay at kumdasug ban
         sa Angku, da Kwa gayiyan.
         38 Ku fagindasugun siginans Banwa stiye swa daga da Kua nanfaning Ku fakaumsigun mandi.
         Igfaning Aktuwa At nasugu Angku At fakaumsigun.
         39 Ay At fagnasuguun Angku At fakaumsigun te, laman dangai Aw nanfaliam nus di sadi
         At nafon Angku. Ay igfaleleg ban Aw fagayu At nafon Angku fag taw sas fakatabuan fag
         ngay menit.
         40 Ay kata tuy Ku Mama At fakaumsigun, laman fagayu taw nu nalag Angku, At Baguama,
         ay nu kafandiug tuwa sa Angku, gleleg tuwa faggugat. Ay Aw yangay ban tagfaleleg anya
         sas fakatabuan fag menit.
         41 Ay at ngay Taw-Naseg gibugan anway sas Isus At nalongan te, Aw wan Ka fag fafa at
         kindasug siginans Banwa.
         42 Ay at ngay Taw-Naseg nalong te, Tuy fag Isus, anway At-Fakafamutan at baguama, go
         kin. Nu kanya way, gsaful way ami At tama ay At tina. Taw ro At fagnalongun te, Indasug
         Aw siginans Banwa.
         43 Ay Isus nalong anya te, Lag am gfangibuganan.
         44 Du e taw kafandiug sa Angku yap ngay Ku Mama, At nasugu Angku, At tagfaakbang anya
         sa Angku. Ay gfaleleg ban Aw anya sas fakatabuan fag ngay menit.
         45 Ebi ebi Funbalugu at taglong nariruk wa te, Funbalugu nafoyung ban sas fagayu taw.
         Fagayu taw nu nadungug tuwa ay nu nasaful tuwa Funbalugu At foyungan, kanya at nangakbang
         sa Angku.
         46 Dewa sik taw nadungug ay nasaful At foyungan, kanya dua nalag Ku Mama. Aw way, Funbalugu
         At nasugu, At batang glag Ku Mama.
         47 Matuyan iglong Kwa ayu te, Kanya nu kafandiug tuwa sa Angku, gleleg tuwa faggugat.
         48 Aw wan takata Sik-Fafa-Tagfon-Leleg.
         49 Ay aguyangan dewa naon ka fag fafa at ngayan te, Taw-Tuy, sas talun at yud e taw,
         inkate wan.
         50 Ay Ka fag fafa At kindasug katsi siginans Banwa, nus nga sinu fag taw at naon, di
         ban kate.
         51 Aw wan takata Sik-Fafa-Tagfon-Leleg At kindasug siginans Banwa. Nus nga sinu fag
         taw at naon Ka fag fafa, gleleg tuwa ban faggugat. Ay Angku Ku nafon fag fafa, Ku
         bilug wan, laman at ngay taw ste swa daga gleleg tuwa ban.
         52 Ay at ngay Taw-Naseg gfabadbabuan sa tiba te, Taw ro Ka fag taw At fagfonun unu antam
         At bilug, laman kon tam.
         53 Ay Isus nalong anya te, Matuyan iglong Kwa ayu te, Nu dway am naon Ku bilug, at masuad
         Taw-At-Baguama At bilug, ay nu dway am nainum Ku taguk, dua long ban am gleleg.
         54 Nus nga sinu nu naon tuwa Ku bilug ay nu nainum tuwa Ku taguk, gleleg tuwa ban faggugat.
         Ay Aw wan tagfon anya at leleg sas fakatabuan fag ngay menit.
         55 Anway Ku bilug sik fakonun wa fiya. Ay Ku taguk sik fanginum wa fiya.
         56 Nus nga sinu at naon Ku bilug ay nainum Ku taguk, kanya insadi wa sa Angku. Ay Aw
         insadi Akwa sa anya.
         57 Ku Mama tagleleg faggugat At nasugu Angku. Ay gleleg Akyangay anway Ku Mama gfaleleg
         tuwa Angku. Ay katanya yangay sik taw at naon Ku bilug. Kanya gleleg tuwa anway Aw
         wan tagfaleleg anya.
         58 Ka fag fafa at kindasug siginans Banwa, di kata ay aguyangan at naon ay nkate wan.
         Nus nga sinu at naon Ka fag fafa gleleg tuwa ban faggugat.
         59 Katanya Isus At longan gina nafoyung sas Taw-Naseg at bale fakafulan sas Takafanyu-At-Fulan.
         60 Ay at ngay tagalo sas Isus nu nadungug ka fag foyungan, nalong te, Mafalyu way Isus
         At longan. Sinu at sumaful ka fag longan at masuad.
         61 Ay Isus dewa yud nadungug at tibugan, nasaful yay, ay nalong te, Go Ku longan gfalimataan
         way ayu.
         62 Tain nu kin ban ay amatanganan gina am glag Angku, Taw-At-Baguama, nu gsakbo ban
         Aw sa ebi Ku talun.
         63 Funbalugu At-Masine-Fag-Falad tagfon leleg sas taw. Sik taw at bilug du e fagmadaragangun.
         Ku nafoyung ayu fag longan siginan wa At-Masine-Fag-Falad. Ay At-Masine-Fag-Falad
         tagfon leleg sas taw.
         64 Ay am tiba tagste du am kafandiug. Fakatanyaun At longan anway Isus nasaful wan siginan
         ngay ebi taguna te, kanya fag ngay taw at yud way kafandiug. Ay manga kanya fag taw
         ban at namoyung way Anya.
         65 Ay Isus nalong te, Anway katanya, Ku fagnalongun ayu te, Du e taw kaakbang sa Angku
         nu dway Ku Mama gfaakbang anya sa Angku.
         66 Katanya wayay Isus At longan, at ngay tagalo Isus insaman wan ay dua ganangaloun
         Isus.
         67 Ay Isus nainto sa At Labi-Duwa te, Go anggan am kafoli wa ban am. Ay go igdi.
         68 Ay Simun Takata-Sik-Batu nabalus Isus te, Em Magurang. Sinu nu kin ban em fagnangaloan.
         Anway O wayay At ke longan tagfon leleg sas taw.
         69 Ay kafandiug tuwami. Anway nasaful wami te, O way fag sadi Funbalugu At suguan.
         70 Ay Isus nalong sa At Labi-Duwa te, Aw wan At nafili ayu fag Labi-Duwa. Go kin. Ay
         am at sadi sik tagfangabaya way am.
         71 Isus At faglongan at masuad sa sik taw at ngayan Segi, Nadungug at baguama, tagsiginans
         Ufat-Fulan-Sirut. Ay Segi at namoyung ban Isus sat mauri fag taw. Dewa te, anwa at
         sadi At Labi-Duwa.

1 Ay bandi Isus iglo sasa ngaba talun Balulangan laman igfoyung. Ay Kanya dua kaumsig
         iglo sasa ngaba talun Naseg. Anway Taw-Naseg at ngay magurang kaumsig wayay nanfate
         Anya.
         2 Ay ginanya makbang wan Taw-Naseg at tagbvt fag yafun at ngayan te, Bale-Mafadfalianan.
         3 Ay Isus At ngay fadugsay mangama nasugu sas Isus te, Loi wa ste ginan laman adasugi
         sas talun Naseg. Laman Am ngay tagadal sanya lumag wa fiya Am ngay fagbulun.
         4 Anway sik taw dua gsuksuk at fagbulun nu kaumsig wa te, laman fagayu taw sumaful
         wa fiya anya. Ay nu e fagbulun yangay O katanya, falagi Am fagbulun sas fagayu taw
         ste swa daga.
         5 Anway anggan Isus At ngay fadugsay fag mangama dua kafandiug sa Anya.
         6 Ay Isus nabalus at ngay fadugsay te, Ku menit dia ndasug. Am loi wan. Anway fagayu
         menit ay menit.
         7 Ay fagayu taw ste swa daga dua kadotama ayu. Sa way Angku at fakadotamaun. Anway
         nafoyung Aw te, Mauri way fagayu taw ste swa daga at ugali.
         8 Am loi wan. Ay adasugi ban sas tagbvt fag yafun. Da Kia sanya sas tagbvt fag yafun
         katsi. Anway Ku menit dia ndasug.
         9 Nu ntabuan Isus At longan sat ngay fadugsay, Isus sanya yay sas talun Balulangan.
         10 Isus At ngay fadugsay fag mangama nalo wan sas tagbvt fag yafun. Ay bandi anggan
         Isus nalo wan. Ay Isus nu nalo, masuksuanan way. Ay dua gfalaganan sa tiba.
         11 Ay at ngay Taw-Naseg nansarap wa ngani Isus sas tagbvt fag yafun te, Dada manga.
         12 Ay at ngay taw sanya gibugan ayuwayu. Tiba glong te, Kanya fag taw masine tuwa. Ay
         tiba glong te, Yaya. Kanya gfanlamangan way At longan sat ngay taw.
         13 Ay at ngay taw dua gfadaul nu ge longan. Anway fagayu taw kalimu Taw-Naseg at ngay
         magurang.
         14 Ay gina e tagbvt fag yafun Isus nasakbo sas Tagbvt-Fag-Bale-Funbalugu. Ay nanfoyung
         sat ngay taw sanya.
         15 Ay at ngay Taw-Naseg gadulawan te, Sinu Ka fag taw At ke fagsafulun dewa yud batang
         e naadal.
         16 Ay Isus nalong anya te, Ku foyungan bunwa Ku longan mandi. At nasugu tuwa Angku At
         Ke longan.
         17 Nus nga sinu fag taw nu kaumsig tuwa gfaning Funbalugu At fakaumsigun, kanya fag
         taw at sumaful te, sanya ginan Ku longan. Go siginans Funbalugu. Ay go siginan way
         Ku longan mandi.
         18 Sik taw at foyungan nut siginan way at longan mandi, kanya kaumsig way tiba nu gseg
         anya. Ay roro ngap Kanya fag taw At foyungan antuwa te, Segi At nasugu Angku. Ka fag
         taw At longan matuyan wa fiya ay At ugali di e mauri.
         19 Ebi ebi Funbalugu nafon Ku-Unga At-Longan sa ayu. Go kin. Ay fagayu am du am nafaning
         At-Longan. Taw ro ay fakaumsigun igfate Angku.
         20 Ay at ngay taw nainto sas Isus te, Sangay e mafurat O fag falad. Sinu takaumsig igfate
         Emu.
         21 Ay Isus nalong anya te, Sadi way ebi Ku nafasure At matvngvd fag fagbulun sas Fakamatoun-Menit.
         Ay fagayu am gadulawan yay am.
         22 Ku-Unga At-Longan nafoyung ayu te, buli tuwa ay ngenge fag ama at lusku butu sis
         fawaluk menit. (Ay roro bunya Ku-Unga At-Longan fiya at nafasigad ka fag ugali. Siginan
         yay ay aguyangan at nafasigad.) Ay igfaning wam ka fag ugali dewa te at fawaluk menit
         si was Fakamatoun-Menit.
         23 Ay anggan katsi, katanya way ay fagbulun sa ay ngenge. Ay di am kamabo sa Ku-Unga
         At-Longan si ay ngenge. Dewa sis Fakamatoun-Menit. Ay go kadotama am sa Angku te,
         nafafiya Aw sik taw, fagdaul at bilug, sis Fakamatoun-Menit.
         24 Agi yap daw gfanmafali iglong, yap ngay am namatangan ay nasaful fiya. Fanyayi yap
         te, go matuyan.
         25 Ay tibak taw sas Erusalem nalong te, Go Kanya fag taw tam ngay magurang wa at fagafateun.
         Go kin.
         26 Damai. Ste wan Kanya fag taw. Ay nu nafoyung, dua gsuksuan. Ay tam ngay magurang
         du e longan sa Anya. Go katsi tam ngay magurang nasaful wa fiya te, Kanya tam Fagtayukan
         wa fiya. Go yaya.
         27 Roro ngap, nasaful wami te, sanya ginan ka fag Taw. Tam Fagtayukan nu ndasug, at
         ngay taw dua nasaful te, sanya ginan.
         28 Ay Isus gbiya nu ge longan sas Tagbvt-Fag-Bale-Funbalugu te, Am nasaful tuwam te,
         Sinu Aw ay sanya ginan Aw. Aw da kwa mandi gsugu Angku. At nasugu Angku At ke longan
         tuwa at matuyan. Ay di am nasaful Anya.
         29 Aw nasaful Ak tuwa Anya. Anway Aw sanya ginan Kwan. Ay Kanya tuwa At nasugu Angku.
         30 Ay tibak taw kaumsig ganantedun Isus. Ay roro ngap du e taw mafated Anya anway At
         menit dia ndasug.
         31 Ay ngayuk taw kafandiug sas Isus ay gidgintoan te, Tam Fagtayukan nu ndasug, go e
         gfagbulun iglabi yay Tuy fag taw At matvngvd fag fagbulun. Go yaya.
         32 Ay Taw-Naseg at ngay Taw-Tagfalayun nadungug at ngay taw nu gibugan sas Isus baliwa.
         Ay at ngay taganyun daul ay at ngay Taw-Tagfalayun nasugu sik ngay tagbarangian, laman
         nanted Isus.
         33 Ay Isus nalong te, Glugo yay sirut nu ste Aw si ayu. Ay bandi, guli Kua ban sa At
         nasugu Angku.
         34 Ay sumarap ban am Angku. Ay dua ban am e nalag. Ay nut sa ma ban Ku fakadasugan,
         wa ban am madasug.
         35 Ay at ngay Taw-Naseg gfasulitanan sa tiba te, Dada unu ro, laman dua unu ban tam
         lumag Anya. Go Kanya nanlag sasa ngay Taw-Naseg at maful sasa ngay Taw-Gresia. Laman
         nanfoyung sas Taw-Gresia. Go yaya.
         36 Taw ro manga at masuad Isus At fagnalongun te, Sumarap ban am Angku ay dua ban am
         lumag. Ay, nut sa ma Ku fakadasugan, du am madasug.
         37 At fakatabuan fag menit sas tagbvt fag yafun glabi yay tibak menit nu masine. Ginanya
         fag menit Isus malindug siswa taw ay gbiya nu ge longan te, Nus nga sinu takadanum,
         akbangi sa Angku ay inumi.
         38 Kata tuy Funbalugu-At-Rirukan nalong te, Nus nga sinu takafandiug sa Angku, siginan
         at amatanganan e kata Sik-Safa-Tagfon-Leleg.
         39 Isus At fafaskudanan at masuad te, At-Masine-Fag-Falad kadasug ban sas takafandiug.
         Anway kaduge Isus ste, At-Masine-Fag-Falad dia ndasug sas takafandiug. Anway Isus
         dia ndasug sa At fagmasineun.
         40 Ay at ngay taw nu nadungug Isus At longan, tibak taw nalong te, Tuy wa fiya fag taw
         ka fag taglong siginans Funbalugu.
         41 Ay tiba nalong te, Kanya wan tam Fagtayukan. Ay tiba nainto te, Go sangay tam Fagtayukan
         ndasug siginans talun Balulangan. Go yaya.
         42 Anway At-Rirukan nafoyung te, Tam Fagtayukan At sadi fun Fakafanyuun at kadagdagan.
         Laman Kanya nu kadasug, siginans fun Fakafanyuun at fulan, at ngayan te, Fulan-Ke-Fafa.
         43 Ay at ngay taw dua masadi at amatanganan sas Isus baliwa.
         44 Ay tiba dewa ganantedun Isus, kanya dua mafated.
         45 Aro fag ngay tagbarangian noli wa sas Taw-Naseg at ngay taganyun daul ay at ngay
         Taw-Tagfalayun. Ay ka fag ngay Taw-Naseg nainto sas tagbarangian te, Taw ay fagyudun
         nataban Isus stiye.
         46 Ay at ngay tagbarangian nabalus te, Du e taw katvngvd Ka fag taw nu gfoyung.
         47 Ay at ngay Taw-Tagfalayun nainto sas tagbarangian te, Go Ka fag taw igfanluk yangay
         anggan sa ayu.
         48 Ay go Taw-Naseg at ngay magurang ay anggan at ngay Taw-Tagfalayun kafandiug sa Anya.
         Ay go yaya.
         49 At ngay taw at nangalo Anya dia nasaful Ku-Unga At-Longan. Ay katanya wayay, Funbalugu
         kadotama sa at ngay taw. Go kin.
         50 Ay sanya at sadi sik Taw-Tagfalayun, at ngayan te, Tagbabo-Tiba. Kanya ebi at nananlag
         Isus. Ay katsi kanya nalong sas Taw-Tagfalayun te,
         51 Nu gfaning di tam tam ugali, di mi gfauri sik taw yap ngay tam fiya fiya nadungug
         sanya ginan fag taw. Laman sumaful tam te, Go masine ay go mauri at fagbulun.
         52 Ay at ngay Taw-Tagfalayun nabalus Tagbabo-Tiba te, Go anggan o siginan os talun Balulangan.
         Go yaya. Tapi yap At-Rirukan laman sumaful yangay am te, du ban e msure sik Funbalugu
         At taglong siginans talun Balulangan.
         53 Ay fagayu taw noli wan.

1 Ay Isus nalo wa sas Muyud-Tagakayuun-Ulibu.
         2 Ay balabag di gina bagu nyamag, Isus nasakbo sas Tagbvt-Fag-Bale-Funbalugu. Ay fagayu
         taw nangakbang Anya. Ay Isus malunggung ay nafoyung sasa ngay taw.
         3 Ay Taw-Naseg at ngay tagfasaful ay at ngay Taw-Tagfalayun nataban sik mangena sas
         buknga taw. Anway tiba nalag nu e kamayun sanya fag mangena.
         4 Ay Taw-Naseg at ngay magurang nalong sas Isus te, Em Takamoyung, e nalag nu e kamayun
         iste fag mangena.
         5 Ay Ku-Unga At-Longan nafoyung antam te, Falangi anya batu, nus nga sinu fag mangena
         takatanya at ugali. Ay tain emu am fasadan sa anya.
         6 Katanya at ngay magurang at longan sas Isus, anway at fakaumsigun nanfe asalanan
         Isus. Laman e kafoyung Isus At asalanan. Ay Isus garungan way ay At fanriruk sas daga
         At sumyuan.
         7 Ay ka fag ngay magurang faladlayunan nu ginto sas Isus. Ay Isus inlindug ay nalong
         anya te, Nus nga sinu at yud e asalanan, kanyai taguna tagfalang anya batu.
         8 Ay Isus gdog yay garungan ay At sumyu At fanriruk sas daga.
         9 Ay at ngay magurang nu nadungug Isus At longan, nalo wa nasadsadian, at magurang
         tiba tungud taguna at nalo. Ay rodi du e magurang sanya. Isus way ay ka fag mangena
         tagsanya.
         10 Ay Isus inlindug ay ginto sa ka fag mangena te, Fagina, dada wan katsi ka fag ngay
         magurang. Go katsi dua ste tagfoyung am asalanan.
         11 Ay ka fag mangena nabalus sas Isus te, Kin. Yaya, ku Magurang. Dua ste tagfoyung
         ku asalanan. Ay Isus nalong anya te, Anggan Aw. Da Kua gtap am asalanan. Loi wan.
         Ay lag o gdog nangasalanan.
         12 Ay Isus nafoyung sik fafaskudanan sasa ngay Taw-Tagfalayun te, Aw wan At-Fagmayamagun
         sas fagayu taw ste swa daga. Nus nga sinu at nangalo Angku, di ban glo sad marum.
         Anway kanya e Sik-Fagmayamagun-Tagfon-Leleg.
         13 Ay at ngay Taw-Tagfalayun nalong sas Isus te, O way mandi tagfatuyanan sa Emu. Ay
         nu katanya, Am longan du e masuad.
         14 Ay Isus nalong te, Dewa Aw mandi tagfatuyanan sa Angku, matuyan Ku longan. Anway
         nasaful Aw te, sanya ginan Aw, ay sanya ban nu glo Aw. Ay roro ngap du am nasaful
         te, sanya ginan Aw ay sanya ban nu glo Aw.
         15 Nu gtap way am tibak taw at asalanan, ay fagfaningun sa way sik taw at amatanganan.
         Aw Kua gtap taw at asalanan.
         16 Ay dewa Aw gtap taw at asalanan, ku fagtapun matuyan wa fiya. Anway da Kdi gsesadian
         nu gtap Aw. Aw ay anggan At nasugu Angku igtap tuwa.
         17 Anway ebi e nariruk wa sa ay Longan te, nu duwa wak taw at nadiuganan at longan,
         matuyan wa fiya.
         18 Aw wan at nafatuyan sa ayu Ku ugali. Ay anggan Ku Mama, At nasugu Angku, an yangay
         nafatuyan.
         19 Ay at ngay Taw-Tagfalayun nainto sas Isus te, Dada Am Mama. Ay Isus nabalus te, Du
         am nasaful te, Sinu Aw. Ay anggan Ku Mama, du am nasaful te, Sinu Kanya. Nu nasaful
         tuwam Angku, nasaful yangay am Ku Mama.
         20 Katanya Isus At longan nu nafoyung sas Ke-Fagsandigan-Salafi-Fag-Salug, sas Tagbvt-Fag-Bale-Funbalugu.
         Ay du e taw nated Anya, anway Isus At menit dia ndasug.
         21 Ay Isus nafatagak yangay sasa ngay Taw-Tagfalayun te, Lumo Kua ban ste ginan, ay
         sumarap ban am Angku. Ay umkate ban am sa ay ngay asalanan. Ay dua ban am masud Angku
         sa Ku fagnangadasugan.
         22 Ay at ngay Taw-Tagfalayun igfasulitanan sa tiba te, Go sangay Isus nanfate ban At
         balyu. Ay go igdi. Madyay Kanya nalong sa antam te, Dua ban am masud Angku sa Ku fagnangadasugan.
         23 Ay Isus nalong te, Am wan tagsis daga. Ay Aw wan tagsiginans tungud. Am wan tagste
         swa daga. Ay Aw da Kwa tagste ginan swa daga.
         24 Anway katanya iglong Aw ayu aro te, Umkate ban am sa ay asalanan. Anway du am gafanud
         te, Aw-Wan, ay umkate ban am sa ay asalanan.
         25 Ay at ngay Taw-Naseg nainto te, Sinu Wo. Ay Isus nabalus te, Kata wa ebi Ku longan
         ayu siginans fagsigadan.
         26 Ngayu yay Ku fagananlongun ayu. Ay ngayu yay Ku fagananfoyungun ay asalanan. Matuyan
         At nasugu Angku At longan. Ay nanfoyung Aw sas fagayu taw ste swa daga Ku dungganan
         siginan At nasugu Angku.
         27 Ay ka fag ngay Taw-Naseg dua nasaful Isus At nalongan te, At nasugu Angku. Roro anwa
         At Tama At nasugu.
         28 Anway katanya Isus nalong sasa ngay Taw-Naseg te, Kaduge yay ban am faabat Angku,
         Taw-At-Baguama, ginanya yay ban fag menit nu sumaful am te, Aw Aw-Wan. Ay anggan sumaful
         yangay am te, Aw Ku e fagbulun mandi. Ku foyungan Ku Mama tuwa At nafoyung Angku.
         29 At nasugu Angku si tuwa Angku. Kanya di gubun Angku sesadi. Anway igfaning Aktuway
         faggugat At fakaumsigun.
         30 Gina Isus nafoyung katanya, ngayuk taw takafandiug sa Anya.
         31 Isus nalong sasa ngay Taw-Naseg at takafandiug sa Anya te, Nu nafaning tuwam fagayu
         Ku longan, am Ku tagadal wam fiya.
         32 Ay sumaful wam fiya te, at matuyan siginan tuwas Funbalugu. Ay nu nasaful tuwam katanya,
         bundi ban am sik fanuguan.
         33 Ay at ngay Taw-Naseg nalong sas Isus te, Abrayam wami at sugfun. Ay di ami batang
         sik taw at fanuguan. Taw ro Am fagnalongun emi te, Bundi ban am sik fanuguan.
         34 Ay Isus nalong anya te, Matuyan iglong Aw ayu te, Nus nga sinu fag taw nu gfaning
         way asalanan, kanya asalanan wa fiya at fanuguan.
         35 Sik talanan at fanuguan dua faggugat nut sanya fag talanan. At baguama tuwa tagsanya
         faggugat.
         36 Ay Aw, At Baguama, ku fagbulun sa ayu antuwa te, laman bundi ban am sik fanuguan.
         Ay kin, nu katanya, bundi ban am sik fanuguan.
         37 Nasaful Kwa te, am wan Abrayam at sugfun. Dewa katanya, gananfateun way am Angku.
         Anway du am kaumsig gfaning sa Ku foyungan.
         38 Igfoyung Aw ayu Ku Mama At nafoyung Angku. Ay am, ay fagfaningun sa way mandi ay
         tama at foyungan ayu.
         39 Ay at ngay Taw-Naseg nalong sas Isus te, Abrayam wan em aguyangan. Ay Isus nalong
         te, Laman ro ay aguyangan nu antuwa Abrayam, igfaning tuwam at fagbulun.
         40 Ay roro ngap katsi kaumsig way am gananfateun Angku. Dewa Aw sik taw tagfoyung ayu
         at matuyan, Ku nadungug siginans Funbalugu. Ay dua katanya Abrayam at fagbulun.
         41 Ay fagfaningun anway sa ay tama. Ay at ngay Taw-Naseg nalong sas Isus te, Bundi ami
         sik nafamayun. Funbalugu tuwa em Tama.
         42 Ay Isus nalong te, Laman ro ay tama nu Funbalugu tuwa, kesug tuwam Angku. Anway indasug
         Aw ste swa daga siginans Funbalugu. Ay Ku fagindasugun Kua gfaning Ku fakaumsigun.
         Ay Ku fagfaningun Aktuwa sa At nasugu Angku At fakaumsigun.
         43 Taw ro ay fagyudun gsaful Ku longan. Teway dua mangaro am gdungugan Ku longan.
         44 Am wan tagfaning ay tama at ngayan te, Takamuag-Tiba-At-Fagbulun. Ay ay fakaumsigun
         igfaning way am ay tama at fakaumsigun. Siginan ngay ebi ebi kanya sik tagfate wa
         taw. Ay dua gfaning at matuyan, teway at matuyan dua ay si anya. Kanya nu kamuag way,
         igfaning at ugali, anway sik takamuag wa fiya. Ay kanya fagayu taw takamuag at tama.
         45 Ay dewa Aw nafoyung at matuyan, du am gafanud sa Angku.
         46 Sinu nu kin am fag taw at nalag Ku asalanan. Ay nu matuyan Ku longan, taw way ay
         fagyudun gafanud sa Angku.
         47 Funbalugu At unga nadungug wa fiya Funbalugu At longan. Ay ay fagyudun kaumsig gdungugan
         bunwa am Funbalugu At unga.
         48 Ay at ngay Taw-Naseg nalong sas Isus te, Go matuyan em longan aro te, O wan sik Taw-Fagbantayan
         At ke mauri fag falad. Go kin.
         49 Ay Isus nabalus te, Aw da Kdi e mauri fag falad. Ay naseg Aw Ku Mama. Ay kalimata
         way am daw Angku.
         50 Ay Aw Kua gsarap laman e gseg Angku. Funbalugu tuwa At ke fasadan laman e gseg tuwa
         Angku. Ay Kanya yangay tagtap taw at asalanan.
         51 Matuyan iglong Aw ayu te, Nus nga sinu tagfaning Ku longan, di ban kate faggugat.
         52 Ay at ngay Taw-Naseg nalong sas Isus te, Katsi nasaful wami fiya te, e mafurat fag
         falad way O. Madyay nkate wan Abrayam, ay anggan ebi Funbalugu At ngay taglong. Ay
         nalong yay O te, Nus nga sinu tagfaning Ku longan, di ban kate faggugat.
         53 Go O tuwa tiba tungud em aguyangan Abrayam at kinkate. Ay anggan ebi Funbalugu At
         ngay taglong at kinkate. Go sinu Wo. Tain nu gfoyung O Emu sa tibak taw.
         54 Ay Isus nabalus anya te, Nu gseg Kway ro Angku, du e masuad. Ku Mama tagseg Angku.
         Ay am glong am te, Kanya em Funbalugu.
         55 Ay du am nasaful Anya. Aw way At nasaful Anya. Nu nalong Akway ro te, Kua nasaful
         Anya, Aw sik takamuag Akway kata ayu. Anway nasaful Akwa Anya ay igfaning Aw At longan.
         56 Am aguyangan Abrayam guseganan dawdaw ebi nu lumag di ban nu kadasug ban Aw fag menit.
         Ay kanya nalag wa fiya, ay nauseganan wa dawdaw.
         57 Ay at ngay Taw-Naseg nalong sas Isus te, Bunya 50 Am banwa. Dewo nalong te, Nalag
         Wo Abrayam.
         58 Ay Isus nabalus anya te, Matuyan iglong Aw ayu te, Abrayam dewa gyud e taw, Aw Aw-Wan.
         59 Ay at ngay Taw-Naseg nabul batu laman gaukasun sas Isus. Ay Isus nasuksuan nalaklo
         siginans Tagbvt-Fag-Bale-Funbalugu.

1 Ay Isus gina glo, nalag sik taw at yud glag siginan ngay bagu kalangfe.
         2 Ay Isus At ngay tagadal ginto sas Isus te, Em Takamoyung. Sinu at ke asalanan. Go
         tuy fag taw. Ay go at magurang yay. Madyay dua glag siginan ngay bagu kalangfe.
         3 Ay Isus nabalus anya te, Dewa ka fag taw yud glag at masuad bunwa te, ka fag baguama
         at ke asalanan. Ay bunwa te, at magurang ke asalanan. At masuad at fagyudun glag,
         antuwa te, laman umsure Funbalugu At fagmadaragangun sa anya.
         4 Kaduge mamenit, masine nu nanfagbulun watam sa At nasugu Angku At fagbulun. Anway
         nu nyabi wan dua kafagbulunan.
         5 Kaduge Aw ste swa daga, Aw wan At Fagmayamagun sas fagayu taw ste swa daga.
         6 Ay Isus nu nalong wa katanya, natufe sas daga. Ay nalugu At tufe. Ay nafatayuk ka
         fag lifak sa at yud glag at mata.
         7 Ay rodi Isus nalong sat yud glag te, Loi wan. Fegusi am mata sa sad lino Silue. Silue
         at masuad te, Siginan-Sik-Fagsagubanan. Ay ka fag taw nalo wan ay nafegus at mata.
         Ay nu guli wan, glag tuwa.
         8 Ay at ngay fasabale ay anggan at ngay kaiban nalag anya ebi gina get. Ay kanya fag
         ngay taw nalong te, Go tuy wa siring ebi at yud glag. Ay at malunggung sis day dalan
         laman get.
         9 Ay tibak taw nalong te, Kanya wa fiya. Ay tibak taw nalong te, Yaya long. Sik taw
         way kata ka fag taw ebi nu gmatan. Ay ka fag taw aro at yud glag nalong te, Aw wa
         fiya.
         10 Ay ka fag ngay taw nainto anya te, Tain daw nu gfafiya am mata.
         11 Ay ka fag taw at yud glag ebi nabalus anya te, Sik ama At ngayan Isus nalugu lifak
         ay nafatayuk sa ku mata. Ay Kanya nalong angku te, Loi wan sas lino Siginan-Sik-Fagsagubanan.
         Ay fegusi am mata. Ay nalo akwa fiya. Ay nafegus aw ku mata. Ay rodi glag aktuwa.
         12 Ay at ngay taw nalong te, Dada wan ka fag ama katsi. Ay at bagu glag fag taw nabalus
         te, Safulun katsi.
         13 Ay rodi ro tiba nataban at yud glag ebi sasa ngay Taw-Tagfalayun.
         14 Ginanya sis Fakamatoun-Menit Isus nu nalugu lifak. Ay nu nafafiya ka fag taw at mata.
         15 Ay at ngay Taw-Tagfalayun ginto yangay anya te, Tain nu mafafiya am mata. Ay at bagu
         glag nabalus yay fiya te, Sik ama nafatayuk lifak sa ku mata. Ay nu nafegus akwa ku
         mata, rodi glag kwan.
         16 Ay tibak Taw-Tagfalayun glong te, Ka fag ama bunwa Funbalugu At suguan. Anway Kanya
         dua gfaning tam ugali madyay nu gfafiya si ways Fakamatoun-Menit. Ay tiba nalong yangay
         te, Go sik tagasalanan mafabul at ke masuad fag fagbulun. Ay at ngay Taw-Tagfalayun
         dua gdiuganan at amatanganan.
         17 Ay at ngay Taw-Tagfalayun gdog yay nainto sat bagu glag te, Tain am longan sa emi.
         Anway Kanya nafafiya am mata. Ay ka fag taw nabalus te, Kanya sik Funbalugu At taglong.
         18 Ay at ngay Taw-Naseg dua gafanud te, ebi fag taw at yud glag katsi glag wan. Yap
         ngay nafat sanya ka fag bagu glag at mangaguyang fag duwa.
         19 Ay rodi at ngay Taw-Naseg ginto sat duwak mangaguyang te, Go tuy wan ay baguama,
         ay longan at yud glag siginan ngay bagu kalangfe. Ay nataw katsi at faginfiyaun.
         20 Ay at mangaguyang nabalus te, Tuy ngaro em baguama. Ay nasaful wami te, dua glag
         siginan ngay bagu kalangfe.
         21 Ay du ami nasaful te, tain tuwa nu glag. Ay sinu At nafafiya at mata. Intoi wa anya,
         anway magurang wan. Ay kanya mafafoyung wa ro ayu.
         22 Anway at mangaguyang at fagnalongun katanya, kalimu sat ngay Taw-Naseg. Anway ebi
         at ngay Taw-Naseg nadiuganan te, sik taw nu nafoyung way te, Isus tam Fagtayukan,
         ayiyani wan ka fag taw siginans tam bale fakafulan.
         23 Katanya at mangaguyang at fagnalongun te, Kanya magurang wan. Intoi wa anya.
         24 At faduwa ginan wan at ngay Taw-Naseg nu gfakbang anya ka fag taw aro at yud glag.
         Ay nalong anya te, Tam fagusegananan sa ways Funbalugu fagsadi. Anway nasaful watam
         te, aro fag tagfafiya emu sik tagasalanan way.
         25 Ay at bagu glag nabalus te, Kua nasaful te, go Ka fag taw sik tagasalanan way. Ay
         go igdi. Ku nasaful sadi way te, madyay dewa aw yud glag, katsi glag aktuwa.
         26 Ay at ngay Taw-Naseg gdog yay nainto te, Go tain At fagbulun sa emu. Ay go tain nu
         nafafiya am mata.
         27 Ay at bagu glag nabalus te, Taw yay ro guggat ay fagnangintoun angku. Aro dewa aw
         nafoyung ayu. Ay aro dewa am yud gdungugan. Ay go ate kaumsig wam nangasik tagadal.
         Ay go yaya.
         28 Ay at ngay Taw-Naseg kalimata anya te, O way At tagadal. Ami Ku-Unga way ami at tagadal.
         29 Anway nasaful wami te, Funbalugu At fagfoyungan sa way Ku-Unga. Ay Kanya aro fag
         taw, du ami nasaful te, daginan.
         30 Ay at bagu glag nalong te, Tuy sik madulawan fag fagbulun. Anway du am nasaful te,
         daginan ka fag taw. Madyay Kanya nafafiya ku mata.
         31 Ay nasaful watam te, Funbalugu dua gdungug sik tagasalanan. Ay roro ngap nus nga
         sinu tagseg Anya ay tagfaning Anya, Funbalugu nadungug wa fiya anya.
         32 Dia tam batang e nadungug siginan ngay ebi ebis fagsigadan te, sik taw nafafiya sik
         taw yud glag siginan ngay bagu kalangfe.
         33 Ay anggan aro fag taw nu bunway ro Funbalugu At nasugu, dua mafabul.
         34 Ay at ngay Taw-Naseg nalong sat bagu glag te, Madyay anggan o, nu kalangfe o si yay
         o swa asalanan. Taw ro am fagmafafoyungun emi. Ay ka fag ngay Taw-Naseg nayiyan at
         bagu glag siginans bale fakafulan.
         35 Isus nadungug te, At ngay Taw-Naseg nayiyan wa at bagu glag. Ay Isus nu nalag at
         bagu glag nalong anya te, Go kafandiug tuwo sas Taw-At-Baguama.
         36 Ay at bagu glag nabalus te, Em Magurang. Sinu Kanya, Taw-At-Baguama, ku fakafandiugan
         ban.
         37 Ay Isus nabalus anya te, Nalag wo Anya. Ay Kanya wa tagfamatuan emu katsi.
         38 Ay at bagu glag nalong te, Ku Magurang. Kafandiug aw. Ay at bagu glag igseg wa fiya
         sas Isus.
         39 Ay Isus nalong te, Ku fagindasugun ste swa daga laman nafoyung Aw te, Fagayu taw
         e asalanan. Ay laman at yud glag, laman ban glag tuwa. Ay at taglag, laman ban dua
         glag.
         40 Ay at ngay Taw-Tagfalayun at makbang sas Isus nu nadungug At longan, nainto Anya
         te, Go anggan ami, dua ro mi glag katsi.
         41 Ay Isus nafafaskudanan te, Laman ro nu am wa at yud glag katsi, di am e asalanan.
         Ay roro ngap nalong am te, Glag tuwami. Ay nu katanya e asalanan yay am.

1 Matuyan iglong Kwa ayu te, Sik taw at fagsakboan nu dway sasad sakbawan alad tupa.
         Ay roro nut sa way sad sulat alad. Kanya sik masuksuanan way fag taw. Ay manga sik
         takamul way.
         2 At tagsakbo sasad sakbawan alad tupa at tagbilug tupa wa fiya.
         3 At tagtanud sakbawan naluang at dingding sakbawan nu ndasug tagbilug tupa. Ay at
         ngay tupa natogdungug tuwa at tagbilug nu ge longan. Anway at tagbilug nalong at tupa
         at ngayan. Ay kanya naguna tuwa at ngay tupa nu glo.
         4 Ay at ngay tupa bagu malfas siginan sad sakbawan alad, at tagbilug tuwa taguna at
         malfas. Ay at ngay tupa nangalo wa fiya anya. Anway nasaful at tagbilug nu ge longan.
         5 Ay at ngay tupa iglagyu way ay dua nangalo nut sa way sik famaklay. Anway at ngay
         tupa natogdungug tuway te, kanya tage longan sik famaklay way.
         6 Isus nafoyung ka fag fafaskudanan sasa ngay Taw-Tagfalayun. Ay kanya dua nasaful
         Isus At longan at masuad.
         7 Ay Isus gdog yay nalong sasa ngay Taw-Tagfalayun te, Matuyan iglong Kwa ayu te, Aw
         wan At-Sakbawan-Alad-Tupa.
         8 Fagayu at naguna Angku nu gsakbo, sik masuksuanan way fag taw. Ay manga sik takamul
         way. Ay Ku ngay tupa natogdungug tuwa te, bunwa kanya em agbilug.
         9 Aw wan At-Sakbawan-Alad-Tupa. Nus nga sinu at fagsakboan nut sa tuwa sad Sakbawan-Alad,
         umbalabag wa fiya. Ay kanya lumag at fagfangonan, ay nalaklo ay noli.
         10 Ay sik masuksuanan fag taw at fagindasugun laman nanfamul ay nanfarasras ay nanfate
         sanya fag ngay tupa. Ay Aw Ku fagindasugun laman Ku ngay tupa gleleg wa fiya ay du
         e fagayudanun kaduge gleleg.
         11 Aw wan At-Masine-Fag-Tagbilug-Tupa. Anway At-Masine-Fag-Tagbilug-Tupa mabayan tuwa
         dewa te anwa e gafateun Anya. Laman At ngay tupa e fanambagun ban.
         12 Sik tagtanud tupa at fasadan anway fagtvngvd te, igbul way at nalufuyan. Ay dua baliwa
         nangasaful tupa at ugali. Teway bunwa ngani ay, tagbilug tupa. Ay nu nabantay wa ngani
         sik mela fag idu talun, ka fag tagtanud naubun way at ngay tupa ay nalagyu wan. Ay
         at mela naagat at tibak tupa ay anggan nafasaruwayan wan tiba.
         13 Ka fag tagtanud nalagyu way. Teway tagtanud wayay. Ay dua kesug at ngay tupa.
         14 Aw wan At-Masine-Fag-Tagbilug-Tupa. Kata Ku Mama faggugat nu gsaful Angku. Ay anggan
         Aw gsaful Kyangay Ku Mama. Katanya yangay nu gsaful Aw Ku ngay tupa. Ay anggan Ku
         ngay tupa gsaful yangay Angku.
         15 Ay mabayan Aktuwa dewa te anwa e gafateun Angku. Laman Ku ngay tupa e fanambagun
         tuwa.
         16 Ay e tibak tupa Akyay, bundi ste ginan fagtvngvd fag alad. Ay nanfastiye Akyangay
         ban sa Angku ka fag ngay tupa. Ay kanya gsaful yangay ban Angku nu ge longan Aw. Ay
         nanfasadi Akban Ku ngay tupa ayuwayu te, laman sadi way at tagbilug.
         17 Ku Mama kesug Angku anway mabayan Aktuwa dewa te anwa e gafateun Angku. Anway gdog
         Kyangay ban gleleg.
         18 Dia ban e gfate Angku yap ngay Aw nafanabayan anya. Aw mabayan Aktuwa dewa te anwa
         e gafateun Angku. E fagmadaragangun Aw laman mabayan Aktuwa dewa e nafate Angku. Ay
         e fagmadaragangun Aw laman gdog Kyangay gleleg. Katanya Ku Mama At suguan Angku.
         19 Ay at ngay Taw-Naseg inkafud, anway Isus At nalongan.
         20 Ay sik fulan iglong way te, Isus e mafurat way fag falad. Madyay naliam At amatanganan.
         Taw ro ay fagnandunguganun Anya.
         21 Ay sik fulan iglong tuwa te, Igdi. Madyay nu ge longan di kata nu e mafurat fag falad.
         Laman ro nu e mafurat way fag falad, dua mafafiya sik taw at yud glag. Go kin.
         22 Ay katsi fag menit Taw-Erusalem e tagbvt fag yafun at ngayan te, Nafon-Sas-Funbalugu-At-Tagbvt-Fag-Bale-Funbalugu.
         23 Ay ginanya at matis fag magdanun. Ay Isus gayayag sa sik ngabak Fun-Mabayan-At-Maugunan-Fag-Dalan
         sisa ngaba day Tagbvt-Fag-Bale-Funbalugu.
         24 Ay at ngay Taw-Naseg insafung sas Isus ay ginto te, Go seduge ro nu gfoyung O emi
         at matuyan. Go ate O wan Fagtayukan. Foyungi wemi katsi fatignauni wan. Laman sumaful
         wami te, O wa ngaro fiya.
         25 Ay Isus nabalus anya te, Batang Kwa gfoyung ayu, ay du am gafanud. Ku Mama tuwa At
         nasugu Angku kanya fag fagbulun At nafatuyan sa ayu Ku ugali.
         26 Ay du am gafanud, anway bunwa am Ku tupa.
         27 Ku ngay tupa natogdungug nu ge longan Aw. Ay nasaful Aw te, kanya Ku ngay tupa. Ay
         Ku ngay tupa nangalo tuwa Angku.
         28 Ay nafon Aw leleg at yud katabu sa Ku ngay tupa. Ay di ban kate faggugat. Ay du e
         mafaago Angku.
         29 Ku Mama nafon Angku ka fag ngay tupa. Ay Ku Mama tiba tungud. Ay du e mafaago Ku
         Mama.
         30 Ami duwa, kata tuwami at sadi, Aw ay Ku Mama.
         31 Ay at ngay Taw-Naseg gdog yay nabul batu, ay gaukasun sas Isus.
         32 Ay Isus nalong anya te, Nafalag Kua ayu Ku Mama At nafafagbulun sa Angku at masine.
         Nataw ya ay fakalimataun Ku fagbulun ay fagaukasun batu sa Angku.
         33 Ay at ngay Taw-Naseg nabalus Anya te, Du ami kukas batu sa Emu teway masine tuway
         Am fagbulun. Em fagaukasun batu sa Emu anway te, sad ami Am longan mauri way sas Funbalugu
         baliwa. Anway O wan at masadi sas Funbalugu dewa O sik taw.
         34 Ay Isus nalong te, Nariruk wan ebi sa ay Longan te, Funbalugu nalong te, Am wan sik
         ngay Funbalugu At baguama.
         35 Nasaful watam te, tam Funbalugu At Rirukan e masuad tuwa faggugat. Ay ebi Funbalugu
         nafangayan ka fag ngay taw at fagfoyungan At-Longan te, Funbalugu At ngay baguama.
         36 Nu katanya, go nalong am sa Angku te, Mauri way Am longan sas Funbalugu baliwa. Anway
         sa Ku nafoyungan te, Aw wan Funbalugu-At-Baguama. Funbalugu wan At nafili Angku ay
         At nasugu Angku stiye swa daga.
         37 Nu da Kway ro nafaning Ku Mama At nafafagbulun sa Angku, lag gafanud Ku longan.
         38 Ay nu nafaning Aktuwa Ku Mama At nafafagbulun sa Angku, afanudi tuwa sa Ku Mama At
         fagbulun. Dewa gyud am gafanud sa Angku. Laman sumaful ro am te, Ku Mama si wa Angku
         ay Aw si Kwa Ku Mama.
         39 Ay At ngay Taw-Naseg gdog yay gananyukfuun Isus. Ay Isus dua nasudan nasuksuan wayay.
         40 Ay Isus gdog yay nalo. Ay nadife wa safa Mababaun. Ay indasug wa sa ebi Uan at fagsurungan
         taw. Ay Isus sanya yay ginanya sirut.
         41 Ay ngayuk taw at nangakbang sas Isus. Ay ka fag ngay taw igsulitanan sit dayu te,
         Dewa Uan yud e matvngvd fag fagbulun, matuyan wa fiya fagayu at longan sas Isus baliwa.
         42 Ay sanya ngayuk taw takafandiug sas Isus.

1 E sik taw gadailan, at ngayan Funbalugu-Ku-Tagtarabang, sas fulan At-Yud-E-Kwa. Funbalugu-Ku-Tagtarabang
         ay Taglu ay Sik-Ina sisian wan. Ay nu gbanwan sanya fag fulan.
         2 Ay at ke dailan at fadugsay, Taglu, ebi at nananfatayuk bebanglu fag lumad sas Isus.
         Ay at fanrarus sas Isus at darafa, at buk wan.
         3 Ay ka fag dugsay fag mangena nasugu tibak taw sas Isus laman nanfoyung te, Em Magurang.
         Am fakesugun fag taw gadailan way.
         4 Ay Isus nu nadungug, nalong te, At masuad dewa gadailan, bunya fakateun gurungan.
         At masuad roro anway te, laman umsure Funbalugu At fagmadaragangun. Ay laman ban at
         taw sumeg Angku, Funbalugu-At-Baguama.
         5 Ay Isus kesug ka fag tuluk sisian, Sik-Ina ay at fadugsay ay Funbalugu-Ku-Tagtarabang.
         6 Ay dewa Isus nadungug te, Funbalugu-Ku-Tagtarabang e dailan way, Isus dia nananlag
         duwak menit.
         7 Nu nlangfe wa duwak menit, Isus nalong sa At ngay tagadal te, Bastam. Glo watam.
         Kafoli yangay tam sas Talun Naseg.
         8 Ay at ngay tagadal nalong sas Isus te, Em Takamoyung. Katsi ebi tv at ngay Taw-Naseg
         kaumsig gaukasun sa Emu batu. Go dewa katanya, kafoli yay O sanya. Ay go yaya.
         9 Ay Isus nafafaskudanan te, Sik menit nu siaba, mayamag tuwa. Ay sik taw nu glo nu
         gina tuwa mamenit, di ntaid. Ay kanya glag tuwa. Anway at fagmayamagun ste swa daga
         tagfayamag anya.
         10 Ay sik taw nu glo nu sad yabi wadi, umtaid wa fiya. Teway dia ay mayamag si anya.
         11 Katanya Isus At longan. Ay rodi nalong yangay sa At ngay tagadal te, Tam fagues,
         Funbalugu-Ku-Tagtarabang, gtiug wan. Ay nanlag Akyay anya laman nanfafulo Aw anya.
         12 Ay At ngay tagadal nalong sas Isus te, Em Magurang. Funbalugu-Ku-Tagtarabang nu maatiug
         tuwa, gakafiyaun wan.
         13 Roro ngap Isus At longan at masuad anwa te, Funbalugu-Ku-Tagtarabang nkate wan. Ay
         At ngay tagadal nu gfasad, fafiyaan yay at lufuy fag tiugun ay.
         14 Ay Isus nafatignaun wa daw nu glong te, Funbalugu-Ku-Tagtarabang nkate wan.
         15 Ay guseganan Aw dewa yud Aw sanya gina Funbalugu-Ku-Tagtarabang kate. Laman e fanambagun
         ban am. At masuad laman kafandiug ban am. Ay bastam wan. Nanlag watam anya.
         16 Ay Duwak-Nasfuan, at ngayan at sadi te, Kambal, nalong sa at ufud fag ngay tagadal
         te, Bastam ngatu. Anggan itam nangate watam nanfasfuan watam tam fagues.
         17 Ay Isus nu ndasug sanya, e nafoyung anya te, Katsi Funbalugu-Ku-Tagtarabang ufat
         wak menit nu masandigan sa sik fagsandigan fag luib.
         18 Ka fag fulan At-Yud-E-Kwa ay fulan Erusalem gakbangan way. At kayayuan, kaduge way
         sik sineud katama.
         19 Ay anway makbang wayay, ngayuk Taw-Naseg indasug sa Sik-Ina ay Taglu laman nanfaliaman
         anya. Teway at fadugsay nkate wayay.
         20 Ay Sik-Ina nu nadungug te, Isus umdasug ro, nalo wan laman nanfablang. Ay Taglu igfanya
         way sat bale.
         21 Ay Sik-Ina nalong sas Isus te, Ku Magurang, nu ste di ro O, ku fadugsay satu ro dia
         nkate.
         22 Ay dewa katanya, nasaful aw te, manga ginanya nus nge wain Am fagetun siginans Funbalugu,
         Funbalugu mafafon ro Emu.
         23 Ay Isus nalong anya te, Am fadugsay gdog yay ro gleleg.
         24 Ay Sik-Ina nabalus Isus te, Kin yay long. Ku fagsafulun anway te, ku fadugsay gdog
         yay gleleg sas fakatabuan fag menit. Gina ban at ngay taw gdog yay gleleg.
         25 Ay Isus nalong sa Sik-Ina te, Aw wan Tagfadog-Gfaleleg ay At-Faglelegun. Nus nga
         sinu takafandiug sa Angku, dewa nkate, gleleg yay.
         26 Ay nus nga sinu tagleleg ay nu antuwa kafandiug sa Angku, di ban kate faggugat. Go
         an tuwo gafanud.
         27 Ay Sik-Ina nabalus sas Isus te, Kin, ku Magurang. Gafanud aw te, O wan Fagtayukan,
         Funbalugu-At-Baguama. O wan ebi Funbalugu At nalong te, E mdasug ban ste swa daga.
         28 Ay Sik-Ina nu nalong wa katanya sas Isus, rodi guli wan. Ay kanya nanfoyung yay sirut
         sas Taglu te, Snay wa sa ngaba dalan tam Takamoyung. Ay kaumsig galagun emu.
         29 Ay Taglu nu nadungug, mafali tuwa nu kalindug ay nu nanfablang Isus.
         30 Ay Isus dia ndasug sat fulan. Kanya ro si way kabats Sik-Ina fagfablangan Anya.
         31 Ay at ngay Taw-Naseg at tagfaliaman Taglu gina sit bale, nu nalag Taglu nu kalindug
         mafali ay nu nalo, ay fagayu nangalo wa anya. Ay at tiba nu gfasad, Taglu nu glo sa
         ways fagsandigan, laman nanguyway sanya.
         32 Ay Taglu nu ndasug ay nu nalag wa Isus, rodi namalub sas Isus darafa te, Ku Magurang.
         Nu ste di ro O, ku fadugsay satu ro dia nkate.
         33 Ay Isus nu nalag Taglu nu guyway, ay anggan at ngay ufud fag Taw-Naseg nu guyway,
         matvngvd Isus nu kabalu sat amatanganan.
         34 Ay Isus nainto te, Dada wan nu gsandig am. Ay tiba nabalus te, Em Magurang, bastam
         wam. Nanlag watam at sandigan.
         35 Ay Isus guyway.
         36 Ay at ngay Taw-Naseg nalong te, Linggati. Matvngvd Isus nu kesug Funbalugu-Ku-Tagtarabang.
         37 Ay tiba nalong te, Tuy wa fag taw ebi at nafafiya sik taw at yud glag. Go kin. Ay
         nu katanya, go Kanya mafafadingding yangay katsi sa tagakateun te, laman dua mkate.
         38 Ay Isus gdog yay fiya matvngvd nu kabalu sat amatanganan, ay indasug sas fagsandigan.
         Ay at fagsandigan sik luib, ay at fandingding sakbawan sik batu yangay.
         39 Ay Isus nasugu tiba te, Buli at fandingding sakbawan. Ay at kinkate at fadugsay,
         Sik-Ina, nafoyung sas Isus te, Em Magurang. Em fadugsay baruas wa ro katsi anway ufat
         wak menit nu matian.
         40 Ay Isus nabalus anya te, Aro nalong Aw emu te, Nu gafanud tuwo, lumag ro o Funbalugu
         At fagmadaragangun. Go kin.
         41 Ay e nabul wa fiya at fandingding. Ay Isus natangda ay ge longan te, Ku Mama. Naseg
         Aw Emu anway nadungug tuwo Angku.
         42 Ay nasaful Aw te, nadungug Tuwo ay Angku faggugat. Ku fagnalongun katanya, laman
         fagayu taw tagste mafanud te, nasugu Wo fiya Angku.
         43 Ay Isus nu ntabu nu gdarangin, rodi gbiya nu glong te, Funbalugu-Ku-Tagtarabang.
         Alfasi sanya ginan ay stiyei wan.
         44 Ay aro at matian fag taw kalfas wan. Ay at daluap ay at darafa e fansifig yay. Ay
         at alfuyu sigon e fansifig yay sik sinyag sirut. Ay Isus nalong sa tiba te, Buskadi
         at fansifig, laman ro maalaklo wan.
         45 Ngayuk Taw-Naseg at kindasug sas Taglu. Ay nalag Isus At fagbulun. Ay kafandiug sas
         Isus.
         46 Ay tibak Taw-Naseg nalo ay nananfoyung sasa ngay Taw-Tagfalayun te, katanya Isus
         At ngay fagbulun.
         47 Ay Taw-Naseg at ngay taganyun daul ay at ngay Taw-Tagfalayun nanfaful yay at ngay
         magurang. Ay nanfangintuanan te, Tain ban tam fagbulun anway Ka fag taw ngayu dawdaw
         At ke masuad fag fagbulun.
         48 Ay nu dway tam sumalag Anya, fagayu taw umfandiug wa ban sa Anya. Ay at ngay Taw-Ruma
         gina mdasug rumasras wa ban tam Tagbvt-Fag-Bale-Funbalugu. Ay anggan tam talun sigon.
         Ay sumalag wa tam ngay taw.
         49 Ay sadik Taw-Naseg, at ngayan Takabalu, at Tiba-Tungud-Fag-Taganyun-Daul ginanya
         fag banwa. Ay kanya nalong sat ngay Taw-Naseg te, Go yam e fagsafulun. Go yaya.
         50 Go di am nasaful te, at masine sik taw sadi nu nkate tuwa, laman tam ngay taw e fanambagun.
         At masuad te, laman tam ngay taw di ban mamin.
         51 Takabalu dua nafoyung katanya namandian. Anway kanya wan Tiba-Tungud-Fag-Taganyun-Daul
         ginanya fag banwa, Funbalugu nafaamatanganan anya laman kanya naguna nafoyung te,
         Isus umkate ban laman fagayu at Taw-Naseg e fanambagun.
         52 Ay bundi sas Taw-Naseg fagtvngvd at ke fanambagun. Anggan tuwa sas Funbalugu At ngay
         unga. Anway Isus nafaful yangay ay nafasadi Funbalugu At ngay unga at nasaruwayan.
         53 Ay siginan ginanya fag ngay menit, at ngay Taw-Naseg at magurang igsulitanan te,
         Tain ban nu mafafate tam kanya fag Isus.
         54 Ay nu katanya Isus dua mafalaganan nu nalo saswa Taw-Naseg. Ay Isus nalo wa sanya
         ginan. Ay indasug sa sik talun nangakbang sas talun at yud e taw. Sa sik fulan at
         ngayan te, At-Nafadaragang. Ay sanya yay sirut Isus ay anggan At ngay tagadal.
         55 Ay ginanya makbang wan Taw-Naseg at fagamatanganun fag ngay menit at ngayan te, Famalangfe.
         Ngayuk Taw-Naseg siginan sa ngay talun nalo sanya sas Erusalem. Anway kaumsig gfaning
         Taw-Naseg at ugali nu gfasineun at balyu, gina ban umdasug at fagamatanganun fag ngay
         menit.
         56 Ay at ngay Taw-Naseg igsarap Isus. Ay gina maful sas Tagbvt-Fag-Bale-Funbalugu, fangintuanan
         te, Tain nu gfasad am. Go Isus dua ban umdasug sas fagamatanganun fag ngay menit.
         Ay go yaya.
         57 Anway Taw-Naseg at ngay taganyun daul ay at ngay Taw-Tagfalayun nafatagak sasa ngay
         taw te, Snga ginain nu lumag am Isus, foyungi emi. Laman nanyukfu ban tam Anya.

1 Isus nu madasugan sas fulan At-Yud-E-Kwa, unum wak menit bagu umdasug at fagamatanganun
         fag ngay menit, at ngayan te, Famalangfe. Sanya Funbalugu-Ku-Tagtarabang nu gbanwan,
         si ebi Isus At fagfalelegan anya.
         2 Sanya Isus naon sik yafun. Ay Sik-Ina matvngvd nu kamasadan at fakonun. Ay Funbalugu-Ku-Tagtarabang
         gfasfuan sa tibak taw nu maful sas Isus sat fagfangonan.
         3 Ay Taglu nauba sik malayun nardu fag lumad. At kadaulan kadaul sik fungkuk. Ay ngayu
         nu kasali. Ay kanya nauguag sas Isus At darafa. Ay at fanrarus at buk wan. Ay fagdaul
         basad bale inbebanglu wan.
         4 Sanya Isus At tagadal, sik taw at ngayan Segi, siginans fulan Ufat-Fulan-Sirut. Ay
         kanya at namoyung ban Isus sas mauri fag taw. Ay Segi nalong anya te,
         5 Taw ro tam fagyudun nafesali kanya fag lumad. Nu nafesali di ngap ro tam, satu ro
         tam nafabul, kayu 300k menit sik taw at nalufuyan. Ay manga e fon tuwa tam sas taw
         at yud e kwa.
         6 Ay Segi dua kafanyu at taw at yud e kwa. At fagnalongun katanya anway te, kanya sik
         takamul wan. Anway kanya tagtanud At ngay tagadal at salafi. Ay tiba ginan nafamul
         wan at tiba at suadan.
         7 Ay Isus nalong anya te, Lag kalimata tuy fag mangena at fagbulun. Fabayani wa anya.
         Anway tuy fag fagbulun sik fagamatanganun ban sa Angku gina ban e sumandig Ku bilug.
         8 Anway at taw at yud e kwa faggugat ban fasagbatan yay ayu. Ay Aw bunwa ban faggugat
         nu gfasagbatan Aw ayu.
         9 Sik ngay Taw-Naseg nu nasaful te, Isus sanya yay sis fulan At-Yud-E-Kwa, kanya indasug
         yangay sanya. Ay at fagnanlagun bundi fagtvngvd sas Isus. Anggan tuwa Funbalugu-Ku-Tagtarabang,
         sa ebi Isus At fagfalelegan anya.
         10 Ay Taw-Naseg at ngay taganyun daul nafamasadan gananfateun Funbalugu-Ku-Tagtarabang.
         11 Anway ngayuk Taw-Naseg naubun at ngay taganyun daul ay kafandiug tuwa sas Isus. Anway
         nadungug At fagbulun ebi sas Funbalugu-Ku-Tagtarabang baliwa.
         12 Ay balabag di sik ngay taw ayuwayu indasug sas tagbiya fag yafun sas Erusalem. Ay
         kanya nadungug te, Isus umdasug ro sanya.
         13 Ay at ngay taw nu nasaful, nabul falungfung kayu. Ay nauba gina glo, at famaumseganan
         ro gina nafablang Isus. Ay gbiya tuwa at ngay taw nu ge longan te, Gseg watam. Masine
         tuwa Kanya At fagindasugun At fagmadaragangun siginan was Funbalugu. Ay masine tuwa
         Kanya anwa Taw-Tagagbuan at Fun.
         14 Ay Isus gina nalag sik asnu riangan, malunggung sat tungud, igfaning At-Rirukan te,
         15 Fulan Malanggangan at ngay taw, lag kalimu. Linggati. Anway gadasugun wan ay Fun
         At malunggung si sik tungud asnu riangan.
         16 Ay Isus At ngay tagadal dia nasaful ka fag fagbulun at masuad ginanya. Gina yay ban
         Isus gdog gleleg At fagmasineun nu msure, ay ginanya yay ban At ngay tagadal nu namatang
         te, katanya ngaro ebi At-Rirukan sas Isus baliwa. Ay katanya wa fiya at kindasug sas
         Isus.
         17 Ka fag ngay taw at nanangufud Isus gina gfaleleg Funbalugu-Ku-Tagtarabang ay nafalfas
         anya siginans fagsandigan. Ay bandi long ka fag ngay taw nananfoyung wa sa tiba at
         nalag Isus At fagbulun.
         18 Ay nu katanya, at ngay taw nananfablang wa fiya Isus. Teway nadungug te, Isus e masuad
         waro fiya fag fagbulun ginanya.
         19 Ay at ngay Taw-Tagfalayun igsulitanan te, Tain tam fagbulun nu dway e masuad. Ay
         fagayu taw ste swa daga nu nangalo way ngap Isus.
         20 Sik ngay Taw-Gresia nangufud at ngay taglo sas Erusalem laman nanseg Funbalugu gina
         sas tagbiya fag yafun.
         21 Ay ka fag ngay Taw-Gresia nangakbang sas Takesug-Kabayu, sik taw siginans fulan Fagfanguyangan
         sas talun Balulangan. Ay Taw-Gresia nalong anya te, Sama, ami kaumsig wami nanlag
         Isus.
         22 Ay Takesug-Kabayu nanfoyung sas Butuan. Ay Butuan nangufud Takesug-Kabayu ay nanfoyung
         yangay sas Isus.
         23 Ay Isus nalong te, Gadasugun wan Ku menit. Anway Aw, Taw-At-Baguama, Ku fagmasineun
         umsure wan.
         24 Matuyan iglong Aw ayu te, Nu dway e nafatong sik bantuyan sas daga ay nu dway maliam
         at lukba, mafungsuanan way guguat sanya. Ay roro nu e nafatong tuwa sik bantuyan sas
         daga, ay nu maliam tuwa at lukba, taba wa long ban tumugbung. Ay muadan ngayu.
         25 Sik taw nu kesug way at leleg, bandi ban dua ban e leleg. Ay roro sik taw nu gdi
         kesug at leleg, bandi ban e leleg tuwa faggugat.
         26 Ay sik taw nu gtarabang tuwa Angku, kanya at nangalo Angku. Ay nus nga nday Aw, anggan
         Ku fanuguan sanya yangay. Sik taw nu gtarabang tuwa Angku, Ku Mama guseganan yangay
         ban anya.
         27 Katsi kabalu Akway. Ay gamatangan Aw te, Go masine nu lumong Aw sa Ku Mama te, Ku
         Mama, balabagi Angku. Laman ban ginanya fag menit dua mdasug. E, lagi. At masuad Ku
         fagindasugun stiye swa daga, laman anwa fiya e faurianan sa Angku.
         28 Nadarangin Aw te, Ku Mama, fasurei Am fagmadaragangun sas fagayu taw. Ay rodi e nabalus
         Anya sik longan siginans Banwa te, Nafasure Akwan. Ay nanfasure Akyangay fiya.
         29 Ay at ngay malindug sanya e dungganan. Ay sik fulan taw nalong te, Gtalafun siring.
         Ay sik fulan taw nalong te, Yaya. Funbalugu way At tagbukngan iglong Anya.
         30 Ay Isus nalong te, Ka fag longan at fagindasugun bunwa te, laman at ke fanamabagun
         Aw. At fagindasugun an tuwa te, laman am tuwa at ke fanambagun.
         31 Ay katsi Funbalugu igtap way fagayu taw ste swa daga at asalanan. Ay katsi ban Funbalugu
         maayiyan wan tagfun ste swa daga.
         32 Ay Aw, nu gina ban e faabat Angku siginans daga, mafafaful Akban fagayu taw sa Angku.
         33 Isus At fagnalongun katanya, laman nafoyung te, Katanya ban At fagfatean Anya gina
         mkate.
         34 Ay at ngay taw nainto sas Isus te, At-Rirukan nafoyung emi te, Fagtayukan gleleg
         tuwa unu faggugat. Ay taw ro Am fagnalongun te, E faabat ban Taw-At-Baguama. Sinu
         yay ro Kanya fag taw Am longan te, Taw-At-Baguama.
         35 Ay Isus nalong te, At-Fagmayamagun nut si ayu glugo wa sirut. Loi wan gina mayamag,
         laman nu mkarum, bundi gina am glo. Sik taw nu glo nut si way sad marum, dua nasaful
         te, dada ro nu glo.
         36 Nu gina wa At-Fagmayamagun si ayu, afandiugi wa sa At-Fagmayamagun. Laman Ka-Fag-Fagmayamagun
         tuwa ban am At taw. Ay Isus nu nalong wa katanya, nalo wa nasuksuanan at ngay taw.
         37 Dewa ngayu Isus At nafasure At ke masuad fag fagbulun, ka fag ngay taw dua kafandiug
         sa Anya.
         38 Ay katanya tuway, ingurungan wan Funbalugu At taglong, at ngayan Funbalugu-Nabalabag,
         At-Rirukan te, Em Fun. Sinu manga tagafanud sa em foyungan. Ay sinu manga at nalag
         sas Funbalugu At fagmadaragangun.
         39 Funbalugu-Nabalabag ebi naguna yangay nafoyung ka fag ngay taw at fagyudun gafanud,
         nu nalong te,
         40 Funbalugu nafaarum ka fag ngay taw at mata, ay nafaliam at amatanganan. Laman dua
         glag ay dua nasaful. Laman dua kabiling sa Angku te, laman nanfafiya Akyay anya.
         41 Katanya Funbalugu-Nabalabag ebi at fagnalongun. Anway kanya ebi nalag Isus At fagmasineun.
         Ay naguna nafoyung at nalag sas taw.
         42 Ay ginanya, Taw-Naseg at ngay magurang at tiba kafandiug tuwa sas Isus. Ay kanya
         dua gfoyung te, kafandiug akwan. Anway kalimu Taw-Tagfalayun te, maayiyan anya siginan
         at bale fakafulan.
         43 Anway ka fag ngay magurang kaumsig way te, laman tiba gseg anya. Ay dua matvngvd
         sa ngaps Funbalugu nu guseganan anya.
         44 Ay Isus gbiya nu ge longan te, Nus nga sinu takafandiug sa Angku, bundi fagtvngvd
         sa Angku. At fakafandiugan anggan tuwa sa At nasugu Angku.
         45 Nus nga sinu at nalag Angku, kata wa nalag anggan sa At nasugu Angku.
         46 Insure Aw kata sik fagmayamagun stiye swa daga. Laman fagayu at kinfandiug sa Angku
         di tumunglus sas marum.
         47 Nus nga sinu at nadungug Ku longan ay dewa yud nafaning Aw da Kdi gtap at asalanan.
         Anway Ku fagindasugun bundi te, laman nantap Aw fagayu taw ste swa daga at asalanan.
         Ku fagindasugun laman nanbalabag Aktuwa fagayu taw ste swa daga.
         48 Ay roro sik taw nu kamayud way Angku ay nu dua gafanud sa Ku longan, e fasure ban
         at asalanan. Ay Ku longan wa ban at fasure at asalanan gina sas fakatabuan fag menit.
         49 Anway da Kdi glong nanmandianan. Ku Mama tuwa At nasugu Angku At nafoyung Angku Ku
         longan, nus nga se taw Ku foyungan.
         50 Ay nasaful Aw te, Ku Mama tuwa At nafon sas taw leleg at yud katabu. Ay nu katanya
         Ku longan, igfaning Aktuwa Ku Mama At foyungan sa Angku.

1 Gina bagu mdasug at fagamatanganun fag ngay menit at ngayan, Famalangfe, Isus nasaful
         wa te, ndasug wan Ku menit nu gaubunun Aw ste ginan swa daga. Ay gauliun Akwa sa Ku
         Mama. Ay Isus matvngvd nu kesug At ngay taw ste swa daga. Ay kesug yangay ban anggan
         sas fakatabuan fag menit.
         2 Ay ginanya Isus ay At ngay tagadal kon at yafun. Ay aro taw Takamuag-Tiba-At-Fagbulun
         nafaamatanganan wa sas Segi te, laman ro moyung Isus sas mauri fag taw. Ka fag Segi
         siginans Ufat-Fulan-Sirut, ay at tama at ngayan Nadungug.
         3 Ay Isus nasaful wa te, Ku Mama At nafon Angku At fagmadaragangun. Ay Aw siginan Akwas
         Funbalugu. Ay guli Akyangay ban sas Funbalugu.
         4 Ay Isus inlindug siginan at fagfangonan. Ay nasandig At lanbung. Ay nafasafung way
         sa At faguan sik fanrarus.
         5 Ay Kanya natalin sik safa sa sik fatagubungan. Ay nafasigad nafegus nafasadsadian
         At ngay tagadal at darafa. Ay At famatat at darafa At nafasafung wa sa At faguan fag
         fanrarus.
         6 Ay Isus kakbang sas Simun Takata-Sik-Batu laman nafegus yangay at darafa. Ay Takata-Sik-Batu
         nainto Anya te, Em Magurang, Taw ro at masuad Am fagfegusun ku darafa.
         7 Ay Isus nabalus anya te, Yo saful Ku fagbulun katsi. Bandi ban sumaful yay o.
         8 Ay Takata-Sik-Batu nalong sas Isus te, Lagi. Da kwa gfafegus sa Emu ku darafa faggugat.
         Ay Isus nabalus anya te, Nu da Kway nafegus am darafa, bunwa ban o Ku tagadal fiya
         fiya.
         9 Ay Simun Takata-Sik-Batu nalodlongan sas Isus te, Em Magurang. Nu katanya, bundi
         fagtvngvd ku darafa. Anggan tuwa ku daluap ay ku alfuyu sigon.
         10 Ay Isus nafoyung te, Sik taw nu naigus wan, rodi kanya ya gaigusun. At darafa way
         at fagfegusun. Anway malaksi yay at bilug. Ay maigusan yay am. Dasday am at sadi at
         yud maigusan.
         11 Ay Isus dan wa nasaful te, kanya wa fiya fag taw at namoyung ro Anya sas mauri fag
         taw. Anway katanya, Isus At fagnalongun te, Bunwa am fagayu at maigusan.
         12 Ay Isus nu ntabu wa nu gfegus At ngay tagadal at darafa fagayu, gdog yay nabul At
         lanbung. Ay gdog yay fiya sas fagfangonan. Ay nalong sa At ngay tagadal te, Go nasaful
         wam aro Ku fagbulun at masuad.
         13 Nafangayan wam Angku te, Em Takamoyung ay Em Magurang. Ay matuyan wa fiya ay longan.
         Kin, Aw wan.
         14 Ay Aw wanay at nafegus ay darafa. Ay Aw wanay ay takamoyung ay ay magurang. Ay nu
         katanya, anggan am, fedfegusani yangay ay iba at darafa.
         15 Anway nafaulit Ku ayu Ku fagbulun. Ay anggan am, fagbuluni yangay sa ay iba. Kata
         ay nalag Ku fagbulun sa ayu.
         16 Matuyan iglong Aw ayu te, Sik fanuguan dua glabi sa at fun. Ay sik suguan dua glabi
         sa at nasugu anya.
         17 Nu nasaful tuwam katanya Ku longan, guseganan wam nu gfaning tuwam.
         18 Ku nafoyung ayu fag longan bunwa sa ayu fagayu. Anway nasaful Kua te, kayu way niya
         Ku nafili fag taw. Ay nafaning watam Funbalugu At-Rirukan te, Kanya Ku nafaon, kanya
         takamabo way Angku.
         19 Siginan ngay katsi gfaguna Kua gfoyung sa ayu. Laman Ku longan gina msure, gafanud
         tuwam te, Aw-Wan.
         20 Matuyan iglong Aw ayu te, Kanya nu gfantain tuwa sa Ku suguan, kanya gfantain sa
         Angku. Ay kanya nu gfantain tuwa sa Angku, kanya gfantain yangay sa At nasugu Angku.
         21 Isus nu nafoyung wa katanya, kabalu dawdaw sat amatanganan. Ay dua nasuksuk nu nalong
         te, Matuyan iglong Aw ayu te, Am waro fiya at sadi at moyung Angku sas mauri fag taw.
         22 Ay At ngay tagadal gfanlinggatanan, anway dua nasaful te, sinu ro manga ami Isus
         At faglongan at masuad.
         23 Ay at sadi Isus At tagadal at masarare sas Isus At dubdub, kanya Isus At fakesugun
         fag tagadal.
         24 Ay Simun Takata-Sik-Batu nafalelegan at alfuyu sat tusama te, Oi wan taginto sa Anya
         te, dada am faglongan.
         25 Ay ka fag tagadal at masarare namasingian nalong sas Isus te, Em Magurang. Foyungi
         emi te, sinu mi.
         26 Ay Isus nabalus te, Nus nga nday waro Ku fagfonan tuy fag fafa gina aw nafasurung
         sa sat sabo, kanya waro. Ay Isus nafasurung wa fiya ay nafon sas Segi, Nadungug at
         baguama siginans Ufat-Fulan-Sirut.
         27 Ay Segi nu nabul wa ka fag fafa, Tagfansalag wan tagmagurang anya. Ay Isus nalong
         sas Segi te, Mafalii tuwa nu gfagbulunan o.
         28 Ay nus di sadik tagadal sis fagfangonan du e nasaful Isus At longan aro at masuad.
         29 Ay tibak tagadal gamatangan te, nu nda Isus At longan at masuad te, Salii tam ba
         yafun ban sas tagbvt fag yafun. Anway Segi taguba at salafi. Ay tibak tagadal gamatangan
         te, Isus At longan at masuad te, Foni sas taw at yud e kwa.
         30 Ay rodi Segi nu nabul wa Isus At nafon fag fafa, nalo wan. Ay ginanya inyabi wan.
         31 Segi nu nalo wan, Isus nafoyung te, Katsi long, Aw, Taw-At-Baguama, Ku fagmasineun
         gakasureun wan. Ay anggan Funbalugu At fagmasineun gakasureun yangay. Anway Aw, Taw-at-Baguama,
         nafagbulunan Akwan.
         32 Ay Funbalugu At fagmasineun nu nsure wan siginan Ku fagbulun, Funbalugu yangay At
         nafasure Ku fagmasineun. Ay dua glugo tv nu gfasure Ku fagmasineun.
         33 Sisian am, dua glugo sirut nu ste aw gufud ayu. Ay masarapan yay ban am Angku. Ay
         kata ebi Ku longan sas Taw-Naseg, katanya yangay anggan sa ayu Ku longan katsi te,
         Sa ma Ku fakadasugan, wa ban am madasug.
         34 Nanfoyung Kyay ayu sik longan bagu te, laman ban kedkesugan tuwam. Kata nu kesug
         Aw ayu, katvngvdi yangay anya nu kedkesugan ban am.
         35 Nu katanya tuwa ay fagbulun, fagayu taw sumaful ban te, Am wan Ku ngay tagadal, nu
         kedkesugan tuwam.
         36 Simun Takata-Sik-Batu nainto sas Isus te, Em Magurang, dada ban nu galoun O. Ay Isus
         igbalus te, Sa ban Ku fagloan, yo mafaalo Angku katsi. Sa yay ban tibak menit, nu
         galo o Angku.
         37 Ay Takata-Sik-Batu ginto yangay sas Isus te, Em Magurang, sangay dada ban O, nu da
         kyay masud Emu katsi. Mabayan aktuwa, dewa te e fate wa angku, laman e fanambagun
         Tuwo.
         38 Ay Isus nabalus Takata-Sik-Batu te, Go kaumsig wo fiya nangate, laman Aw at ke fanambagun.
         Matuyan iglong Kua emu te, O wan at mamayud Angku tulu ginan, bagu ro tabag tumarakit.

1 Dangai mafanawaan sa ay amatanganan. Afandiugi tuwa sas Funbalugu, ay anggan afandiugi
         yangay sa Angku.
         2 Sa Ku Mama bale ngayu tuwa tagbiya fag salug. Matuyan tuwa, laman ro nu dway matuyan,
         ebia taw nafoyung Kua ayu. Ay katsi Aw sumanya Kwan. Laman nanfamasadan Akyay sanya
         sik ngay salug sa ayu.
         3 Ay nu ndasug Akwa sanya. Ay nu nafamasadan Akwa sik ngay salug sa ayu. Kafoli Kyangay
         ban ay nantaban ban Aw ayu. Laman nus nga nday Aw, sanya tuwam.
         4 Ay nasaful wam Ku dalan ay sa Ku fakadasugan.
         5 Ay Duwak-Nasfuan nalong sas Isus te, Em Magurang. Yami nasaful te, dada ro nu lumo
         O. Ay tain nu sumaful ami sanya Am dalan.
         6 Ay Isus nabalus anya te, Aw wan At-Dalan ay anggan At-Matuyan ay At-Faglelegun sigon.
         Nus nga sinu dua ban madasug sa tam Tama, nu da Kway ban tumaban.
         7 Nu nasaful tuwam Angku ebi, anggan Ku Mama, nasaful yangay Anya ebi. Ay katsi long
         nasaful wam Anya. Ay kata wam nalag Anya.
         8 Ay Takesug-Kabayu nalong sas Isus te, Em Magurang. Fasurei sa emi tam Tama ay kin
         long.
         9 Ay Isus nalong anya te, Glugo wan nu gufud Aw ayu. Ay sangai o nasaful Angku, Takesugu-Kabayu.
         Sik taw nu nalag tuwa Angku, kata wa nalag anggan sa tam Tama. Taw ro am fagnalongun
         te, Fasurei sa emi tam Tama.
         10 Go du am gafanud te, Aw si Kua Ku Mama, ay Ku Mama si wa Angku. Ku foyungan bundi
         Ku namandianan fag longan. Ku Mama tuwa tagsi Angku At tagbul At fagbulun mandi.
         11 Afanudi tuwa sa Ku foyungan te, Gudgufudan Ami, Aw ay Ku Mama. Ay yayam gafanud katanya,
         afanudi si ay nalag Ku fagbulun.
         12 Matuyan iglong Kua ayu te, Nus nga sinu takafandiug sa Angku, at fagbulun nu kata
         tuwa Ku fagbulun. Ay at fagbulun ban glabi yay Ku fagbulun. Anway Aw guli Akyay ban
         sa tam Tama.
         13 Nus nge wayin ay fagetun sa Angku, igfaning ban Aw. Laman at tibak taw nu lumag Ku
         fagmadaragangun, Funbalugu-At-Baguama, sumeg ban Tam Tama.
         15 Laman nu kesug tuwam Angku, igfaning tuwa ban am fagayu Ku longan.
         16 Ay nanget ban Aw ay Tagtarabang sa Tam Tama. Ay Tam Tama sumugu ban sa ayu ay Tagtarabang.
         Ay Kanya si tuwa ban ayu faggugat.
         17 Ay Kanya ban fag Tagtarabang At ngayan at sadi te, At-Matuyan-Fag-Falad. Ay at ngay
         taw ste swa daga dua ban kaumsig sanya fag Falad-At-Masine. Anway dia nalag Anya ay
         dia nasaful Anya. Ay am long nasaful wam Anya. Anway Kanya dua ban kayayu ayu. Ay
         si way ban ayu faggugat.
         18 Da Kua fiya naubun ayu nu dway ban e gtarabang ayu. Ay gdog Kyangay ban ste.
         19 Bandi tv at ngay taw ste swa daga taba wa ban yud lumag Angku. Ay am way at nalag
         Angku. Ay gleleg yangay ban am anway gleleg Aw.
         20 Ay ginanya ban fag menit sumaful wam te, Aw sa Kua Ku Mama. Ay am yangay tagsi Angku.
         Ay Aw tagsi ayu.
         21 Kanya at nadungug Ku longan ay anggan tagfaning, kanya takesug Angku. Ay Ku Mama
         kesug yangay takesug Angku. Ay anggan Aw kesug Kyangay takesug Angku. Ay umsure ban
         Aw sa takesug Angku.
         22 Ay Segi, (bunwa tagsiginans Ufat-Fulan-Sirut), nainto sas Isus te, Em Magurang. Taw
         ro fagsaun emi fagtvngvd nu glong O. Go laman ban ami way at lumag Emu. Ay at ngay
         taw ste swa daga at fagyudun ban lumag Emu.
         23 Ay Isus nabalus anya te, Sik taw nu kesug tuwa Angku, faggugat kanya igfaning tuwa
         Ku longan. Ay Ku Mama kesug anya. Ay Ami nangakbang Ami sa anya. Ay si tuwa ban Ami
         anya faggugat.
         24 Laman kanya nu dway kesug Angku, dua gfaning sa Ku longan. Ay ka fag longan ay nadungug,
         bunwa Ku longan mandi. Tam Tama tuwa At nasugu Angku At ke longan.
         25 Katanya Ku longan gina Aw gufud ayu.
         26 Ay Tam Tama at sumugu ban ay Tagtarabang sa Ku fagmadaragangun. Ay Kanya, At-Masine-Fag-Falad,
         At nanfoyung ban ayu fagayu. Ay At nanfaamatanganan ayu fagayu Ku longan.
         27 Aw nafanabayan Kua ayu. Kata nu manabayan Aw, anggan am, manabayan yangay am. Bundi
         ste ginan swa daga fag ngay taw at fagmanabayanun. Lag kabalu sa ay amatanganan. Ay
         dangai sigon kalimu.
         28 Ebi nadungug wam nu glong Aw ayu te, Lumo Akyay ban. Ay gdog Kyangay ban kafoli stiye
         sa ayu. Nu kesug tuwam Angku, guseganan tuwam. Anway lumo Akyay ay nanlag Aw sa Tam
         Tama. Ay Tam Tama taglabi tuwa Angku.
         29 Ay katsi naguna Akwa nafoyung ayu, laman gina ban umsure Ku longan, gafanud tuwam.
         30 Ay katsi da Kua gfalugo sirut nu ge longan Aw sa ayu. Anway gadasugun wa ste swa
         daga tagfun. Ay kanya du e fagmadaragangun mafasugu Angku.
         31 Dewa katanya at kumdasug sa Angku, igfaning Aktuwa tam Tama At suguan Angku. Laman
         at ngay taw ste swa daga sumaful ban te, kesug Aktuwa tam Tama. Ay alindugi wan. Glo
         watam.

1 Aw wa fiya takata sik uwat buadan safa at fun. Ay Ku Mama At tagbilug tanuman.
         2 Kanya naukas wan fagayu Ku sanga at yud e buadan. Ay fagayu Ku sanga at ke buadan,
         Ku Mama At nadungful at mata laman umkayu at buadan.
         3 Madungfulan tuwam katsi, kata sik sanga, anway igfaning tuwam ay, sa Ku longan ayu.
         4 Matubui tuwa sa Angku. Kata sik uwat at sanga nu matubu sat fun. Ay Aw wan tagsi
         ayu. Kata sik uwat at sanga nu dway matubu sat fun, kanya du e buadan. Ay anggan am,
         katanya yangay am. Nu dway am matubu sa Angku, du am e buadan.
         5 Aw wan At uwat at fun. Ay am wan at ngay sanga. Kanya nu matubu tuwa sa Angku, ay
         nut si Aktuwa anya, kanya e buadan ban ngayu. Ay nu dway am matubu sa Angku, du am
         mafabul.
         6 Nus nga sinu fag taw nu dway matubu sa Angku, e mukas wa ban anya kata sa sik sanga,
         ay indarag. Ay at ngay darag e nafaful ay naukas sasad afuy laman iglabe.
         7 Nu matubu tuwam sa Angku. Ay nu gamatangan tuwam faggugat sa Ku longan. Eti wa long
         nus nge wain ay fakaumsigun. Ay umsure wa sa ayu.
         8 Nu ngayu tuwa ay buadan, tiba nasaful te, masine dawdaw Ku Mama. Ay anggan nafasaful
         te, am wan Ku tagadal.
         9 Kata Tam Tama nu kesug Angku, anggan Aw kesug Kyangay ayu. Lag kayayu Angku, anway
         kesug Aktuwa ayu.
         10 Nu gfaning tuwam Ku longan, kesug Aktuwa ayu faggugat. Kata nu gfaning Aw Ku Mama
         At longan. Ay Kanya kesug yangay Angku faggugat.
         11 Nafoyung Akwa ayu katanya, laman guseganan yangay am, kata nu guseganan Aw. Ay laman
         ngayu yangay ay fagusegananun.
         12 Kata tuy Ku suguan sa ayu te, Tanani tuwa. Edkesugani katvngvd yangay nu kesug Aw
         ayu.
         13 At tiba tungud fag fakesugun kata tuy. Sik taw mabayan tuwa dewa te anwa e fate anya,
         laman at fagues e fanambagun.
         14 Am wan Ku fagues, nu gfaning tuwam nus nge wayin Ku foyungan ayu.
         15 Katsi ban da kdi gfangayan ayu te, Ku fanuguan. Anway sik fanuguan dua nasaful at
         fun at fasadan. Nafangayan Aktuwa ayu te, Ku fagues. Anway nafoyung Aktuwa ayu fagayu
         Ku Mama at foyungan Angku.
         16 Bundi am at nafili Angku. Aw tuwa At nafili ayu. Ay At nasugu ayu te, Loi wan laman
         nanfe buadan am. Ay laman ka fag buadan sanya tuwa ban faggugat. Ay nu katanya, nus
         nge wayin ay fagetun sa Tam Tama ay sa Ku fagmadaragangun, Kanya nafon ban sa ayu.
         17 Ay Ku suguan sa ayu te, Tanani tuwa edkesugani.
         18 Dewa at ngay taw ste swa daga kalimata ban dawdaw ayu. Nasaful wam te, kanya taguna
         nu kalimata sa yay Angku.
         19 Nu tagste swa daga yay am fag taw, anggan tibak taw ste swa daga kesug yay ayu. Teway
         kata yay am ay anya. Ay roro bundi am tagste swa daga fag taw. Anway nafili Akwa ayu
         ste ginan fag ngay taw. Ay teway katanya fakalimataun ayu.
         20 Amatangani aro tv Ku longan te, Sik fanuguan dua nanlabi sa at fun. Tibak taw nu
         gfauri way Angku, gfauri yangay anggan ayu. Ay tiba nu nadungug tuwa Ku longan, nadungug
         yangay anggan ay longan.
         21 Katanya ban ste swa daga fag ngay taw at fagbulun sa ayu. Anway kafandiug wam sa
         Angku. Anway kanya dia nasaful At nasugu Angku.
         22 Nu da Kway ro ndasug ay nafoyung anya, kanya dua nasaful te, e asalanan. Ay roro
         katsi kanya dua mafabalus. Anway nasaful te, e asalanan way mangaro.
         23 Kanya nu kalimata way sa Angku, kalimata yangay anggan sa Ku Mama.
         24 Nu da Kway ro inke fagbulun glabi yay tibak taw at fagbulun siswa taw, kanya dua
         nasaful te, e asalanan. Ay kanya nu nalag wa Ku fagbulun, kalimata way sa Angku ay
         anggan sa Ku Mama.
         25 Ay katanya at ngay taw at fagbulun, laman nanfaning ebi At-Rirukan at longan te,
         At ngay taw kalimata ban Angku dewa gyud e fanlonganan.
         26 Aw, sumugu ban Aw ka fag Tagtarabang, At-Matuyan-Fag-Falad, tagsiginan tam Tama.
         Ay Kanya nu ndasug ban ste swa daga nanfoyung te, katanya Isus At ugali.
         27 Ay nanfoyung ban am sas fagayu taw. Anway gufud tuwam Angku siginan ngay Aw bagu
         nanfoyung ayu.

1 Katanya Ku longan sa ayu, laman di ban am maliam ay fakafandiugun.
         2 Ay e maayiyan ban ayu siginans Taw-Naseg at ngay bale fakafulan. Kin wa fiya. Umdasug
         ban sik menit at ngay taw ban igfate ban ayu. Anway kanya gamatangan te, nu fate aktuwa
         anya, gfaning aw sas Funbalugu.
         3 Ay katanya at fagbulun mauri way. Anway kanya dua nasaful Tam Tama ay anggan ngap
         Angku.
         4 Katanya Ku longan sa ayu. Laman nu ndasug ka fag menit at ngay taw gina gfauri ayu,
         laman gamatangan tuwam Ku longan sa ayu. Ebi taguna Kia nafoyung ayu ka fag longan,
         anway gufud Akyayay si ayu.
         5 Ay katsi ban tv guli Akyay sa At nasugu Angku. Ay du am e fagintoan te, Dada O katsi
         ro.
         6 Ay anway nafoyung Kwayay ayu kanya fag longan, katsi matvngvd way nu kabalu am say
         amatanganan.
         7 Ay iglong Aw sa ayu at matuyan te, E fanambagun yay ban am gina Aw noli. Anway nu
         da Kyay noli, Ka fag Tagtarabang dua ban umdasug sa ayu. Ay nu lumo Aktuwa, nansugu
         Akyay ban Ka fag Tagtarabang sa ayu.
         8 Ay Ka fag Tagtarabang gina ban indasug ste swa daga, Kanya nanfaamtanganan yay sa
         at ngay taw. Anway at ngay taw nasalan yay at gamtanganan te, katanya tuwa mangaro
         anway asalanan. Ay katanya mangaro antuwa at masine fag fagbulun. Ay nu katanya way
         mangaro Funbalugu gtap yay taw at asalanan.
         9 Ay at ngay taw nasalan nu gamatangan sas asalanan baliwa, anway dua kafandiug sa
         Angku.
         10 Ay at ngay taw nasalan yangay nu gamatangan sat masine fag fagbulun. Anway lumo Akyay
         ban sa Tam Tama. Ay dia ban am e nalag Angku.
         11 Ay at ngay taw nasalan yangay nu gamatangan sas Funbalugu nu gtap at taw at asalanan.
         Anway Funbalugu natap wan ste swa daga tagfun at asalanan.
         12 Ay ngayu yay Ku fasad fagalongunun sa ayu. Ay roro di yangap am maamatang katsi.
         13 Ay kanya, At-Matuyan-Fag-Falad, gina ban umdasug, nanfoyung yay ban ayu fagayu at
         matuyan fag longan. Anway Kanya dua nafoyung namandianan. At fagfoyungun antuwa At
         nadungug. Ay Kanya naguna nafoyung te umdasug ban.
         14 Ay Kanya nanfasure Ku fagmasineun. Anway Kanya nadungug wan ay nanfoyung ban sa ayu
         Ku longan.
         15 Tam Tama At longan ay Ku longan kata yay at sadi. Katanya Ku fagnalongun ayu te,
         At-Matuyan-Fag-Falad nadungug ban Ku longan. Ay nanfoyung ban sa ayu fagayu Ku longan.
         16 Sik gadugayun ban sirut yam e nalag Angku. Ay bandi tv lumag yangay ban am Angku.
         17 Ay Isus At tagadal tiba igsulitanan te, Taw at masuad Isus fagnalongun antam te,
         Sik gadugayun ban yam e nalag Angku. Ay bandi tv lumag yangay ban am Angku. Ay anggan
         At fagnalongun te, Anway guli Akyay ban sa tam Tama.
         18 Katanya at sulitanan sit dayu te, Nataw at masuad te, katsi ban tv. Dua tam nasaful
         at masuad At fagnalongun katanya.
         19 Isus nasaful At ngay tagadal at faganangintoun sa Anya. Ay nu katanya, nalong anya
         te, Go ay fagidgintoanun te, nataw at masuad Am fagnalongun te, sik gadugayun ban
         tv yam e nalag Angku. Ay bandi tv lumag yangay ban am Angku.
         20 Matuyan iglong Aw ayu te, Muyway wa ban am fiya ay maluanun wa ban am fiya, dewa
         at ngay taw ste swa daga guseganan. Umbalu ban am. Ay dewa am kabalu katsi, bandi
         ban baliwa guseganan tuwam.
         21 Sik mangena gina gafalangfeun ganini ay gafanawa anway ndasug wan at menit. Dewa
         katanya nu nlangfe wa at ngenge, at tina di e namatangan at manini. Anway guseganan
         te, katsi inlangfe tuwa at ngenge.
         22 Katvngvd yangay anya katsi, nu kabalu wam. Ay dewa katanya, nanlag Akyangay ayu.
         Ay guseganan tuwa ban am sa ay amatanganan. Ay du e mafasalag ayu at katvngvdan nu
         guseganan am.
         23 Nu ginanya wa ban fag menit, dua ban am mafaet sa Angku. Matuyan iglong Aw ayu te,
         Ay fagetan siginan wa ban Tam Tama. Ay Kanya nafon ban ayu, teway am wan Ku taw.
         24 Ebi ginan di am e fagetun, dewa am Ku taw. Ay katsi long eti wan. Ay e gfon ban ayu.
         Laman ngayu tuwa ay fagusegananun.
         25 Ebi Ku foyungan ayu sik fafaskudanan yay. Ay katsi long ban nu mdasug sik menit,
         bunwa sik fafaskudanan nu gfoyung Aw ayu. Gfatignaun Akwan nu gfoyung ban Aw ayu Tam
         Tama At ugali.
         26 Ginanya ban fag menit, am wan taget sa Ku fagmadaragangun. Ay bunwa Aw taget sa Tam
         Tama laman e fanambagun am.
         27 Ay tam Tama wan takesug ayu. Anway am kesug tuwam Angku. Ay gafanud wam te, Aw wan
         tagsiginan Tam Tama.
         28 Ebi siginan Akwa Tam Tama ay indasug Aw ste swa daga. Ay katsi ban naubun Akyangay
         ste ginan swa daga. Ay guli Akyangay sa Tam Tama.
         29 Ay Isus At ngay tagadal nalong te, E, katsi long, matignaun wan nu glong O. Ay bundi
         sik fafaskudanan.
         30 Ay katsi nasaful wami te, O wan tagsaful fagayu. Anway gsaful Wo em ngay fagintoun
         ban. Dewa yud ami nainto Emu. Ay anway katanya, gafanud wami te, O wan Tagsiginans
         Funbalugu.
         31 Ay Isus ginto sa At ngay tagadal te, Go gafanud wam katsi. Ay go idia.
         32 Dungugani Ku longan. Umdasug ban sik menit, ay gadasugun wan katsi. Fagayu wam gasaruwayanun
         wam sa ay ngay bale. Ay fagayu am mubun wam Angku. Ay dewa katanya bun Akdi sesadi,
         anway Ku Mama si wa Angku.
         33 Nafoyung Aw ayu katanya, laman manabayan tuwam nu kafandiug am sa Angku. E faurianan
         ban sa ayu ste swa daga. Ay dewa katanya, fatvngvdi ay amatanganan. Anway nababo Akwan
         iste swa daga at ngay mauri.

1 Gina ntabu Isus nu nalong katanya, rodi natangda sas Banwa ay igdarangin te, Ku Mama.
         Indasug wan katsi kanya fag menit. Fasurei Ku fagmasineun. Laman Aw, Am Baguama, nanfasure
         Akyangay ban Am fagmasineun.
         2 Anway O wan At nafon Angku Am fagmadaragangun. Laman Aw tagtiba tungud sas fagayu
         taw. Ay nanfon Aw anya leleg at yud katabu, kayu Am nafatsa Angku fag ngay taw.
         3 Kata tuy ka fag ngay taw at fagelelegun at yud katabu at masuad. Laman sumaful te,
         O way Funbalugu fagsadi At Matuyan. Ay laman ka fag ngay taw umtuyan yangay Angku,
         Isus Fagtayukan, Am suguan.
         4 Nafasure Akwan Am fagmasineun stiye swa daga. Ay nafatabu Akwan Am suguan Angku fag
         fagbulun.
         5 Ay katsi O, Ku Mama, fasurei yangay Ku fagmasineun sa Am akbang. At masuad, ebi yay
         Ku fagmasineun gina Aw si Emu ay ebi yay gina gyud e daga.
         6 Aw nafoyung Kwan Am ugali sa Am nafatsa Angku fag ngay taw tagsiginan ste swa daga
         fag ngay taw. Ebi Am ngay taw am nafatsa Angku. Ay kanya tagfaning wa Am longan.
         7 Katsi ka fag ngay taw nasaful te, Fagayu Am nafaste sa Angku siginan Wemu.
         8 Teway nafoyung Aktuway anya Am nafoyung Angku fag longan. Ay kanya kaumsig wa fiya.
         Ay nasaful wa fiya te, Aw tagsiginan Aw Emu. Ay kanya gafanud wa fiya te, O wan At
         nasugu Angku.
         9 Nadarangin Aw sa Emu te, laman gtarabang O anya. Ku fagdaranginun bunwa tagste swa
         daga fag ngay taw. Ku fagdaranginun antuwa Am nafastiye sa Angku fag ngay taw, teway
         Am ngay taw tuway.
         10 Fagayu Ku taw Am taw yangay. Ay fagayu Am taw Ku taw yangay. Ay kanya fag ngay taw
         at nafasure Ku fagmasineun.
         11 Ay katsi ban Kua ste swa daga. Guli Kua ban sa Emu. Ay Ku ngay taw igbanwan yay ban
         ste swa daga. Ku masine fag Mama, dingdingi ban Ku ngay taw siginan Am fagmadaragangun.
         Kata Am nafon Angku fag fagmadaragangun. Laman Ta ngay taw umsadi kata nu masadi Ta.
         12 Ebi kaduge Aw gufud Ku ngay taw, nadingding Aktuwa anya. Anway nafon tuwo Angku Am
         fagmadaragangun. Ay kayu Ku natanud Ku ngay taw di e naliam. Dasday sadi, Sik-Tagfarasras,
         laman nanfaning Am Rirukan ebia taw.
         13 Ay katsi gauliun Akwa sa Emu. Ay nafoyung Akwan fagayu sa Ku ngay taw ste swa daga.
         Laman guseganan yangay dawdaw, katvngvd nu guseganan Aw.
         14 Nafoyung Kua sa Ku ngay taw Am longan. Ay at ngay taw ste swa daga kalimata Ku ngay
         taw. Anway Ku ngay taw di gfaning ste swa daga at mauri fag ngay ugali. Kata Aw nu
         gyud Aw gfaning ste swa daga at mauri fag ngay ugali.
         15 Da Kua gdarangin te, laman nantaban yay O Ku ngay taw sat dayu ste ginan swa daga.
         Ku darangin anyay te, laman dumingding tuwo Ku ngay taw siginan at ngay mauri.
         16 Anway Ku ngay taw di gfaning iste swa daga at ngay mauri fag ugali. Kata aw nu gyud
         Aw gfaning ste swa daga at mauri fag ugali.
         17 Faakbangi tuwa Ku ngay taw sa Emu siginan Am longan at matuyan. Anway matuyan tuwa
         fagayu Am longan.
         18 Kata nu nasugu O Angku stiye swa daga, Aw nansugu Akyangay Ku ngay taw sa tibak taw
         ste swa daga.
         19 Aw kaakbang Aw sa Emu laman Ku ngay taw e fanambagun tuwa te, laman kanya kaakbang
         yangay sa Emu anway siginan Am longan At matuyan.
         20 Ku fagdaranginun bundi sa katsi fagtvngvd Ku ngay taw. Ku fagdaranginun anggan tuwa
         fagayu takafandiug ban sa Angku. Ay anggan at nadungug ban Ku ngay taw at foyungan.
         21 Laman fagayu Ku ngay taw umsadi. Kata nu masadi Ta, Aw ay O, Ku Mama. Ay laman anggan
         Ku ngay taw umsadi sa Anta. Laman iste swa daga fag ngay taw mafanud ban te, O wan
         At nasugu Angku.
         22 Am nafon Angku fag fagmasineun, Aw nafon Akyangay sa Ku ngay taw. Laman Ku ngay taw
         masadi tuwa, kata nu masadi Ta.
         23 Aw wan At masadi sa Ku ngay taw. Ay O wan At masadi sa Angku. Laman Ku ngay taw umsadi
         wa fiya. Ay laman ste swa daga fag ngay taw sumaful wa fiya te, O wan At nasugu Angku.
         Ay O wan takesug Ku ngay taw, kata nu kesug O Angku.
         24 Ku Mama, kaumsig Aw Am nafon Angku fag ngay taw te, laman maful ban si Angku. Laman
         lumag ban Ku fagmasineun, ebi Am nafasure sa Angku siginan ngay ebi nu yud e daga,
         anway kesug Tuwo Angku.
         25 Ku Masine fag Mama. Dewa ste swa daga fag ngay taw gyud nasaful Emu, Aw nasaful Aktuwa
         Emu. Ay anggan Ku ngay taw nasaful yangay te, O wan At nasugu Angku.
         26 Ebi nafoyung Akwa sa Ku ngay taw Am ngay ugali, ay nanfoyung Kyangay ban. Laman kata
         nu kesug O Angku, ay laman katvngvd yangay anya Ku ngay taw nu kesug at tiba. Ay laman
         Aw masadi Aktuwa si Ku ngay taw faggugat.

1 Ay Isus nu ntabu wa nu gdarangin, nalo wan nangufud wa At ngay tagadal. Ay igdife
         wa sa sik liskung, ay at ngayan Magong. Ay sanya at dife sik gamasun e tanum sik ngay
         kayu ulibu. Isus ay At ngay tagadal indasug sanya fag gamasun.
         2 Ay anggan Segi, at namoyung Isus sa tiba, nasaful ka fag gamasun. Anway ngayu ginan
         wan Isus ay At ngay tagadal nu maful sanya.
         3 Ay Segi nataban sanya Fun-Ruma sik fulan at tagbarangian. Ay tibak tagdingding sakbawan
         sas Tagbvt-Fag-Bale-Funbalugu. Ay anggan at taganyun daul ay Taw-Tagfalayun at ngay
         suguan. Ay ka fag ngay taw, tiba e fiso. Ay tiba e salung safa. Ay tiba e salung lune.
         4 Ay anway Isus nasaful wan fagayu at kumdasug sa Anya, Kanya nangakbang sanya fag
         ngay tagbarangian ay ginto te, Nataw ay fagsarapun stiye.
         5 Ay ka fag ngay tagbarangian nabalus te, Isus, sik Taw siginans fulan Nasaret. Ay
         Isus nalong te, Fagalay kanya, Aw wa ngaro. Ay Segi, at namoyung Isus, maful malindug
         sanya fag ngay tagbarangian.
         6 Ay gina Isus iglong te, Aw wan, ka fag ngay tagbarangian naatangdaun ay taba wa intong
         intangda.
         7 Ay Isus gdog yay nainto te, Sinu ay fagsarapun stiye. Ay ka fag ngay tagbarangian
         nabalus yay fiya te, Isus, sik taw siginans fulan Nasaret.
         8 Ay Isus nalong te, Aro nafoyung Ku ayu te, Aw wan. Ay ay fagsarapun mangaro Aw wanay.
         Lag gbalabag Ku ngay taw nu gfangulian ro.
         9 Katanya Isus At fagnalongun, laman igfagurungan aro At longan te, Ku Mama, da Kdi
         e nafaliam nus di sadi Am nafatsa Angku fag ngay taw.
         10 Ay Simun Takata-Sik-Batu naguyud at fiso. Ay nabasing Taguna-Fag-Taganyun-Daul at
         fanuguan. Ay naayas at talinga at siun. Ay ka fag fanuguan at ngayan te, Sik-Fun.
         11 Ay Isus nasalag sas Takata-Sik-Batu te, Folii wan am fiso sa am guma. Anway minum
         Kua ngap ro fiya Ku Mama At nafon Angku sas taya. Go kin.
         12 Ay at Fun-Ruma at ngay tagbarangian, ay ka fag ngay tagbarangian at fun, ay anggan
         at ngay tagdinging sakbawan sas Tagbvt-Fag-Bale-Funbalugu nated ay nasalod Isus.
         13 Ay at ngay tagbarangian at taguna at fagtabanan Isus sa sik taw at ngayan te, Mafanyan.
         Ay Mafanyan, Takabalu nugangama. Ay Takabalu at Taguna-Fag-Taganyun-Daul ginanya fag
         banwa.
         14 Takabalu ebi at naguna nafoyung sasa ngay Taw-Naseg te, At masine sik taw sadi dewa
         nkate, laman at ngay taw e fanambagun.
         15 Ay Simun Takata-Sik-Batu ay sadi yak tagadal at nangalo sas Isus. Ay Taguna-Fag-Taganyun-Daul
         natoglag yay ka fag tagadal at sadi. Ay ka fag tagadal at sadi nangufud yay Isus anggan
         indasug sas Taguna-Fag-Taganyun-Daul at basad faglanuan.
         16 Ay Takata-Sik-Batu malindug yay sis day sakbawan alad faglanuan. Ay ka fag tagadal
         at sadi, at Taguna-Fag-Taganyun-Daul aro taw at natoglag, kanya nalfas wa sas day
         alad. Ay nananfatuyan wa sa ka fag baguina at tagtanud sakbawan. Laman ro ka fag tagadal
         tumaban wa Takata-Sik-Batu sasad faglanuan.
         17 Ay ka fag baguina at tagtanud sakbawan, nainto sas Takata-Sik-Batu te, Go o at sadi
         Ka fag Taw at tagadal. Ay go kin. Ay Takata-Sik-Batu kamayud te, Yaya. Bunwa long
         aw.
         18 Ay ginanya fag yabi matis dawdaw. Ay sanya fag ngay fanuguan ay anggan at tagdingding
         sakbawan sas Tagbvt-Fag-Bale-Funbalugu nafe afuy sa sik uwing. Ay malindug igsafungan,
         laman gfangenbung. Ay anggan Takata-Sik-Batu malindug yangay sanya gfangenbung.
         19 Ay at Taguna-Fag-Taganyun-Daul nainto sas Isus laman nangasaful At foyungan ay anggan
         sa At ngay tagadal sigon.
         20 Ay Isus nabalus te, Faggugat Kua nasuksuk nu nafoyung Aw ste swa daga fag ngay taw.
         Nafoyung Aw sas Taw-Naseg at ngay bale fakafulan at ngay taw. Ay anggan sas Tagbvt-Fag-Bale-Funbalugu
         sas Erusalem, fagayu Taw-Naseg at fagmafulan. Da Kdi batang e suksukan Ku longan.
         21 Taw ro at masuad am fagintoun Angku. Intoi wa sa at ngay nadungug Ku longan sanya.
         Anway kanya fag ngay taw nasaful wan Ku longan.
         22 Ay Isus nu nalong wa katanya, at tagdingding sakbawan sas Tagbvt-Fag-Bale-Funbalugu
         natalaptap dawdaw sas Isus fingi. Ay nalong te, Taw ro Am fagnalongun ngap takatanya
         sa tam Taguna-Fag-Taganyun-Daul.
         23 Ay Isus nabalus te, Ku longan nu anway at yud matuyan, tain am famatuyanan sat taw
         iste. Ay nu matuyan tuwa Ku longan, taw ro am fagnatalaptapun Angku.
         24 Ay rodi Mafanyan nafalo wa Isus ay masalodan wan. Laman nanfadasug sas Takabalu,
         sas Taguna-Fag-Taganyun-Daul, at akbang.
         25 Ay Simun Takata-Sik-Batu malindug yay gugat sanya gfangenbung. Ay ka fag ngay taw
         nainto anya te, Go o wan at sadi At tagadal. Ay go kin. Ay Takata-Sik-Batu kamayud
         te, Yaya. Bunwa aw.
         26 Ay sanya at sadi Taguna-Fag-Taganyun-Daul at fanuguan. Aro Takata-Sik-Batu at naayas
         fag fanuguan at lagbe at talinga. Ay ka fag fanuguan katsi nalong sas Takata-Sik-Batu
         te, Nalag aw emu nu gufud o Isus sas gamasun. Ay go kin.
         27 Ay Takata-Sik-Batu gdog yay kamayud ginanya sigon. Ay rodi tv sik tabag gtarakit.
         28 Ginas balabag sirut e nataban Isus signans Takabalu bale. Ay nanfadasug Isus sanya
         fag talun sat fun at tagbiya fag bale. Ay at ngay Taw-Naseg dua gsakbo sa at fun at
         bale. Anway dua kaumsig nu gfafurat. Anway sik Taw-Naseg nu mafurat way, dua ban e
         gfaon anya at tagbiya fag yafun at ngayan te, Famalangfe.
         29 Ay fun At-Ke-Bangko nalaklo sat day bale, laman nanginto sanya fag ngay Taw-Naseg
         te, Nataw sangay ay nasafulan Kanya fag Taw At asalanan.
         30 Ay at ngay Taw-Naseg nabalus te, Laman nu gdi mauri Ka fag Taw At fagbulun, du ami
         nantaban sa emu.
         31 Ay fun At-Ke-Bangko nalong anya te, Tabani wan Ka fag Taw. Ay am wan tagfatugan te,
         go setvngvdi ay fanfauri Anya, nus nga se tawi way ay ugali. Ay at ngay Taw-Naseg
         nabalus te, Ay longan sa emi ebi te, lag gfate nus nga sinu.
         32 Katanya at ngay Taw-Naseg at longan. Laman umgurungan ro ebia taw Isus At longan
         at naguna nafoyung te, katanya ban nu gfate.
         33 Ay fun At-Ke-Bangko gdog yay nasakbo sat basad bale ay igfaakbang sa anya Isus ay
         ginto te, Go O wan Taw-Naseg at fun. Ay go kin.
         34 Ay Isus ginto te, Go am foyungan am longan way mandi. Go ate am iba nafoyung wemu
         Ku ugali.
         35 Ay fun At-Ke-Bangko ginto yangay te, Go sangay aw sik Taw-Naseg aw. Ay go yaya. Am
         ngay Taw-Naseg anggan Am ngay taganyun daul nataban Emu sa angku. Nataw way sangay
         Am asalanan.
         36 Ay Isus nabalus te, Ku fagmagurangun saman yay ste swa daga sa sik fun nu gmagurang.
         Satu ro Ku fagmagurangun nu ste way swa daga, Ku ngay fanuguan igfabarangian yay.
         Laman tiba dua nataban Angku sas Taw-Naseg.
         37 Ay fun At-Ke-Bangko nalong sas Isus te, O wan sik Fun. Ay go kin. Ay Isus nabalus
         te, Kin. Kata wa fiya am longan. Aw wan sik Fun. Ku faginlangfeun ay Ku fagindasugun
         ste swa daga laman nanfoyung Aw at matuyan. Nus nga sinu takaumsig gfaning sat matuyan
         fag longan, kanya yangay tagdungug sa Ku longan.
         38 Ay fun At-Ke-Bangko nalong sas Isus te, Nataw tuwa ngani at matuyan fag longan. Ay
         fun At-Ke-Bangko nu ntabu wa at longan, gdog yay nalaklo sat day bale. Ay nanfoyung
         sasa ngay Taw-Naseg te, Aw ku e nasafulan Isus At asalanan.
         39 Ay e ugali way am, laman gfalfas aw sik masungsungan gina gadasugun at Famalangfe
         fag ngay menit. Go kaumsig am nu gfalfas aw sa ayu Kanya At ngayan te, Taw-Naseg at
         Fun.
         40 Ay at ngay Taw-Naseg nauro dawdaw te, Lagi Kanya fag Taw. Am fagfalfasun Sik-Takamoyung-Baguama
         yakman. Ay kanya Sik-Takamoyung-Baguama dewa sik takamul.

1 Ay fun At-Ke-Bangko nataban Isus ay nafafalang Anya sa at ngay tagbarangian.
         2 Ay at ngay tagbarangian nabugyas sik ngay madugi. Ay nafasangboan sas Isus At alfuyu.
         Ay anggan nafe lanbung Isus sik lanbung ngaba maloban.
         3 Ay at ngay tagbarangian nasadsadian nangakbang sas Isus ay ge longan te, Masine Tuwo,
         Taw-Naseg at Fun. Ay ginanya natalaptap yangay dawdaw sas Isus fingi.
         4 Ay fun At-Ke-Bangko gdog yay nalaklo siginan sad bale, laman nanlong sasa ngay Taw-Naseg
         te, Dungugani. Katsi gtaban akwa sa ayu laman sumaful ro am te, aw ku e nasafulan
         Ka fag Taw At asalanan.
         5 Ay rodi ngani Isus nsure wa fiya, e sangbo madugi ay e lanbung ngaba maloban. Ay
         fun At-Ke-Bangko nalong sasa ngay Taw-Naseg te, Nin wa ngani Ka fag Taw.
         6 Ay at ngay taganyun daul ay at ngay tagdingding sakbawan gina nalag Isus, nauro dawdaw
         te, Tuktuki Anya sas salibagan kayu. Tuktuki Anya sas salibagan kayu. Ay fun At-Ke-Bangko
         nabalus te, Am wa long tagtaban ay tagtuktuk Anya. Aw ku e nasafulan At asalanan.
         7 Ay ka fag ngay Taw-Naseg nalong yangay sas fun At-Ke-Bangko te, Em magurang e longan
         wemi ebi. Ay nu gfaning wami ka fag longan, masine Isus nu mkate ro. Anway ebi Isus
         nafoyung te, Aw wan Funbalugu-At-Baguama.
         8 Ay fun At-Ke-Bangko nu nadungug yangay at ngay Taw-Naseg at longan, inkugat yay siginan
         aro taw nu malimuanan.
         9 Ay fun At-Ke-Bangko gdog yay gsakbo sat basad bale ay nainto sas Isus te, Daginan
         O. Ay Isus dua gbalus.
         10 Ay fun At-Ke-Bangko nalong sas Isus te, Taw way Am fagyudun gbalus angku. Asafuli
         te, e fagmadaragangun akwa fiya laman igfalfas aw Emu. Ay e fagmadaragangun kyangay
         laman e tumuktuk Emu sas salibagan kayu.
         11 Ay Isus nabalus anya te, Du o e fagmadaragangun katvngvd anya, nu dway ro siginans
         Funbalugu. Ay anway katanya, at ngay tagtaban Angku sa emu at asalanan glabi yay am
         asalanan.
         12 Ay fun At-Ke-Bangko nu nadungug Isus At longan aro taw, kanya gfasadsarapan gamatangan
         dawdaw te, tain ro nu gfafalfas aw Isus. Ay at ngay Taw-Naseg nauro te, Nu gfalfas
         way long o Ka fag Taw, bunwa o fun Sesar at fagues. Anway nus nga sinu nu nafoyung
         way te, aw wan sik fun, kanya kamabo way fun Sesar.
         13 Ay fun At-Ke-Bangko nu nadungug yangay at ngay Taw-Naseg at longan, gdog yay nataban
         Isus sas day bale ay malunggung sat Fagnansarapan-Asalanan-Fag-Faglunggungan. Ay ka
         fag faglunggungan sisad Faglanuan-Mafadatagan-Fag-Ngay-Batu. Ay Taw-Atsi-Baliwa nafangayan
         ka fag faglanuan te, Gabata.
         14 Ay ginanya fag menit kamasadan yay sa ban balabag fag menit. Ay ginanya anwa swa
         bilug menit, fun At-Ke-Bangko nalong sasa ngay Taw-Naseg te, Nin wan ay Fun.
         15 Ay at ngay Taw-Naseg nauro te, Fatei wa Anya. Fatei wa Anya. Katsi tuktuki wa ngani
         sas salibagan kayu.
         16 Ay rodi fun At-Ke-Bangko nataban Isus sasa ngay Taw-Naseg laman tumuktuk wa Anya
         sas salibagan kayu.
         17 Ay e nataban yangay Isus. Ay Isus nu glo wan nafasanan wa At salibagan kayu. Ay nangadasug
         sas talun Butul-Alfuyu. Ay sas Taw-Atsi-Baliwa at ngayan te, Gulguta.
         18 Sanya wan at fagtuktukan Isus sas salibagan kayu. Ay duwa yak ama at natuktuk nafasumbalian
         Isus. Ay Isus sisad buknga.
         19 Ay fun At-Ke-Bangko nariruk sik fagsafulan ay nadafut sas Isus At salibagan kayu.
         Ay at rirukan sanya te, SIK TAW NASARET, TAW-NASEG AT FUN.
         20 Ay ngayuk Taw-Naseg at natap ka fag fagsafulan. Anway at fagtutukan Isus fag buknga
         makbang way sis fulan. Ay manga te, at rirukan sa tuwas Taw-Atsi-Baliwa ay sas Taw-Ruma
         ay sas Taw-Gresia at fanlongan.
         21 Ay Taw-Naseg at ngay taganyun daul nasalag sas fun At-Ke-Bangko te, Lag griruk te,
         Taw-Naseg at Fun. Am rirukan anyakman te, Tuy fag Taw nalong te, Aw wan Taw-Naseg
         at Fun.
         22 Ay fun At-Ke-Bangko nabalus te, Ku nariruk, nariruk kua ngap.
         23 Ay ufatk tagbarangian nabul wan Isus At ngay lanbung. Ay rodi nu natuktuk wa Isus,
         ka fag ufat tagbarangian naafudan wan Isus At ngay lanbung. Ay roro At sadi at lanbung
         at ngaba at yud e sugfunan, fagdaul sadi way.
         24 Ay at ngay tagbarangian lodlongan te, Agi yap tam ggirat. Nanfagsafulan yay tam te,
         sinu ro tam at mul ka fag lanbung at ngaba. Ka fag ngay tagbarangian at fagbulun igfagurungan
         At-Rirkan sa ebi at longan te, Kanya mafudan Ku ngay lanbung. Ay igfagsafunan yay
         te, Sinu at mul Ku lanbung at ngaba.
         25 Ay katanya wa fiya at ngay tagbarangian at fagbulun. Ay ufatk mangena malindug sanya
         makbangs day salibagan kayu. At sadi, Isus At tina. Ay at sadi, Isus At tina at fadugsay.
         Ay at sadi Taglu, Kleupas at mangena. Ay at sadi, Taglu tagsiginans fulan At-Ke-Bale-Ngabat.
         26 Ay Isus nu nalag At tina ay anggan At fakesugun fag tagadal nu malindug sanya, Kanya
         nalong sa At tina te, Fagina. Ste wan ku fakesugun fag tagadal bilang am baguama.
         27 Ay Isus nalong yangay sa ka fag tagadal te, Ste wan bilang am mina. Ay ginanya fag
         menit ka fag tagadal nataban wa Isus At tina sat bale laman nanbanwan sanya.
         28 Ay rodi Isus nu nasaful te, fagayu ingurungan wan, Kanya nalong te, Kadanum Akyay.
         Isus At fagnalongun katanya igfagurungan sa At-Rirukan ebi.
         29 Sanya e sik taya e buadan safa mayat. Tiba nafasurung sik fanrarus sanya sas taya.
         Ay natugdan ka fag fanrarus sa sik anyamu at fanfadasug sas Isus bibig laman gfasupsup
         Isus.
         30 Ay Isus nu nasupsup wa ka fag buadan safa mayat, nae longan yay te, Ntabuan. Ay inkarung
         wa At alfuyu. Ay rodi inkate wan.
         31 At Taw-Naseg at ngay magurang nanget yay sas fun At-Ke-Bangko te, laman e nanfud
         yay at bitis at matuktukan fag taw sis salibagan kayu. Laman ro umkate wan ay nanbul
         wa at bilug siginan salibagan kayu. Anway ginanya fag menit kamasadan way sa ban balabag
         fag menit. Anway Taw-Naseg kalimata way nu e bilug way sis salibagan kayu ginanya
         fag menits balabag. Anway balabag fag menit, sik Fakamatoun-Menit way, taglabi nu
         masine sas fagayu tibak Fakamatoun-Menit.
         32 Ay katanya wayay, at ngay tagbarangian indasug. Ay nafud at sadi at kintuktuk at
         bitis, ay anggan at ufud at bitis.
         33 Ay inkaakbang yay sas Isus. Ay nu nalag te, matian wa mangaro, dua nafud At bitis.
         34 Ay dewa katanya at sadik tagbarangian nabangko yay daw Isus At tigiangan. Ay rodi
         inkugwag At taguk ay sik safa.
         35 Ay aw, nalag akwan fagayu at fagbulun. Ay nafatuyan kyangay sa ayu. Laman anggan
         am kafandiug yangay am. Ay ku foyungan matuyan. Ay nasaful aw te, matuyan wa fiya
         fagayu ku longan.
         36 Kanya fag fagbulun ingurungan sa At-Rirukan ebi at nalong te, At butul du e mfud,
         nus di sadi.
         37 Ay At-Rirukan at nalong yangay te, At ngay taw ban lumag At fagbangkoan.
         38 Ay rodi ro At-Fakafamutan, sik taw sigians fulan Maabat, nangakbang sas fun At-Ke-Bangko
         laman nanget ay nanbul Isus At bilug. At-Fakafamutan at sadi tagalo sas Isus. Ay kanya
         dua nafoyung sa tiba te, Aw at sadi tagalo sas Isus. Anway kalimu Taw-Naseg at ngay
         magurang. Ay fun At-Ke-Bangko gfantain At-Fakafamutan at fasadan. Ay At-Fakafamutan
         indasug sanya ay nafadaga Isus At bilug ay nauba.
         39 Ay anggan Tagbabo-Tiba, ebi at kinkakbang sas Isus gina sad yabi, indasug yangay
         sanya. Ay at fangubaun sik ngay lune fili ay lune sabila at famabebanglu sas Isus
         At bilug. Ay at kamabiatan kamabiat sik taw.
         40 Ka fag duama natarabangan nauba Isus At bilug. Ay nabarikus sas Isus At bilug sik
         mayung fag sinyag malagsi. Ay nafatsa sad langkub fansifig at ngay famabebanglu. Igfaning
         wa mandi at ugali Taw-Naseg gina ganansandigun.
         41 Ay sanya at fagtuktukan Isus si sik day gamasun. Ay sanya sad gamasun e bagu naawat
         sik fagsandigan fag luib. Dia batang e nasandig taw sanya.
         42 Ay anway ginanya kamasadan yay fag menit, ay anway makbang tuway at fagsandigan,
         ka fag duama nasandig Isus At bilug sanya.

1 Sas fasadik menit sis fafitu, dewa te marum yadi, sik ina at ngayan Taglu siginans
         Fulan-At-Ke-Bale-Ngabat nananlag wa sas fagsandigan fag luib. Ay manlag di mabulan
         wan at fandingding sakbawan fag batu.
         2 Ay rodi mafali Taglu nu guli. Ay nanfoyung sas Simun Takata-Sik-Batu ay sa yangay
         Isus At fakesugun fag tagadal te, E nabul wan tam Fun At bilug siginans fagsandigan.
         Ay du ami nasaful te, dada ro at falinan.
         3 Ay Takata-Sik-Batu nalo ay anggan ka fag tagadal laman nanlag sas fagsandigan.
         4 Ay ka fag duwama matarung nu nalo. Ay roro at sadi amatarung yap sas Takata-Sik-Batu
         nu glo. Ay naguna wa indasug sas fagsandigan.
         5 Ay kanya naarungan gfatangun sanya sad luib. Ay at nalag sanya at fansifig way fag
         sinyag. Ay dewa nat sanya, dua nasakbo.
         6 Ay rodi tv Takata-Sik-Batu indasug yangay, naguyan at sadi. Ay kanya nasakbo tuwa
         sasad fagsandigan. Ay at nalag sanya at fansifig way.
         7 Ay nalag yangay at fansifig Isus At alfuyu fag sinyag sirut. Ay at fansifig At alfuyu
         di maful si at fansifig At bilug. Malutan tuwa mandi.
         8 Ay anggan aro taguna kindasug fag tagadal, nasakbo tuwa sasad fagsandigan. Ay nalag
         ay gafanud.
         9 Anway ka fag duwama dia nasaful ebi At-Rirukan at masuad te, Isus gdog yay gleleg.
         10 Ay rodi ka fag duwak tagadal noli wa sat ngay bale mandi.
         11 Ay Taglu malindug sas day sakbawan fagsandigan ay guyway. Ay dewa guyway, garungan
         yay glinggat sasad fagsandigan.
         12 Ay Taglu nalag duwak tagbukngan, ay at lanbung malaksi. Ay kanya fag duwa nu malunggung
         si yangay aro Isus At bilug at fagmatungkudan. Sadi sit alfuyu ayt sadi sit darafa.
         13 Ay ka fag duwak tagbukngan nainto sas Taglu te, Fagina. Taw ro am faguywayun. Ay
         Taglu nabalus te, Teway e nabul ku Fun At bilug, ay kua nasaful te, dada manga at
         falinan.
         14 Gina Taglu ge longan, inbiling ay nalag Isus nu malindug sanya. Ay Taglu dua natoglag
         te, Kanya Isus yay.
         15 Ay Isus nainto sas Taglu te, Fagina. Taw ro am faguywayun. Sinu am fagsarapun stiye.
         Ay Taglu gamatangan te, Kanya tagtanud way iste fag gamasun. Ay Taglu nalong Anya
         te, Sama. Nu o wa at nabul Anya, foyungi yap long angku te, dada wan am falinan. Ay
         nanbul akyay.
         16 Ay Isus nae longan te, Taglu. Ay Taglu inbiling wa daw. Ay at e longan sas Isus sas
         Taw-Atsi-Baliwa at fanlongan te, Rabuni. Rabuni at masuad te, Takamoyung.
         17 Ay Isus nalong yangay sas Taglu te, Lag gfatawad Angku. Anway Kia batang nanlag tam
         Tama. Ay o, nanlagi way sa Ku ngay fadugsay. Ay foyungi anya te, nalo Akyay ban sas
         Banwa. Nanlag Akyay Ku Mama, ay ay Tama, ay Ku Funbalugu, ay ay Funbalugu.
         18 Ay Taglu, sik taw tagsiginans fulan At-Ke-Bale-Ngabat, indasug ay nafoyung sas Isus
         At ngay tagadal te, Nalag akwan tam Fun. Ay Taglu nafoyung yangay sa tiba fagayu aro
         Isus At foyungan anya.
         19 Sa taguna fag menit sis fafitu sfafun, Isus At ngay tagadal maful wa sa sik bale.
         Ay nadingding wan at ngay sakbawan. Anway At ngay tagadal kalimu wayay sas Taw-Naseg
         at ngay magurang. Ay ginanya Isus insure ay malindug wa daw si tuwa tagadal ay nalong
         te, Manabayani tuwa.
         20 Ay Isus nu nae longan wa katanya, nafalag At daluap ay At tigyangan sa At ngay tagadal.
         Ay At ngay tagadal guseganan yay dawdaw gina nalag at Fun.
         21 Ay Isus gdog yay nalong te, Manabayani tuwa. Kata Tam Tama nu nasugu Angku, anggan
         Aw sumugu Akyangay ban ayu.
         22 Ay Isus nu nalong wa katanya, nauyup sa At ngay tagadal ay nalong yangay te, Katsi
         si wa ayu Funbalugu At-Masine-Fag-Falad. Ay fabayani wa ban Anya nut si ayu.
         23 Nu gfaliam tuwam sik taw at asalanan, ka fag taw at asalanan e nafaliam wan. Ay nu
         dway am nafaliam sik taw at asalanan, ka fag taw at asalanan du e nafaliam.
         24 Sadi at Labi-Duwa at ngayan te, Duwak-Nasfuan, tibak taw nu gngayan anya Kambal.
         Ka fag tagadal duat sanya gina ebi Isus kasure sa tibak tagadal.
         25 Ay bandi tv At ngay tagadal nalong sas Duwak-Nasfuan te, Nalag wami tam Fun. Ay Duwak-Nasfuan
         nabalus te, Da kia gafanud yap ngay aw nalag At daluap nu masulatan. Ay yap ngay ku
         sumyu nautkut sa At masulatan. Ay yap ngay sigon ku daluap naapkap sa At fakabangkoan
         sa At tigyangan.
         26 Sas fawaluk menit, Isus At ngay tagadal gdog yay maful sa aro fag bale. Ay anggan
         Duwak-Nasfuan maful yangay sanya. Ay gdog yangay nadingding at sakbawan. Ay rodi Isus
         insure yangay fiya ay malindug wa daw si atuwa tagadal, ay nalong te, Manabayani tuwa.
         27 Ay Isus iglong sas Duwak-Nasfuan te, Fastei am sumyu ay utkuti sa Ku fakafakuan Ku
         daluap. Ay am daluap apkapi sa Ku fakabangkoan sa Ku tigyangan. Ay lag yud gafanud.
         Afandiugi tuwa.
         28 Ay Duwak-Nasfuan nalong sas Isus te, Ku Fun, ku Funbalugu.
         29 Ay Isus nalong sas Duwak-Nasfuan te, Go gafanud wo anway nalag wo Angku katsi. Sik
         taw nu kafandiug tuwa sa Angku dewa yud nalag, guseganan wan.
         30 Ngayu wan Isus At ke masuad fag fagbulun ebi gina si At ngay tagadal. Ay ya nariruk
         ste At tiba At fagbulun.
         31 Dewa katanya, at tiba long nariruk wa iste At ke masuad fag fagbulun, laman kafandiug
         tuwam te, tam Isus tam Fagtauykan, Funbalugu-At-Baguama. Ay nu kafandiug tuwam sas
         Isus, gleleg tuwam faggugat.

1 Bandi ban Isus gdog yay insure sa At ngay tagadal sas tigyangan lino Tiberias. Kata
         tuy At faginsureun.
         2 Kayu tuy At tagadal at maful sanya. Simun Takata-Sik-Batu. Ay Duwak-Nasfuan, tibak
         taw nu gngayan anya Kambal. Ay Funbalugu-Tagfon, kanya siginans fulan Gaanyamuun sas
         talun Balulangan. Ay Funbalugu-Nafon at duwak baguama. Ay anggan duwa yak tagadal.
         3 Ay Simun Takata-Sik-Batu nalong sat tiba te, Aw nanfanguyang kway. Ay at tiba sigon
         naguyudan anya ay nalong te, Kin, anggan ami. Nangufud ami emu. Ay kanya fag ngay
         tagadal nalo wan ay nasakay sa sik balutu. Ay dewa ginanya fag ngabak yabi, du e nafabul
         at uyang nus di sirut.
         4 Nu mayamag wa sirut, Isus malindug sas tigyangan lino. Ay At ngay tagadal dua natoglag
         te, Kanya anwa Isus.
         5 Ay Isus nainto anya te, Mangama, go wam e nafabul. Ay go yaya. Ay At ngay tagadal
         nabalus te, Yaya ngaro. Du ami mafabul.
         6 Ay Isus nasugu te, Katsi ro falayugi yangay ay fanggamat uyang siginan siun baliwa
         fag day balutu, ay fafabul waro am. Ay At ngay tagadal nafalayug yangay at fanggamat
         uyang. Ay at kayu wan long at nafabul at uyang, At ngay tagadal dua mafaguyud.
         7 Kanya fag tagadal, Isus At fakesugun, at nafoyung sas Takata-Sik-Batu te, Kanya wan
         tam Fun. Ay Takata-Sik-Batu nu nadungug te, Kanya wan tam Fun, rodi nasulun at lanbung,
         anway aro taw masandigan yay. Ay kanya mafali naarabang sasad lino siginan at balutu.
         8 Ay At tibak tagadal si way at balutu iguyud way at fanggamat at uyang at mapnu. Ay
         kanya indasug sas tigyangan lino, anway dua ngayayu sas tigyangan. Kayayu way ro limak
         safuluk dufa.
         9 Ay at ngay tagadal nu nalfas siginan at balutu, nalag sik nakadayagan e afuy. Ay
         sanya e sinugba uyang ay e sik fafa.
         10 Ay Isus nasugu te, Fastei tiba ay ba uyang at bagu.
         11 Ay Simun Takata-Sik-Batu nasakay sas balutu ay naguyud at fanggamat uyang saswa daga.
         Ay mapnu at nafagamat ay gbiya fag ngay uyang. At kayu wan 153k uyang. Ay dewa ngayu
         wa ngayu at ba uyang, at fanggamat di nrasras.
         12 Ay Isus nalong sa At ngay tagadal te, Stei. Nanyabas watam. Ay nus di sadi at tagadal
         du e mafainto sas Isus te, Sinu wo. Teway natoglag yayay te, Kanya yay mangaro tam
         Fun.
         13 Ay Isus nangakbang sas afuy. Ay nabul at fafa. Ay nafon sa At ngay tagadal. Ay nafon
         yangay at uyang sigon.
         14 Siginan Isus gdog yay gleleg, ginanya at fatulu ginan wa Isus nangasure sa At ngay
         tagadal.
         15 Nu ntabu wa At ngay tagadal nu kon, Isus nainto sas Simun Takata-Sik-Batu te, Simun,
         Sik-Udkuruan at baguama. Go kesug tuwo dawdaw Angku, glabi yay sa am iba. Ay Simun
         nabalus Isus te, Kin, ku Fun. Nasaful Wo te, kesug aktuwa long Emu. Ay Isus nasugu
         te, Faguti Ku ngay tupa riangan.
         16 Ay at faduwa ginan Isus nainto sas Simun te, Simun, Sik-Udkuruan at baguama. Go kesug
         tuwo dawdaw Angku. Ay Simun nabalus yay fiya te, Kin, ku Fun. Nasaful Wo te, kesug
         aktuwa long Emu. Ay Isus nasugu yangay te, Tanudi Ku ngay tupa.
         17 Ay Isus nainto yangay at fatulu ginan sas Simun te, Simun, Sik-Udkuruan at baguama.
         Go kesug tuwo Angku. Ay Simun kabalu, anway sas Isus At naintoan anya tulu ginan te,
         go kesug tuwo Angku. Ay Simun nabalus yay fiya te, Ku Fun. Nasaful Wo fagayu nus nge
         wain. Ay nasaful yangay O te, kesug aktuwa Emu. Ay Isus nasugu te, Faguti Ku ngay
         tupa.
         18 Ay Isus nalong yay te, Matuyan iglong Aw emu te, Gina o mabaguama, igsulun yay o
         am lanbung. Ay nalo yay o nus nga nday am fakaumsigun. Ay roro nu mafufuama wa ban
         o, gfalugde ban o am take. Ay am iba way ban tagfasulun emu am lanbung. Ay e tumaban
         ban emu sa am fagyudun kaumsig fag talun.
         19 Isus At fagnalongun katanya, laman naguna nafoyung te, katanya Simun nu mkate ban.
         Ay Simun at fakateun ban nafalag ban sa tibak taw te, masine tam Funbalugu. Ay nu
         ntabu wa Isus nu glong katanya, nalong sas Simun te, Aloi yangay ban Angku.
         20 Ay Takata-Sik-Batu gina nbiling, nalag Isus At fakesugun fag tagadal nu guyan anya.
         Ka fag tagadal ebi at masarare sis Isus At dubdub gina gfangon, ay ginanya nainto
         sas Isus te, Em Fun, sinu ro at namoyung Emu.
         21 Ay katsi Takata-Sik-Batu gina glag ka fag tagadal, nainto sas Isus te, Ku Fun. Tain
         ban nin Am tagadal.
         22 Ay Isus nabalus sas Takata-Sik-Batu te, Dewa Aw kaumsig te, laman nin fag tagadal
         gleleg yap ban gugat anggan te, stumiye Aw swa daga. Ay dewa katanya, da kia nanfanusetaw
         emu. Aloi tuwa gugat Angku.
         23 Anway Isus At fagnalongun katanya, at tibak taw nafoyung sat ngay fadugsay te, kanya
         fag tagadal dua ban kate. Ay roro Isus dewa nalong katanya, at masuad bunwa te, kanya
         dua ban kate. At longan anway te, Dewa Aw kaumsig te, laman kanya gleleg yap anggan
         yangay stumiye Aw swa daga. Ay dewa katanya, da kia nanfanusetaw emu.
         24 Aw wan ka fag tagadal, at nafoyung katanya fag fagbulun ay at nariruk sigon katanya.
         Ay fagayu tam nasaful watam te, matuyan ku foyungan fagayu.
         25 Ngayu yay fiya fiya Isus At fagbulun. Nu rumiruk way ro fagayu fagayu, nu ndain duwa
         ro sumak at ngay rirukan sa omas fagdaul daga.ActsActsActsActsActs

1 Sa ku fakesugun fag taw, at ngayan Funbalugu-At-Fakesugun. Sa ebi taguna ku rirukan
         nafoyung aw fagayu Isus At fagbulun gina ebi bagu gfasigad At fagbulun ay anggan sa
         At foyungun.
         2 Anggan wa e naurug Anya fag menit sas Banwa. Ay nu makbang wa nu e gaurugun Anya
         sas Banwa, Kanya nafoyung yay sa At-Ngay-Suguan sa ebia taw At nafili. At foyungan
         siginan At-Masine-Fag-Falad At fagmadaragangun.
         3 Ay ebi nu nkate wan ay nu gdog yay gleleg, Isus insure yay sa At-Ngay-Suguan. Ay
         sis 40k menit, nafalag yay sa anya At ngay madulawan fag fagbulun, nanfasaful te,
         gdog Kyay gleleg. Ay manga nafoyung yay sas Funbalugu-Nu-Gmagurang-Taw at ugali baliwa.
         4 Ay kaduge Isus maful gfangon sa At-Ngay-Suguan, nalong yay anya te, Agi yap glo siginans
         Erusalem. Ay fanyai yap Tam Tama At fatuyanan, kata yangay ebi ay nadungug siginan
         Angku.
         5 Anway ebi Uan Tagfasurung nafasurung taw sasad safa. Ay dua glugo e fasurung yangay
         ban ayu sa At-Masine-Fag-Falad.
         6 Ay gina At-Ngay-Suguan maful, nainto sas Isus te, Em Fun, go manga katsi wan nu gfafoli
         O laman Tagagbuan at sugfun gdog yay gmagurang sa at daga ebi.
         7 Ay Isus nabalus anya te, Bunwa am at tagsaful at ngay menit ay at nafaikafudan banwa.
         Anway Tam Tama tuwa At nafili katanya siginan tuwa At fasadan mandi.
         8 Ay At-Masine-Fag-Falad gina mdasug sa ayu, mon ban ayu At fagmadaragangun. Ay nanfatuyan
         ban am Ku longan sas fulan Erusalem, ay sas fagdaul talun Naseg, ay sas talun Fagbantayan,
         ay anggan sas fungfung talun sas fagdaul daga at ngay taw.
         9 Ay nu ntabua Isus nu glong katanya, e naurug wa Anya sas banwa kaduge At-Ngay-Suguan
         glinggat. Ay anggan wa te du e nalag, sik linyabu nafarum wayay.
         10 Ay At-Ngay-Suguan gtangda yay sas banwa kaduge Isus garimanan kaabat. Ay rodi duwak
         ama inlindug way sigad inful sa anya, ay at lanbung malagsi dawdaw.
         11 Ay ka fag duwama nalong anya te, Am Taw-Balulangan, taw ro ay fagmalindugun ay ay
         fagtangdaun sas banwa. Kanya tam Isus, At kinkabat sas Banwa siginan ayu, Kanya gdog
         yay ban stiye, kata yangay aro nu glag am Anya nu kaabat sas Banwa.
         12 Isus At-Ngay-Suguan noli wa sas Erusalem siginans Muyud-Tagakayuun-Ulibu. Ka fag
         muyud makbang way, at kayayuan arvs sik menit gwabilug.
         13 Ay kanya nasakbo wa sas bale, ay naulul wa sa at tungud fag salug, sas fagtiugan.
         At nasakbo at ngayan, Takata-Sik-Batu, ay Uan, ay Santiagu, ay Butuan, ay Takesug-Kabayu,
         ay Duwak-Nasfuan, ay Sik-Takali-Sirut, ay Funbalugu-At-Nafon, ay Santiagu, Alfeu at
         baguama, ay Nadungug, Sik-Takamabo-Taw-Ruma, ay Segi, Santiagu at baguama.
         14 Ay kanya fagayu sadi tuwa at fasadan nu gdarangin faggugat gfasfuan sik ngay mangena
         ay Taglu, Isus At tina, ay anggan Isus At ngay fadugsay.
         15 Ay ginanya fag ngay menit Takata-Sik-Batu inlindug si sangay takafandiug at buknga,
         ay nu ndain 120k taw sanya, ay nalong te,
         16 Ku ngay fadugsay, At-Rirukan, ebi At-Masine-Fag-Falad At naguna nafoyung sas fun
         Fakafanyuun, agurungani wa nangus fiya. Ay ka fag Rirukan sa baliwas Segi nu namoyung
         ban Isus sa at ngay taw at nanted Anya.
         17 Ay Segi ebi at sadi tam ufud sa tam ngay fagbulun.
         18 Ay bandi Segi nasali sik daga, ay at fansali siginan at fagbulun at mauri. Ay kanya
         ntong masuknunan sanya fag daga. Ay at ungdan inbugsang ay at bitua inbusbus.
         19 Ay fagayu tagbanwan sas Erusalem nadungug. Ay nafangayan ka fag daga sat fanlongan
         te, Akeldama, at masuad te, At-Ke-Taguk-Fag-Daga.
         20 Fun Fakafanyuun At-Rirukan ebi sas Danyu nalong te, At masine nu nsure, Marawrawan
         at bale. Du e taw at tagbanwan, Sat bale nu katsi ban. Ay Bandi ban at masine, At
         tagtubus nu nsure.
         21 Ay nu katanya, at masine nanfili yap tam fiya at sadi tam ufud, siginan ebi at sadi
         tagufud antam kaduge tam Fun Isus ste swa daga maful antam.
         22 Siginan ebis Uan Tagfasurung gsurung taw, ay anggan e naurug Isus fag menit siginan
         tam buknga. Tam fagfiliun tagsanya ginani at sadik taw, tagfatuyan ban tagfasfuan
         antam te, Isus gdog yay gleleg.
         23 Ay at nafili duwak taw, At-Fakafamutan ay Funbalugu-Tagfon. At-Fakafamutan e duwa
         yak ngayan at ngayan te, Sis-Faunumk-Menit ay Sik-Taw-Matuyan.
         24 Ay at takafandiug gdarangin te, O wan, em Fun, At nasaful fagayu taw at amatanganan.
         Foyungi emi te, inday kanya fag duwama, at sadi Am nafili fag taw.
         25 Laman kanya yangay ban At-Suguan at sadi, at fantubus Segi sa tam fagbulun. Anway
         Segi nasaruy wayay ka fag fagbulun ay at fakadasugan sawa takasakan anya.
         26 Ay at ngay takafandiug at ke fagsafulan. Ay Funbalugu-Tagfon at nafili, at famamut
         Funbalugu-Tagfon sa At Labi-Sadik-Suguan.

1 Nu ndasug sis Falimak-Safuluk-Menit fag yafun, fagayu takafandiug maful way sa sik
         bale.
         2 Ay rodi tv nadungug way sigad nu e gawang siginans Banwa. Kata sik bagyu ay nkapnu
         sat fagmafulan fag bale.
         3 Ay e nsure kata sik ngay dila afuy nasaruwayan ay natayuk sasa ngay taw nasadsadian.
         4 Ay At-Masine-Fag-Falad igmagurang sanya fag ngay taw. Ay fagayu gfasigad glong sa
         tibak fanlongan, nus nga setaw wa At-Masine-Fag-Falad At nafaamatanganan anya.
         5 Ay ginanya, at ngay Taw-Naseg at nabanwan sas Erusalem siginan sa ngay talun sas
         fagdaul daga. Ay kanya sik ngay tagseg sas Funbalugu.
         6 Ay nu nadungug nu e gawang, kanya inful sanya. Ay dua nasaful te, taw fakatanyaun.
         Anway at nadungug at ngay tagadal at foyungan sa at fanlongan wa mandi.
         7 Ay ka fag ngay taw nadulawan dawdaw te, fagayu at tagfoyung anwa Taw-Balulangan.
         Go kin.
         8 Taw ro at fagnasafulun mandi sa tam ngay fanlongan mandi.
         9 Madyay itam siginan way tams talun Partia, ay siginans talun Media, ay siginans talun
         Masuksuanan, ay siginans talun Buknga-Safa, ay siginans talun Naseg, ay siginans talun
         Kapadusia, ay siginans talun Lino-Daul, ay siginans talun Asia.
         10 Ay siginans talun Frigia, ay siginans talun Fanfilia, ay siginans talun Eiptu, ay
         siginan ka fag talun sas Libia tagsafungan fulan Sirene. Ay e ngay nansibo yangay
         siginans fulan Ruma, dewa Taw-Naseg ay dewa at bagu gfaning sas Taw-Naseg at ugali.
         11 Ay e ngay taw yangay siginans furu Kreta ay siginans Sik-Talun-At-Yud-E-Safa. Ay
         gina ka fag ngay takamoyung igfoyung Funbalugu At madaragang fag fagbulun, fagayu
         tam natogdungug tuwa tam at longan sa tam fanlongan mandi.
         12 Ay fagayu taw nadulawan ay gadayuan sat amatanganan, ay gidgintoan te, Nataw takatanya
         at masuad tam nadungug.
         13 Ay tibak taw gfanlamangan te, Ka fag ngay takamoyung nafadaul nu ginum at fangasigung.
         14 Takata-Sik-Batu namalindug gasfuan at Labi-Sadi ay ge longan dawdaw te, Taw-Naseg
         ay fagayu am at namanwan sas Erusalem, dungugani sa ku longan gina aw gfoyung ayu.
         15 Anway ka fag ngay taglong dua kasigung kata ay fatugan. Madyay katsi sbalabag yay
         baliwa.
         16 Kanya ay nalag fag fagbulun kagurungan way sas Funbalugu At taglong, Tam-Masine-Fag-Taw-Yabi,
         sa ebi at nafoyung te,
         17 Funbalugu nalong te, Sa bans fakatabuan fag ngay menit nanfat si Aws taw Ku Masine-Fag-Falad
         laman igmagurang sas fagayu taw. Laman ay ngay baguama ay ay ngay baguina moyung ban.
         Ay laman ay ngay baguama lumag ban kata sik taginfanan at ke masuad. Ay laman ay ngay
         fufuama tumaginfanan ban at ke masuad.
         18 Kin wa fiya. Ay ginanya fag ngay menit nanfat si Akwa ban fiya Ku ngay fanuguan fag
         mangama ay Ku ngay fanuguan fag mangena Ku Masine-Fag-Falad. Laman nanfoyung ban.
         19 Ay nanfasure Akyangay ban at madaragang fag fagbulun sas banwa. Ay anggan at ke masuad
         fag fagbulun sas daga, sik taguk, ay sik afuy ay sik tagbiya fag anus.
         20 Ay at menit umlayung ban. Ay at magdanun umraska ban katvngvd sik taguk. Katanya
         ban gina gakadasugun tam Fun-At-Menit, at matvngvd ay at malimu fag menit.
         21 Ay ginanya, nus nga sinu takafandiug sa tam Fun umbalabag tuwa.
         22 Am Taw-Tagagbuan, dungugani yap sa ku longan. Isus, sik Taw-Nasaret, Funbalugu At
         nafatuyan sa ayu. Madyay Funbalugu nafasure wa at madaragang fag fagbulun, ay at ke
         masuad fag fagbulun ay anggan at fagtoglagan fag fagbulun sa ay buknga siginan ways
         Isus. Ay nasaful wam katanya.
         23 Ay e nataban wa Isus sa ayu, anway Funbalugu At naguna nasaful ay katanya At fasadan
         wa mandi ebi. Ay am way at natuktuk Isus sas salibagan kayu. Madyay am wan at nasugu
         at mauri fag taw laman igfate Anya.
         24 Ay Funbalugu gdog yay nafaleleg Isus, ay nafalfas Anya siginans fakateun at faurianan.
         Anway fakateun di gbabo Anya.
         25 Ay fun Fakafanyuun naguna nafoyung Isus At fagbulun te, Faggugat gamatangan aw te,
         Tam Fun faggugat si wa angku. Anway Kanya si tuwa ku siun baliwa fag day tigyangan,
         laman di e gfabaluanan angku.
         26 Ay nu katanya, guseganan aktuwa sa ku amatanganan. Ay anggan ku bilug manabayan ay
         e fagsegun tuwa.
         27 Ay katanya tuwa, di ban O mubun angku sat Kinbul-At-Talun. Ay di ban O gfabayan Am
         Masine-Fag-Taw At bilug, laman di mruas.
         28 Nafoyung Tuwo sa angku at masine Am ugali laman gleleg aktuwa. Ay guseganan aktuwa
         ban dawdaw, anway O wan tagsi Angku.
         29 Am ku ngay kalongan, matuyan igfoyung aw sa ayu te, tam aguyangan, fun Fakafanyuun,
         nkate wan ay e nasandig wan. Ay anggan katsi gsaful yay tam te, sanya nu masandigan.
         30 Ay anway fun Fakafanyuun Funbalugu wa At taglong at sadi, ay kanya nasaful tuwa Funbalugu
         At fatuyanan sa anya te, at sadi ban am sugfun, sik fun yangay ban kata emu.
         31 Ay fun Fakafanyuun naguna wa nasaful ay naguna wa nafoyung sa baliwas Fagtayukan
         nu gdog yay gleleg. Ay Funbalugu di ban mubun Anya sat Kinbul-At-Talun. Ay manga At
         bilug di ban umruas.
         32 Tam Isus, Funbalugu gdog yay nafaleleg. Ay ami, nasaful wami, anway nalag wami.
         33 Ay Funbalugu naurug wa Isus laman sa wa At siun baliwa fag day tigyangan. Ay At Tama
         nafatuyan sas Isus te, nanfat si Aw Emu At-Masine-Fag-Falad. Ay Isus nafat sa yangay
         emi At-Masine-Fag-Falad, kata am nalag ay am nadungug katsi.
         34 Bunya fun Fakafanyuun at naulul sas Banwa, ay nalong te, Tam Fun nalong sa ku Fun
         te, Malunggungi sa Ku siun baliwa fag day tigyangan.
         35 Ay fatsa Akwa ban Am daga fagmadaragangun at tagfabarangian Emu.
         36 Ay nu katanya, fagayu tam Taw-Tagagbuan, asafuli tuwa te, tam Funbalugu wan At nafili
         Isus, am nafate, laman Kanya tam Fun wan ay manga tam Fagtayukan wa fiya.
         37 Ay at ngay taw nu nadungug katanya at longan, inlimu dawdaw, ay ginto sas Takata-Sik-Batu,
         ay anggan sa At-Ngay-Suguan te, Em magurang, setain ban manga em fagbulun.
         38 Ay Takata-Sik-Batu nabalus anya te, Ubuni ay asalanan. Ay fagayu am asurungi sas
         Isus Fagtayukan At fagmadaragangun, anway e nafaliam wan ay asalanan. Ay si wa ban
         ayu At-Masine-Fag-Falad.
         39 Anway Funbalugu wan At nafatuyanan sa ayu ay sa ay ngay sugfun, ay anggan sa at ngayayu
         fag ngay taw. At masuad sas fagayu taw Funbalugu At nafakbang anya.
         40 Ay ngayu tuwa Takata-Sik-Batu at foyungan ay nu gatul te, Lag gfaning sa at ngay
         mauri fag taw ay sat ugali.
         41 Ay kayu tagafanud sas Takata-Sik-Batu at foyungan, e nafasurung anya. Ay nu ndain
         at kinfamut sa at ngay takafandiug ginanya fag menit 3000k taw.
         42 Ay kanya faggugat maful, laman nadungug sas Isus At-Ngay-Suguan at foyungan. Ay kanya
         guseganan e fagmasadiun nu kon tam Fun-At-Yafun, ay nu gdarangin.
         43 Ay at ngay taw kalimu dawdaw nu nalag Isus At-Ngay-Suguan at madaragang fag fagbulun
         ay at ke masuad fag fagbulun.
         44 Ay fagayu takafandiug insadi tuwa at amatanganan. Ay at nanuranan sigon sa tuwas
         fagayu takafandiug.
         45 Ay nu nafesali wa at daga ay anggan at ngay nanuranan, e nafafafud tuwa at ngay nafabul
         sas fagayu takafandiug, nus nga seyu at nayudanun.
         46 Kayu menit kayu menit at ngay takafandiug e fagmasadiun nu maful sas Tagbvt-Fag-Bale-Funbalugu.
         Ay gina gyafun sat ngay bale, kanya guseganan ay masine tuwa at ngay amatanganan sa
         tiba gina gfangon.
         47 Ay kanya gseg sas Funbalugu. Ay at ngay taw sat ngaba dayu kaumsig at ngay takafandiug
         at ugali takatanya. Ay kayu menit kayu menit Funbalugu gfainfamutan tuwa at bagu kinbalabag.

1 Sik menit Takata-Sik-Batu ay Uan gasakboun sas Tagbvt-Fag-Bale-Funbalugu gina inbalitang
         at menit. Anway kaduge niya Taw-Naseg at ugali nu gdarangin.
         2 Ay sanya sik taw yud malo siginan ngay bagu kalangfe. Ay kayu menit kayu menit e
         nauba anya sanya sas day sakbawan sas Tagbvt-Fag-Bale-Funbalugu. Laman kanya get anya
         kayu tagasakboun. Ka fag sakbawan at ngayan te, Masine-Fag-Sakbawan-Bale.
         3 Ay at yud malo nu nalag Takata-Sik-Batu ay Uan nu gasakboun sas Tagbvt-Fag-Bale-Funbalugu,
         kanya e fagetun.
         4 Ay Takata-Sik-Batu, ay anggan Uan, igfalinggatun dawdaw sa anya ay nalong te, Linggati
         sa emi.
         5 Ay at yud malo gulit. Anway nu gfasad, e fagafonun ro sa anya.
         6 Ay Takata-Sik-Batu nalong yangay sa anya te, Aw, ku e salafi. Dewa katanya, nanfon
         akro sa emu ku fage kwaun. Sas Isus Fagtayukan, sik Taw-Nasaret, At fagmadaragangun,
         alindugi ay loi wan.
         7 Ay Takata-Sik-Batu nated at yud malo at siun fag daluap, ay nafalindug anya. Ay rodi
         at yud malo at darafa ay anggan at sulfuan darafa matud tuwa.
         8 Ay at yud malo inlindug, ay natulbu, ay glo tuwa. Ay nasakbo sas Tagbvt-Fag-Bale-Funbalugu
         gfaigaluan tuwa sas Takata-Sik-Batu ay Uan. Ay kanya glo tuwa, ay gfantulbuan igseg
         sas Funbalugu.
         9 Ay fagayu taw at nalag wa nu glo ay nu gseg sas Funbalugu.
         10 Ay natoglag anya te, kanya wa long fiya ebi fag taw at malunggung sis day Masine-Fag-Sakbawan-Bale
         ay tagget. Ay at ngay taglag anya namatangan dawdaw ay nadulawan te, nataw sangay
         at kindasug sa anya.
         11 Gina at bagu malo nated sas Takata-Sik-Batu ay Uan, at ngay taw mafali nu kaful sa
         anya si at Fun-Mabayan-At-Maugunan-Fag-Dalan sas Tagbvt-Fag-Bale-Funbalugu. Ay ka
         fag ngay taw nadulawan dawdaw sat kinsure.
         12 Ay Takata-Sik-Batu nu nalag kanya fag ngay taw, ay nalong te, Am fag ngay Taw-Tagagbuan.
         Taw ro ay faglinggatun emi. Go gayup am te, em fagmadaragangun ay em fagmasineun at
         nafafiya tuy fag taw.
         13 Yaya. Bundi ami. Antuwa fiya, Kanya Abrayam at Funbalugu, Ay Kanya-At-Naasean at
         Funbalugu, Ay Takamilug at Funbalugu, Ay anggan tam aguyangan fagayu at Funbalugu,
         Kanya tuwa At nafasure kanya fag fagbulun. Laman e gseg tuwa sa At-Fanuguan, Isus.
         Ay Kanya ay nataban ebi sa at fun At-Ke-Bangko. Ay ay nafamayud Anya sas fun At-Ke-Bangko
         at akbang, dewa fun At-Ke-Bangko at fasadan gananfalfasun Anya.
         14 Ay kalimata way am sas Funbalugu At Masine-Fag-Taw. Ay ay naet, at nafalfas sa ayu
         sik tagfate way taw.
         15 Ay nafafate way am At Tagfon-Leleg. Ay Funbalugu nafaleleg yay Anya siginans At fagmatianan.
         Ay nalag wami fiya fagayu takatanya.
         16 Ay katsi Isus At fagmadaragangun at nafabitsug ka fag ama, ebi ay nasaful at yud
         malo. Ay at fakafandiugun sas Isus At fagmadaragangun at nafafiya fiya fiya anya sa
         ay akbang.
         17 Am ku ngay kalongan, nasaful aw te, di am nasaful at masuad ebi ay fagbulun sas Isus.
         Ay anggan ay ngay fun dua mandi nasaful at masuad.
         18 Funbalugu At ngay taglong ebi at naguna nafoyung te, E faurianan ban sas Fagtayukan.
         Ay katsi Funbalugu wan At nafagurungan ka fag longan.
         19 Ay nu katanya, ubuni ay asalanan ay afolii tuwa sas Funbalugu. Laman Kanya gfaliam
         tuwa ay asalanan. Laman e fagmanabayanun tuwam siginans Funbalugu.
         20 Ay laman Funbalugu sumugu ban stiye sa ayu At fagnafiliun Fagtayukan Isus.
         21 Anway Isus gbanwan yay sas Banwa yap ngay ndasug ka fag ngay menit Funbalugu nu gfafoli
         fagayu. Kata Funbalugu At fatuyanan, sat ngay masine fag taglong sat nafoyung ebi
         taguna.
         22 Ay Ku-Unga at nalong te, Tam Fun tam Funbalugu gfasure ban sa ayu sik Taglong siginan
         ay kalongan kata yangay angku. Dungugani tuwa fagayu At longan sa ayu.
         23 Ay nus nga sinu fag taw at yud gdungugan sa Ka fag Taglong at longan, e mayiyan wa
         anya siginans Funbalugu At ngay taw ay e fate wa anya.
         24 Ay nadiuganan fagayu Funbalugu At taglong at foyungan ebi siginan At-Ke-Ngayan-Funbalugu,
         ay anggan sa at fadogan fag ngay taglong, nu nafoyung sa ka fag ngay menit baliwa.
         25 Am wan at nabul Funbalugu At ngay taglong at longan sa baliwas Funbalugu At fatuyanan
         sa ay ngay aguyangan. Anway Kanya nalong sas Abrayam te, Fagayu talanan sas fagdaul
         daga mul ban sik ngay fagmasineun siginan am ngay kadagdagan.
         26 Funbalugu nafasure At-Fanuguan, ay sa ayu taguna nu nasugu. Laman fabul ban am sik
         ngay fagmasineun, kaduge am naubun ay ngay fagbulun at mauri.

1 Ay Takata-Sik-Batu ay Uan igfoyung sa at ngay taw. Ay ginanya, Taw-Naseg at ngay
         taganyun, ay at fun tagdingding sakbawan sas Tagbvt-Fag-Bale-Funbalugu, ay anggan
         at ngay Taw-Saduseu indasug ay inkakbang sa anya.
         2 Ay ka fag ngay magurang kalimata sa ka fag duwama at nafoyungan sat ngay taw. Anway
         nafoyung te, nasaful wami fiya te, e faleleg wa ban fiya at kinkate, madyay Isus gdog
         yay naleleg ebi.
         3 Ay ka fag ngay magurang nayugfu ka fag duwama, ay nasungsung anggan sas balabag.
         Anway ginanya gakayabiun wan.
         4 Ay dewa katanya, ngayuk taw aro at nadungug at foyungan kafandiug tuwa sas Isus.
         Ay at takafandiug nu fagayu wan, nu ndain 5000k mangama.
         5 Ay nus balabag wan, Taw-Naseg at ngay magurang, ay at ngay fun, ay anggan at ngay
         tagfasaful inful sas Erusalem.
         6 Ay anggan at Taguna-Fag-Taganyun-Daul at ngayan Mafanyan, ay Takabalu, ay Uan, ay
         Tagdingding-Taw, ay anggan fagayu at Taguna-Fag-Taganyun-Daul at talafuan infamut
         yay inful sanya.
         7 Ay ka fag ngay magurang nu nafat sa wa at buknga Takata-Sik-Batu ay Uan, nainto anya
         te, Daginan ay fagmadaragangun. Ay sinu at nasugu ayu te, fasurei ay fagbulun takatanya.
         8 Ay At-Masine-Fag-Falad tagmagurang sas Takata-Sik-Batu ay kanya nalong te, Am at
         ngay fun ay at ngay magurang.
         9 Ay fagnafasteun emi katsi at masuad, nut sa way baliwa em nafasurean em masine fag
         fagbulun sa at yud malo fag taw. Ay manga nu anway te, tain at faginfiyaun katsi.
         10 Fagayu am, anggan fagayu Taw-Tagagbuan, asafuli tuwa te, Isus tuwa Fagtayukan, sik
         Taw-Nasaret, ay natuktuk ebi sas salibagan kayu, ay Funbalugu gdog yay nafaleleg Anya.
         Kanya tuwa At ke fagmadaragangun at nafafiya ka fag taw tagsi ay buknga katsi.
         11 At-Rirukan nalong sas Isus baliwa te, Kanya tuwa fag Batu At fangawat bale. Ay am
         at ngay takawat bale kalimata way am Ka fag Batu. Ay roro Kanya tuwa fag Batu At tiba
         tungud At famatvngvd fagdaul at bale.
         12 Ay Kanya tuwa At mafabalabag antam, du e tiba nus nga sinu. Anway du e madaragang
         ste swa daga at nafon sas taw, laman sak mafabalabag antam.
         13 Ay ka fag ngay magurang nalinggat sas Takata-Sik-Batu ay Uan te, di kapla nu gfoyung,
         dewa kata at yud e nagadalan fag taw. Ay kanya nadulawan dawdaw te, e kanya yay mangaro
         Isus At ngay ufud ebi.
         14 Ay ka fag ngay magurang nalag wayay at kinfiya nu malindug igfataladan sas Takata-Sik-Batu
         ay Uan, ay du e fagalongunun.
         15 Ay ka fag ngay magurang nasugu Takata-Sik-Batu ay Uan, laman sa yay at day fagmafulan.
         Ay ka fag ngay magurang gsulitanan yay.
         16 Ay iglong te, Tain ro tam fagbulun sanya fag duwama. Anway madaragang wa fiya at
         fagbulun. Ay dua tam mafafamayud. Anway fagayu taw sas Erusalem natoglag yayay anya
         te, kanya yay ebi.
         17 Dewa katanya, laman dua gfarapyag at foyungan sas fagayu taw, at masine nu sumalag
         watam anya. Laman ban dua gfoyung nus di sadik taw sas Isus At fagmadaragangun baliwa.
         18 Ay rodi ka fag ngay magurang gdog yay nafakbang anya ka fag duwama, ay matvngvd nu
         gsalag anya te, Lag ban glong ay lag ban gfoyung nus di sirut sas Isus At fagmadaragangun
         baliwa.
         19 Ay Takata-Sik-Batu ay Uan nabalus anya te, Muag. Anway Funbalugu nalag wan tam fagbulun.
         Ay am wan tagfili te, go matuyan nu gfaning ami ayu, ay ate nu gfaning ami sas Funbalugu.
         20 Anway dua ban ami maatuas nu gfoyung ami em nalag ay em nadungug.
         21 Ay nu ntabu wa ka fag ngay magurang nu gfalimuanan sanya fag duwama, rodi nafalfas
         wa anya. Anway kanya dua nasaful at fagbulun sak ro nanfauri anya. Anway at ngay taw
         gseg tuway sas Funbalugu, teway aro nalag tuway sat madaragang fag fagbulun.
         22 Ay ka fag taw, at kinfiya, at kadugayan glabi yay ro 40k banwa.
         23 Ay Takata-Sik-Batu ay Uan nu nalfas wan, nanlag wa sa at ngay ufud. Ay nanfoyung
         wa anya ka fag ngay Taganyun-Daul ay ka fag ngay magurang at longan sa anya.
         24 Ay at ngay takafandiug nu nadungug, insadi at amatanganan ay igdarangin sas Funbalugu
         te, Em Funbalugu, O wan At Tiba-Tungud-At-Madaragang. O wan At naawat banwa, ay daga,
         ay lino daul, ay anggan fagayu tagsanya.
         25 Ay O wan at nalong, gina At-Masine-Fag-Falad nafaamatanganan sa em aguyangan fun
         Fakafanyuun, Am fanuguan, laman nafoyung Am longan te, Taw ro at Yud-Naseg-Fag-Taw
         at fakadotamaun. Ay taw ro at ngay taw at fasadan at fagyudun e masuad.
         26 Ay fagayu at ngay fun ste swa daga inful ay nafamasadan gananfabarangianun. Ay at
         ngay magurang maful yangay, laman igsalag sas Funbalugu ay anggan sas Fagtayukan.
         27 Ay katsi ste fag fulan daul, duwak fun inful, fun Sik-Madaragang-At-Baguama-Sirut
         ay fun Funsiu At-Ke-Bangko. Ay gasfuan sat ngay Yud-Naseg-Fag-Taw ay anggan sat ngay
         Taw-Naseg. Laman nansalag Am Fanuguan Isus At Masine, Am nafili.
         28 Fakatanyaun ka fag ngay taw at fagbulun, laman nanfaning sa Am fasadan siginan ebi
         ebi, anway Am fagmadaragangun.
         29 Ay katsi, O em Fun, amatangani sa ka fag ngay taw at nafalimuanan emi. Ay tarabangi
         emi, ami Am ngay fanuguan. Laman maseganama tuwami nu gfoyung ami Am longan sas taw.
         30 Ay gina ami gfoyung, fasurei Am fagmadaragangun ay fafiyai at ke dailan. Gasfuan
         at ke masuad fag fagbulun ay at madaragang fag fagbulun siginan Am Fanuguan Isus At
         masine At fagmadaragangun.
         31 Ay at ngay takafandiug nu ntabu wa nu gdarangin, ay si at fagmafulan fag bale nauwigan
         dawdaw. Ay At-Masine-Fag-Falad tagmagurang sas fagayu takafandiug tagsanya. Ay maseganama
         tuwa at ngay takafandiug nu gfoyung Funbalugu At longan.
         32 Ay at ngay takafandiug e fagmasadiun at amatanganan ay sat fasadan. Ay du e glong
         te, angku wadi ku nafabul fag nanuranan. Anway fagayu at nanuranan sa tuwas fagayu
         takafandiug.
         33 Ay At-Ngay-Suguan madaragang tuwa nu nafatuyan sa baliwa tam Fun Isus nu gdog yay
         gleleg. Ay Funbalugu nafon sik ngay fagmasineun sas fagayu takafandiug.
         34 Ay nus di sadi at taw sanya, di e taw yud e kwa. Ay madyay fagayu taw nu e daga,
         ay ate nu e bale, nafesali tuwa. Ay nauba at nafabul fag ngay salafi.
         35 Ay nafon sa At-Ngay-Suguan. Laman nanfon nus nga nday tagayudan.
         36 Ay katanya yangay At-Fakafamutan at fagbulun. Kanya At-Famaalo at sadi at kadagdagan.
         Ay at kinke taw sas furu Sipre. Ay At-Ngay-Suguan nafangayan anya te, Sik-Nanfatvngvd.
         At masuad te, Igfatvngvd at tiba at amatanganan.
         37 At-Fakafamutan nafesali at daga. Ay nauba at nafabul fag ngay salafi ay nafon sa
         At-Ngay-Suguan.

1 E sik taw at ngayan Mafanyan-Funbalugu ay at mangena, Sik-Ina-Masine. Ay at mangama
         nafesali at daga at balyu.
         2 Ay at mangama nasuksuk sik afud at nafabul fag ngay salafi. Ay anggan at mangena
         nasaful yangay. Ay at mangama nauba at tiba ay nafon sa At-Ngay-Suguan.
         3 Ay Takata-Sik-Batu ginto sa anya te, Mafanyan-Funbalugu, taw ngani Tagfansalag at
         fagmagurangun emu. Madyay kamuagan way o sa At-Masine-Fag-Falad, madyay nasuksuk yay
         o at tiba am nafabul fag ngay salafi siginan am daga.
         4 Kaduge am gyud nafesali, emu yay at daga. Go kin. Ay nu nafesali wo, am nafabul fag
         ngay salafi emu wan. Go kin. Nataw at masuad fakatanyaun am fasadan. Du o kamuagan
         sas taw, am fakamuaganan sa was Funbalugu.
         5 Ay nu nadungug at longan, Mafanyan-Funbalugu nagfu wan nkate wan. Ay fagayu at nadungug
         ka fag fagbulun kalimu dawdaw.
         6 Ay at ngay baguama tagsanya inkakbang sat kinkate. Ay nasifig at bilug. Ay nauba
         wan laman nansandig.
         7 Nu nlangfe wa nu ndain tulu ginan kafalin tam menit, Mafanyan-Funbalugu at mangena
         nasakbo. Ay kanya dia nasaful aro taw fag fagbulun sat mangama.
         8 Ay Takata-Sik-Batu ginto anya te, Go kayu wa fiya tuy ay nafabul fag ngay salafi
         siginan ay daga. Ay Sik-Ina-Masine nabalus te, Kin, kayu wa fiya anya em nafabul.
         9 Ay Takata-Sik-Batu nalong yangay anya te, Taw ngani am daduwa ay faginsadiun nanfaskud
         nanfamuagan sas Funbalugu At-Masine-Fag-Falad. Ay damai. At nanandig am mangama gasakboun
         wan katsi. Ay o yangay ro fiya at fadogan.
         10 Ay rodi tv Sik-Ina-Masine nagfu wa sas Takata-Sik-Batu at akbang, nkate wan. Ay ka
         fag ngay baguama at nasakbo. Ay nu nalag te, inkate wan, kanya nauba at bilug ay nasandig
         nafakbangan sat mangama.
         11 Ay fagayu takafandiug at maful sanya kalimu dawdaw. Ay anggan fagayu at nadungug
         ka fag fagbulun.
         12 Ay At-Ngay-Suguan nafasure sik ngay ke masuad fag fagbulun ay sik ngay madaragang
         fag fagbulun sa at ngay taw buknga. Ay fagayu takafandiug maful sas Fun-Mabayan-At-Maugunan-Fag-Dalan
         sasa ngaba day Tagbvt-Fag-Bale-Funbalugu.
         13 Ay at yud kafandiug dewa kalimu nangaful sa at ngay takafandiug, igseg tuwa anya.
         14 Ay ngayu tuwa at bagu kafandiug, takafamut sa tam Fun At ngay taw, mangama ay anggan
         mangena.
         15 Ay nu katanya, at ngay taw nauba at ke dailan sasad faglanuan. Ay nafatagilid anya
         sat fagtiugan ay sat tigyan. Laman Takata-Sik-Batu nu dumalan sanya, dewa naaninu
         fagtvngvd sat tiba.
         16 Ay at ngay taw siginan at ngay fulan sirut sa tagsafungan fulan Erusalem inful sanya.
         Ay nauba at ke dailan ay at ke mafurat fag falad. Ay fagayu nfiya wan.
         17 Ay nu katanya at Taguna-Fag-Taganyun-Daul ay at ngay ufud fag ngay Taw-Saduseu galabian
         dawdaw sa At-Ngay-Suguan at fagbulun.
         18 Ay kanya nayugfu At-Ngay-Suguan ay nasungsung anya sas bale fagsungsungan.
         19 Ay gina sad yabi Funbalugu At tagbukngan at sadi naluang at ngay sakbawan bale fagsungsungan
         ay nafalfas anya, ay nalong anya te,
         20 Loi wa sas Tagbvt-Fag-Bale-Funbalugu. Ay foyungi sasa ngay taw sanya tuy fag ugali
         at bagu.
         21 Ay At-Ngay-Suguan nu nadungug at longan katanya, nasakbo sas Tagbvt-Fag-Bale-Funbalugu
         gina sad surip, ay igfoyung. Ay ginanya at Taguna-Fag-Taganyun-Daul ay at ngay ufud
         nafaful Taw-Naseg-At-Ngay-Magurang. Ay kanya nasugu sik taw sas sungsungan, laman
         nanfat sa at fagmafulan At-Ngay-Suguan.
         22 Ay at nasugu nu ndasug sas sungsungan, du e nalag At-Ngay-Suguan sanya. Ay kanya
         infoli ay nanfoyung te,
         23 Nu glag ami madingdingan yay at sakbawan. Ay e tagtanud sis day sakbawan. Ay dewa
         ami naluang, roro du e taw sasad bale.
         24 Ay at Taguna-Fag-Taganyun-Daul ay at tagdingding sakbawan sas Tagbvt-Fag-Bale-Funbalugu
         at fun nu nadungug, gadayuan sat amatanganan, anway dua nasaful at kumdasug ban.
         25 Ay rodi sik taw ndasug ay nafoyung sat maful fag ngay magurang te, Kanya fag ngay
         taw, ay nasungsung egmenit, katsi sa was Tagbvt-Fag-Bale-Funbalugu, igfoyung wa sa
         at ngay taw.
         26 Ay at tagdingding sakbawan at fun ay at ngay ufud nalo sanya sa At-Ngay-Suguan. Ay
         malukme tuwa nu nataban anya sa ka fag ngay magurang at fagmafulan. Anway kanya kalimu
         sat ngay taw te, mafalang anya batu.
         27 Ay at ngay tagtaban nu ndasug wan, At-Ngay-Suguan e nafat sa wa at ngay magurang
         at fagmafulan. Laman at Taguna-Fag-Taganyun-Daul nansarap at fagbulun.
         28 Ay kanya nalong te, Go sangay ebi, ya matvngvd em longan ayu te, lag gfoyung sa baliwa
         Ka fag taw At ugali. Go kin. Ay madyay katsi nu gfoyung am, nafafagdaul wam ngap karo
         fulan Erusalem. Ay anggan am gayup ro am te, ami way at ke asalanan, madyay ebia taw
         Kanya fag taw At faginkateun.
         29 Ay Takata-Sik-Batu, ay anggan At-Ngay-Suguan at tiba, nabalus anya te, Em fagfaningun
         antuwa sas Funbalugu, ay bundi sa sik taw.
         30 Tam ngay aguyangan at Funbalugu At nafaleleg tam Isus, dewa am nafate Anya ebi sas
         salibagan kayu.
         31 Ay Funbalugu nafat sa At siun baliwa fag day tigyangan tam Isus. Laman Kanya tam
         Fun ay tam Tagbalabag. Ay laman at ngay Taw-Tagagbuan mubun at asalanan ay Funbalugu
         nafaliam tuwa at asalanan.
         32 Ay ami wan at nafatuyan sa ka fag fagbulun. Ay anggan At-Masine-Fag-Falad nafatuyan
         yangay. Anway Funbalugu nafat sa nus nga sinu tagfaning sa Anya At-Masine-Fag-Falad.
         33 Ay ka fag ngay magurang nu nadungug At-Ngay-Suguan at longan, matvngvd nu kadotama
         sa anya. Ay gafateun anya.
         34 Ay at sadi at magurang, sik Taw-Tagfalayun, at ngayan Funbalugu-Nafon-At-Fanambagun,
         sik takamoyung siginan Ku-Unga At-Longan. Ay fagayu taw gseg anya. Ay kanya malindug
         sisad buknga ay nalong te, Tabani yap sirut At-Ngay-Suguan sat dayu.
         35 Ay nu nataban wan, Funbalugu-Nafon-At-Fanambagun nalong sat ngay magurang te, Am
         ku kalongan Taw-Tagagbuan. Faamatanganuni ay faganan fagbulunun sanya fag ngay taw.
         36 Anway ebia taw sik taw, Teudas, indasug ay nafoyung te, Aw e fagmadaragangun aktuwa.
         Ay sik ngay taw, nu ndain 400k mangama, tagalo anya. Dewa katanya, bandi e nafate
         wayay anya. Ay at ngay tagalo anya nasaruwayan wan. Ay ka fag taw at fagbulun du e
         masuad.
         37 Ay bandi e sadi ya fiyak taw, Segi, sik Taw-Balulangan. Kanya indasug gina e gtap
         at ngay taw fag buknga. Ay sik ngay taw galo anya. Ay bandi e nafate wa anya. Ay at
         ngay tagalo nasaruwayan yay fiya.
         38 Ay nafoyung aw ayu te, katsi ro lag gyugfu isnay am dayu fag ngay takamoyung. Ay
         fabayani wa anya. Anway at fasadan ay at fagbulun nut siginan way ros taw, dua ban
         e masuad.
         39 Ay roro mangaro siginan wanays Funbalugu, du am mafafasalag anya. Ay ay fagsalagun
         anwa tam Funbalugu.
         40 Ay at ngay magurang nadiuganan sirut at longan. Ay gdog yay fiya nafasakbo At-Ngay-Suguan.
         Ay e nafalang dawdaw anya. Ay matvngvd nu gsalag anya te, Lag ban gfoyung sa ka fag
         Isus At ugali. Ay nu ntabu wan, nafalfas yangay anya.
         41 Ay At-Ngay-Suguan nalo wan siginan ka fag ngay magurang at fagmafulan. Ay guseganan
         tuwa, anway Funbalugu At fagnafiliun anya nus nga e gfauri anya, laman Isus e fanambagun.
         42 Ay kayu menit kayu menit kanya nafatunglus nu gfoyung at Masine-Fag-Barita sa tam
         Isus tam Fagtayukan baliwa. Dewa sas Tagbvt-Fag-Bale-Funbalugu ay dewa sasa ngay bale.

1 Ay ginanya fag ngay menit at tagadal inkayu wan. Ay at ngay Taw-Naseg takafandiug,
         at kinfaning sas Taw-Gresia at ugali, gibugan sa baliwa nu kalimata sas Taw-Atsi-Baliwa.
         Anway fagayu menit gina e nafon at fakonun sasa ngay burangday, naliam way nu gfon
         sa anya at ngay burangday.
         2 Ay at Labi-Duwa nafaful at ngay tagadal sa anya ay nalong te, Dua masine nu katuas
         ami igfoyung Funbalugu At longan, laman mafatarabang yangay ami nu gfon ami at fakonun.
         3 Nu katanya, em ngay fadugsay, filii yap fituk mangama at masine at ugali. Ay At-Masine-Fag-Falad
         tagmagurang anya. Ay at mamatanganan tuwa. Laman sumugu ami anya sik takafud at fakonun
         baliwa.
         4 Ay faggugat em fagbulun igdarangin ami ay gfoyung ami Funbalugu At longan.
         5 Ay at ngay takafandiug kaumsig nadungug sa at Labi-Duwa at foyungan. Ay at nafili
         Tagsangbuan. Ay kanya matvngvd nu kafandiug ay At-Masine-Fag-Falad tagmagurang anya.
         Ay tiba at nafili Takesug-Kabayu, ay Tagfoyung-Nu-Gsayawan, ay At-Nababo, ay Tiba-Fagsegan,
         ay Tagbaris, ay Tagbabo-At-Ngay-Taw. Tagbabo-At-Ngay-Taw sik Yud-Naseg-Fag-Taw siginans
         Antiukia. Ebi at nafaning sas Taw-Naseg at ugali.
         6 Ay e nafakbang ka fag fituk nafili sa At-Ngay-Suguan at akbang. Ay At-Ngay-Suguan
         nadarangin ay nafatayuk at daluap sa anya.
         7 Ay inrapyag at tagfoyung Funbalugu At longan. Ay anggan at ngay tagadal sas Erusalem
         inkayu yangay dawdaw. Ay anggan sik ngay Taw-Naseg at taganyun kafandiug tuwa.
         8 Ay Tagsangbuan e fagmasineun tuwa siginans Funbalugu ay manga e fagmadaragangun tuwa.
         Ay anggan nafasure sik ngay madulawan fag fagbulun ay at ke masuad fag fagbulun sa
         at ngay taw buknga.
         9 Sik ngay taw siginans Taw-Naseg at bale fakafulan at ngayan te, At-Nalfas-Fag-Ngay-Taw,
         ay at tibak taw siginans fulan Sirene, ay siginans Tagdingding-Taw-At-Fulan, ay siginans
         talun Silisia, ay anggan siginans talun Asia, inful ay gfaringangan sas Tagsangbuan.
         10 Ay ka fag ngay taw dua mafasalag Tagsangbuan at longan. Anway at longan mamatanganan
         tuwa ay siginan wa At-Masine-Fag-Falad.
         11 Ay ka fag ngay tagsalag kamuagan sa tibak taw te, Nadungug wami Tagsangbuan nu glong
         mauri sa Ku-Unga ay sas Funbalugu baliwa.
         12 Ay ka fag ngay tagsalag gfadotamaan sat ngay taw ay anggan sas Taw-Naseg at ngay
         magurang ay at ngay tagfasaful. Ay kanya fag ngay taw inkakbang sas Tagsangbuan ay
         nayugfu anya. Ay nataban anya sa Taw-Naseg-At-Ngay-Magurang fagmafulan at buknga.
         13 Ay ka fag ngay tagsalag gfat sanya at nanfamuagan sa anya te, Ka fag taw at foyungan
         faggugat mauri sas Tagbvt-Fag-Bale-Funbalugu ay sas Funbalugu At-Longan baliwa.
         14 Anway nadungug wami nu glong te, Sik taw at ngayan Isus siginans fulan Nasaret, nanfarasras
         ban tuy Tagbvt-Fag-Bale-Funbalugu. Ay manga gfasaman way tam ugali siginans Ku-Unga
         at foyungan ebi.
         15 Ay fagayu at maful fag ngay magurang nu nalinggat sas Tagsangbuan at mata, kata Funbalugu
         At tagbukngan at mata.

1 Ay at Taguna-Fag-Taganyun-Daul nainto sas Tagsangbuan te, Go matuyan ka fag ngay
         taw at foyungan sa emu baliwa.
         2 Ay Tagsangbuan nabalus anya te, Ku ngay iba ay ku ngay magurang, dungugani yap sa
         ku longan. Tam Funbalugu At ke fagmasineun dawdaw, insure sa tam aguyangan Abrayam
         kaduge sas talun Buknga-Safa, gina gyud naalin sas fulan Dalan-Daul.
         3 Ay Funbalugu nalong anya te, Loi wan. Ay ubuni wan am daga ay am ngay kalongan sanya.
         At loi wa sa ban Ku foyungan emu fag talun.
         4 Ay Abrayam nalo wa fiya siginans Taw-Kalde at talun. Ay namanwan wa sas fulan Dalan-Daul.
         Ay nu nkate wa Abrayam tama, Funbalugu nafaalin yay fiya Abrayam sanya ginan. Ay ndasug
         stiye fag talun sa ay fagbanwanan katsi.
         5 Ay dewa nalong katanya, Funbalugu di e nafon sas Abrayam ka fag daga nus di kadaul
         sik fagsiadan. Dewa katanya, Funbalugu nafatuyanan wan tuy fag talun fagdaul sas Abrayam.
         Laman ban kanya fag daga anggan sa at ngay sugfun at daga. Ginanya nu gfatuyanan gina
         yay Abrayam yud e unga.
         6 Ay Funbalugu naguna nafoyung sas Abrayam te, Am ngay sugfun ban namanwan ban sa tibak
         taw at talun. Ay umfanuguanan ban sa anya. Ay nu gfauri ban am ngay sugfun sanya,
         400k banwa.
         7 Ay Aw wa ban At tagfauri kanya fag ngay taw at tagfanuguanan anya. Ay nu ntabuan,
         am ngay sugfun ban lumo wa ban sanya ginan ay nanseg ban Angku stiye fag talun.
         8 Ay ebia taw Funbalugu nafoyung wa sas Abrayam Taw-Naseg at fagtoglagan sat bilug.
         Ay nu katanya, Abrayam nu inke unga wa Kanya-At-Naasean, nabul at lusku butu sis fawaluk
         menit. Ay Kanya-At-Naasean inke unga Takamilug. Ay sis daga Takamilug inke unga tam
         aguyangan 12.
         9 Ay tam ngay aguyangan galabian wayay sat fadugsay at sadi, At-Fakafamutan. Ay nafesali
         wa anya sa sik ngay taglo sas talun Eiptu. Ay dewa katanya, Funbalugu wan tagsi At-Fakafamutan.
         10 Ay Funbalugu nafatvngvdun At-Fakafamutan gina e gfauri sa anya sas talun Eiptu. Ay
         manga nafamanyun tuwa sa anya sik fagmamatangananun. Laman fun Bale-Daul, sis talun
         Eiptu at fun, sumeg anya. Anway fun Bale-Daul nafili anya te, laman sik fun sas fagdaul
         talun Eiptu ay sas fun Bale-Daul at bale.
         11 Ay ginanya indasug sik fanlunus daul sas fagdaul talun Eiptu ay anggan sas talun
         Maloban. Ay mason dawdaw ka fag fanlunus. Ay tam ngay aguyangan sas talun Maloban
         du e fagbulan at fakonun.
         12 Ay Takamilug nu nadungug te, e fakonun yay sas Eiptu, nasugu at ngay baguama, tam
         aguyangan, laman nalo at fasadi ginan sas talun Eiptu.
         13 Ay bandi sas faduwak glo, At-Fakafamutan nafasaful at ngayan sat ngay fadugsay. Ay
         anggan fun Bale-Daul nasaful te, At-Fakafamutan e ngay fadugsay yay mangaro.
         14 Ay At-Fakafamutan nagewan at tama, Takamilug talafuan. Ay at ngay taw nu fagayu wan
         sanya ginan 75.
         15 Ay Takamilug nalo wa fiya sas talun Eiptu ay namanwan yay sanya. Ay taba wa nkate
         sanya, ay anggan tam ngay aguyangan fagayu nkate wa sanya.
         16 Ay at ngay sugfun nafauli yay at ngay kinkate at bilug sas fulan Lafian. Sanya ebi
         ebi Abrayam at nafesali sik ngay salafi sa Sik-Asnu at sugfun at fagsandigan fag luib.
         Ay sanya nu gsandig at ngay kinkate.
         17 Ay nu nlangfe wa ngayuk banwa, makbang wan nu kagurungan Funbalugu At nafatuyanan
         ebi sas Abrayam. Ay Takamilug at sugfun inkayu wa dawdaw sas talun Eiptu.
         18 Ay ginanya, at fun Bale-Daul saman wa ebi fag fun Bale-Daul sas talun Eiptu. Ay dua
         nasaful sa At-Fakafamutan baliwa.
         19 Ay ka fag fun Bale-Daul gfanluk sa tam ngay aguyangan ay nafabulun te, Ukasi wan
         fagayu ay ngenge, laman du e gleleg.
         20 Ay ginanya fag buknga Ku-Unga nu kalangfe. Ay kanya sik mataglu fag sisian. Ay tuluk
         magdanun at mangaguyang nu gfatvngvdun anya sat bale.
         21 Ay bandi at mangaguyang nu nafasure wa at ngenge, fun Bale-Daul at baguina nabul
         anya bilang at ngenge. Ay nafadaul anya bilang at unga turungana.
         22 Ay e nafoyung yay sa Ku-Unga fagayu Taw-Eiptu at fagsafulun. Ay kanya mamatanganan
         tuwa sa at longan ay manga sa at fagbulun.
         23 Ay Ku-Unga at kadugayan nu 40 wak banwa, e fasadan ganansiboun sa at ngay kalongan,
         Tagagbuan at ngay sugfun.
         24 Ay nu nalag te, sik Taw-Eiptu nafauri sik Taw-Tagagbuan, Ku-Unga nabalabag anya.
         Ay nafalang nafabali yangay sa ka fag Taw-Eiptu.
         25 Ay Ku-Unga gamatangan te, nu ndain ku ngay kalongan nasaful te, Funbalugu tumarabang
         ban anya, ay aw wa ban at nanfalfas anya. Ay roro yaya, dua katanya.
         26 Ay balabag di, Ku-Unga insure sa tiba ay nalag duwak Taw-Tagagbuan nu garingangan.
         Ay kanya gfalukmianan anya te, Taw ro ay fagaringanganun. Anway kata wam sik dugsay.
         27 Ay at tagfauri at tusama natulud Ku-Unga ay nalong te, Sinu at nafili emu laman o
         wan em fun ay em tagbuknga.
         28 Go am fasadan nanfate wo angku kata egmenit nu nafate o ka fag Taw-Eiptu.
         29 Ay Ku-Unga nu nadungug at longan, nalagyu wan. Ay kata wa sik famaklay sas talun
         Fagsarapan-Asalanan. Ay sanya Ku-Unga nu ke mangena ay nu ke unga, duwak baguama.
         30 Nu nlangfe wa 40k banwa, Funbalugu At Tagbukngan at sadi insure sa Ku-Unga si sik
         takalabe fag fun kayu sirut sas talun at yud e taw, makbang wa sas Bulan-At-Muyud.
         31 Ay Ku-Unga nu nalag, nadulawan dawdaw. Ay inkakbang, laman nanfatuyanun. Ay nadungug
         Funbalugu nu ge longan te,
         32 Aw wan am ngay aguyangan at Funbalugu. Ay Abrayam at Funbalugu, Ay Kanya-At-Naasean
         at Funbalugu, Ay Takamilug at Funbalugu. Ay Ku-Unga kudkulugan ay kalimu glinggat
         sanya.
         33 Ay Funbalugu nalong anya te, Buli yap am fanguskus darafa, anway am fagsiadan fag
         daga Ku daga wa at mafangibuk.
         34 Ay nalag Akwa nu e gfauri Ku ngay taw sas talun Eiptu. Ay nadungug Akwa nu gfanguni.
         Ay Ku fagindasugun katsi laman nanfalfas Aw anya sanya ginan. Ay katsi nansugu Akban
         emu sas talun Eiptu.
         35 Ay kanya yay Ku-Unga, ebi at tiba nafayud te, sinu at nafili emu, laman o wan em
         fun ay em tagbuknga. Katsi Funbalugu wan At nasugu anya. Laman at fun ay at nanfalfas
         anya gina Funbalugu At tagbukngan, at kinsure aro si sik takalabe fag fun kayu sirut,
         tagubuk anya.
         36 Ay Ku-Unga wan at nafalfas at ngay taw gina nafasure at madaragang fag fagbulun ay
         at ke masuad fag fagbulun sas talun Eiptu, ay sas Lino-Maraska, ay sas talun at yud
         e taw gina 40k banwa.
         37 Ay Ku-Unga yangay at nalong sas Taw-Tagagbuan te, Funbalugu gfasure ban sa ayu sik
         Taglong siginan ay kalongan kata yangay angku.
         38 Ay Ku-Unga wan at tagufud tam ngay aguyangan sas talun at yud e taw ay anggan Funbalugu
         At tagbukngan at nalong ebi sa anya sas Bulan-At-Muyud. Ay sanya e nafon sa Ku-Unga
         sik ngay tagfaleleg fag Longan, laman nanfoyung yangay sa antam.
         39 Ay roro tam ngay aguyangan kauri way nanfaning sa Ku-Unga. Ay igfayud way anya. Ay
         kaumsig yay gakafoliun sas talun Eiptu.
         40 Ay kanya nanlong way sas Arun te, Awati tam tawtawan, laman e guna emi. Anway du
         ami nasaful te, dada wan am arian guguat, at nataban antam siginans Eiptu.
         41 Ay ginanya, ka fag ngay taw naawat wa fiya kata sik baka riangan. Ay nafon sik anyun
         ay guseganan sa ka fag awatan.
         42 Ay Funbalugu nataliuyan wan ay naubun wa anya. Laman kanya nanseg wa sa at nalag
         sas Banwa. Kata yangay Funbalugu At taglong At-Rirukan ebi te, E, Taw-Tagagbuan, Go
         sa tuwa Angku nu gfon am ay nafate fag balan ay ay anyun gina 40k banwa sas talun
         at yud e taw. Ay go yaya.
         43 Yaya. Ay nauba sik taw yabi way at bale sinyag laman nanseg Ay-Fun-Fag-Taw-Yabi.
         Ay igseg yangay am ka fag galeme Renfan. Ay anggan ay naawat fag ngay tawtawan. Ay
         nu katanya, nanfat sa ban Aw ayu sas day talun Datag-Sinar.
         44 Ebi tam ngay aguyangan e Funbalugu-Bale-Sinyag sas talun at yud e taw. Kata Funbalugu
         At longan sa Ku-Unga gina nafasure sa anya sik fagulitan te, awati kata tuy.
         45 Ay tam ngay aguyangan wan at nauba ka fag bale sinyag nu ndasug stiye fag talun gina
         Funbalugu-Tam-Tagbalabag nataban anya. Ay kanya nabul at daga siginan ka fag ngay
         tagbanwan ste, anway Funbalugu naayiyan anya taguna. Ay kanya fag bale sinyag sanya
         yay anggan wa indasug fun Fakafanyuun at ngay menit.
         46 Ay Funbalugu kaumsig fun Fakafanyuun at ugali. Ay fun Fakafanyuun get sas Funbalugu
         te, Nu kaumsig O nanbale aw ban Am bale, Takamilug at Funbalugu At bale.
         47 Dewa katanya, fun Mabayan way ban at takawat Funbalugu At bale.
         48 Ay roro tam Tiba-Tungud-At-Madaragang dua namanwan sa sik taw at naawat bale. Kata
         Funbalugu At taglong at nafoyung te,
         49 Tam banwa Ku faglunggungan, Ay Tam daga Ku fagsiadan. Tain daw am naawat fag bale
         sa Angku. Ay dada ban Ku fagfafiyan Ku lufuy.
         50 Madyay Aw wadi takawat fagayu, Funbalugu nalong te.
         51 Ay Tagsangbuan nalong yangay sasa ngay magurang te, Matvngvd wan nu gfatalfiun am
         si ay fasadan mandi. Ay sa ay amatanganan ay sa nu gdungug am kata way am sa at Yud-Naseg-Fag-Ngay-Taw
         at ugali. Faggugat igsalag way am At-Masine-Fag-Falad. Ay fagbulun kata yay ay ngay
         aguyangan at fagbulun ebi.
         52 Ay ngay aguyangan nafauri way fagayu Funbalugu At taglong. Ay nafate way sa at ngay
         naguna nafoyung te, umdasug ban At Masine-Fag-Taw. Ay am wan at nafoyung At Masine-Fag-Taw
         sat mauri fag taw ay nafate wam.
         53 Madyay e nafon wa ayu Ku-Unga At-Longan siginan Funbalugu At ngay tagbukngan, ay
         du am nafaning.
         54 At nadungug fag ngay magurang indotama dawdaw ay magvm.
         55 Ay roro anwa At-Masine-Fag-Falad tagmagurang sas Tagsangbuan. Ay kanya natangda sas
         Banwa ay nalag Funbalugu At fagmasineun, ay anggan Isus nu malindug sas Funbalugu
         At siun baliwa fag day tigyangan.
         56 Ay Tagsangbuan nalong te, Linggati. Nalag aw Banwa nu maluangan. Ay Taw-At-Baguama
         nu malindug sas Funbalugu At siun baliwa fag day tigyangan.
         57 Ay at ngay tagdungug guro dawdaw ay natabun at talinga. Ay mafali nu nangakbang gananyugfuun
         Tagsangbuan.
         58 Ay anggan naguyudan anya siginan at fulan ay nafalang anya sik ngay batu gananfateun
         anya. Ay at ngay tagfatuyan sanya nafamato at lanbung sa sik baguama at ngayan, Sik-Naet-Siginans-Funbalugu.
         59 Ay gina ka fag ngay taw nafalang anya batu, Tagsangbuan nadarangin te, Ku Fun Isus,
         fatsai Emu ku falad.
         60 Ay Tagsangbuan natudan ay biya nu guro te, Ku Fun, lag gamatangan tuy fag ngay taw
         iste at fagbulun at mauri. Ay nu nalong wa katanya, Tagsangbuan nkate wan.

1 Ay sanya yangay Sik-Naet-Siginans-Funbalugu gfadiuganan yangay nu gfate Tagsangbuan.
         Siginan gina gfate Tagsangbuan fag menit, mason at faurianan sasa ngay takafandiug
         sas Erusalem. Ay at ngay takafandiug nafansaruwayanan wa sas fagdaul talun Naseg ay
         sas talun Fagbantayan. At sawad, At-Ngay-Suguan way sas Erusalem.
         2 Ay at ngay tagseg dawdaw sas Funbalugu at nasandig Tagsangbuan. Ay matvngvd nu kabalu.
         3 Ay ginanya, Sik-Naet-Siginans-Funbalugu igfauri dawdaw sat ngay takafandiug. Ay nasakbo
         sasa ngay bale laman nanguyudan at ngay mangama ay anggan at ngay mangena laman nansungsung
         anya.
         4 Ay at nafansaruwayanan fag ngay taw nanfoyung tuwa Funbalugu At longan nus nga nday
         at fagloan.
         5 Ay Takesug-Kabayu nalo wan sa sik fulan sas talun Fagbantayan, ay nafoyung sanya
         sa baliwa tam Fagtayukan.
         6 Ay insadi tuwa at ngay taw at amatanganan nu gdungugan sas Takesug-Kabayu at foyungan
         ay nu nalag at ke masuad fag fagbulun.
         7 Ay at ngay mafurat fag falad gina nalfas sanya ginan fag ngay taw nauro dawdaw. Ay
         ngayuk taw at malukme ay at yud malo at kinfiya.
         8 Ay nu katanya sanya fag fulan at ngay taw guseganan dawdaw.
         9 Ay sanya sik taw at ngayan Nadungug. Ay kanya igfasure at ngay madulawan fag fagbulun
         sa at ngay Taw-Fagbantayan at faglagan. Ay nafoyung yangay te, Aw e fagmadaragangun
         akwa fiya.
         10 Ay at ngay mafanalo fag taw ay anggan at ngay madaragang fag taw igdungugan dawdaw
         sa anya, ay nalong te, Nu ndain manga kanya fag taw Funbalugu wa At taw at ke fagmadaragangun.
         11 Ay ngayuk taw tagfaning sa anya, anway glugo wan nu gfasure at madulawan fag fagbulun.
         12 Ay roro at ngay taw at fakafandiugan sa tuwas Takesug-Kabayu at foyungan sat Masine-Fag-Barita
         sas Funbalugu-Nu-Gmagurang-Taw baliwa ay sas Isus Fagtayukan At fagmadaragangun. Ay
         e nafasurung mangama ay anggan mangena.
         13 Ay anggan ka fag madaragang fag taw at ngayan Nadungug kafandiug yangay. Ay nu e
         nafasurung wa anya, kanya nangalo wa sas Takesug-Kabayu. Ay Nadungug nu nalag wa at
         ke masuad fag fagbulun ay at madaragang fag fagbulun, nadulawan dawdaw.
         14 Ay At-Ngay-Suguan sas Erusalem, nu nadungug te, at ngay Taw-Fagbantayan kafandiug
         sas Funbalugu At longan, kanya nanfat sanya Takata-Sik-Batu ay Uan.
         15 Ay duwama nu ndasug sanya, igdarangin yay sanya fag ngay bagu kafandiug laman At-Masine-Fag-Falad
         tuwa tagsi anya.
         16 At masuad at fagnadaranginun, anway At-Masine-Fag-Falad di at sanya fag ngay taw.
         Anway sanya fag ngay taw insurung yay fagtvngvd sa tam Isus At fagmadaragangun.
         17 Ay Takata-Sik-Batu ay Uan nafatayuk at daluap sanya fag ngay kinsurung ay At-Masine-Fag-Falad
         tagsi anya.
         18 Ay Nadungug nu nalag te, At-Masine-Fag-Falad si wa at ngay kinsurung gina At-Suguan
         nafatayuk at daluap sa anya, kanya gafonun sik ngay salafi sa At-Suguan.
         19 Ay nalong te, Fatsii yangay angku ka fag fagmadaragangun. Laman ban nus nga sinu
         fag taw ku nafatayuk ku daluap, At-Masine-Fag-Falad si yangay ban anya.
         20 Ay Takata-Sik-Batu nalong sas Nadungug te, O anggan am salafi maliam yay ban. Anway
         am fasadan anwayay te, laman fabul yangay o Funbalugu At nafon emu siginan am nafon
         fag salafi.
         21 Yaya. Du at sa emu tuy fag fagbulun, anway am fasadan dua masadi sas Funbalugu.
         22 Ubuni yap am asalanan. Ay darangini tuwa sa tam Funbalugu. Labon gfaliam yay aro
         am fasadan at mauri.
         23 Anway nalag aw te, matvngvd yay nu galabian o. Ay asalanan yay tagmagurang si emu.
         24 Ay Nadungug nalong te, Darangini angku sas Funbalugu. Laman am nalong aro di mgurungan
         sa angku.
         25 Ay Takata-Sik-Batu ay Uan nu nafatuyan wan ay nu nafoyung wa Funbalugu At longan
         sanya, kafoli yangay sas Erusalem. Ay nafoyung yay nadalan sasa ngay fulan sirut sas
         talun Fagbantayan.
         26 Ay Funbalugu At tagbukngan at sadi nalong sas Takesug-Kabayu te, Mafamasadani ay
         loi wa sas balitangan sa sik dalan sas talun at yud e taw, siginans fulan Gasa ay
         anggan sas fulan Erusalem.
         27 Ay Takesug-Kabayu nalo wan. Ay rodi nalag sik Taw-Etiupia sasa ngaba dalan tagsakay
         sat karitun. Kanya fag taw sik maluasanan ay anggan sik fun sirut sas daga fun daul
         fag mangena at ngayan Fun-At-Tina. Kanya tagtanud sat fun daul at fagmabalanun fagayu.
         Ay ebia taw nalo wa sas Erusalem, laman naseg sas Funbalugu sanya.
         28 Ay katsi guli wan ay malunggung si at karitun, ay igtap Funbalugu At taglong at ngayan
         te, Funbalugu-Nabalabag, At-Rirukan.
         29 Ay At-Masine-Fag-Falad nalong sas Takesug-Kabayu te, Akbangi sa at karitun ay ufudi
         anya.
         30 Ay Takesug-Kabayu matarung nu nangakbang. Ay igdungugan ka fag tagtanud nu gtap Funbalugu-Nabalabag
         At-Rirukan. Ay Takesug-Kabayu ginto sa anya te, Go nasaful tuwo am tapan at masuad.
         31 Ay ka fag tagtanud nabalus te, Yaya. Tain ro, anway du e taw gfayamag sa angku at
         masuad. Ay kanya nagewan yay Takesug-Kabayu ay malunggung yay gfataladan anya.
         32 Ay sanya at tapan At-Rirukan te, Kata sik tupa at nataban sas fagfatean, Ay kata
         sik tupa riangan at yud guni dewa sas tagbul at sigyu at akbang, Katanya yangay Kanya
         fag taw di nafasuang at bibig.
         33 Ay dewa dawdaw e nafauri Anya, du e gtarabang Anya. Ay du e mafafoyung te, kanya
         at sugfun. Anway inkafus wayay At leleg ste swa daga.
         34 Ay ka fag tagtanud ginto sas Takesug-Kabayu te, Go dada ka fag taglong at faglongan.
         Go sa anya wa mandi. Ay go ate sa tibak taw.
         35 Ay Takesug-Kabayu igfayamag yay ka fag taglong at foyungan at masuad. Ay anggan nafatunglus
         nafoyung at Masine-Fag-Barita sas Isus baliwa.
         36 Ay duwama gina glo sasa ngaba dalan, indasug sa sik safa. Ay ka fag tagtanud nalong
         te, E nin, sik safa. Go e gsalag yay nu kasurung aw.
         38 Ay ka fag tagtanud nalong sat tagfalo at karitun te, Fatuasi yap at karitun. Ay duwama,
         Takesug-Kabayu ay ka fag tagtanud, indaga sasad safa ay Takesug-Kabayu nafasurung
         at tusama.
         39 Ay duwama nu nlakwi wa siginan sad safa, Funbalugu At-Masine-Fag-Falad mafali nu
         nataban Takesug-Kabayu sanya ginan. Ay ka fag tagtanud dewa yud e nalag anya, guseganan
         wa nalo.
         40 Ay tiba nalag Takesug-Kabayu sas Fulan-Matvngvd. Ay gina glo igfoyung wa at Masine-Fag-Barita
         sas fagayu fulan ay anggan ndasug sas Sesar-At-Fulan.

1 Ay ginanya Sik-Naet-Siginans-Funbalugu matvngvd nu gfalimuanan sa tam Fun Isus At
         ngay tagadal ay manga gafateun wan. Ay nu katanya nangakbang yay sat Taguna-Fag-Taganyun-Daul.
         2 Laman nanget yay sik ngay rirukan at uba sas Taw-Naseg at ngay bale fakafulan sas
         fulan Damasku. At fagebarirukanun laman ro nus nga nday nu lumag sik tagfaning sa
         ka fag Ugali at bagu, dewa mangama ay dewa mangena, kanya yumugfu anya ay tumaban
         sas Erusalem gina masalodan.
         3 Ay Sik-Naet-Siginans-Funbalugu gina gadasugun sas fulan Damasku, rodi tv insure wa
         daw sa anya sik mafali fag damlag siginans banwa.
         4 Ay kanya nagfu sas daga ay ginanya e dungganan nu e glong te, Sik-Naet. Sik-Naet.
         Taw ro ngani am fagnanfauriun Angku.
         5 Ay Sik-Naet ginto te, Sinu O, ku Fun. Ay Kanya igbalus te, Aw wan Isus, am fagfauriun.
         6 Alindugi wan ay loi wan sas fulan. Ay sanya e gfoyung yay ban emu am fagbulun.
         7 Ay Sik-Naet at ngay ufud intuas yay nu glo, ay maragangan way daw. Ay dewa nadungug
         nu e ge longan, du e nalag at bilug.
         8 Ay Sik-Naet inlindug siginan at fagmafulidanan. Ay dewa malinggatan, dua glag. Ay
         at ngay ufud igted way anya anggan indasug sas fulan Damasku.
         9 Ay mabugtung tuluk menit nu gyud glag. Ay manga dua gfangon ay dua ginum kaduge niya.
         10 Ay sanya sas Damasku sik tagadal at ngayan Mafanyan-Funbalugu. Ay tam Fun insure
         sa anya kata sik taginfanan ay nalong anya te, Mafanyan-Funbalugu. Ay kanya nabalus
         anya te, Taw ro, ku Fun. Ste akway.
         11 Ay tam Fun nalong anya te, Famasadani ay loi wa sanya fag dalan at ngayan, Maslung,
         sas Segi at bale. Ay nut sanya wan intoi te, Dada stiye Sik-Naet-Siginans-Funbalugu,
         sik Taw-Tarsu. Anway katsi kanya igdarangin tuwa.
         12 Anway Sik-Naet e nalag kata sik taginfanan ay sik taw at ngayan Mafanyan-Funbalugu
         indasug ay nafatayuk at daluap sa anya. Laman kanya gdog yay glag.
         13 Ay Mafanyan-Funbalugu nalong te, Yaya, Ku Fun. Madyay ngayu wak taw at nafoyung ka
         fag taw at ngay mauri fag fagbulun sa Am ngay taw sas Erusalem.
         14 Ay manga katsi kanya nu ste wan ay e fagmadaragangun wayay siginans Taguna-Fag-Taganyun-Daul
         ay igsalod wayay fagayu at takafandiug sa Emu.
         15 Ay tam Fun nalong sas Mafanyan-Funbalugu te, Dewa. Loi wan. Anway kanya katsi Ku
         nafili wa fag taw laman at nanfoyung ban sa at ngay Yud-Naseg-Fag-Taw, ay sa sik ngay
         fun, ay sas Taw-Tagagbuan at ngay sugfun, laman ban kafandiug tuwa sa Angku.
         16 Anway Aw wa ban at namoyung sa Sik-Naet nus nga ban mason at faurianan, laman e fanamabagun
         ban Aw.
         17 Ay nu katanya Mafanyan-Funbalugu nalo wan ay nasakbo wa fiya sa at foyungan fag bale.
         Ay nu nafatayuk wa at daluap sa Sik-Naet, nalong te, Ku fadugsay, Sik-Naet. Tam Fun
         Isus wan At kinsure sa emu gina o glo sasa ngaba dalan ay at fagnasuguun angku ste.
         Laman gdog yay ro o glag. Ay laman ro At-Masine-Fag-Falad tuwa tagmagurang emu.
         18 Ay rodi tv e ntong siginan Sik-Naet at mata kata sik uyang at sariksik. Ay kanya
         gdog yay glag. Ay kanya inlindug ay e nafasurung anya sasad safa.
         19 Ay kanya nu nafangon wan, gdog yay mabitsug at bilug. Ay Sik-Naet sanya yay sirut
         sat ngay tagadal sas Damasku.
         20 Ay rodi igfoyung wa sas Taw-Naseg at ngay bale fakafulan sas Isus baliwa te, Isus
         tam Funbalugu-At-Baguama.
         21 Ay fagayu at nadungug nadulawan dawdaw te, Go sangay kanya fag taw bunwa ebi at nanfauri
         sas takafandiug sas Isus sas Erusalem. Go kin. Ay madyay at fagindasugun ste ebi tv,
         laman nansalod way at ngay takafandiug, ay nantaban way sas Taguna-Fag-Taganyun-Daul.
         Go kin.
         22 Ay dewa e glong katanya, Sik-Naet nafainkugatan tuwa nu gfoyung Funbalugu At longan.
         Ay iglibuan at ngay Taw-Naseg at amatanganan at namanwan sas Damasku. Anway matvngvd
         tuwa Sik-Naet nu gfatuyan at foyungan te, Isus wa fiya tam Fagtayukan.
         23 Ay nu nlangfe wa ngayuk menit, at ngay Taw-Naseg kamasadan way gananfateun Sik-Naet.
         24 Ay e nafoyung sa Sik-Naet ka fag fasadan. Ay ginanya, kayu menit ay kayu yabi at
         ngay Taw-Naseg nabalabag sisad sakbawan at fulan alad laman gananfateun anya.
         25 Ay roro sad yabi at ngay tagadal nataban Sik-Naet. Ay nasuad anya sa sik sabi, ay
         nafatagbung sa sik fagbantayan sas day alad.
         26 Ay Sik-Naet nu ndasug sas Erusalem, ganangafulun sas Isus At ngay tagadal. Ay At
         ngay tagadal kalimu yay anya anway dua gafanud sa tiba at longan te, Sik-Naet sik
         tagadal tuwa katsi.
         27 Ay roro Sik-Nanfatvngvd nataban yay anya sa At-Ngay-Suguan. Ay nafoyung sa baliwa
         at kinsure sa Sik-Naet gina sasa ngaba dalan nangadasug sas Damasku. Ay nu nalag tam
         Fun ay nu ge longan sa anya. Ay anggan di kapla nu nafoyung sas Isus baliwa sas Taw-Damasku.
         28 Ay nu katanya Sik-naet nangufud wa sa At-Ngay-Suguan gina glodluan sas fagdaul Erusalem.
         29 Ay maseganama tuwa nu gfoyung sa tam Fun baliwa. Ay igfasulitanan ay igfodfoyungan
         way sasa ngay Taw-Naseg tagfaning Taw-Gresia at ugali. Ay roro sanya fag ngay taw
         gafateun way anya.
         30 Ay at ngay takafandiug nu nasaful at fasadan, nataban Sik-Naet sas Sesar-At-Fulan
         ay nafalo wa anya sas fulan Tarsu.
         31 Ay ginanya at ngay takafandiug e fagmanabayanun sas fagdaul talun Naseg, ay sas talun
         Balulangan, ay anggan sas talun Fagbantayan. Ay anggan intvngvd at fakafandiugun.
         Ay manga nu maugalian igfaning tuwa sa tam Fun. Ay At-Masine-Fag-Falad wan tagfatvngvd
         at ngay amatanganan. Ay inkayu wan at ngay takafandiug.
         32 Gina Takata-Sik-Batu glodluan sasa ngay talun laman nansibo sa at ngay takafandiug,
         kanya nalag Funbalugu At ngay taw sas fulan Lida.
         33 Ay sanya nalag sik taw at ngayan, Eneas, at kinlukme at bilug. Waluk banwa wan nu
         matagilid sasad igian.
         34 Ay Takata-Sik-Batu nalong anya te, Eneas, tam Isus tagfafiya emu. Malindugi. Ay fabilugi
         wan am igian. Ay rodi mafali kanya nu kalindug.
         35 Ay fagayu tagbanwan sis fulan Lida ay sis talun Datag nu nalag anya, kafandiug sas
         tam Fun.
         36 Kaduge niya, sas fulan Masine-Nu-Kalag, sik tagadal fag mangena at ngayan, Sik-Malagsi-Sirut.
         Sadi yay Sik-Arasyo-Sirut. Ay fagayu at fagbulun masine tuwa, ay anggan gfantarabang
         tuwa sa tiba.
         37 Ay ginanya fag ngay menit, ka fag ina gadailan ay inkate wan. Ay tiba nafegus at
         bilug ay nafatungkud sas tungud fag salug.
         38 Ay anway fulan Lida ay fulan Masine-Nu-Kalag gakbangan way, at ngay tagadal nadungug
         te, sanya Takata-Sik-Batu. At nasugu sik duwama sas fulan Lida laman gfat sanya Takata-Sik-Batu
         te, Go masine nu gufud o emi gina ami ro guli.
         39 Ay Sik-Batu nafamasadan ay nangufud wa anya. Ay kanya fag tulu nu ndasug wa sat bale,
         at duwama nataban Takata-Sik-Batu sat tungud fag salug. Ay fagayu at burangday namalindug
         sis day Takata-Sik-Batu ay guyway, gina igfalag anya sik ngay lanbung ay sik ngay
         umut ebi Sik-Arasyo-Sirut at naawat gina gleleg.
         40 Ay Takata-Sik-Batu nafalaklo yay sat dayu at ngay taw tagsanya. Ay natudan ay igdarangin.
         Ay rodi kanya inbiling sa at kinkate baliwa ay nalong te, Sik-Malagsi-Sirut, alunggungi.
         Ay ka fag ina inlinggat ay nalag Takata-Sik-Batu. Ay rodi inlunggung tuwa daw.
         41 Ay Takata-Sik-Batu nated at daluap ay gfalindug anya. Ay nu nafat sanya wa Funbalugu
         At ngay taw, ay anggan at ngay burangday, nafalag sas fagayu tagsanya te, gleleg yangay.
         42 Ay nu e nafoyung wa sas fagdaul fulan Masine-Nu-Kalag, ngayuk taw takafandiug sa
         tam Fun.
         43 Ay Takata-Sik-Batu namanwan yay sanya fag fulan ngayuk yabi sas Nadungug, sik tagfagong
         balat balan, at bale.

1 Sas Sesar-At-Fulan e sik taw at ngayan, Kurneliu, sik fun tagbarangian. E nafangayan
         kanya fag fulan tagbarangian te, Tagsiginans-Italia.
         2 Kurneliu sik matvngvd tuwa tagseg sas Funbalugu, anway kalimu tuwa kamabo sa Anya.
         Ay anggan fagayu at taw sa at bale. Ay ngayu tuwa nu mafafon sat yud e kwa. Ay faggugat
         igdarangin tuwa sas Funbalugu.
         3 Ay sik menit nut si was fanmatawanan, Kurneliu e nalag kata sik taginfanan. Ay roro
         Funbalugu At tagbukngan at sadi insure sa anya, ay igngayan anya te, Kurneliu.
         4 Ay Kurneliu gina glinggat kalimu dawdaw, ay nalong anya te, Taw ro, ku fun. Ay At
         tagbukngan nabalus anya te, Funbalugu nadungug am ngay darangin. Ay nalag am ngay
         famanyun sat yud e kwa. Ay kaumsig am fagbulun.
         5 Ay katsi sugui am taw tiba sas fulan Masine-Nu-Kalag. Laman ro tumaban stiye Simun,
         tiba at ngayan, Takata-Sik-Batu.
         6 Kanya nu gbanwan sa sik taw at ngayan, Nadungug, at bale, sik tagfagong balat balan.
         Ay at bale sas tigyangan lino daul.
         7 Ay At tagbukngan nu nalo wan, Kurneliu nafakbang sa anya at fanuguan at duwa ay anggan
         sik tagbarangian tagseg Funbalugu siginan tagfalu anya.
         8 Ay nu nafoyung wa fagayu at nalag, Kurneliu nasugu anya sas fulan Masine-Nu-Kalag.
         9 Ay balabag di, gina Kurneliu at ngay suguan sasa ngaba dalan ay gina gadasugun sas
         fulan Masine-Nu-Kalag, Takata-Sik-Batu naulul sas tungud ugun fag salug laman igdarangin
         gina maturuk at menit.
         10 Ay Takata-Sik-Batu kalunus ay kaumsig sik fafa. Ay kaduge at tiba kamasadan sik fafa
         sa anya, Takata-Sik-Batu e nalag kata sik taginfanan.
         11 Ay at nalag banwa nu maluangan. Ay e nafadaga kata sik tagbiya fag sinyag, masiukan
         sas ufat suluk.
         12 Ay sanya at basad sinyag at suadan e sik ngay idu, ay e sik ngay bebaluk, ay e sik
         ngay ubianun, ay anggan e sik ngay manuk mela.
         13 Ay e nalongan te, Takata-Sik-Batu, Alindugi. Ay fatei ay oni.
         14 Ay Takata-Sik-Batu nabalus te, Sek, ku Fun. Anway kua batang kon nus di saiginan
         oma, am yud nafili ay nu mafurat way.
         15 Ay e nalong yangay te, Nus nge wain Funbalugu nu nafasine tuwa, lag glong te, kanya
         at yud way nafili.
         16 Tulu ginan nu gfakatanya at fagbulun. Ay rodi e nafaabat yangay at sinyag sas banwa.
         17 Ay Takata-Sik-Batu gadayuan sat amatanganan te, taw manga katanya at masuad. Ay ginanya
         sik ngay taw siginans Kurneliu indasug sat bale sat sakbawan alad. Anway aro ginto
         te, dada Nadungug at bale.
         18 Ay kanya nauro te, Go sanya yay Simun, tiba at ngayan, Takata-Sik-Batu.
         19 Ay ginanya Takata-Sik-Batu gamatangan yay sat nalag. Ay At-Masine-Fag-Falad nalong
         anya te, Katsi tuluk taw gsarap emu.
         20 Alindugi wan. Ay adagai wan ste ginan. Ay ufudi anya ay dangai o gafanawa. Anway
         Aw wan At nasugu anya.
         21 Ay Takata-Sik-Batu indaga wa fiya sa tiba ay nalong te, Aw wan ay fagsarapun. Taw
         ro ay fagstiyeun.
         22 Ay kanya nabalus te, Kurneliu, at fun tagbarangian, sik taw masine, ay sik tagseg
         sas Funbalugu. Ay anggan fagayu Taw-Naseg igseg anya. Ay ebia taw Funbalugu At tagbukngan
         at sadi at nafoyung Kurneliu te, laman nanfat sa emu sat bale. Laman dumungug am longan.
         23 Ay Takata-Sik-Batu nafasakbo at ngay bagu kadasug ginanya fag yabi. Ay nus balabag
         wan, Takata-Sik-Batu infulo ay nangufud kanya fag ngay taw. Ay anggan tibak takafandiug
         sanya ginan fag fulan Masine-Nu-Kalag gufud yangay anya.
         24 Ay sas faduwak menit kanya ndasug sas Sesar-At-Fulan. Ay sanya Kurneliu nu gfanya
         anya, ay nu gfaful at ngay kalongan ay anggan at fakesugun fag ngay fagues sit bale.
         25 Ay Takata-Sik-Batu gina gsakbo, Kurneliu nafablang anya, ay natudan ay gseg anya.
         26 Ay Takata-Sik-Batu nasalag te, Lagi. Alindugi wan. Anway anggan aw sik taw kua di.
         27 Ay gina Takata-Sik-Batu gfamatuan anya, nasakbo wa sasad bale ay nalag at ngay taw
         nu maful sanya.
         28 Ay Takata-Sik-Batu nalong sat ngay taw te, Nasaful wam te, Ku-Unga At-Longan igsalag
         way sik Taw-Naseg kata angku nu maful sa at Yud-Naseg-Fag-Taw kata ayu. Ay roro Funbalugu
         nafoyung wa angku te, lag ngayan nus nga sinu fag taw te, kanya sik yud way nafili
         ay sik mafurat fag taw.
         29 Ay nu katanya, gina e nagewan angku stiye, sanya kua fiya ay da kdi kalimata. Ay
         katsi e fagintoun akyay sa ayu te, taw ro ay fagfastiyeun angku sa ayu.
         30 Ay Kurneliu nabalus te, Tusa dayu fag menit, kaduge katsi fag buknga sis fanmatawanan,
         igdarangin akyama sa ku bale. Ay rodi sik taw, at lanbung masulo dawdaw, malindug
         si ku akbang.
         31 Ay kanya nalong angku te, Kurneliu, Funbalugu nadungug am darangin ay nalag am nafamanyun
         sat yud e kwa.
         32 Ay nu katanya, sugui am taw tiba sas fulan Masine-Nu-Kalag. Ay intoi sanya te, dada
         wan Simun, tiba at ngayan Takata-Sik-Batu. Kanya namanwan sas Nadungug at bale, sik
         tagfagong balat balan. Ay at bale sas tigyangan lino daul.
         33 Ay rodi nasugu aw ku tuluk ama sa emu. Ay masine tuwa anway ndasug o. Ay nu katanya,
         ste wami fagayu mi sas Funbalugu At akbang laman nandungugan ami fagayu Funbalugu
         At longan sa emu.
         34 Ay Takata-Sik-Batu igfasigad igfoyung te, Katsi nasaful kua te, Funbalugu du e filian
         taw.
         35 Madyay nus nga nday fag talun, ay nus nga sinu at malimuanan sas Funbalugu ay nu
         gfaning tuwa sat masine, Funbalugu nadungug anya.
         36 Ay nu katanya katsi nanfoyung aw sa ayu. Ay nasaful wam Funbalugu At foyungan ebi
         sas Taw-Naseg, at Masine-Fag-Barita sas fagmanabayanun baliwa siginans Isus Fagtayukan.
         Ay Isus tagmagurang fagayu.
         37 Nu e nafoyung ka fag Longan sas fagdaul talun Naseg. Nu gfasigad gfoyung sas talun
         Balulangan kaduge ban Uan Tagfasurung yud ban igsurung taw.
         38 Ay ka fag Longan sa baliwas Funbalugu nu nafat sas Isus, sik Taw-Nasaret, At-Masine-Fag-Falad
         ay anggan At fagmadaragangun. Ay kaduge Isus glodloan nafasure wa at masine fag fagbulun.
         Ay nafafiya fagayu taw, ebi Takamuag-Tiba-At-Fagbulun at nafauri. Anway Funbalugu
         wan tagufud Isus.
         39 Ay ami fagayu nalag wami Isus At fagbulun gina sas talun Naseg ay anggan sas fulan
         Erusalem. Ay sanya fag ngay taw natuktuk Anya sas salibagang kayu.
         40 Ay roro Funbalugu nafaleleg tuwa Anya sas fatuluk menit. Ay manga nafasure yay Anya
         sa tibak taw.
         41 Ay bunwa sas fagayu taw, sa way emi, Funbalugu At nafili, laman nanfatuyan ami em
         nalag. Madyay naon wami ay nainum wami nafasfuan Anya gina nadog gleleg.
         42 Ay ginanya Isus nasugu emi, laman nanfoyung ban ami sasa ngay taw. Ay manga nanfatuyan
         ami te, Funbalugu wan At nafili Isus laman sik tagsarap taw at asalanan, dewa sa tagleleg
         ay dewa sat kinkate.
         43 Ay fagayu Funbalugu At ngay taglong ebi nafatuyan wa te, fagayu takafandiug sas Isus
         e nafaliam at asalanan, anway Isus At fagmadaragangun.
         44 Ay gina Takata-Sik-Batu ge longan, At-Masine-Fag-Falad si was fagayu at tagdungug
         Funbalugu At longan.
         45 Ay at ngay takafandiug fag Taw-Naseg, tagufud Takata-Sik-Batu gina glo, namatangan
         dawdaw te, taw ro At-Masine-Fag-Falad fagnatsiun daw at Yud-Naseg-Fag-Taw.
         46 Ay anway ka fag Taw-Naseg nadungug sat Yud-Naseg-Fag-Taw nu ge longan sa tibak fanlongan
         ay nu naseg Funbalugu. Ay Takata-Sik-Batu nalong te,
         47 Go e mafasalag nu gsurung ami iste fag ngay taw, anway At-Masine-Wa-Fag-Falad tagsi
         anya, kata yangay nut si emi.
         48 Ay Takata-Sik-Batu nasugu at tibama, laman nanfasurung at bagu kafandiug sas Isus
         At fagmadarangun. Ay at ngay taw sanya get yay sas Takata-Sik-Batu te, laman sanyai
         yap ginanya fag ngay menit.

1 Ay At-Ngay-Suguan ay anggan at ngay takafandiug sas talun Naseg nadungug te, anggan
         at ngay Yud-Naseg-Fag-Taw kafandiug tuwa sas Funbalugu At longan.
         2 Ay nu katanya Takata-Sik-Batu nalo wa sas Erusalem. Ay at ngay takafandiug tagfaning
         sas Taw-Naseg at ugali kalimata sa anya.
         3 Ay nalong te, Taw manga am fagfakbanganun sa at Yud-Naseg-Fag-Taw. Ay manga am fagfangonun
         nanfasfuan anya.
         4 Ay Takata-Sik-Batu igfayamag nafataban at fagbulun te,
         5 Ebi gina aw sas fulan Masine-Nu-Kalag, nadarangin aw. Ay e nalag aw kata sik taginfanan.
         Ay kata sik tagbiya fag sinyag masiukan sas ufat suluk e nafadaga siginans banwa ay
         indasug sa angku.
         6 Ay nu nananlinggat akwa sanya, ku nalag sik ngay idu, ay sik ngay mela, ay sik ngay
         bebaluk, ay sik ngay ubianun, ay anggan sik ngay manuk mela.
         7 Ay nadungug aw nu e glong sa angku te, Takata-Sik-Batu Alindugi. Ay fatei ay oni.
         8 Ay nabalus aw te, Sek, ku Fun. Anway aw kua batang kon am yud nafili ay nu mafurat
         way.
         9 Ay e longan yangay siginans Banwa te, Nus nge wain Funbalugu At nafasine, lag glong
         te, kanya at yud way nafili.
         10 Tulu ginan nu katanya at fagbulun. Ay rodi e nafaabat yangay at sinyag sas banwa.
         11 Ay rodi indasug tuluk ama sanya fag bale. Kanya at nasugu sa angku siginans Sesar-At-Fulan.
         12 Ay At-Masine-Fag-Falad nalong sa angku te, Ufudi ka fag tuluk ama, ay dangai o gafanawa.
         Ay gina aw glo, unum yangayk takafandiug tagufud angku. Ay nu ndasug wami, nasakbo
         wami sat nasugu at bale.
         13 Ay at nasugu nanfoyung emi at nalag ebi. Funbalugu At tagbukngan at sadi at malindug
         sat bale, ay nalong anya te, Sugui sas fulan Masine-Nu-Kalag. Ay fastei Simun, tiba
         at ngayan, Takata-Sik-Batu.
         14 Ay kanya yay ban at moyung emu, laman malabag ban emu, ay anggan fagayu taw tagsi
         am bale.
         15 Ay gina aw gfasigad gfoyung anya, rodi At-Masine-Fag-Falad si wa anya, kata yangay
         ebi taguna nut si antam.
         16 Ay namatang akyay tam Fun Isus At longan ebi sa antam te, Uan Tagfasurung nafasurung
         sasad safa. Ay e nafasurung yangay ban ayu sa At-Masine-Fag-Falad.
         17 Ay tam Funbalugu At nafon anya kata yangay At nafon sa antam kaduge mi kafandiug
         sa tam Fun Isus Fagtayukan. Ay sinu akway nu mafasalag akway Funbalugu.
         18 Ay at ngay tagdungug sas Takata-Sik-Batu at longan gina sas Erusalem dua mafabalus.
         Teway igseg tuway sas Funbalugu te, Funbalugu nafangun, laman anggan at Yud-Naseg-Fag-Taw
         naubun at asalanan laman gleleg tuwa.
         19 At ngay takafandiug at nafansaruwayanan siginan ka fag faurianan sas Erusalem ebia
         taw gina e nafate Tagsangbuan. Ay at tiba indasug sas talun Maraska, ay sas furu Sipre
         ay anggan sas fulan Antiukia. Ay at fagfoyungan Funbalugu At longan sa ways Taw-Naseg
         fagtvngvd.
         20 Ay anggan tibak takafandiug siginans furu Sipre ay fulan Sirene indasug sas Antiukia
         ay nanfoyung anggan sas Taw-Gresia sa tam Fun Isus baliwa.
         21 Ay tam Fun At fagmadaragangun natarabang anya gina nanfoyung. Ay ngayuk taw takafandiug
         ay gfaning sa tam Fun.
         22 At ngay takafandiug sas Erusalem nu nadungug takatanya, nanfalo wa Sik-Nanfatvngvd
         sas Antiukia.
         23 Ay Sik-Nanfatvngvd nu ndasug, guseganan nu nalag Funbalugu At ngay famanyun sat ngay
         taw. Ay nafoyung yay anya, laman umkugat yay at fagmasadiun at amatanganan ay laman
         faggugat igfatunglus tuwa nu gfaning sa tam Fun.
         24 Anway Sik-Nanfatvngvd sik masine tuwa fag taw, ay igfaning tuwa At-Masine-Fag-Falad,
         ay matvngvd tuwa at fakafandiugun. Ay sanya inkayu tuwa at ngay takafandiug sa tam
         Fun.
         25 Ay nu katanya Sik-Nanfatvngvd nalo yay sas fulan Tarsu laman nansarap yay Sik-Naet-Siginans-Funbalugu.
         26 Ay nu nalag wa anya, nantaban yay sas Antiukia. Ay ginanya fag banwa ka fag duwama
         namanwan yay sanya. Ay maful yay sat ngay takafandiug laman igfoyung yay sat ngay
         taw sanya. Ay sanya ginan yays Antiukia nu bagu e nafangayan at ngay tagadal te, Fagtayukan-At-Taw.
         27 Ginanya fag ngay menit, Funbalugu At ngay taglong at tiba nalo yay sas fulan Antiukia
         siginans Erusalem.
         28 At taglong at sadi at ngayan, Fakailatun. Ay kanya inlindug ay naguna nafoyung At-Masine-Fag-Falad
         At longan sa anya te, Umdasug ban sik fanlunus daul sas fagdaul daga. Ay bandi ingurungan
         wa fiya at longan gina Klaudiu at fun.
         29 Ay matvngvd tuwa at ngay tagadal at fasadan nu gananfonun sat ngay takafandiug sas
         talun Naseg. Kanya fag taw nu gfon nafainfaluan nus nga seyu at nanuranan.
         30 Ay katanya wan at fagbulun. Ay nafauba at ngay famanyun sas Erusalem sa Sik-Nanfatvngvd
         ay sa Sik-Naet-Siginans-Funbalugu.

1 Ay ginanya fun Erudes nafauri dawdaw sa tibak takafandiug.
         2 Ay at suguan at nafate Santiagu, ay at famate sik fiso.
         3 Ay at fun nu nalag te, at ngay Taw-Naseg kaumsig at nafatean, kanya nayugfu yay fiya
         Takata-Sik-Batu. Ay nu gyugfu gina e sik yafun at ngayan te, Fafa-At-Yud-E-Famabaga.
         4 Ay Erudes nu nayugfuan, nafasungsung wa anya sas bale fagsungsungan. Ay ufat fulan
         tagbarangian tagtanud fiya fiya anya. Ay Erudes at fasadan gananfasureun yay Takata-Sik-Batu
         sasa ngay taw, gina ntabu at Famalangfe fag yafun.
         5 Ay dewa katanya, Takata-Sik-Batu sas bale fagsungsungan yay faggugat. Ay at ngay
         takafandiug matvngvd tuwa nu gdarangin sas Funbalugu sas Takata-Sik-Batu.
         6 Ay balabag di fun Erudes gananfasureun yay Takata-Sik-Batu sat ngay taw. Ay ginanya
         fag yabi Takata-Sik-Batu igtiug yay sis buknga tagbarangian, ay e siuk duwak sanbung
         radrabingan. Ay at tibak tagbarangian nu gtanud sis day dingding sakbawan way.
         7 Ay rodi, insure daw Funbalugu At tagbukngan at sadi. Ay gdamlag daw sanya fag salug.
         Ay At tagbukngan natalaptap Takata-Sik-Batu at tigyangan. Ay gfulo anya te, Alindugi
         mafali. Ay at fansalod fag sanbung intong wa siginan at take.
         8 Ay At tagbukngan nalong yangay anya te, Famasadani am lanbung ay suluni wa am fanguskus
         darafa. Ay Takata-Sik-Batu nafaning wa fiya at longan. Ay At tagbukngan nalong yangay
         te, Suluni am lanbung ay aloi wa angku.
         9 Ay Takata-Sik-Batu naguyan sa At tagbukngan. Dewa yud nasaful te, sik tagbukngan
         wa mangaro. Nu gfasad, igtaginfanan way.
         10 Ay kanya fag duwa nu nlangfe wa sit fasadik tagtanud ay anggan sit faduwak tagtanud,
         kanya ndasug sa at sakbawan alad at fandingding sanbung, at dalan sat fulan. Ay ka
         fag dingding sakbawan inluang wa mandi, dewa yud e taw. Ay kanya fag duwa nalfas wan
         ay nalo wa sa sik dalan. Ay At tagbukngan naubun wa Takata-Sik-Batu.
         11 Ay rodi Takata-Sik-Batu bagu daw namatang te, katsi nasaful kua te, tam Funbalugu
         nasugu mangaro At tagbukngan. Laman gfalfas angku siginans fun Erudes at fagmadaragangun
         ay siginan sa ngay Taw-Naseg at fasadan.
         12 Ay Takata-Sik-Batu nu namatangan wa katanya, nalo sas Taglu, Uan at tina, at bale.
         Ay Uan at ngayan tiba Takata-Sik-Fanuktuk-Daul. Ay ginanya ngayuk taw at maful sanya
         fag bale ay igdarangin.
         13 Ay Takata-Sik-Batu nu nafadunguganan wa sasad sakbawan alad, sik baguina, at ngayan
         Sik-Madugi-E-Sariksik, inkakbang sasad sakbawan alad laman nandungugan.
         14 Ay dewa natogdungug te, Takata-Sik-Batu wan tage longan, ay dewa guseganan, dua naluang
         at dingding sakbawan. Ay kanya kafoli yay nasakbo sad basad bale ay nanfoyung te,
         Snai Takata-Sik-Batu at malindug sas day sakbawan.
         15 Ay at ngay taw nalong anya te, Kata way o yud e amatanganan. Taw madyay. Ay kanya
         glong dawdaw te, Muag. Matuyan ku longan. Snai wa fiya. At tiba nabalus te, Sik tagbukngan
         way.
         16 Ay roro Takata-Sik-Batu igfadunguganan yay faggugat. Ay at tiba naluang wa fiya,
         ay manlag di, kanya wa fiya.
         17 Ay Takata-Sik-Batu nu nasakbo wan, nafalelegan at take te, laman tiba dua garingang.
         Ay kanya igfoyung sat ngay takafandiug tam Fun At fagbulun nu gfalfas anya siginan
         at fagsungsungan. Ay nalong yangay anya te, Am foyungi yangay sas Santiagu ay sa tiba
         tam ngay fadugsay ku nafoyung sa ayu. Ay rodi Takata-Sik-Batu nalo wa sa tibak talun.
         18 Ay nus balabag wan, ka fag ngay tagbarangian sat fagsungsungan garingangan dawdaw
         te, Dada wan Takata-Sik-Batu.
         19 Ay matvngvd fun Erudes nu gfasarap Takata-Sik-Bagu sat ngay tagbarangian. Ay nu dway
         e nalag, kanya ginto yay sat ngay tagtanud. Ay rodi at fun e suguan te, Fatei wan
         ka fag ngay tagtanud. Ay bandi Erudes nalo yay siginan talun Naseg ay namanwan yay
         sirut sas Sesar-At-Fulan.
         20 Ay ginanya fun Erudes kadotama sat ngay taw sas fulan Batu-Luguy ay fulan Faggamatan-Uyang.
         Ay kanya fag ngay taw e fagmasadiun nangakbang sas fun Erudes. Ay taguna ka fag ngay
         taw igfalukmeun yay sas fun Erudes at tagtanud bale, at ngayan Sik-Bugsuk. Anway at
         ngay taw at fasadan te, laman ro at fun Erudes di kadotama sa anya fag duwak fulan
         taw. Anway at fagbulan at fakonun siginan yays fun Erudes at talun.
         21 Ay gina fun Erudes at filian fag menit, ka fag fun nasulun at tiba tungud at masine
         at lanbung, ay malunggung sa at masine fag faglunggungan daul. Ay e longan sa at ngay
         taw.
         22 Ay ka fag ngay taw nauro te, Nu ge longan kata tuwa nu sik Funbalugu, ay bundi kata
         sik taw.
         23 Ay rodi Funbalugu At tagbukngan nafauri wa ka fag fun. Anway at fakaumsigun te, laman
         nu e gseg sa way anya, ay roro lagi sas Funbalugu. Ay sik ngay ayang naagat anya ay
         nkate wan.
         24 Ay Funbalugu At longan inrapyag ay ngayuk taw takafandiug.
         25 Ay Sik-Nanfatvngvd ay Sik-Naet-Siginans-Funbalugu noli wa sas Antiukia siginans Erusalem
         anway intabu wan nu nafon at ngay famanyun sanya. Ay nu guli wan nataban yay Uan,
         at tiba at ngayan Takata-Sik-Fanuktuk-Daul.

1 Ay ginanya Funbalugu At ngay taglong ay anggan At ngay takamoyung sas takafandiug
         sas fulan Antiukia, at ngayan te, Sik-Nanfatvngvd, ay Nadungug, tiba Nadungug at ngayan,
         Sik Taw-Marawing, ay Lusiu sik taw siginans fulan Sirene, ay At-Famaliaman, kata nu
         gdugsayan sas fun Erudes gina alay, ay anggan Sik-Naet-Siginans-Funbalugu.
         2 Ay gina kanya fag ngay taw tagseg Funbalugu ay gina e fagyudun gfangon fag menit,
         At-Masine-Fag-Falad nafoyung sa ka fag ngay mangama te, Fasadsamanani wan Sik-Nanfatvngvd
         ay Sik-Naet-Siginans-Funbalugu, anway kanya Ku nafili sa Ku fasadan fag fagbulun.
         3 Ay nu ntabu wa nu e fagyudun gfangon ay nu gdarangin, kanya fag ngay mangama nafatayuk
         at daluap sa Sik-Nanfatvngvd ay sa Sik-Naet ay nafalo wa anya.
         4 Ay At-Masine-Fag-Falad nafalo wa Sik-Nanfatvngvd ay Sik-Naet sas fulan Seleusia.
         Ay sanya ginan ka fag duwama nasakay wa sa sik balutu ay nangadasug sas furu Sipre.
         5 At nu ndasug wa sas fulan Salamina sas furu Sipre, rodi kanya nafoyung Funbalugu
         At longan sas Taw-Naseg at ngay bale fakafulan. Ay Uan tagtarabang anya.
         6 Ay nu nafafus wa ka fag furu, indasug sas fulan Fafus. Ay sanya nalag sik taw mabara,
         sik Taw-Naseg at yud matuyan fag takamoyung, at ngayan Funbalugu-Tam-Tagbalabag-At-Baguama.
         7 Ka fag mabara fag taw igfauseganan sanya fag talun at fun sirut at ngayan, Sergiu
         Faulu. Fun Sergiu Faulu sik mamatanganan fag taw. Ay kanya nafakbang sa anya Sik-Nanfatvngvd
         ay Sik-Naet laman nanfoyung anya Funbalugu At longan.
         8 Ka fag mabara fag taw, at ngayan sas Taw-Gresia at fanlongan, Elimas, igsalag kanya
         fag duwama nu gfoyung. Laman at fun dua nangafandiug.
         9 Ay Sik-Naet, at sadi at ngayan Fandak, anway At-Masine-Fag-Falad tagmagurang anya,
         nafatangun dawdaw sa ka fag mabara fag taw.
         10 Ay nalong anya te, O sik Takamuag-Tiba-At-Fagbulun way o at baguama. Ay o sik tagfabarangian
         way o sat matuyan baliwa. Ay o sik tagfanluk way o dawdaw, ay anggan ke fagmauriun
         at mason. Atuasi wan sa nu kamuagan o baliwa sa tam Fun At longan.
         11 Ay katsi ro Funbalugu At fagmadaragangun nafaarum ro am mata, ay dua ro o glag at
         menit sik kadugayan sirut. Ay rodi inkarum wa fiya Elimas at mata. Ay kanya nansarap
         sik tagted anya sasa ngaba dalan.
         12 Ay rodi fun Sergiu Faulu kafandiug wa fiya gina nalag at kinsure sas Elimas. Anway
         kanya nadulawan daw nu nadungug at foyungan sa tam Fun baliwa.
         13 Ay Fandak ay at ngay ufud nasakay sa sik balutu ay nalo wa siginans fulan Fafus ay
         ndasug sas fulan Ferga sas talun Fanfilia. Ay rodi Uan naubun at tibama ay noli wa
         sas Erusalem.
         14 Ay at tiba natunglus yay siginans fulan Ferga ay indasug sas fulan Antiukia. Ay tuy
         fag fulan Antiukia tagsa ways talun Fisidia. Ay nut si was Fakamatoun-Menit, at ngay
         ibama nasakbo wa sas Taw-Naseg at bale fakafulan, ay sanya yadi.
         15 Ay nu e natap wa Ku-Unga At-Longan sik afud, ay anggan tibak Funbalugu At taglong
         ebi at longan, at bale fakafulan at magurang nalong sa Fandak ay sat ufud te, Em ngay
         kalongan, nu e fagafoyungun yay am sat ngay taw ste, foyungi emi.
         16 Ay Fandak inlindug ay nafalelegan at daluap ay nalong te, Am at ngay Taw-Tagagbuan,
         ay am at ngay Yud-Naseg-Fag-Taw at malimuanan sas Funbalugu, dungugani sa ku longan.
         17 Tagagbuan at ngay sugfun at Funbalugu At nafili tam aguyangan. Ay At nafaayu at ngay
         sugfun kaduge igbanwan sas talun Eiptu. Ay Funbalugu wa At fagmadaragangun at nafalfas
         at ngay Taw-Tagagbuan siginans talun Eiptu.
         18 Ay nut sas talun at yud e taw 40k banwa, Funbalugu nafatvngvdun anya.
         19 Ay Funbalugu nafate wan ay tiba nayiyan wan fituk talun at ngay taw sas talun Maloban.
         Ay Funbalugu nafon wa sasa ngay Taw-Tagagbuan ka fag talun Maloban. Laman anggan wa
         ban sa at sugfun faggugat. Ay nu ndain nu katabu ka fag fagbulun, 450k banwa.
         20 Ay bandi Funbalugu nafasure at ngay tagbuknga nafasugfunanan sas Taw-Tagagbuan. Anggan
         wa insure Funbalugu At taglong, At-Ke-Ngayan-Funbalugu.
         21 Ay ginanya ka fag ngay taw get sik fun daul sas Funbalugu. Ay Funbalugu nafasure
         sa anya Sik-Naet-Siginans-Funbalugu. At tama at ngayan, At-Nafon. Kanya Sik-Baguama-Sa-Ku-Siun
         at sugfun. Ay kanya sik fun daul igmagurang sanya 40k banwa.
         22 Ay Funbalugu nu nafasaman wa at fun daul, nafili yangay Fakafanyuun laman at fantubus.
         Ay Funbalugu At longan te, Fun Fakafanyuun, Sik-Ama-Madaragang at baguama, kanya Ku
         fakesugun fag taw. Anway kanya tagfaning ban sa Ku ngay fasadan.
         23 Ay siginans fun Fakafanyuun at sugfun, Funbalugu nafasure wa Taw-Tagagbuan at Tagbalabag,
         Isus, kata ebi At nafatuyanan.
         24 Ay gina yud Isus insure sas taw, Uan Tagfasurung nafoyung sas fagayu Taw-Tagagbuan
         te, Asurungi sasad safa, at fagsafulan te, naubun tuwa at ngay asalanan.
         25 Ay nu ntabua Uan Tagfasurung at fagbulun, kanya nainto te, Sinu aw nu gfasad am.
         Aw bunya aw ay Tagbalabag. Ay Tagbalabag sa yay ban ku guyan. Ay gina ban umsure,
         aw ki e fagmasineun an aw oma gluas At fansalod At fanguskus darafa.
         26 Ay Fandak nafatunglus nu ge longan te, Ku ngay kalongan, am Abrayam at ngay sugfun,
         ay anggan am takalimu Funbalugu, Funbalugu nafoyung sa antam at barita sa nu kabalabag
         tam baliwa.
         27 Ay at ngay tagbanwan sas Erusalem ay anggan at ngay magurang dia nasaful te, sinu
         Kanya fag taw. Anway kanya dia nasaful Funbalugu At ngay taglong ebi At-Rirukan at
         masuad. Dewa natap At-Rirukan fagayu Fakamatoun-Menit. Ay dewa katanya ka fag ngay
         taw at fagbulun ingurungan wa fiya At-Rirukan gina nafauri at Tagbalabag.
         28 Dewa ka fag ngay taw yud e nalag at Tagbalabag at asalanan laman sak igfate, at ngay
         magurang get sas fun At-Ke-Bangko, laman igfate anya.
         29 Ay at ngay taw nu nafagurungan wa fagayu At-Rirukan sas Isus baliwa, kanya nabul
         At bilug siginans salibagan kayu. Ay nasandig sa sik fagsandigan fag luib.
         30 Ay roro Funbalugu nafaleleg yay tam Isus siginan At fagmatianan.
         31 Ay bandi ngayu ginan Kanya nu kasure sa At ngay ufud, sa tagfaigaluan anya ebia taw,
         gina glo siginans talun Balulangan ay indasug sas Erusalem. Ay At ngay ufud wan tagfatuyan
         katsi sasa ngay Taw-Tagagbuan.
         32 Ay ami, em fagindasugun stiye katsi, nanfoyung ami sa ayu at Masine-Fag-Barita, Funbalugu
         At nafatuyanan ebi sa tam ngay aguyangan.
         33 Funbalugu nafagurungan sa antam ebi At nafatuyanan sa tam aguyangan, madyay nafaleleg
         tam Isus. Kata At-Rirukan sas faduwak afud sas Danyu, Funbalugu nalong te, O wan nu
         nalong Akdi, Nu Ku Unga wa mandi. Gmama Aw Emu katsi.
         34 Ay Funbalugu nafaleleg Anya siginan At fagmatianan, laman di ban umruas. Anway kata
         tuy At-Rirukan te, Mon Akban Emu ebi Ku fagmasineun, ay anggan ebi Ku fatuyanan at
         yud badbalian, kata ku nafon sas fun Fakafanyuun.
         35 Ay Funbalugu nalong yangay sa tibak afud sas Danyu te, Kanya igbalabag tuwa ban At
         Masine-fag-Taw, laman di ban karuas.
         36 Dewa fun Fakafanyuun igfaning sas Funbalugu At ngay fasadan gina gleleg, nu nkate
         wan, e nasandig ay inruas yay.
         37 Ay roro Funbalugu At nafaleleg fag Taw, madyay Kanya di nruas.
         38 Ku ngay kalongan, asafuli nangus te, anway Isus wa At fagbulun, at nafoyung sa ayu
         te, e nanfaliam ban ay asalanan.
         39 Ay anway katanya At fagbulun, fagayu taw nu kafandiug tuwa sa Anya, e nafalfas anya
         siginans fagayu at asalanan. Dewa ebi Ku-Unga At-Longan yud mafafalfas.
         40 Ay nu katanya, tagaki. Laman di mdasug sa ayu kata ebi Funbalugu At taglong at foyungan
         te,
         41 Faamatanganuni, am fag ngay tagfalingun. Dewa ban am madulawan dawdaw, e fakatabuan
         way ban am. Anway Aw e fagbulun Aktuwa kaduge am gleleg. Dewa katanya du am gafanud,
         dewa e nafoyung ayu.
         42 Ay Fandak ay Sik-Nanfatvngvd nu galakloun wa siginan Taw-Naseg at bale fakafulan,
         at ngay taw nasugu anya te, laman kanya nanfoyung yangay sat fadogan fag Fakamatoun-Menit.
         43 Ay nu ntabu wa at fagmafulun, ngayuk Taw-Naseg ay at tibak tagfaning Taw-Naseg at
         ugali nanguyan yay Fandak ay Sik-Nanfatvngvd. Ay duwama matvngvd nu nafoyung anya
         te, Fatunglusi nu kafandiug am sas Funbalugu At fakafanyuun.
         44 Ay sat fadogan fag Fakamatoun-Menit, arvs fagayu taw sas fulan inful wan, laman nandungugan
         sas Funbalugu At longan.
         45 Ay at ngay Taw-Naseg nu nalag sik ngay taw ayuwayu, galabian dawdaw anya. Ay gafayudun
         sas Fandak at foyungan. Ay manga igfalingun anya.
         46 Ay dewa katanya, Fandak ay Sik-Nanfatvngvd maseganama tuwa nu glong te, At masine
         nu gfoyung wami ayu taguna Funbalugu At longan. Nus nga am gafayudun, ay anway te,
         dua ban am e fagmasineun sak am e leleg faggugat. Ay nu katanya, glo wami sa at Yud-Naseg-Fag-Taw.
         47 Anway katanya, tam Fun At fagnasuguun emi te, Ay Aw wan At nasugu ayu laman kata
         am sik salung sa at Yud-Naseg-Fag-Taw. Ay manga foyungi ban sas fagayu taw anggan
         sas fungfung daga laman umbalabag ban.
         48 Ay at ngay Yud-Naseg-Fag-Taw nu nadungug Fandak at foyungan, kaumsig dawdaw, ay nalong
         te, Masine wa fiya Funbalugu At longan. Ay at ngay taw kafandiug tuwa, Funbalugu At
         fagnafiliun laman e leleg faggugat.
         49 Ay Funbalugu At longan inrapyag sas fagdaul sanya fag talun.
         50 Ay roro at ngay Taw-Naseg igfaunatan way sa at fulan at ngay magurang ay anggan sa
         at mabalan fag ngay mangena tagseg sas Funbalugu, laman nanfauri sas Fandak ay sa
         Sik-Nanfatvngvd. Ay anggan naayiyan wa anya siginan at talun.
         51 Ay Fandak ay Sik-Nanfatvngvd nafarikfik at kintayuk fag dafug sa at darafa, at famasaful
         sanya fag taw. Ay rodi nalo wa sas fulan Ikuniu.
         52 Ay at ngay tagadal guseganan tuwa. Ay At-Masine-Fag-Falad wan tagmagurang anya.

1 Ay gina sas fulan Ikuniu Fandak ay Sik-Nanfatvngvd nasakbo sas Taw-Naseg at bale
         fakafulan ay igfoyung. Ay at ngay taw sanya kafandiug, Taw-Naseg ay anggan Taw-Gresia.
         2 Ay at yud kafandiug fag ngay Taw-Naseg igfaunatan sa at Yud-Naseg-Fag-Taw laman mauri
         at amatanganan sasa ngay takafandiug baliwa.
         3 Ay dewa katanya, Fandak ay Sik-Nanfatvngvd glugo yay nut sanya. Ay maseganama tuwa
         nu gfoyung sa tam Fun baliwa. Ay tam Fun wan tagfatuyan sa at foyungan, madyay nafon
         At fagmadaragangun sas Fandak ay sa Sik-Nanfatvngvd laman nafasure at ke masuad fag
         fagbulun ay anggan at matvngvd fag fagbulun.
         4 Ay at ngay taw sanya fag fulan inkafud. Tiba nafaning sa at ngay Taw-Naseg, ay tiba
         nafaning sa At-Ngay-Suguan.
         5 Ay at ngay Yud-Naseg-Fag-Taw, ay at ngay Taw-Naseg, ay anggan at ngay fun gananfauriun
         anya ay gananfalangun anya sik ngay batu.
         6 Ay gina e nafoyung sa At-Ngay-Suguan, At-Ngay-Suguan nalagyu wa sas fulan Listra
         ay fulan Derbe sas talun Likaunia, ay anggan sa tagsafungan fag ngay talun.
         7 Ay sanya igfoyung yangay at Masine-Fag-Barita.
         8 Ay sanya sas fulan Listra sik taw yud malo siginan ngay bagu kalangfe. Ay dua batang
         kalindug nus di sirut.
         9 Ay kanya nadungug Fandak nu ge longan. Ay Fandak nafatangun sa anya ay nasaful te,
         matvngvd tuwa at fakafandiugun ay e fafiya ban anya.
         10 Ay Fandak gbiya nu ge longan te, Alindugi wa mandi. Ay rodi ka fag taw natulbu ay
         nasiklang.
         11 Ay sanya fag ngay taw nu nalag Fandak at fagbulun, guro dawdaw sa at fanlongan te,
         Indasug daw duwak taw yabi ay at bilug kata sik taw menit.
         12 Ay kanya nafangayan sa Sik-Nanfatvngvd te, Seus. Ay sas Fandak te, Ermes, anway Fandak
         tage longan.
         13 Seus at bale fakafulan sanya fag fulan sis faglagan. Ay Seus at ngay taganyun nataban
         sik ngay baka tama ay nauba sik ngay sariksik sas fulan sasad sakbawan alad. At fagnatabanun,
         laman kanya ay anggan at ngay taw nafon at anyun sas Fandak ay sa Sik-Nanfatvngvd.
         14 Ay Isus At-Suguan fag duwa, Fandak ay Sik-Nanfatvngvd, nu nadungug at ngay taw at
         fagbulun, kanya nagirat at lanbung. Ay mafali nu nangakbang sasa ngay taw te,
         15 Ik ik. Taw ngani fakatanyaun ay fagbulun. Anggan ami sik taw menit way ami kata ayu.
         Ami antuwa ami at nanfoyung at Masine-Fag-Barita laman mubun am kanya ay fagbulun
         at yud masine. Ay laman ay fagfaningun sa tuwas Tagleleg-Faggugat-Fag-Funbalugu, At
         naawat banwa, ay daga, ay lino daul, ay anggan fagayu tagsanya.
         16 Ebi ebi Funbalugu nafabayan yay anya, laman fagayu talun at ngay taw nanfaning yay
         sa at fasadan mandi.
         17 Ay dewa katanya, Funbalugu nafasaful yay sa at ngay taw At ugali at masine. Madyay
         kanya At nafe moyan siginans banwa. Ay At nafe buadan at ngay kayu. Ay At nafon at
         ngay fakonun ay manga sik faggusegananun sasa ngay taw.
         18 Ay Fandak ay Sik-Nanfatvngvd dewa aro nalong nasalag, at ngay taw dia mafali nu gfasaman
         at fasadan nu gafonun sa anya.
         19 Ay sik ngay Taw-Naseg indasug sas fulan Listra siginans fulan Antiukia ay fulan Ikuniu.
         Ay igfamatuan sas Taw-Listra, ay inke fagmasadiun nanfalang sik ngay batu sas Fandak.
         Ay nu nafalang wan, kanya naguyudan anya sas day fulan. Ay nu gfasad nkate wan.
         20 Ay roro gina at ngay tagadal inkakbang sa Fandak, kanya inlindug tuwa, ay gdog yay
         guli sas fulan. Ay balabag di kanya ay Sik-Nanfatvngvd glo wa sas fulan Derbe.
         21 Fandak ay Sik-Nanfatvngvd nu nafoyung wa at Masine-Fag-Barita sas fulan Derbe, ngayuk
         taw takafandiug. Ay bandi ka fag duwama infoli yangay sas fulan Listra ay sas fulan
         Ikuniu ay anggan sas fulan Antiukia.
         22 Laman nanfatvngvd yay at ngay tagadal sanya at fakafandiugun. Ay nafoyung yangay
         te, Fatvngvdi tuwa ay fakafandiugun. Anway bagu tam umdasug sas Funbalugu-At-Fagmagurangan-Taw,
         e ngay faurianan yay taguna.
         23 Ay Fandak nafili yay at ngay magurang sas fagayu Funbalugu bale gina igdarangin gina
         e fagyudun gfangon fag menit. Ay anggan nafanusetaw wa sas Funbalugu at ngay takafandiug,
         anway kanya kafandiug tuwa sa Anya.
         24 Ay Fandak ay Sik-Nanfatvngvd nu nalo wan, nadalan wa talun Fisidia ay ndasug sas
         talun Fanfilia.
         25 Ay nu nafoyung wa Funbalugu At longan sas fulan Ferga, kanya nalo yangay sas Atalus-At-Fulan.
         26 Ay sanya duwama nasakay wa sa sik balutu ay guli wa sas fulan Antiukia. Sanya ebi
         at takafandiug at ngay magurang nu gdarangin anya. Laman Funbalugu tumarabang anya
         sa at ngay fagbulun gina nalo. Ay katsi intabu wan ka fag fagbulun.
         27 Ay duwama nu ndasug wa sas Antiukia, nafaful at ngay takafandiug. Ay nafoyung anya
         fagayu Funbalugu At natarabang anya sat fagbulun. Ay madyay anggan sat Yud-Naseg-Fag-Taw
         kafandiug yangay.
         28 Ay duwama glugo yay sirut nut sanya fag ngay tagadal.

1 Ay tibak taw indasug sas Antiukia siginans talun Naseg, ay nafoyung sat ngay takafandiug
         te, Nu dway am igfaning sa Ku-Unga At-Longan sas Taw-Naseg at fagtoglagan baliwa,
         du am umbalabag.
         2 Ay Fandak ay Sik-Nanfatvngvd igsalag tagaringangan dawdaw. Ay nu katanya, at takafandiug
         nafili Fandak ay Sik-Nanfatvngvd, ay anggan tibak takafandiug, laman lumo ro sas Erusalem.
         Ay nanginto sa At-Ngay-Suguan ay at ngay magurang sanya te, Tain ay fasadan sas Taw-Naseg
         at fagtoglagan baliwa.
         3 Ay at ngay takafandiug nafalo wa at filian fag ngay taw, ay kanya nadalan sas talun
         Maraska ay talun Fagbantayan. Ay gina glo, nadalan sanya fag ngay takafandiug ay nafoyung
         anya te, Sik ngay Yud-Naseg-Fag-Taw kafandiug yangay. Ay ka fag ngay takafandiug nu
         nadungug, guseganan dawdaw.
         4 Ay ka fag ngay taglo nu ndasug wa sas Erusalem, at ngay takafandiug ay At-Ngay-Suguan
         ay anggan at ngay magurang sanya nafasakbo anya. Ay Fandak ay Sik-Nanfatvngvd nafoyung
         anya Funbalugu At natarabang anya sat fagbulun gina sat lakluan ebi.
         5 Ay Taw-Tagfalayun at takafandiug at tiba inlindug ay nalong te, Kanya fag ngay taw
         at bagu kafandiug, nu dway e fagtoglagan ay manga nu dway gfaning Ku-Unga At-Longan,
         du ban umbalabag.
         6 Ay At-Ngay-Suguan ay at takafandiug at ngay magurang inful, laman gatulan sa ka fag
         fagbulun baliwa.
         7 Ay nu gfalugo wa nu gatulan, Takata-Sik-Batu inlindug ay nalong sat ngay taw te,
         Ku ngay fadugsay. Nasaful wam te, gina ami bagu nanfoyung, Funbalugu nafili wa angku.
         Laman nanfoyung aw at Masine-Fag-Barita sat Yud-Naseg-Fag-Taw, ay e kafandiug wa fiya.
         8 Ay Funbalugu, At tagsaful taw at amatanganan, Kanya tagfatuyan te, at Yud-Naseg-Fag-Taw
         kafandiug wa fiya. Anway Kanya nafat sa wa anya At-Masine-Fag-Falad, kata yangay At
         nafat si antam.
         9 Funbalugu du e filian, anway sud yay At fagbulun sa anya ay sa antam. Madyay Funbalugu
         nafasine ka fag ngay taw at amatanganan, madyay kafandiug tuwa.
         10 Ay nu katanya, taw ro ay fagnafaskudun Funbalugu At fagbulun te, go matuyan. Ay am
         wan at nafauba takata sik mabiat fag fangubaun sat Yud-Naseg-Fag-Taw takafandiug.
         Ebi tam ngay aguyangan nu dway mafamad, anggan itam dua tam mafamad.
         11 Anway gafanud tuwa tam te, e malabag wa fiya antam anway tam Fun Isus At fakafanyuun
         sa wa antam. Ay katanya yangay sa at ngay bagu kafandiug.
         12 Ay fagayu at maful sanya maragangan way gina nadungug sa Sik-Nanfatvngvd ay Fandak
         nu gfoyung te, Funbalugu natarabang anya at fagmafasureun at ngay ke masuad fag fagbulun
         ay anggan at ngay madaragang fag fagbulun gina gfoyung sat Yud-Naseg-Fag-Taw.
         13 Ay nu ntabu wa Sik-Nanfatvngvd ay Fandak nu ge longan, Santiagu nalong te, Ku ngay
         fadugsay, dungugani ku longan.
         14 Simun nafoyung antam ebi taguna Funbalugu nu nafasure At fakafanyuun sa at Yud-Naseg-Fag-Taw.
         Laman ban at Yud-Naseg-Fag-Taw at tiba, Funbalugu yangay At taw.
         15 Ay Funbalugu At ngay taglong ebi igfadiuganan sas Simun at longan, madyay At-Rirukan
         nafafaskudanan te,
         16 Ay bandi gdog Akyangay kadasug. Ay gdog Akyangay nangawat fun Fakafanyuun at bale,
         dewa at bale malafian katsi. Aw yangay takawat at bale at kinrasras, ay nanturuk Akyay
         ka fag bale.
         17 Laman fagayu at tibak taw sumarap yangay Angku, ay anggan fagayu at Yud-Naseg-Fag-Taw,
         laman ban Ku ngay taw yangay.
         18 Katanya Funbalugu At longan. Ay Kanya nu nafoyung tuy fag longan siginan wa ebi ebi.
         19 Ay Santiagu nafoyung yay te, Ay nu katanya, ku fakaumsigun te, laman di tam kalimata
         ka fag ngay Yud-Naseg-Fag-Taw takafandiug sas Funbalugu.
         20 Ay at masine nu nanriruk tam sa anya te, Lag kon faknul at nafon sas tawtawan. Ay
         lag kamayun. Ay lag kon nu at narugut way fag balan. Ay lag kon taguk.
         21 Anway katanya wan Ku-Unga At-Longan. Ay e nafoyung wan sas fagayu fulan siginan ebi
         ebi. Madyay e tapan wan Ku-Unga At-Rirukan sas Taw-Naseg at ngay bale fakafulan sas
         fagayu Fakamatoun-Menit.
         22 Ay nu katanya, At-Ngay-Suguan, ay at ngay magurang, ay anggan fagayu at takafandiug
         gananfiliun at tibak mangama, laman at fagfaloun at nangufud Fandak ay Sik-Nanfatvngvd
         sas fulan Antiukia. Ay at nafili Segi, at ngayan at sadi, Fafituk-Menit, ay anggan
         Silas, at magurang at duwa.
         23 Ay at nauba fag rirukan kata tuy te, Siginan wa emi, At-Ngay-Suguan ay anggan at
         ngay magurang, ay ngay fadugsay sas Erusalem. Ay em fagrirukan sa ayu at Yud-Naseg-Fag-Taw
         em ngay fadugsay sas fulan Antiukia, ay sas talun Datag-Buid, ay sas talun Silisia.
         Ay nafadasug ami em fagusegananun sa ayu te, gamatangan tuwami ayu.
         24 Nadungug ami te, at tibak taw ste ginan gfalimatan way ayu. Madyay at longan gfainfolian
         way ay amatanganan. Bunwa ngani ay, em nasugu anya.
         25 Masadi tuwa em fasadan em fagnafafulun laman nanfili ami tibak ama ste ginan fag
         fulan em fagfaloun sa ayu sas Antiukia. Laman at nangufud sa tam fakesugun Fandak
         ay Sik-Nanfatvngvd.
         26 Em fagfiliun nangus fag mangama ebi ituwa at ke fagbulun sa tam Fun Isus Fagtayukan,
         dewa e gafateun anya.
         27 Ay nu katanya, nasugu ami Segi ay Silas. Ay kanya yangay ban at nanfoyung ayu em
         rirukan.
         28 Anway At-Masine-Fag-Falad ay ami, em fasadan antuwa te, laman di ami gfaayu em fagsalagun
         ay ugali. Ay kayui nangus tuy ay fagyudun fagbulun,
         29 Lag kon faknul at nafon sas tawtawan. Ay lag kon taguk. Ay lag kon nu at narugut
         way fag ngay balan. Ay lag kamayun. Nu nafaning tuwam katanya, masine wan ay fagbulun.
         Kayu yamay anya em longan.
         30 Ay At-Ngay-Suguan nafaalo yay ka fag duwama gfaygaluan Fandak ay Sik-Nanfatvngvd.
         Ay ka fag ufatk taw nu ndasug sas fulan Antiukia, at nafaful at ngay takafandiug sanya.
         Ay nafon anya at ba rirukan.
         31 Ay sanya fag ngay takafandiug nu natap wa ka fag rirukan, guseganan anway nafatvngvd
         tuwa at amatanganan.
         32 Ay Segi ay Silas, kanya fag duwa Funbalugu At taglong, ay matvngvd nu gatul ay nafatvngvd
         at ngay fadugsay at fakafandiugun.
         33 Ay ka fag duwama nu glugo wa sirut sanya, at ngay fadugsay nafalo yangay anya manabayan.
         Laman masine tuwa nu kafoli yangay sa at nasugu anya.
         35 Ay roro Fandak ay Sik-Nanfatvngvd sanya yay sas Antiukia. Ay ka fag duwama gasfuan
         tibak takafandiug igfoyung yangay sat ngay takafandiug ay anggan sa tibak taw.
         36 Ay Fandak nu glugo wa sirut sanya, nalong sa Sik-Nanfatvngvd te, Basta wan. Ay gdog
         yay ta nansibo ta ngay fadugsay sas fagayu fulan ta nafoyung anya ebi tam Fun At longan.
         Laman sumaful yay ta te, tain katsi sanya.
         37 Ay Sik-Nanfatvngvd kaumsig nantaban Uan, at sadi at ngayan, Takata-Sik-Fanuktuk-Daul.
         38 Ay roro Fandak at fakaumsigun, at masine lag gtaban at tusama ebi tagubun anya sas
         fulan Fanfilia, madyay dua natunglus sat fagbulun.
         39 Ay Sik-Nanfatvngvd ay Fandak garingangan way sirut ay nasaruwayan wan. Ay Sik-Nanfatvngvd
         nataban wa Takata-Sik-Fanuktuk-Daul, ay nasakay wa sa sik balutu sas furu Sipre.
         40 Ay Fandak nafili yangay Silas ay galoun yangay. Ay at ngay fadugsay igdarangin anya
         te, laman tam Funbalugu At fakafanyuun si tuwa anya.
         41 Ay Fandak nu glo, nadalan talun Datag-Buid ay talun Silisia, laman nanfatvngvd at
         ngay takafandiug sanya.

1 Ay Fandak ndasug sas fulan Derbe ay anggan sas fulan Listra. Ay sik tagadal at sadi
         sanya at ngayan Tagseg-Funbalugu. At tina sik Taw-Naseg ay sik takafandiug. Ay at
         tama sik Taw-Gresia.
         2 Ay at ngay fadugsay sas fulan Listra ay fulan Ikunyu masine at ngay longan sas Tagseg-Funbalugu
         baliwa.
         3 Ay Fandak kaumsig Tagseg-Funbalugu nu nangufud anya. Ay nu katanya, Fandak nafaning
         nafe fatoglagan sa Tagseg-Funbalugu at bilug, laman at ngay Taw-Naseg di kalimata
         anya. Anway sanya fag ngay fulan at ngay Taw-Naseg nasaful te, Tagseg-Funbalugu at
         tama sik Taw-Gresia way.
         4 Ay gina Fandak ay at ufud nalo sasa ngay fulan, kanya nafoyung sanya at ngay takafandiug,
         At-Ngay-Suguan ay at ngay magurang sas fulan Erusalem at longan. Laman at ngay takafandiug
         e fagfaningun tuwa.
         5 Ay nu katanya, fagayu at ngay takafandiug sat ngay Funbalugu bale intvngvd at fakafandiugun.
         Ay fagayu menit e kafamut tuwa takafandiug sanya.
         6 Ay Fandak ay at ufud gina glo, nadalan talun Frigia ay talun Galasia. Anway At-Masine-Fag-Falad
         igsalag wayay nu nanfoyung Funbalugu At Longan sas talun Asia.
         7 Ay nu ndasug sas tigyangan talun Misia, kanya gatunglusun yama sas talun Bitinia.
         Ay roro Isus At-Masine-Fag-Falad igsalag way anya.
         8 Ay nu katanya kanya nalangfe wa talun Misia ay sumawas fulan Truas.
         9 Ay ginanya fag yabi Fandak igtaginfanan. Ay at nalag sik Taw-Masedunia nu malindug,
         ay nu gewan anya te, Stei sas talun Masedunia ay tarabangi emi.
         10 Ay Fandak nu nfulo wan siginan at taginfanan, ay rodi galoun wami sas Masedunia.
         Anway gayup ami te, Funbalugu wan At nafili emi, laman nanfoyung ami at Masine-Fag-Barita
         sanya.
         11 Ay nasakay ami sa sik balutu sas fulan Truas ay natunglus wami nangadasug sas furu
         Trasia-At-Abat. Ay sat dayu natunglus yangay ami sa sik fulan at ngayan, Fulan-Daul-At-Bagu.
         12 Ay nalo yangay ami sas fulan Takesug-Kabayu, at tagbvt fag fulan sas talun Masedunia.
         Ay Taw-Ruma tagmagurang sanya fag fulan. Ay glugo yay ami sirut nut si amis fulan
         Takesug-Kabayu.
         13 Ay sis Fakamatoun-Menit, nalfas wami sas day fulan at sakbawan alad ay ndasug ami
         sas tigyangan safa. Anway gayup ami te, sanya at ngay taw nu gdarangin. Ay gina ami
         malunggung, igfoyung ami at maful fag ngay mangena sanya.
         14 Ay at sadi tagdungugan fag mangena at ngayan, Lidia. Kanya ebi siginans fulan Tiatira.
         Ay kanya dan wa sik tagfesali at maloban fag fangawat lanbung. Ay kanya sik tagseg
         way sigad sas Funbalugu. Ay Funbalugu nafaamatanganan anya te, laman kafandiug sas
         Fandak at foyungan.
         15 Ay rodi kanya insurung wan, ay anggan fagayu at taw sat bale. Ay matvngvd Lidia nu
         gewan emi te, Ay ayupan nu sik takafandiug wami, sakboi wa sa ku bale, ay lugoi yap
         nu ste am. Ay ami igfaning yay ami Lidia at fakaumsigun.
         16 Ay sik menit gina ami glo sa at fagnandaranginan, nafabalang ami sik fanuguan fag
         baguina at ke mafurat fag falad. Ka fag baguina at naguna nafoyung te, e mdasug ban.
         Ay at magurang nabul sik ngay salafi siginan at tiba tagiasafulun at kumdasug ban.
         17 Ay ka fag baguina nangalo wa Fandak ay anggan emi. Ay guro te, Tuy fag ngay mangama
         at Tiba-Tungud-Way-Fag-Taw-Yabi at fanuguan. Kanya nanfoyung ayu te, tain nu mbalabag
         am.
         18 Ay fagayu menit katanya wan ka fag baguina at fagbulun. Ay Fandak kalimata ay inbiling
         ay nalong sat mafurat fag falad te, Nasugu aw emu sas Isus Fagtayukan At fagmadaragangun
         te, Alfasi wan sanya ginan fag baguina. Ay rodi at mafaurat fag falad nafalfas wa
         fiya.
         19 Ay ka fag baguina at ngay magurang namatangan te, dua ban mafabul salafi teway at
         fagbulan siginan wayay ka fag mafurat fag falad at naguna nafoyung. Ay nu katanya,
         at ngay magurang nayugfu ay naguyud Fandak ay Silas sat fulan at ngay magurang at
         akbang sasad fulan at faglanuan.
         20 Ay nut si wa at fulan at ngay magurang at akbang, at ngay tuguyudan nalong te, Tuy
         fag duwama sik Taw-Naseg. Ay kanya wan tagfabudburasan antam iste si tam fulan.
         21 Dua matuyan nu gfaning tam at foyungan fag ugali, anway Taw-Ruma way tam.
         22 Ay sik ngay taw inful sanya ay gfauri yangay sas Fandak ay sas Silas. Ay sanya fag
         fulan at ngay magurang nabul wan ay nagirat wan Fandak ay Silas at lanbung. Ay nasugu
         sat ngay fanuguan te, Falangi dawdaw anya sik kayu.
         23 Ay nu ngayu ginan wa nu gfalang, at ngay magurang nafataban anya ay naukas anya sasad
         bale fagsungsungan. Ay matvngvd nu nafatanud anya sa at ngay tagtanud at fun.
         24 Ay anway matvngvd at suguan sa tagtanud anya fag fun, ay kanya nafasakbo wa Fandak
         ay Silas sasad wa bilug fag salug. Ay nagit wa at bitis sa sik buknga kayu.
         25 Dewa katanya, gina swa bilug yabi Fandak ay Silas igdarangin ay igdanyu tuwa sas
         Funbalugu. Ay at tibak masungsungan sanya nafadunguganun.
         26 Ay rodi tv guwigan dawdaw tam daga. Ay anggan at bale sungsungan at fagmatungkudan
         guwigan dawdaw. Ay fagayu at dingding sakbawan nafangaluangan wan. Ay fagayu at masungsungan
         at fansalod inluas wan.
         27 Ay at fun tagtanud bale sungsungan nafulawan. Ay nalag at ngay sakbawan nu maluangan.
         Ay kanya nabul at fiso, at fasadan gananfateun wa anya mandi. Anway nayup te, at ngay
         fagtanudun nalfas wayay.
         28 Ay rodi tv Fandak nauro dawdaw te, Lag tubuk am balyu. Anway ste yay ami fagayu mi.
         29 At at fun tagtanud get sik salung. Ay mafali nu nasakbo. Ay kudkulugan nu kalub sas
         Fandak ay Silas at akbang.
         30 At at fun tagtanud nataban ka fag duwama siginan sad wa bilug fag salug. Ay ginto
         anya te, Duwama, tain ban ku fagbulun laman umbalabag aw.
         31 Ay duwama nabalus anya te, Afandiugi ngay sas Fun Isus, umbalabag wo. O anggan fagayu
         am taw sa am bale.
         32 Ay duwama nafoyung sa anya tam Funbalugu At longan, ay anggan fagayu taw tagsat bale.
         33 Ay rodi gina swa bilug yabi, at fun tagtanud nataban ka fag duwama sat dayu. Ay nafegus
         at fakarukan. Ay rodi e nafasurung wa anya sasad safa, ay anggan fagayu taw sat bale.
         34 Ay ka fag fun tagtanud nafasakbo Fandak ay Silas sat bale. Ay nafafangon anya. Ay
         ka fag fun tagtanud guseganan gfasfuan at tiba tagsit bale. Anway kafandiug tuway
         sas Funbalugu.
         35 Ay balabag di, sanya fag fulun at ngay magurang nasugu at ngay fanuguan sat fun tagtanud
         te, Falfasi wan kanya fag duwama.
         36 Ay ka fag fun tagtanud nafoyung sas Fandak te, At ngay magurang nalong angku te,
         falfasi wa unu ayu. Ay nu katanya, alfasi wan ay loi wan, manabayan tuwam.
         37 Ay Fandak nalong anya te, Kanya fag ngay magurang yay at nafafalang emi sat ngay
         taw at akbang. Dewa yud ami e asalanan. Ay manga dewa ami sik Taw-Ruma. Ay manga nafasungsung
         yay emi. Ay katsi, go sangay masuksukan yakman nu e gfalfas emi. Yaya. Kanyai yap
         fag ngay magurang takadasug ste ay tagfalfas emi.
         38 Ay ka fag ngay magurang at ngay fanuguan nafoyung Fandak at longan sat ngay magurang.
         Ay at ngay magurang kalimu sas Taw-Ruma at fun daul nu nasaful te, sik Taw way mangaro
         Ruma.
         39 Ay nu katanya, ka fag ngay magurang rodi indasug ay gfalukmianan tuwa sa ka fag duwama.
         Ay nataban anya siginans bale fagsungsungan. Ay nalong anya te, Masine tuwa nu glo
         am ste ginan fag fulan.
         40 Ay nu katanya Fandak ay Silas nalfas wa ngani siginan at bale fagsungsungan, ay guli
         wa sas Lidia bale. Ay nu nalag wa at ngay fadugsay, ay nu nafoyung wa anya, Fandak
         ay Silas nalo wan sanya ginan.

1 Ay Fandak ay Silas nadalan wa sas Fulan-E-Gsafungan ay sas fulan Tagbilug-Famusuyan,
         ay anggan indasug sas fulan Tesalunika. Ay sanya at sadi Taw-Naseg at bale fakafulan.
         2 Ay Fandak nasakbo sanya anway katanya wan at ugali. Ay tulu tuwak Fakamatoun-Menit
         nut sanya gfodfoyungan siginans Funbalugu At-Rirukan.
         3 Ay nafasaful ay nafatuyan sanya fag ngay taw nu e nafauri tam Fagtayukan ay anggan
         nu gdog yay gleleg. Ay Fandak nalong te, Kanya tam Isus, ku nafoyung ayu, ay Kanya
         tam Fagtayukan.
         4 Ay tibak Taw-Naseg kafandiug tuwa ay inful sas Fandak ay Silas. Ay anggan sik ngay
         Taw-Gresia dan wa sik tagseg Funbalugu. Ay anggan sik ngay madaragang fag mangena.
         5 Ay sanya sis fulan Tesalunika at tibak Taw-Naseg galabian way mangaro ay, sas Fandak
         ay Silas. Ay ka fag Taw-Naseg nafili sik ngay mauri fag taw siginan at ngay taw. Ay
         nafaful anya laman garingangan dawdaw sanya swa bilug fulan. Ay ka fag ngay mauri
         fag taw natulud dawdaw at dingding sakbawan sa sik takafandiug at ngayan, Famafiya,
         at bale. Anway at fakaumsigun gananyugfuun Fandak ay Silas, ay nanguyud anya sa at
         ngay taw buknga.
         6 Ay kanya nu dway e nalag Fandak ay Silas sanya, kanya nayugfu wa Famafiya, ay anggan
         tibak takafandiug. Ay naguyud wa sa at fulan at ngay magurang at akbang te, Ka fag
         duwama at bagu indasug stiye sik tagfaringangan way sas fagdaul daga at taw.
         7 Ay tuy fag Famafiya at nafasakbo ka fag duwama. Ay kanya fagayu kamabo way sa tam
         fun daul, Sesar, at ngay longan. Anway kanya igfoyung way te, e tiba wayk fun daul,
         At ngayan Isus.
         8 Ay at ngay taw ay anggan sanya fag fulan at ngay magurang ginbalian at amatanganan
         nu nadungug at longan.
         9 Ay nu nabul wa at fansali fag ngay salafi siginans Famafiya ay at ngay ufud, at ngay
         magurang nafalfas wa anya.
         10 Ay rodi at ngay fadugsay sas fulan Tesalunika nafalo wa Fandak ay Silas gina sad
         yabi sas fulan Berea. Ay duwama nu ndasug wa sanya, nasakbo wa sas Taw-Naseg at bale
         fakafulan.
         11 Ay at ngay Taw-Naseg sas fulan Berea nu mamatanganan, glabi yay sat ngay Taw-Naseg
         sas fulan Tesalunika. Anway kanya kaumsig tuwa igdungugan ay igtap Funbalugu At-Rirukan
         kayu menit kayu menit. Laman nansarap te, go matuyan at foyungan.
         12 Ay nu katanya, ngayu tuwak Taw-Naseg sas fulan Berea takafandiug. Ay anggan ngayu
         yangay at madaragang fag Taw-Gresia fag ngay mangena takafandiug. Ay anggan tibak
         Taw-Gresia fag mangama.
         13 Ay at ngay Taw-Naseg sas fulan Tesalunika nu nadungug te, Fandak nanfoyung yangay
         Funbalugu At-Longan sas fulan Berea, kanya nalo yangay sanya. Laman nanfadotamaan
         ay nanfaringangan sat ngay taw sanya.
         14 Ay rodi at ngay takafandiug sa fulan Berea nafalo wa Fandak sa sik dalan tagsas lino
         daul. Ay roro Silas ay Tagseg-Funbalugu infamato yay sanya sas Berea.
         15 Ay ngay tagufud Fandak nataban anya anggan indasug sas fulan Atenas. Ay Fandak nasugu
         yay at tiba te, laman Silas ay Tagseg-Funbalugu laman mafalii nu kadasug sa anya,
         nu ntabu wa at fagbulun sas fulan Berea. Ay Fandak at ngay ufud guli yangay.
         16 Kaduge Fandak nafanya at ngay ufud sas fulan Atenas, kanya kalimata nu nalag te,
         ngayu dawdaw at tawtawan si at fulan.
         17 Ay nu katanya, Fandak, ay at ngay Taw-Naseg, ay anggan at ngay Taw-Gresia at tagseg
         sas Funbalugu igfodfoyungan sas Taw-Naseg at bale fakafulan. Ay kayu menit kayu menit
         Fandak ay anggan at ngay taw sanya sat fulan at faglanuan igfodfoyungan.
         18 Sanya e sik fulan taw tagfaning Epikureu at foyungan, ay anggan sik fulan taw at
         ngayan te, Tagbaris. Ka fag ngay taw nu nalag Fandak, gidgintoan te, Nataw tuy fag
         taw tage longan tagaemngawan. Ay tiba nabalus te, Nu nda kanya sik takamoyung at nanfoyung
         antam kata sik ngay famaklay fag taw yabi. At fagnalongun katanya anway Fandak nafoyung
         sas Isus baliwa, ay anggan nu gdog yay gleleg.
         19 Ay kanya fag ngay taw nataban Fandak sa at maful fag ngay magurang at akbang sas
         Tagbarangian-At-Taw-Yabi-At-Bugsul. Ay sanya nalong sas Fandak te, Kaumsig ami nasaful
         emu am foyungan at bagu.
         20 Anway ami bagu yay ami gdungug emu am foyungan. Ay kaumsig yay ami giasafulun at
         masuad.
         21 Fakatanyaun at longan anway fagayu Taw-Atenas ay anggan at betaw tagbanwan sanya
         anway at ugali wan nu gfodfoyungan ay nu giadungugun at yud batang nadungug fag longan.
         22 Ay nu katanya, Fandak inlindug sas buknga taw ay nalong te, Fulan Atenas at ngay
         taw, nasaful aw te, maseganama am dawdaw nu gseg am nus nge wain fag fagsegan.
         23 Madyay nu nadalan aw ay fulan, nalag aw sik ngay fagsegan. Ay nalag akyangay sik
         fagyagoan anyun ay at rirukan sanya te, Sas Sik Taw Yabi, Di Ami Nasaful At Ngayan.
         Ay yud nasaful fag fagsegan, Kanya ro ku fagnanfoyungun sa ayu katsi.
         24 Anway Funbalugu tuwa At naawat at fagdaul daga ay anggan fagayu tagsanya. Ay Kanya
         tuwa Banwa ay fagdaul daga At fun. Ay dua nanbanwan sa sik taw at naawat bale.
         25 Bunwa sik taw tagtarabang Anya, anway Kanya di e fagayudanun. Anway Kanya wan At
         nafon fagayu sas taw, anggan at leleg ay at engasan.
         26 Ay madyay ebi dewa sadi tam aguyangan, Funbalugu nafaayu tuwa, ay ngayu tuwa at tagbanwan
         sasa ngay talun sas fagdaul daga. Ay Funbalugu yangay At nafili te, seduge sik taw
         ay dada nu gbanwan.
         27 Katanya Funbalugu At fagbulun laman fagayu taw igsarap tuwa Anya. Ay nu ndain kata
         sik taw at yud glag, tagkamkamangan ay anggan nabul. Anway Funbalugu di ngayayu antam.
         28 Anway e longan wa te, Tam faginsiktawun ay tam fage lelegun siginan tuwas Funbalugu
         At fagmadaragun. Ay katanya yangay sik tagdanyu sa ayu at longan te, Fagayu tam Funbalugu
         watam fiya At unga.
         29 Nu Funbalugu watam At unga, lag tam gamatangan te, tam Funbalugu kata way sik awatan
         sanbung fanumyu, ay ate kata sik sanbung salafi, ay anggan way kata sik batu. Kata
         way sik taw at madaragang at awatan.
         30 Ebi kaduge at ngay taw yud e fagsafulun, Funbalugu nafabayan yay anya. Ay roro katsi
         matvngvd tuwa Funbalugu nu glong te, fagayu taw, ubuni at asalanan.
         31 Ay anggan Funbalugu wan At nafili sik menit laman ban nansarap fagdaul daga at ngay
         taw at asalanan. Ay At filian sik Taw At nansarap ban fiya fiya. Ay Funbalugu At fagnafatuyanun
         Anya anway Funbalugu At nafadog nafaleleg Anya siginan At fagmatianan.
         32 Ay at ngay taw nu nadungug Fandak nu gfoyung sas fadogan fag leleg baliwa, ay tibak
         taw fanlamangan way. Ay tiba nalong te, Foyungi yap ban emi sa tibak menit.
         33 Ay nu katanya way, Fandak nalo wan sanya ginan.
         34 Ay tibak taw inful yay sas Fandak ay kafandiug. Ay at sadi at takafandiug at ngayan
         Diunisiu. Kanya sik magurang sas Tagbarangian-At-Taw-Yabi-At Bugsul. Ay tibak takafandiug
         sik mangena at ngayan Sik-Baka-Tina. Ay e tiba yak taw takafandiug.

1 Ay bandi Fandak nalo wan siginans fulan Atenas ay indasug sas fulan Kurintu.
         2 Ay kanya nafablang sik Taw-Naseg at ngayan Kata-Sik-Biyo-Mabaludan. Kanya fag taw
         nu kalangfe sa sik talun at ngayan Lino-Daul. Ay ebia taw kanya, ay anggan at mangena
         Sik-Fufuina-Sirut, indasug wa sas fulan Kurintu siginans talun Italia. At fagnatsanyaun
         anway at fun daul, Klaudiu, naayiyan fagayu Taw-Naseg siginans fulan Ruma. Ay Fandak
         nasakbo yay sas Kata-Sik-Biyo-Mabaludan daduwa at bale.
         3 Ay ka fag daduwa at fagbulun faggugat kata yangay Fandak at fagbulun, takawat bale
         sinyag. Ay nu katanya Fandak maful yay sanya fag daduwa. Ay gtarabang yay sat fagbulun.
         4 Ay sas fagayu Fakamatoun-Menit Fandak ay at ngay taw gfodfoyungan sis Taw-Naseg at
         bale fakafulan. Laman at ngay Taw-Naseg ay anggan at ngay Taw-Gresia kafandiug.
         5 Ay gina Silas ay Tagseg-Funbalugu indasug siginans talun Masedunia, Fandak at fagbulun
         faggugat laman igfoyung ay igfatuyan sasa ngay Taw-Naseg te, tam Isus tam Fagtayukan.
         6 Ay at ngay Taw-Naseg nu gsalag ay nu gfanlamangan way sas Fandak, Fandak nafandagdag
         siginan at lanbung. Ay nalong sa anya te, Am wa mandi tagfadasug sa ayu sik faurianan.
         Ay bunwa siginan angku. Ay nu katanya, katsi ban nanfoyung akway sat Yud-Naseg-Fag-Taw.
         7 Ay rodi Fandak nalo wan siginans Taw-Naseg at bale fakafulan. Ay indasug wa sa sik
         taw at ngayan, Tikiu At-Matuyan, at bale, sas day bale fakafulan. Ay kanya sik tagseg
         Funbalugu.
         8 Ay sanya sis Taw-Naseg at bale fakafulan at magurang at sadi, Buk-Malut, kafandiug.
         Ay fagayu tagsis Buk-Malut at bale kafandiug yangay. Ay ngayu at Taw-Kurintu at nadungug
         Fandak at longan ay kafandiug. Ay nafasurung anya sasad safa.
         9 Ay sik yabi Fandak e nalag kata sik taginfanan ay Funbalugu nae longan sa anya te,
         Lag kalimu. Foyungi ay lag katuas.
         10 Anway gufud Akwa emu. Ay du e taw ste gfauri emu, ay du e sak fe fakarukan. Anway
         ngayu tuwa Ku taw ste fag talun.
         11 Ay Fandak nu gbanwan sanya, sik banwa nu siaba, ay sit dayu unumk magdanun. Ay kanya
         nafoyung Funbalugu At longan sanya fag ngay taw.
         12 Ay gina Galiun at fun sas talun Akaya, at ngay Taw-Naseg insadi nu gyugfu Fandak,
         ay nataban sa at ngay magurang at fagmafulan sanya fag talun.
         13 Ay ka fag ngay Taw-Naseg nafoyung sat ngay magurang te, Tuy fag taw nafoyung te laman
         at ngay taw tagseg Funbalugu. Dewa gyud gfadiuganan sa em talun at ngay suguan.
         14 Ay Fandak dewa gaelonganun, Galiun nalong sa ka fag ngay Taw-Naseg te, Am Taw-Naseg,
         tuy fag taw nu e asalanan wa fiya. Tenday nu nabasing sik taw, kin wa fiya, dumungug
         akwa fiya ay longan.
         15 Ay roro ay longan nu anway sa tibak longan, ay sa tibak ngayan, ay nut sas Taw-Naseg
         at ugali wadi, am wan tagfili at matuyan. Aw bun akwa sik tagfili sanya fag fagbulun.
         16 Ay Galiun naayiyan ka fag ngay Taw-Naseg siginan at fagmafulan fag ngay magurang.
         17 Ay at ngay taw sanya nayugfu at taguna at magurang sas Taw-Naseg at bale fakafulan
         at ngayan te, Sik-Taw-Madaragang-Fiya. Ay nafalang dawdaw anya sat day magurang sanya
         fag talun at fagmafulan fag bale. Ay Galiun dua gsalag dewa katanya at fagbulun.
         18 Ay nu ntabu wa katanya, Fandak glugo yay sirut nu maful sat ngay fadugsay sas fulan
         Kurintu. Ay bandi kanya nalo wan sanya ginan ay nasakay wa sa sik balutu. Laman nangadasug
         sas talun Datag-Buid. At at ufud sik daduwa, Sik-Fufuina-Sirut ay Kata-Sik-Biyo-Mabaludan.
         Ay nu ndasug sas fulan Dawa, Fandak nalanu at buk, anway ebia taw e fatuyanan sas
         Funbalugu.
         19 Ay nu ndasug sas fulan Efesu, sanya yay at daduwa. Ay Fandak way at nasakbo sas Taw-Naseg
         at bale fakafulan. Ay kanya ay at ngay taw gfodfoyungan yay sanya.
         20 Ay sanya fag ngay Taw-Naseg gfatawad yay te, ste yap Fandak. Ay roro Fandak kanbang
         wan.
         21 Ay gina galoun, Fandak nalong sanya fag ngay taw te, Kafoli kyay ban stiye, Funbalugu
         nu kaumsig. Ay Fandak nasakay wa sa sik balutu ay nalo wa siginans fulan Efesu.
         22 Ay Fandak nu ndasug wa sas Sesar-At-Fulan, rodi nalo wa sas fulan Erusalem. Ay gfamatuan
         yay at ngay takafandiug sanya. Ay nalo yangay sanya ginan ay nangadasug yay sas fulan
         Antiukia.
         23 Ay nu glugo wa sirut sanya, Fandak nalo yangay sanya ginan. Ay nangadasug yangay
         sasa ngay fulan sas talun Galasia ay sas talun Frigia. Laman nanfatvngvd sanya at
         ngay takafandiug at fakafandiugun.
         24 Ay sik Taw-Naseg at kinlangfe sas Tagdingding-Taw-At-Fulan, at ngayan Tagfon-Danyu-At-Taw,
         indasug wa sas fulan Efesu. Ay kanya nu gfoyung, masine nu kadungug ay manga nu maelonganan.
         Ay kanya at fagsafulun fiya fiya sa yay ebi taglugo Funbalugu At-Rirukan.
         25 Ay e nafoyung yangay sa anya sa tam Fun At ugali baliwa. Ay kanya maseganama yangay
         nu gfoyung sas Isus baliwa sa tibak taw at matuyan ay di gsalan. Ay kanya nasaful
         wan Uan Tagfasurung at foyungan gina gsurung taw fagtvngvd.
         26 Ay Tagfon-Danyu-At-Taw maseganama tuwa nu gfoyung sas Taw-Naseg at bale fakafulan.
         Ay Sik-Fufuina-Sirut ay Sik-Biyo-Mabaludan nu nadungug at foyungan, nataban yay anya
         sat dayu. Laman nanfoyung yangay anya Funbalugu At ngay ugali at tiba.
         27 Ay bandi Tagfon-Danyu kaumsig yay nalo sas talun Akaya. Ay at ngay takafandiug sis
         Efesu nafatvngvd sas Tagfon-Danyu at amatanganan. Ay nafon yay anya sik rirukan, at
         fanfoyung sa at ngay tagadal sas Akaya te, laman gfasakbo tuwa Tagfon-Danyu. Ay Tagfon-Danyu
         nu ndasug wa sanya natarabang dawdaw sa at ngay taw at bagu kafandiug anway Funbalugu
         kafanyu anya.
         28 Ay Tagfon-Danyu maseganama tuwa nu gfoyung sasa ngay taw fagdungugan. Ay nu katanya,
         kanya di gababawan dewa Taw-Naseg igfaringangan anya. Anway at foyungan siginan was
         Funbalugu At-Rirukan te, tam Isus tam Fagtayukan.

1 Ay kaduge Tagfon-Danyu-At-Taw sas fulan Kurintu, Fandak nadalan sas talun buid ay
         ndasug sas fulan Efesu. Ay nalag sanya at tibak tagadal.
         2 Ay ginto sa anya te, Go At-Masine-Fag-Falad si wa ayu gina am bagu kafandiug. Ay
         kanya nabalus te, Idia. Di ami batang gdungug nu e glong te, e Masine-Fag-Falad.
         3 Ay Fandak ginto yangay anya te, Ay madyay, taw at masuad ay faginsurungun. Ay kanya
         nabalus te, Nafaning way ami Uan Tagfasurung at ugali nu gfasurung fagtvngvd.
         4 Ay Fandak nalong te, Uan at fagsurungun at masuad te, laman sik taw naubun at asalanan.
         Ay Uan nafoyung yangay te, Afandiugi tagadasugun siginan ku guyan. Ay Kanya long anwa
         tam Isus.
         5 Ay kanya fag ngay tagadal nu nadungug Fandak at longan, e nasurung yangay sas Isus
         At fagmadaragangun.
         6 Ay Fandak nu nafatayuk wa at daluap sa anya, At-Masine-Fag-Falad sanya yangay fag
         taw. Ay kanya fag ngay taw nae longan sa tibak fanlongan ay anggan nafoyung Funbalugu
         At longan.
         7 Sanya fag ngay tagadal nu ndain 12.
         8 Ay Fandak nasakbo sanya fag Taw-Naseg at bale fakafulan. Ay maseganama tuwa nu gfoyung
         tuluk magdanun nu siaba. Fandak ay anggan at ngay taw sanya igfodfoyungan. Anway Fandak
         at fasadan laman at ngay taw sumaful sas Funbalugu-Nu-Gmagurang-Taw at masuad baliwa.
         9 Ay tibak taw dua gadunguganun. Ay dua kafandiug. Ay anggan iglong way mauri sa ka
         fag Ugali at bagu baliwa gina at ngay taw gdungug. Ay nu katanya way, Fandak nalo
         wan sanya ginan. Ay nataban wa sanya ginan fag ngay tagadal sat dayu. Ay kayu menit
         kayu menit Fandak ay anggan at ngay taw gfodfoyungan sas tagbiya fag bale at ngayan,
         Tiba-Tungud-Fag-Fun-At-Fagadalan.
         10 Katanya wan Fandak at fagbulun duwak banwa nu siaba. Ay fagayu tagbanwan sas talun
         Asia nadungug tam Fun At-Longan, dewa Taw-Naseg ay dewa Taw-Gresia.
         11 Ay ginanya Funbalugu nafasure At ngay madaragang fag fagbulun siginans Fandak.
         12 Laman nu e nafatayuk dewa sik falefe sirut ay dewa sik lanbung sas Fandak. Ay nu
         e nafatayuk yangay sa at ke dailan, at ke dailan nfiya wan. Ay anggan at ke mafurat
         fag falad nalfas wa sanya ginan fag taw.
         13 Ay tibak Taw-Naseg at mabara at taglodluan faggugat, igfaskud nanfalfas at mafurat
         fag falad sas Isus At fagmadaragangun. Ay igsugu te, Faningi ku longan anway ka fag
         Isus, Fandak wa at foyungan, At ke fagmadaragangun.
         14 Ay katanya wan Eskeba at fituk baguama at fagbulun. Eskeba at sadi at Taw-Naseg at
         taganyun daul.
         15 Ay at mafurat fag falad iglong sa ka fag fituk baguama te, Nasaful akwan Isus, ay
         anggan Fandak. Ay am sinu am.
         16 Ay kanya fag taw at ke mafurat fag falad, mafali nu gtulbu ay nu kagafus sa ka fag
         fituk baguama. Ay fagayu nafangatongan wa sas daga. Ay nu glagyu sanya ginan fag bale,
         du e amak ay e fakarukan wan.
         17 Ay fagayu taw sas fulan Efesu nadungug takatanya, dewa Taw-Naseg ay dewa Taw-Gresia.
         Ay fagayu taw kalimu dawdaw ay naseg Isus At fagmadaragangun.
         18 Ay at ngay bagu kafandiug inkakbang ay nafoyung at ngay asalanan ebia taw at nafasure
         at ngay fagmadaragangun at mauri.
         19 Ay ginanya tibak taw at nafasure at ngay fagmadaragangun ebi at mauri, ay nafaful
         at ngay fagtapan sat fagmadaragangun at mauri baliwa. Ay nabatas wan fagayu, gina
         ngayuk taw glag. Ay kanya igtap ka fag ngay fagtapan at fansali ebi gina bagu gbul.
         Ay at kayu wan 500,000k fisu.
         20 Ay anway katanya, Funbalugu At longan inrapyag ay madaragang tuwa.
         21 Ay bandi Fandak nanfaning yangay At-Masine-Fag-Falad, ay at fasadan ganandalanun
         yay sas talun Masedunia ay sas talun Akaya. Ay bandi nangadasug sas fulan Erusalem
         te, ay nu ndasug kua ban sas Erusalem, lumo kyangay ban sas fulan Ruma.
         22 Ay Fandak nasugu yay duwak tagtarabang, at ngayan Tagseg-Funbalugu ay Sik-Nesugan,
         sas Masedunia. Ay Fandak sanya yay sirut sas talun Asia.
         23 Ay ginanya sanya, e garingangan dawdaw sa ka fag Ugali at bagu baliwa.
         24 Ay sik taw, Tagfadaragang-Tanum-At-Fanuguan, sik takawat sik ngay tawtawan sanbung
         salafi. Ay kanya naawat sik @@ay fagsegan fag bale ayu sirut, laman at fagsegan sas
         Andag@-Mangena-Nafon. Ay ngayu tagtarabang anya, at fagbulan wanay at ngay salafi.
         25 Ay ka fag takawat tawtawan nafaful at ngay tagtarabang, ay anggan tibak takawat.
         Ay nalong anya te, Ku ngay iba, nasaful wam te, tam ngay fagmabalanun siginan way
         tam fagbulun.
         26 Ay nadungug wam sa ka fag Fandak at fagbulun baliwa. Ay bunwa sas fulan Efesu fagtvngvd,
         arvs anggan wa sas fagdaul talun Asia. Madyay kanya nafoyung wa sasa ngay taw te,
         Ay fagsegan tawtawan bunwa sik Funbalugu fiya. Ay ngayuk taw at kinlimata sa at ngay
         naawat fag fagesgan.
         27 Ay nu ndain at ngay taw at fakalimataun bunwa sa tam naawat fagtvngvd, ay anggan
         wa sigon tam madaragang fag taw yabi Andago-Mangena-Nafon at bale du e fanambagun.
         Ay manga maliam wa ban tam taw yabi Andago-Mangena-Nafon at fagmasineun. Katsi dewa
         sas fagdaul talun Asia ay anggan sas fagdaul daga at taw igseg anya.
         28 Ay at ngay takawat nu nadungug Tagfadaragang-Tanum-At-Fanuguan at longan, kadotama
         dawdaw sat amatanganan. Ay kanya guro dawdaw te, Madaragang tuwa Taw-Efesu at taw
         yabi, Andago-Mangena-Nafon.
         29 Ay sas fagdaul fulan Efesu garingangan wa dawdaw. Ay at ngay taw nayugfu sik duwama
         siginans talun Masedunia, at ngayan Gayu ay Tiba-Tungud-Nu-Gmagurang. Ay kanya Fandak
         wa ufud ebi gina glo. Ay e naguyudan ka fag duwama sa sik fagmafulan fag faglanuan.
         30 Ay Fandak gatsanyaun yama sad faglanuan sa at ngay taw. Roro sik ngay tagadal igsalag
         way anya.
         31 Ay anggan tibak fun sirut sas talun Asia at takesug sas Fandak, nasugu at fanuguan
         sa anya te, At masine, lag sanya.
         32 Tagsisad faglanuan fag ngay taw nu nauro dawdaw. Tiba masadi yay at longan, ay tiba
         saman wan at longan. Anway fagayu garingangan wayay dawdaw. Ay arvs at ngay taw dua
         nasaful at fagmafulun sanya at masuad.
         33 Ay at ngay Taw-Naseg natulud sik taw at ngayan Tagdingding-Taw, anggan indasug sat
         ngay taw at akbang laman nanfoyung sat kinsure baliwa. Ay Tagdingding-Taw nafalelegan
         at daluap laman fagayu taw umtuwas wan nu garingangan.
         34 Ay at ngay taw nu nasaful te, kanya sik Taw-Naseg way, inkugat yay nu guro nu masadi
         te, Madaragang tuwa Taw-Efesu at taw yabi Andago-Mangena-Nafon. Ay at kadugayan nu
         guro nu masadi kaduge duwa ginan kafalin tam menit.
         35 Ay fulan Efesu at magurang at taglong nu nafatuas wa at ngay taw nu guro, nalong
         anya te, Am at ngay Taw-Efesu. Fagayu taw nasaful te, itam wan at natanud Andago-Mangena-Nafon
         at bale, ay anggan ka fag fagsegan fag batu, at kintong siginans Banwa.
         36 Anway du e taw gafayudun kanya fag longan at matuyan, ay atuasi wan nu garingangan
         am. Ay lag gfasigad sik fagbulun nu gfadfalian way am.
         37 Madyay am wan at nataban ka fag duwama stiye. Ay madyay di e fagbulun mauri sa tam
         taw yabi, ay di e longan mauri sa anya.
         38 Ay Tagfadaragang-Tanum-At-Fanuguan ay at ufud takawat nu e fagnanfoyungun way tibak
         taw at asalanan, at masine taguna sai yap at nansarap asalanan. Anway at tagsarap
         asalanan ay at ngay magurang faggugat maful, laman igsarap te, sinu at ke asalanan.
         39 Ay nu e fakaumsigun am tiba, at masine nu maful am kadugei yap sa tam ugali nu maful
         tam.
         40 Anway kalimu aw te, nu ndain tam fun nadungug wa tam fagbulun aro ay mafauri antam.
         Anway tam fagmafulun aro dua bangan e masuad sak ro tam maringangan katvngvd nu e
         masuad tam fagbulun.
         41 Ay nu ntabua at longan, at tage longan nafalo wa at ngay taw.

1 Nu ntabua ka fag ngay tagaringangan, Fandak nafakbang sa anya at ngay tagadal. Ay
         nu nafangatulun wa sa anya, Fandak nalong te, Nalo kwan katsi. Ay kanya nalo wa sas
         talun Masedunia.
         2 Ay nu nadalan wa sanya, kanya nafoyung yay nafatvngvd sa at ngay takafandiug. Ay
         sanya ginan nalo wa sas talun Gresia.
         3 Ay Fandak nut sanya, tuluk magdanun nu siaba. Ay kanya galoun wa ganansakayun sa
         sik balutu laman nangadasug sas talun Datag-Buid. Ay nu nadungug te, Taw-Naseg gananfateun
         way mangaro anya gina gsakay, kanya nafasaman yay at fasadan. Ay ganandalanun yay
         sas talun Masedunia ay nangadasug ban sas talun Datag-Buid.
         4 Ay Fandak at ngay ufud gina guli, at ngayan Masine-At-Magurang, sik Taw-Berea ay
         Sik-Taw-Maraska at baguama. Ay anggan sik duwama siginans Tesalunika, Tiba-Tungud-Nu-Gmagurang
         ay At-Faduwa. Ay anggan Gayu, sik Taw-Derbe, ay Takseg-Funbalugu. Ay anggan sik duwama
         siginans Asia, At-Masine-Insure-Wa-Daw ay Takata-Sik-Famataba.
         5 Kayu niya at naguna emi, ay at nafanya emi sas fulan Truas.
         6 Ay ami, nalo wami sas fulan Takesug-Kabayu. Ay nu ntabua at yafun daul, Tinafay-At-Yud-E-Famabaga,
         nasakay wami sa sik balutu sanya. Ay nu nlangfe limak menit indasug wami sas fulan
         Truas. Ay sanya yay ami fituk menit.
         7 Ay gina sas fasadik menit sas fafitu, maful yangay ami sat ngay takafandiug laman
         kon Isus-At-Yafun. Ay Fandak igfoyung sa at ngay taw sanya. Ay anway glo wa ban ay
         balabag, Fandak gfaaba nu ge longan, anggan saswa bilug yabi.
         8 Ay sa em fagmafulan sis fatuluk langkub fag salug, sanya ngayu at salung.
         9 Ay sanya sik baguama, at ngayan Nsure-Masine, nu namalunggung sa sik fagbantayan.
         Ay kanya igtiug wa matukba kaduge Fandak igfoyung igfaaba. Ay kaduge igtiug, kanya
         ntong siginan at fatuluk langkub fag salug. Ay at nabul at bilug nalag te, nkate wan.
         10 Ay Fandak indaga, ay naarungan ay naugwan anya. Ay nalong sanya fag ngay taw te,
         Lag kalimu, kanya gleleg yay ro.
         11 Ay Fandak gdog yay nasakbo ay nafanramyukan sik fafa. Ay fagayu taw naon wan. Ay
         Fandak ay at ngay taw sanya igsulitanan way anggan wa sas balabag. Ay rodi Fandak
         nalo wan.
         12 Ay matvngvd at ngay taw nu guseganan nu gtaban Nsure-Masine, anway kanya gleleg yay.
         13 Ay ami nalo wami. Naguna wami Fandak, nasakay wami sa sik balutu. Ay nangadasug wami
         sas fulan Asun. Ay gina ami ndasug sanya nanfasakay yay ro ami Fandak. Anway Fandak
         iglo yay sasad talun nu nangadasug sas fulan Asun.
         14 Ay nu naladlagan wami Fandak sas fulan Asun, nafasakay wami anya. Ay bandi ndasug
         wami sas fulan Mitilene.
         15 Ay nu nalo wami sanya ginan, indasug wami sas day furu Kuru. Ay sit dayu fag menit
         indasug wami sas furu Sik-Abat. Ay sis fatuluk menit indasug yangay ami sas fulan
         Miletu.
         16 Fandak at fakaumsigun fagnalangfeun fulan Efesu. Laman dua glugo sas talun Asia.
         At fagmafaliun laman nu kadasug sas Erusalem gumuna yay ka fag yafun at ngayan, Falimak-Safuluk-Menit.
         17 Nu ndasug wami sas fulan Miletu, Fandak nasugu sik taw, laman gfat sanya at ngay
         magurang siginans Funbalugu bale sas fulan Efesu.
         18 Ay nu ndasug wan, Fandak nalong anya te, Nasaful wam ku ugali ebi gina aw sanya si
         ayu, siginan ngay aw bagu kadasug sas talun Asia ay anggan katsi.
         19 Anway igfaning aktuway tam Fun At fasadan. Sik mababa akway. Ay guyway akway. Ay
         ngayu ginan nu e gfauri angku siginans Taw-Naseg at ngay fasadan.
         20 Ay da kdi kapla nu gfoyung aw sa ayu, nus nge wain ku fagfoyungun laman e fanambagun
         tuwa sa ayu. Dewa sas fagmafulan, ay dewa sasa ngay bale.
         21 Ay nanfatuyan akyangay dewa sas Taw-Naseg ay dewa sas Taw-Gresia. Laman kanya mubun
         at ngay asalanan ay igfaning Funbalugu. Ay laman kafandiug tuwa sa tam Fun Isus Fagtayukan.
         22 Ay katsi glo kua sas fulan Erusalem, anway At-Masine-Fag-Falad wan tagtaban angku.
         Ay da kua saful te, taw ro fagfatsanyaun angku.
         23 Ku nasaful anway te, At-Masine-Wa-Fag-Falad nafatuyan sa angku sas fagayu ku nadasugan
         fag ngay fulan te, e sumungsung ban angku, ay e gfauri ban angku.
         24 Nus nga katanya, kua kesug ku leleg. Anway ku leleg di e masuad. Ku fakaumsigun fiya
         fiya laman fatabu aktuwa Funbalugu At nafat si angku fag fagbulun. Ay anggan tam Fun
         Isus At nafatsi angku fag fagbulun. Laman nanfatuyan aw at Masine-Fag-Barita nus nga
         nday siginans Funbalugu At fakafanyuun.
         25 Ay katsi amatangani te, ebi nu batang akwa siginan ay fulan, ay nu nafoyung akwa
         ayu Funbalugu-Nu-Gmagurang-Taw baliwa, katsi ban dua ban am lumag angku.
         26 Ay nu katanya, katsi nafatuyan akwa sa ayu te, dewa yud umbalabag sik taw sa ayu,
         bunwa aw at ke asalanan.
         27 Madyay ebi maseganama akwan nu gfoyung aw sa ayu Funbalugu At longan fagayu.
         28 Am wa mandi tagamatangan ayu ay anggan fagayu Funbalugu At ngay taw, tagamatangan
         anya mandi. Anway At Masine-Wa-Fag-Falad At nafili ayu, laman am wan tagfatvngvdun
         At ngay taw. Anway at ngay taw Funbalugu At taw, anway sa At Baguama At naatean.
         29 Anway nasaful kua te, nu lumo kua ban ste ginan, umdasug yangay at ngay mauri fag
         taw. Kata sik ngay idu talun nu kadasug sa sik fulan tupa ay nafate.
         30 Ay at sadi yangay te, siginan ay ngay taw umsure yangay ban tibak taw at nanfamuagan.
         Anway at fakaumsigun at ngay tagadal maning anya.
         31 Ay nu katanya, tagaki. Amatangani ku fagbulun kaduge aw ste sa ayu fagtuluk banwa
         nu siaba. Ay ginanya da kdi gfangafoliun nu nanfoyung aw ayu, dewa sad yabi ay dewa
         swa menit, nus nga aw guyway.
         32 Katsi nanfatanud aw ayu sas Funbalugu ay sa At longan at takafanyu. Anway Funbalugu
         At longan mafafatvngvd sa ay fakafandiugun ay manga nanfon ban ayu At fagafonun sa
         at ngay kinsadi sa Anya.
         33 Ay da kua galabian nus nge wain siginan ayu. Dewa ay salafi, ay dewa ay nanuranan,
         ay dewa ay lanbung.
         34 Anway nasaful wam angku ku fagbulun ebi ginan. Laman e fanbul aktuwa ku ngay fagayudanun,
         ay anggan sa ku ufud at fagayudanun.
         35 Ay nu katanya, ku fag fagbulunun sik famasaful sa ayu te, sik taw maseganamai tuwa
         nu e fagbulun, laman mafatarabang yangay sa at yud mafabul fag taw. Ay amatangani
         tuwa tam Fun Isus at longan te, Sik tagfon nu guseganan glabi yay sa tagbul nu guseganan.
         36 Ay nu ntabu wa Fandak nu glong katanya, natudan ay igdarangin sa ka fag ngay magurang
         akbang.
         37 Ay fagayu at taw guyway. Ay naugwan sas Fandak. Ay naayuk sat fingi.
         38 Fakatanyaun matvngvd nu kabalu anway sat nalongan te, dua ban am lumag angku. Ay
         kanya nataban wa Fandak sas balutu.

1 Ay nu nasadsamanan wami siginans ka fag ngay Taw-Efesu, nalo wami nasakay sa sik
         balutu. Em dalan maturun sas furu Kus. Ay sat dayu sas furu Rudas. Ay siginans furu
         Rudas indasug wami sas fulan Patara.
         2 Ay nu nalag ami sik balutu sanya ganandifeun lino ay nangadasug sas talun Maraska,
         nasakay wami ay nalo.
         3 Ay gina ami glo, nabantay ami furu Sipre. Ay nu glangfe mi, ka fag furu sa em wala
         baliwa. Ay ndasug wami sas talun Datag-Buid, ay nu kalfas ami sas fulan Batu-Luguy.
         Anway sanya yangay nu gfadaga ka fag balutu at ngay fangubaun.
         4 Ay igsarap ami at ngay tagadal sanya. Ay nu nalag wami, sanya yay ami fituk menit
         nu siaba. Ay ka fag ngay tagadal nafoyung sas Fandak siginan At-Masine-Fag-Falad te,
         Agi yap tunglus sas Erusalem ginanya.
         5 Ay dewa katanya, nu nlangfe wa kayu niyak menit nut sanya mi, nalo wami. Ay fagayu
         takafandiug sanya, ay at ngay mangena, ay anggan at ngay sisian nataban yay emi anggan
         sas day fulan sa sik tigyangan lino. Ay sanya igtudan yay ami igdarangin. Ay rodi
         nasadsamanan wami.
         6 Ay nasakay wami sa sik balutu. Ay em ngay iba noli wa sat bale.
         7 Ay nalo wami siginans fulan Batu-Luguy ay ndasug wami sas fulan Tulemai. Ay sanya
         nafamatuan yay ami tam ngay fadugsay. Ay sanya yay ami sik menit nu siaba.
         8 Ay balabag di gdog yangay ami nalo ay ndasug wami sas Sesar-At-Fulan. Ay sanya sik
         takamoyung nafasakbo emi, at ngayan Takesug-Kabayu. Kanya yay at sadi ebi at nafili
         fag fituk tagtanud. Ay sanya yay ami sik gadugayan.
         9 Takesug-Kabayu at baguina ufat. Ay di e mangama. Ay kanya gfoyung yangay Funbalugu
         At longan.
         10 Ay kaduge ami sanya fag ngay menit, indasug sik takamoyung at ngayan, Fakailatun,
         siginans talun Naseg.
         11 Ay kanya inkakbang sa emi, ay nabul Fandak at famaptus sat faguan. Ay nasiuk wa mandi
         sat duwa bitis ay sat duwa take. Ay kanya nalong sa emi te, At-Masine-Fag-Falad nalong
         te, Kata tuy ban at ngay Taw-Naseg sas Erusalem at fagbulun ban sat ke famaptus sat
         faguan. Ay manga tumaban anya sa at Yud-Naseg-Fag-Taw.
         12 Ay gina ami nadungug at longan, ay anggan at ngay taw sanya, matvngvd nu nalong sas
         Fandak te, Lag sas Erusalem.
         13 Ay Fandak nalong sa emi te, Taw ro ay faguywayun ay ay fagfabaluanun angku. Anway
         mafamasadan akwan, dewa e sumungsung angku, ay dewa e fate angku sas Erusalem, laman
         tam Fun Isus e fanambagun.
         14 Ay Fandak nu dway gfaning dewa ami gsalag anya, iglong way ami fagtvngvd te, Snga
         setaw wa Funbalugu At fakaumsigun sa anya.
         15 Ay nu nlangfe wa ginanya fag ngay menit, kamasadan wami galoun sas Erusalem.
         16 Ay tibak tagadal siginans Sesar-At-Fulan nangufud emi. Ay nataban emi sas Mnasun,
         sa sik Taw-Sipre, at bale. Kanya at sadi ebi taguna at kinfandiug. Ay sanya yay ami
         sik gadugayun sirut.
         17 Nu ndasug wami sas Erusalem, em ngay fadugsay sanya guseganan gfasakbo emi.
         18 Ay nus balabag wan Fandak ay anggan ami, nanlag wami sas Santiagu ay sa at ngay magurang
         sanya.
         19 Ay Fandak nu nafamatuan wa anya, kanya nafoyung wa nafadadayuan fagayu Funbalugu
         At ngay fagbulun sa at Yud-Naseg-Fag-Taw, gina Fandak igfoyung anya sasa ngay talun.
         20 Ay ka fag ngay magurang nu nadungug Fandak at longan, naseg dawdaw sas Funbalugu.
         Ay nalong sas Fandak te, Em fadugsay, nasaful wam te, ngayu wak libuk Taw-Naseg takafandiug
         ay kanya maseganama nu gfaning sa Ku-Unga At-Longan.
         21 Ay e nafoyung anya sa am ngay fagbulun baliwa te, Fandak nafoyung sa at ngay Taw-Naseg
         at maful sasa ngay Yud-Naseg-Fag-Taw te, Lag gfaning Ku-Unga At-Longan. Ay lag gfaning
         Taw-Naseg at fagtoglagan sa at bilug. Ay lag gfaning anggan sa ebi tam ugali.
         22 Ay taini katsi tam fagbulun, anway kanya fag ngay Taw-Naseg gina ro nadungug te,
         ndasug wan Fandak.
         23 Ay nu katanya, faningi tuwa em longan. Iste sa emi ufatk taw at nafatuyanan sas Funbalugu.
         24 Oi tuwa tagtaban anya. Ay o fasfuani anya, fasineuni emu. Ay oi wan tagsali ka fag
         ufatk taw at bedan, laman kanya nalanu at buk. Ay nu katanya am fagbulun, fagayu Taw-Naseg
         sumaful te, at nadungug ebi ginan sa emu baliwa di e masuad. Anway gfaning wam ay,
         sa Ku-Unga At-Longan.
         25 Ay sa baliwa at ngay Yud-Naseg-Fag-Taw takafandiug, nafauba ami sik rirukan sa anya.
         Laman igfasaful ami anya em fasadan te, laman dua kon at nafon sas tawtawan, ay taguk,
         ay at narugut. Ay anggan di kamayun.
         26 Balabag ban Fandak nataban ka fag ufatk taw. Ay nafasineun anya gfasfuan anya. Ay
         fagayu nasakbo wa sas Tagbvt-Fag-Bale-Funbalugu laman nanfoyung sa at taganyun sanya
         te, kaduge niya nu ntabu nu gfasineun anya, ay nu nanfon at anyun sadi sadik taw.
         27 Makbang wan nu galangfeun at fafituk menit, Fandak ay at ufud nu gafonun at anyun.
         Ay at ngay Taw-Naseg siginans talun Asia nalag Fandak gina sas Tagbvt-Fag-Bale-Funbalugu.
         Ay kanya igfadotamaan at ngay taw sanya ay nayugfu Fandak.
         28 Ay at nayugfu nauro te, Tarabangi emi, fagayu am Taw-Tagagbuan. Tuy fag taw at foyungan
         gfalimataan way sa emi Taw-Tagagbuan. Ay manga kalimata way sa Ku-Unga At-Longan.
         Ay anggan gfalimataan way stiye sas Tagvbvt-Fag-Bale-Funbalugu. Ay manga igfasakbo
         ya sik ngay Taw-Gresia stiye sas Tagbvt-Fag-Bale-Funbalugu, ay igfafurat way tuy fag
         bale at masine.
         29 At fagnalongun katanya anway aro nalag sik Taw-Efesu, Takata-Sik-Famataba, nu gufud
         Fandak sas fulan. Ay gayup te, Fandak way gtabanan anya sas Tagbvt-Fag-Bale-Funbalugu.
         30 Kanya fag ngay Taw-Tagagbuan igfadotamaan wayay sas fagayu taw sas fulan. Ay mafali
         ka fag ngay taw nu kaful ay nayugfu Fandak. Ay naguyudan anya sas day Tagbvt-Fag-Bale-Funbalugu.
         Ay rodi nadingding wan Funbalugu-Bale at sakbawan.
         31 Ay gina ka fag ngay taw gafateun Fandak, e nafoyung sa tiba tungud fag fun tagbarangian
         te, Fagdaul Erusalem at ngay taw garingangan way dawdaw.
         32 Ay rodi ka fag fun nataban at ngay tagbarangian, ay anggan at ngay tagbarangian at
         fun sirut. Ay mafali nu kadasug sasa ngay taw. Ay ka fag ngay taw nu nalag at tiba
         tungud fag fun tagbarangian, ay anggan at ngay tagbarangian, intuas wan nu gfalang
         sas Fandak.
         33 Ay rodi at tiba tungud fag fun tagbarangian inkakbang sas Fandak ay nated anya. Ay
         nasugu at tagbarangian te, laman sumiuk Fandak duwak sanbung tagradrabingan. Ay ginto
         yay sa at ngay taw laman sumaful te, sinu tuy fag taw. Ay nataw at asalanan.
         34 Ay fagayu taw at nauro, saman wan at longan. Ay at fun tagbarangian dua nasaful te,
         inday ro at matuyan. Anway mason nu garingangan. Ay nu katanya, at fun tagbarangian
         nasugu wa te, laman e nataban wa Fandak sa at ngay tagbarangian at bale.
         35 Ay gina ndasug sa at agdan, at ngay tagbarangian naurug ay nafaabat Fandak. Anway
         ka fag ngay taw mason nu kadotama anya.
         36 At ngay taw taguyan anya nauro te, Fatei wan. Fatei wan.
         37 Gina ka fag ngay tagbarangian nataban Fandak sas tagbarangian at bale, Fandak nainto
         sa at tiba tungud fag fun tagbarangian te, Go masine nu ge longan aw sa emu. Ay ka
         fag fun gfalipsikanan te, Go gsaful wo sa em fanlongan, sas Taw-Gresia at fanlongan.
         38 Sad aw, o wan ka fag Taw-Eiptu tagfabarangian sa tam fun ebi tv. Ay manga at nataban
         4000k mauri fag taw sas talun at yud e taw.
         39 Ay Fandak nabalus te, Aw sik Taw-Naseg kway. Ay nu kalangfe aw sa ways fulan Tarsu
         sas talun Silisia, si sik fulan daul. Ay get aw sa emu te, fabayani wa angku nu ge
         longan aw katsi stiye fag ngay taw.
         40 At ka fag fun tagbarangian nafanusetaw wa Fandak. Ay Fandak inlindug sas tungud agdan
         ay nafalelegan at daluap. Ay nu ntuas wa at ngay taw nu garingangan, Fandak nae longan
         sa anya sas Taw-Atsi-Baliwa at fanlongan te,

1 Ku ngay fagsud ay ku ngay magurang, dungugani nu gfoyung aw ayu ku ugali.
         2 Ay at ngay taw nu nadungug Fandak nu gfoyungan sas Taw-Atsi-Baliwa at fanlongan,
         glabi yay aro at taw nu maragangan. Ay Fandak nalong yangay fiya te,
         3 Aw sik Taw-Naseg kway. Nu kalangfe aw sas fulan Tarsu sas talun Silisia. Dewa katanya,
         nu kadaul aw ste akway sis fulan Erusalem, kaduge aw gadal sa tam takamoyung at ngayan,
         Funbalugu-Nafon-At-Fanambagun. At foyungan sa angku igfadiuganan yangay sa tam aguyangan
         at longan at matuyan. Ay faggugat maseganama aktuwa sas Funbalugu At fagbulun fagayu.
         Kata yangay am nu maseganama am katsi.
         4 Ay gfauri akwan ay manga igfate akwan sa tagfaning sa ka fag Ugali at bagu. Ay nasalod
         aw anya ay nataban aw anya sas fagsungsungan, dewa mangama ay dewa mangena.
         5 Ay at Taguna-Fag-Taganyun-Daul ay anggan fagayu tam ngay magurang tagfatuyan ku longan.
         Madyay kanya nafon angku sik rirukan laman ku ubanan sa tam ngay kalongan sas Taw-Naseg.
         Ay nalo akwa sas fulan Damasku, laman nanyugfu aw ay nantaban aw masalodan kayu tagfaning
         sa ka fag Ugali baliwa at bagu. Laman e gfauri ban anya ste sas Erusalem.
         6 Kaduge aw glo, gina aw gadasugun sas Damasku gina swa bilug menit, rodi tv insure
         wa daw sa angku sik mafali fag damlag siginans banwa.
         7 Ay nagfu aw sas daga ay ginanya e dungganan aw nu e glong sa angku te, Sik-Naet,
         Sik-Naet. Taw ro ngani am fagnanfauriun Angku.
         8 Ay dewa katanya, ginto akyay sa Anya te, Sinu O, ku Fun. Ay Kanya nabalus angku te,
         Aw wan Isus, sik taw siginans Nasaret, am fagfauriun.
         9 Ay manga ku ngay ufud dewa nalag ka fag damlag, dua nasaful At e longan sa angku.
         10 Ay nainto aw sa at nae longan sa angku te, Ku Fun, tain ban ku fagbulun. Ay tam Fun
         nabalus sa angku te, Alindugi wan. Ay loi wan sas fulan Damasku. Ay sanya e gfoyung
         yay ban emu at nafili fag fagbulun sa emu.
         11 Ay anway ku fagyudun glag, insulo aw aro at nadamlag dawdaw angku. Ay ku iba nated
         way angku nu gtaban angku nu kadasug aw sas Damasku.
         12 Ay sanya sik taw at ngayan Mafanyan-Funbalugu. Kanya sik maseganama nu gfaning Funbalugu
         At-Longan. Ay at ngay Taw-Naseg igseg anya.
         13 Ay kanya ndasug sa angku, ay gina inkakbang sa angku, kanya nalong sa angku te, Ku
         fadugsay Sik-Naet. Alinggati. Ay rodi inlinggat akwa fiya, ay nalag aw anya.
         14 Ay kanya nalong yangay sa angku te, Tam aguyangan at Funbalugu At nafili emu, laman
         sumaful ban o At fakaumsigun. Ay nalag wo Funbalugu At Masine-Fag-Taw, ay anggan nadungug
         o nu ge longan sa emu.
         15 Anway o wa ban at nanfoyung At fagbulun sas fagayu taw. Anway o wa ban at nanfatuyan
         am nalag ay am ngay nadungug sa tibak taw.
         16 Ay katsi lag faluguan. Alindugi wan. Ay e gfasurung emu sasad safa. Laman sik fagsafulan
         te, nafegus wan am asalanan, anway kafandiug tuwo sa Anya.
         17 Ay nu noli kua sas Erusalem, ay gina aw gdarangin sas Tagbvt-Fag-Bale-Funbalugu,
         e nalag aw kata sik taginfanan.
         18 Ay nalag aw Isus ay nalong sa angku te, Mafalii nu glo o ste ginans Erusalem. Anway
         at ngay taw iste kalimata way nu gfoyung o sa Angku baliwa.
         19 Ay nabalus aw Anya te, Ku Fun, kanya wa fag ngay taw at nasaful ku ngay fagbulun
         ebi sa at ngay bale fakafulan. Anway nasungsung aw ay nafalang aw at ngay takafandiug
         sa Emu.
         20 Ay manga gina e nafate Am taglong, Tagsangbuan, anggan aw sanya kyangay. Ay gfadiuganan
         aw sanya fag fagbulun baliwa. Madyay aw wan at tagtanud at lanbung at tagfate.
         21 Ay Isus nalong yangay sa angku te, Loi wan. Anway nansugu Akwa emu sa at Yud-Naseg-Fag-Taw
         at ngayayu.
         22 Ay ka fag ngay Taw-Naseg gdungugan yama Fandak at longan. Ay Fandak nu nalong wa
         te, glo akwa sa at Yud-Naseg-Fag-Taw, rodi tv ka fag ngay Taw-Naseg nauro te, Fatei
         wa anya. At masine kanya lag nangus gleleg.
         23 Ay ka fag ngay taw gfatunglus yay nu guro. Ay gfalelegan at lanbung sat tungud. Ay
         anggan nafalayug at ngay dafug siginans daga.
         24 Ay at tiba tungud fag fun tagbarangian nasugu at ngay tagbarangian te, Fasakboi wa
         Fandak stiye sad bale. Ay falangi anya, laman ro kanya moyung antam at asalanan mandi.
         Madyay at ngay taw nauro way te, fatei wa Fandak.
         25 Ay e nasalod wa Fandak. Ay gananfusfusun wa sik lubid. Ay Fandak ginto yay sat tagbarangian
         at fun sirut te, Go sangay katanya wan fun Ruma at longan, dewam gfusfus sik Taw-Ruma
         ay dewa gyud am e nalag at asalanan.
         26 Ay at tagbarangian at fun sirut nu nadungug Fandak at longan, nalo sat tiba tungud
         fag fun tagbarangian ay naatul te, Amatangani tuwa am fagbulun. Tuy fag taw sik Taw-Ruma
         way.
         27 Ay at tiba tungud fag fun tagbarangian nangakbang sas Fandak ay nanginto te, Foyungi
         angku. Go o sik Taw-Ruma o. Ay Fandak nabalus te, Kin. Sik Taw-Ruma akwa fiya.
         28 Ay at tiba tungud fag fun tagbarangian nalong sas Fandak te, Ebi nasali aw dawdaw
         laman umsik Taw-Ruma aw. Ay Fandak nalong anya te, Aw sik Taw-Ruma akwa fiya, madyay
         ku mangaguyang sik Taw-Ruma wan.
         29 Ay rodi tagananfusfusun sas Fandak, inyayu wa anya. Ay anggan at tiba tungud fag
         fun tagbarangian malimuanan yangay. Anway nasaful te, Fandak sik Taw-Ruma way mangaro.
         Ay manga kanya wan aro at nasugu te, salodi Fandak.
         30 Nus balabag wan, at tiba tungud fag fun tagbarangian kaumsig yay fiya nangasaful
         te, taw madyay Taw-Naseg at fagnafantabuganun sas Fandak. Ay dewa katanya, naluas
         wan at fansalod Fandak. Ay nasugu yay sa at ngay taganyun daul ay anggan sas Taw-Naseg
         at ngay magurang, laman maful yay. Ay nataban yay Fandak sa at fagmafulan at akbang.

1 Ay Fandak nafaulitun sa at fagmafulan fag ngay taw ay nalong te, Ku ngay kalongan.
         Faggugat katanya wan ku ugali anggan katsi, laman da kdi e asalanan sas Funbalugu
         baliwa.
         2 Ay at Taguna-Fag-Taganyun-Daul at ngayan Mafanyan-Funbalugu, naatul sik fanuguan
         at makbang sas Fandak, laman tumalaptap sas Fandak at bibig.
         3 Ay Fandak nalong sa anya te, Sik tagfanluk way o. Funbalugu ban malang yay emu. Go
         am fagmalunggungun ste, laman nanfaning tuwo sa Ku-Unga At-Longan sa nu gsarap o ku
         asalanan. Ay roro kamabo way o sa Ku-Unga At-Longan, madyay nasugu way o at nantalaptap
         angku.
         4 Ay tibak taw at makbang sas Fandak nalong anya te, Go sangay gfalingun yay o sas
         Funbalugu At Taguna-Fag-Taganyun-Daul.
         5 Ay Fandak igbalus te, Yaya satu ro, ku ngay kalongan. Anway kua nasaful te, kanya
         wa mangaro Taguna-Fag-Taganyun-Daul. Anway At-Rirukan nalong te, Lag glong mauri nut
         sa wa ay fun baliwa.
         6 Ay Fandak nu namatangan te, sik fulan at ngay magurang ste Taw-Saduseu, ay sik fulan
         Taw-Tagfalayun, gbiya nu ge longan te, Ku ngay kalongan. Anggan aw sik Taw-Tagfalayun
         akyangay. Ay anggan ku mama sik Taw-Tagfalayun. Ay fagnasarapun katsi ku asalanan,
         anway e fagsegun aw te, at kinkate gdog yay gleleg.
         7 Ay Fandak nu nalong wa katanya, at ngay Taw-Tagfalayun ay at ngay Taw-Saduseu garingangan
         dawdaw. Ay at maful fag ngay taw du e fagmasadiun at amatanganan.
         8 Anway at ngay Taw-Saduseu at foyungan anway te, at kinkate dua ban gdog gleleg. Ay
         manga Funbalugu du e tagbukngan. Ay anggan du e ngay taw yabi. Ay roro sat ngay Taw-Tagfalayun
         at foyungan antuwa te, at kinkate gdog yay ban gleleg. Ay Funbalugu e ngay tagbukngan
         tuwa. Ay anggan e ngay taw yabi tuwa.
         9 Ay fagayu taw gfangasfuanan nu ge longan ayuwayu. Ay Taw-Tagfalayun at tibak tagfasaful
         inlindug ay matvngvd nu nafoyung te, Du ami e nalag tuy fag taw at asalanan. Du e
         mauri dewa sik tagbukngan ay dewa sik taw yabi at nafoyung anya.
         10 Ay inkugat yay nu garingangan ay anggan nu kadotama sigon. Ay at tiba tungud fag
         fun tagbarangian gafanawa te, at ngay taw mafanbisbisan Fandak. Ay kanya nasugu at
         ngay tagbarangian te, Sanyai wan. Ay agoi Fandak siginan at ngay taw. Ay tabani wa
         anya sa ay bale.
         11 Ay ginanya fag yabi, tam Fun Isus inkakbang sas Fandak ay nalong anya te, Malimuanani.
         Anway nus nga setaw am foyungan sa Angku baliwa sas Erusalem, katanyai yangay ban
         am foyungan sas fulan Ruma.
         12 Ay nus balabag wan, tibak Taw-Naseg inke fagmasadiun ay igfatuyanan te, Dia ban tam
         gfangon, ay dia ban tam ginum, yap ngay ban tam nafate Fandak.
         13 Ay at kinke fagmasadiun glabi yay 40k taw.
         14 Ay kayu niya at nananlag sasa ngay taganyun daul ay sasa ngay magurang. Ay nalong
         anya te, Matvngvd wan aro em fatuyanan te, dia ban ami gfangon, ay dia ban ami ginum
         yap ngay ban ami nafate Fandak.
         15 Ay nu katanya, fagayu am ay anggan tibak magurang foyungi sa tiba tungud fag fun
         tagbarangian te, laman kanya tumaban Fandak stiye. Kata nu gsarap am at matuyan sas
         Fandak baliwa. Ay roro ami kamasadan wami gananfateun Fandak bagu umdasug stiye.
         16 Ay e nafoyung sas Fandak fadugsay fag mangena at baguama ka fag ngay taw at fasadan,
         dewa masuksukan nu gananfateun sat ayi. Ay at mangway nasakbo sas tagbarangian at
         bale ay nafoyung sa at ayi.
         17 Ay Fandak nafat sanya at sadi at tagbarangian at fun sirut ay nasugu anya te, Tabani
         tuy fag baguama sa am tiba tungud fag fun tagbarangian. Anway kanya e foyungan ro
         sa anya.
         18 Ay e nataban wa fiya anya sa at tiba tungud fag fun tagbarangian. Ay nafoyung sa
         at fun te, Fandak at kinsungsung at nasugu angku te, tabani tuy fag baguama sa emu,
         anway kanya e foyungan wa ro fiya sa emu.
         19 Ay tiba tungud fag fun tagbarangian nated ka fag baguama. Ay nataban anya sat dayu
         laman tiba dua gdungug at longan. Ay ginto wa anya te, Nataw am fagalongunun sa angku.
         20 Ay ka fag baguama nabalus te, Anway at ngay Taw-Naseg nadiuganan nalong sa emu te,
         Balabag ban tabani wa unu Fandak sasa ngay magurang. Laman kanya nansarap unu at matuyan
         sas Fandak baliwa.
         21 Ay lagi, lag o gfaning ka fag ngay Taw-Naseg at fasadan. Dewa daw glabi yay 40k taw
         at nadiuganan te, dia ban ami fangon, ay dia ban ami ginum, yap ngay ami nafate Fandak.
         Ay katsi kamasadan wa gananfateun Fandak. Ay igfanya way te, go igfaning tuwa am sa
         at fasadan.
         22 Ay tiba tungud fag fun tagbarangian nafalo wa ka fag baguama te, Lag gfoyung nus
         di sadik taw am nafoyung sa angku.
         23 Ay rodi ka fag tiba tungud fag fun tagbarangian nafakbang sa anya duwak fun sirut
         tagbarangian. Ay nalong anya te, Katsi fafuli wa 200k tagbarangian, ay 70k tagsakay
         sis kabayu, ay 200 at ke bangko. Ay katsi ro fag yabi gina intigas fafun glo wam sas
         Sesar-At-Fulan.
         24 Anway ro te, buli tibak kabayu laman Fandak ro at sakayan. Ay nu gtaban am anya,
         matagakani laman di e mauri umdasug sa anya kaduge glo sas fun Sik-Taw-Guseganan.
         25 Ay ka fag tiba tungud fag fun tagbarangian nariruk te,
         26 Tagriruk aw, Klaudiu Lisias. Ku fagrirukan sa emu, o at ke gseg emu, fun Sik-Taw-Guseganan.
         Nafadasug aw sa emu ku fagusegananun.
         27 Tuy fag taw ku nafataban sa emu katsi, at Taw-Wa-Naseg at nayugfu ay at fagafateun.
         Ay ginanya indasug aw sanya faudgufudan ku ngay tagbarangian, ay nafalfas aw anya.
         Anway e nafoyung wayay sa angku te, kanya sik Taw-Ruma way.
         28 Ay ginanya kaumsig aw giasafulun te, taw ro Taw-Naseg at fagnalongun sa anya. Ay
         nu katanya, nafataban aw anya sas Taw-Naseg at ngay magurang at fagmafulun.
         29 Ay roro nasaful akwan Taw-Naseg at fagnalongun sas Fandak baliwa, anway kanya dua
         gfaning sas Taw-Naseg At-Longan baliwa. Ay nu katvngvd way anya, lag gsak nanfate
         ay nansungsung anya.
         30 Ay e nabarita wa sa angku te, sik ngay taw e fagmasadiun wa gananfateun Fandak. Ay
         nu katanya, rodi nanfataban akwa anya sa emu. Ay nansugu akwa sa emu at ngay nafantabugan.
         Laman ro kanya moyung sa emu at nafantabugan sas Fandak baliwa. Kayu way niya ku longan.
         31 Ay at ngay tagbarangian nafaning at tiba tungud fag fun at longan. Ay nataban Fandak
         gina sad yabi ay ndasug sas fulan Tagtubus-At-Tama.
         32 Ay balabag di ka fag ngay tagbarangian noli wa sat tagbarangian bale sas Erusalem.
         Ay kayu way tagsakay sis kabayu tagufud Fandak gina yangay glo.
         33 Ay kanya nu ndasug wa sas Sesar-at-Fulan, kanya nafon tiba tungud fag fun tagbarangian
         at rirukan sas fun Sik-Taw-Guseganan. Ay manga nataban Fandak sa ka fag fun at akbang.
         34 Ay ka fag fun nu natap wa at ba rirukan, ginto sas Fandak te, Dada am talun turungan.
         Ay nu nasaful te, Fandak tagsiginans talun Silisia,
         35 Kanya nalong yangay te, Giadungugun aw am longan kaduge ban at ngay tagfantabugan
         sa emu umdasug. Ay ka fag fun nasugu at tagbarangian, laman e gtanud Fandak sa Sik-Madaragang-At-Baguama-Daul
         ebi gina gleleg at bale daul.

1 Nu nlangfe wa limak menit, at Taguna-Fag-Taganyun-Daul at ngayan Mafanyan-Funbalugu,
         ay at ufud at ngay Taw-Naseg at magurang tiba, ay anggan at taglong at ngayan Fatulu-Sirut
         indasug yangay sanya sas Sesar-At-Fulan. Ay kanya nafoyung sas fun Sik-Taw-Guseganan
         at nafantabugan sas Fandak baliwa.
         2 Ay ka fag fun nu nafakbang wa Fandak sa anya, Fatulu-Sirut igfasigad wa igfoyung
         sa ka fag fun te, O em fun Sik-Taw-Guseganan, e gseg tuwa emu. Mabayan tuwa tam talun
         anway am fagbulun at masine. Ay o wan at nafasine em talun.
         3 Ay nu katanya, nus nga setaw am fagbulun ay nus nga nday am fagbulun, masine tuwa
         em nabul, ay e gseg tuwa emu.
         4 Ay kua kaumsig gfaaba ku longan laman du am kanbang. Ku fakaumsigun antuwa te, laman
         dumungug tuwo em longan dewa yud ngayu.
         5 Anway te, ebi nu glag ami tuy fag taw, sik tagfangalimata way. Anway kanya gfadotamaan
         way sat ngay Taw-Naseg sas fagdaul daga. Ay laman kanya at fun wa sa at ngay taw em
         nangayan te, Sik-Ngay-Taw-Nasaret.
         6 Ay kanya sik tagafafuratun way sas Tagbvt-Fag-Bale-Funbalugu baliwa. Ay em fagnayugfuun
         wa ngani anya.
         8 Ay gina ro o minto sa anya, sumaful yangay o te, matuyan fagayu em longan sa anya.
         9 Ay at ngay Taw-Naseg sanya nafadiuganan sas Fatulu-Sirut at longan te, Matuyan wa
         fiya fagayu at longan.
         10 Ay fun Sik-Taw-Guseganan nafalelegan at daluap sas Fandak. Ay Fandak nalong anya
         te, Nasaful kua te, ngayu wak banwa nu gsarap o at matuyan sa tam talun. Ay nu katanya,
         kaumsig aw nanfoyung sa emu ku fagbulun fiya fiya at masuad.
         11 Ay gina ro o minto sa tiba taw, sumaful o te, dia glabi 12k menit ebi nu madasugan
         aw sas Erusalem, laman nanseg aw tam Funbalugu sanya.
         12 Ay at ngay Taw-Naseg nu nalag angku, aw da kdi gfaringangan, ay manga da kdi gfadotamaan
         sat ngay taw. Dewa sas Tagbvt-Fag-Bale-Funbalugu, ay dewa sas Taw-Naseg at bale fakafulan,
         ay anggan dewa sas fulan.
         13 Ay kanya dua mafafatuyan at longan sa angku baliwa katsi.
         14 Ay roro matuyan tuwa ka fag ngay taw at longan at nalong te, nafaning aw ka fag Ugali
         at bagu. Dewa kanya gamatangan te, ka fag Ugali at bagu dua long matuyan. Igseg aktuwa
         sa tam aguyangan at Funbalugu. Anway kafandiug aktuwa sa At-Longan fagayu. Dewa sa
         Ku-Unga At-Longan, ay dewa siginans Funbalugu At ngay taglong At-Rirukan.
         15 Anway e fagsegun aktuwa siginan tam Funbalugu, kata yangay ka fag ngay taw at fagsegun.
         Anway at kinkate gdog yay ban gleleg, dewa at masine fag taw ay dewa at mauri fag
         taw.
         16 Ay nu katanya, faggugat matagakan aktuwa nu gfagbulun aw, laman da kdi e asalanan
         sas Funbalugu ay anggan sas taw.
         17 Glugo wan nu gyud aw stiye fag talun. Ay katsi ku fagindasugun stiye laman nanguba
         aw sik ngay famanyun sa ku ngay kalongan at yud e kwa, ay anggan ku nafon fag anyun
         sas Funbalugu.
         18 Ay ginanya, tibak taw nalag angku gina aw sas Tagbvt-Fag-Bale-Funbalugu gina aw igfasineun
         angku. Ay di e garingangan ayuwayu makbang sa angku. Ay manga di ngayu at taw sanya.
         Ay tibak Taw-Naseg tagsanya siginans talun Asia.
         19 At masine kanya fag ngay Taw-Asia stiyei yap. Laman e gfoyung tuwa emu nu e nalimatan
         way sa ku fagbulun.
         20 Ay kanya nu dway ste, at masine at bagui wa kadasug fag ngay taw at tagfoyung, nu
         e nalag way ku fagbulun at mauri, kaduge aw sasa ngay magurang fagmafulan.
         21 Ay kin e nalag wa ku fagbulun gina aw guro te, Ay fagnasarapun katsi ku asalanan
         anway e fagsegun aw te, at kinkate gdog yay gleleg.
         22 Ay fun Sik-Taw-Guseganan nasaful wa fiya ka fag Ugali at bagu. Ay kanya igfafanya
         yay at ngay taw te, kaduge yay ban at tiba tungud fag fun tagbarangian, Lisias, umdasug,
         nu gfili aw te, inday at matuyan fag longan.
         23 Ay kanya nalong sat fun sirut fag tagbarangian te, Tanudi yap Fandak ay fabayani
         yap anya. Ay lag gsalag at ngay fagues nu kaumsig gfatvngvdun anya.
         24 Ay gina nlangfe ngayuk menit, fun Sik-Taw-Guseganan gdog yay ndasug sanya ay nataban
         at mangena, Drusila, sik Taw-Naseg. Ay ka fag fun nanfakbang Fandak sa anya. Ay gdungugan
         yay Fandak nu ge longan. Ay at foyungan sa baliwa nu kafandiug sas Isus Fagtayukan.
         25 Ay gina ka fag fun igdungugan sas Fandak at longan sa baliwa at matuyan, ay anggan
         sas fagbarisun, ay manga sas Funbalugu nu gfauri ban tagasalanan baliwa. Ay rodi Fun
         Sik-Taw-Guseganan kalimu dawdaw ay nalong sas Fandak te, Balikam yap am longan. Loi
         wan katsi. Ay nu masine yay ban sa tibak menit, gdog akyay igewan emu stiye.
         26 Ay fun Sik-Taw-Guseganan kaumsig Fandak nu nafon anya sik ngay salafi laman igfalfas
         wa Fandak. Ay nu katanya, ngayu ginan ka fag fun nu gfakbang Fandak sa anya, ay gfasulitanan
         anya.
         27 Ay nu nalangfe wa duwak banwa, e natubus wa fun Sik-Taw-Guseganan. Ay at fantubus
         Pursius Taguseganan. Ay ginanya, fun Sik-Taw-Guseganan at fagnaubunun Fandak sas bale
         fagsungsungan laman gfalukmianan sat ngay Taw-Naseg.

1 Fun Pursius Taguseganan indasug sa at famagurangan fag talun. Ay nu nlangfe wa tuluk
         menit, kanya nalo yay sas fulan Erusalem siginans Sesar-At-Fulan.
         2 Ay at ngay taganyun daul ay anggan Taw-Naseg at ngay magurang sanya igfoyung wa sa
         at fun at ngay fakalimataun sas Fandak baliwa. Ay matvngvd nu glong sat fun te,
         3 Guseganan ami emu nu nafastiye tuwo sas Erusalem Fandak siginans Sesar-At-Fulan.
         Ay roro ngap ka fag ngay Taw-Naseg at fasadan fiya fiya, nansuksuan way sas day dalan,
         laman nanfate Fandak gina ro dumalan sanya.
         4 Ay fun Taguseganan nafoyung sasa ngay Taw-Naseg te, Katsi Fandak masungsungan way
         sas Sesar-At-Fulan. Ay aw gananlagun akyay sanya.
         5 Ay kaumsig aw siginan ayu at madaragang fag taw nu nagufud angku. Ay laman Fandak
         nu e asalanan way, laman kanya tagfoyung sa at ngay magurang at maful sanya.
         6 Ay fun Taguseganan sanya yay sas Erusalem walu ay ate safuluk menit. Ay bandi nalo
         wa sas Sasar-At-Fulan. Ay balabag di kanya inful sa at ngay magurang. Ay nafat sanya
         Fandak.
         7 Ay Fandak nu ndasug sat fagmafulan, at ngay Taw-Naseg siginans Erusalem insafung
         sa anya. Ay ngayu at foyungan at fakalimataun sas Fandak baliwa. Ay dewa katanya,
         du e mafafatuyan.
         8 Ay Fandak nabalus anya te, Aw, ku e asalanan, dewa sas Taw-Naseg at ugali baliwa.
         Ay dewa sas Tagbvt-Fag-Bale-Funbalugu sas Erusalem baliwa. Ay anggan dewa sas Sesar
         at longan. Da kdi e asalanan nus di sirut.
         9 Dewa Fandak nalong katanya, fun Taguseganan kaumsig nanfauseganan sasa ngay Taw-Naseg.
         Ay nainto sas Fandak te, Go kaumsig ban o iglo sas Erusalem, laman sanya yangay nu
         gsarap aw gina tibak taw igfoyung am asalanan.
         10 Ay Fandak nabalus te, Katsi iste kua sas fun Sesar at fun sirut at akbang. Anway
         ste tuwa at matuyan. Anway ku e asalanan sasa ngay Taw-Naseg. Ay nasaful wo katanya.
         11 Ay nu sik tagasalanan akwa fiya. Ay ku fagbulun nu sak wa mafafate angku, kin, da
         kua gsalag nu gfate o angku. Ay roro ngap, at ngay taw at longan nu dway e masuad,
         dua masine nu e nataban angku sas Taw-Naseg. Ay katsi nanget akyangay sas fun daul
         Sesar at nanfatuyan sa angku baliwa.
         12 Ay fun Taguseganan nu nafasulitanan wa sa at ngay magurang, nalong sas Fandak te,
         Ay kin am fakaumsigun nu antuwa sas fun daul Sesar, nanfalo akwa emu sanya.
         13 Nu nalangfe tibak menit, indasug fun Agripa ay anggan at fadugsay Sik-Mangena-Tagbabo,
         sas Sesar-At-Fulan. Laman At fagindasugun laman nanfasegsegan sas fun Taguseganan
         anway kanya bagu yay sik fun sanya fag talun.
         14 Ay nut sanya ngayu tuwak menit, fun Taguseganan nafoyung sas fun Agripa sas Fandak
         baliwa te, Fun Sik-Taw-Guseganan naubun sik taw ste sas bale fagsungsungan.
         15 Ay gina aw sas Erusalem, at ngay taganyun daul ay Taw-Naseg at ngay magurang sanya
         nafoyung angku sa ka fag taw baliwa. Ay ka fag ngay taw kaumsig nu gfauri aw anya.
         16 Ay nafoyung aw anya te, bunwa Taw-Ruma at ke ugali nu nataban sik taw sat tagfauri
         anya, yap ngay taguna nafoyung at asalanan, ay laman at fagfoyungan e famalus.
         17 Ay ka fag ngay Taw-Naseg gina indasug siginans Erusalem, inful stiye. Ay sat fadogan
         fag menit inful akyangay sa anya ay nafat sanya aw sat fagmafulan ka fag masungsungan.
         18 Ay at ngay tagfoyung sa ka fag taw at asalanan, du e foyungan kata si angku ku amatanganan.
         Madyay dua nafoyung anya at fagbulun fiya fiya at mauri.
         19 At foyungan anway sik famaringangan sa at fakafandiugun baliwa, ay sa sik taw Isus
         At kinkate. Anway Fandak yay at nafatuyan te, katsi gdog yay gleleg.
         20 Ay yaya aw kua nasaful te, tain ku fagbulun nu katanya at longan. Nu katanya, ginto
         aw sas Fandak te, Go kaumsig o nu nanfataban aw emu sas Erusalem, laman sanya yay
         nu nansarap te, go matuyan.
         21 Ay Fandak unu at fakaumsigun nu stei yap sas sungsungan, yap ngay fun daul Sesar
         at nafili at matuyan sa anya baliwa. Ay anway katanya ku fagnansungsungun yangay anya,
         kaduge aw yud nafalo anya sas fun Sesar.
         22 Ay fun Agripa nalong sas fun Taguseganan te, Aw sigon, kaumsig akyangay nadungug
         ka fag taw. Ay fun Taguseganan at famalus te, Balabag ban dumungug wo.
         23 Ay balabag di, fun Agripa ay at fadugsay, Sik-Mangena-Tagbabo at fagbulun gina kadasug,
         mafadaragangun. Laman fagayu taw igseg dawdaw anya. Ay at ufud sik ngay fun tagbarangian,
         ay manga sik ngay taw madaragang sanya ginan fag fulan. Ay kanya nasakbo sa at fakafulan
         fag salug. Ay fun Taguseganan nananfat sanya Fandak.
         24 Ay fun Taguseganan nalong te, Fun Agripa, ay anggan fagayu taw tagste si emi. Nalag
         wam katsi kanya fag taw at ngay Taw-Naseg dewa tagste, ay dewa sas Erusalem, get sa
         angku te, dua nangus masine kanya nu gleleg.
         25 Ay roro aw ku e nalag at fagbulun at mauri laman sak tam nanfate anya. Ay si anya
         at fasadan, fun daul Sesar ituwa tagfatuyan sa anya baliwa. Ay anway katanya, nansugu
         akwa anya sas fun Sesar.
         26 Ay yaya, ku e foyungan, ay da ku e fagnanrirukun sas fun Sesar tuy fag taw at fagbulun
         at mauri. Aro taw ku fagnafasureun anya sa ayu, laman nanfili aw te, nu ndain o ya,
         fun Agripa, at ke nalag at asalanan. Ay satu ro ku fagnanrirukun sas fun Sesar.
         27 Anway gamatangan aw te, dua masine nu nafalo aw sik kinsungsung sas fun Sesar, ay
         nu da kway e nafauba sik rirukan ka fag taw at asalanan.

1 Fun Taguseganan nalong sas Fandak te, Nanfanusetaw akwa emu katsi, laman gfoyung
         o am fagbulun.
         2 Ay Fandak nafalelegan at daluap ay nalong te, Guseganan aw igfoyung emu sa am akbang,
         fun Agripa, sa ku ngay fagbulun at matuyan fagayu. Anway at ngay Taw-Naseg nafantabugan
         sa angku.
         3 Anway o wan at nasaful fiya fiya Taw-Naseg at ugali ay manga at fagaringanganun.
         Ay nu katanya, get aw sa emu te, dungugani yap sa ku longan.
         4 Ay aw indaul akwa sa ku ngay kalongan fag ngay Taw-Naseg sas fulan Erusalem. Ay at
         ngay Taw-Naseg sanya nasaful wan ku ugali siginan ngay aw alay.
         5 Ay kanya dan wa nasaful ku ugali, ay nu nafoyung di ro, mafafoyung wa ro te, aw sik
         tagfaning aktuwa sa em ugali at ngay matvngvd fagayu, anway sik Taw-Tagfalayun akwan.
         6 Ay katsi dewa aw iste sis fagsarapan asalanan, anway e fagsegun akwa siginan tam
         Funbalugu At fatuyanan sa em aguyangan.
         7 Ay katsi ami fag 12k afud Taw-Naseg e fagsegun wami te, umsure wa fiya ka fag fatuyanan.
         Ay nu katanya, fagayu menit ay fagayu yabi matvngvd tuwa nu gseg ami em Funbalugu.
         Ay ku fun Agripa, asafuli te, at ngay Taw-Naseg at fagnafantabuganun sa angku antuwa
         sa ka fag fagsegun baliwa.
         8 Ay taw way sangay fagayu am ay fagyudun gafanud te, Funbalugu mafafaleg yay at kinkate.
         9 Ebi anggan aw gamatangan akyangay katanya te, sumalag siring aw Isus, sik Taw-Nasaret,
         At fagmadaragangun.
         10 Ay katanya wa fiya ku fagbulun ebi sas Erusalem. Nasungsung aw Isus At ngay taw,
         anway e fagmadaragangun aw siginan at ngay taganyun daul. Ay nu e gfate wa Isus At
         ngay taw, anggan aw igfadiuganan akyangay sa ka fag fagbulun baliwa.
         11 Ay ngayu ginan nu gfauri aw anya sas fagayu Taw-Naseg at bale fakafulan. Ay gfaunatan
         aw anya laman kanya lumong at mauri sas Funbalugu baliwa, ay roro kanya di gaguyudan.
         Ay inkugat yay nu kadotama aw sa anya. Ay gfauri aw anya dewa sa ku ngay baklayan
         fag ngay talun.
         12 Ay at sadi ku fagloan sas fulan Damasku. Ay sanya baliwa ku fasadan. Ay ku fagmadaragangun
         siginan at ngay taganyun daul anway kanya at nasugu angku.
         13 Ay o ku fun Agripa, dungugani sa ku longan. Gina swa bilug menit, gina aw glo sasa
         ngaba dalan, nalag aw sik damlag mafali siginans banwa, glabi yay tam menit nu masulo.
         Ay nadamlag sa angku ay anggan sa ku ngay ufud gina ami glo.
         14 Ay fagayu mi, nagfu wami sas daga. Ay nadungug aw sik longan sa angku sas Taw-Atsi-Baliwa
         at fanlongan te, Sik-Naet. Sik-Naet. Taw ro ngani am fagnanfauriun Angku. O wa mandi
         tagfauri sa emu, kata sik baka nu naturang tagbilug gina gfusfus anya.
         15 Ay nainto aw te, Sinu O, ku Fun. Ay tam Fun nabalus angku te, Aw wan Isus, am fagfauriun.
         16 Alindugi wan. Ku faginsureun sa emu aro anway nafili Akwa emu. Laman nanfaning ban
         o Angku. Ay laman nanfatuyan ban o sasa ngay taw am nalag katsi, ay anggan am nalag
         ban gina Akyangay umsure sa emu.
         17 Ay igdingding Aktuwa ban emu siginan am ngay kalongan at fagmadaragangun. Ay anggan
         siginan at Yud-Naseg-Fag-Taw at fagmadaragangun. Anway sumugu ban Aw emu sa anya.
         18 Laman at faglinggatun ban sa tuwa at masine baliwa. Ay mubun tuwa at marum ay suma
         tuwa sad mayamag. Ay mubun yangay siginans Tagfangabaya at fagmadaragangun, ay maning
         tuwa sas Funbalugu. Ay Funbalugu nafaliam ban at ngay asalanan. Ay laman kanya Funbalugu
         tuwa ban At ngay taw, anway kafandiug tuwa sa Angku.
         19 Ay nu katanya, fun Agripa, aw da kdi kamabo ku nadungug siginans Banwa.
         20 Ay ku fagfoyungan taguna sasa ngay taw sas fulan Damasku. Ay at fadogan sasa ngay
         taw sas Erusalem. Ay anggan sas fagdaul talun Naseg at ngay taw. Ay anggan sa at ngay
         Yud-Naseg-Fag-Taw. Laman kanya mubun at ngay asalanan ay igfaning tuwa sas Funbalugu.
         Ay laman ban masine tuwa at fagbulun nu naubun tuwa at asalanan.
         21 Ay nu katanya, at ngay Taw-Naseg nayugfu angku sas Tagbvt-Fag-Bale-Funbalugu ay gananfateun
         way angku.
         22 Ay dewa katanya, Funbalugu nadingding tuwa angku anggan katsi. Ay katanya ku fagsteun
         katsi laman nanfoyung aw fagduwa, sa at yud madaragang ay sa at madaragang fag ngay
         taw. Ay ku longan siginan tuwas Funbalugu ebi At ngay taglong at naguna nafoyung,
         ay manga siginan tuwa Ku-Unga at naguna nafoyung.
         23 Kanya at naguna nafoyung te, E faurianan ban dawdaw sas Fagtayukan. Ay Kanya yay
         At naguna at nadog gleleg siginan At fagmatianan. Ay nu katanya, Kanya yay At nafoyung
         sik fagmayamagun sa tam ngay taw ay anggan sa at Yud-Naseg-Fag-Taw.
         24 Ay gina Fandak nafoyung, fun Taguseganan gbiya nu ge longan te, Fandak, du o e amatanganan.
         Anway ngayu wan am fagsafulun, ay kaliam wo am amatanganan at tiba.
         25 Ay Fandak nabalus anya te, Igdi, ku fakesugun fun Taguseganan. Di naliam ku amatanganan.
         Ku foyungan matuyan tuwa.
         26 Ay da kdi kapla nu gfoyung aw emu, anway nasaful wo sa ku foyungan baliwa. Ay nasaful
         kwa te, ka fag fagbulun dua mafalyu sa emu. Anway bunwa kata sik masuksukan sasad
         suluk.
         27 Fun Agripa, go gafanud tuwo sas Funbalugu At ngay taglong at foyungan. Ay kin, nasaful
         kua te, gafanud tuwo.
         28 Ay fun Agripa nainto sas Fandak te, Nu sik gadugayun ya sirut, go gayup o te, kafandiug
         akwa sa am longan laman Fagtayukan akwa At taw.
         29 Ay Fandak nabalus anya te, Dewa glugo ay dewa yud glugo, ku fagetun sas Funbalugu
         te, bundi o fagsadi, anggan tuwa fagayu at nadungug angku katsi, nu kumata nangus
         angku nu kafandiug. Ay lagi nangus at fansalod.
         30 Ay rodi fun Agripa inlindug, ay at fun sirut Taguseganan, ay Bernise, ay anggan at
         ngay ufud aro sa at faglunggungan sanya.
         31 Ay nalo yay sirut sat dayu, ay nalodlongan te, Tuy fag taw du e asalanan laman sak
         tam nanfate, ay ate sumungsung anya.
         32 Ay fun Agripa nalong sas fun Taguseganan te, Satu ro e mafafalfas way anya, nu dia
         man ro nanget sas fun daul Sesar at nanfatuyan sa anya.

1 Ay bandi e kamasadan wa nafalo emi sas talun Italia. Ay e nafatanud yay sas Fandak
         ay anggan sas tibak masungsungan sa sik fun tagbarangian at ngayan Uliyu. Uliyu ay
         anggan at ngay tagbarangian, Taw-Ruma at fun daul at ngay tagbarangian.
         2 Ay nasakay wami sa sik balutu siginans fulan Adramitiyu. Anway ka fag balutu nandalan
         tuwa sasa ngay fulan sas tigyangan lino daul sas talun Asia. Ay sanya ginan nalo yangay
         ami fiya. Ay em ufud at sadi at ngayan Tiba-Tungud-Nu-Gmagurang, sik Taw-Masedunia
         siginans fulan Tesalunika.
         3 Ay balabag di, nadalan ami sas fulan Faggamatan-Uyang. Ay sanya Uliyu kafanyu tuwa
         sas Fandak. Ay kanya di gsalag anya gina nansibo sa at ngay fagues sat fulan, laman
         e nafon anya at ngay fagayudanun.
         4 Ay nu nalo wami sanya ginan, em balutu naalafang wa sas day furu Sipre. Ay ka fag
         furu tagdingding emi siginan tagmara baliwa, tagasanganun tam balutu.
         5 Ay nu gdife wami sas lino daul, nadalan ami sas day talun Silisia ay talun Fanfilia.
         Ay ndasug wami sas fulan Mira sas talun Lisia.
         6 Ay sanya at fun tagbarangian nasarap sik balutu taglo ro sas talun Italia. Ay at
         nalag sadik balutu ebi tagsiginans Tagdingding-Taw-At-Fulan. Ay sanya nu nafasakay
         emi.
         7 Ay maran way ka fag balutu nu galafang ngayu wak menit. Ay glugo wan nu nangadasug
         ami sas fulan Gnidu. Teway at tagmara igsangan wayay em balutu. Ay nasaruyan wami
         sas day furu Kreta tagdingding emi. Ay nalangfe wami at butudan muyud Salmun.
         8 Ay glugo em balutu nu galafang sanya makbang sas tigyangan lino daul. Ay bandi indasug
         wami sa sik suluk lino at ngayan te, Masine-Fag-Madingdingan. Sanya makbang sas fulan
         Lasea.
         9 Ay anway inlangfe wan at masine fag ngay menit, ay nu glo ban ami, gina way at mafurat
         fag ngay menit. Anway inlangfe wan ka fag fagamatanganun fag menit nu gyud gfangon,
         ay at fadogan ban fag ngay menit mafurat yangay. Ay nu katanya, Fandak nafatagak sasa
         ngay taw.
         10 Ay nalong anya te, Mangamam, nu gfasad aw, nu tumunglus way tam, ngayu ban at kumrasras
         ay at kumfangulan. Ay bunwa tam fangubaun ay tam balutu fagtvngvd, manga wa itam tagbilug.
         11 Ay roro at fun tagbarangian at fagdunguganun sa way at fun tagfaalafang at balutu
         ay manga sa way at tagbilug at balutu. Ay yaya sas Fandak.
         12 Ay roro sanya dua masine fakatungkudan balutu anway ginanya fag lungud banwa mafurat
         way at ngay menit. Ay nu katanya way, at ngay taw kaumsig wa iglo. Anway at fasadan
         te, umdasug wa nangus sas fulan Ke-Tagayun sis furu Kreta. Ay sanya yay, ginanya fag
         lungud banwa kaduge mafurat. Anway sanya sik masine yangay fakatungkudan balutu dewa
         e bagyu. Anway iglangfe tuway sat dayu.
         13 Sik malukme fag tagmara nauyup ay at ngay taw sis balutu gamatangan te, masine tuwa
         ro nu glo tam. Ay rodi naguyud at famatawad at balutu. Ay nu gfaalafang makbang way
         sasa ngaba tigyangan lino sas furu Kreta.
         14 Ay rodi tv indasug sik magong fag bagyu siginan sa ngaba daga. Ay at ngayan Bagyu-Tagsiginans-Balitangan.
         15 Ay ka fag bagyu natulud em balutu sasad wa bilug lino daul. Ay at ngay tagfaleleg
         balutu nanfabulun yama sat fasadan. Yaya, dua mafafat sanya. Ay em balutu kaalo way
         nus nga nday at lumbak.
         16 Ay bandi indasug wami sa sik day furu sirut Kauda ay sanya igdingding yay sirut emi.
         Ay rodi matvngvd nu gurug ami em balutu sirut siginan sad lino.
         17 Ay nanfasakbo ami sa em basad balutu daul. Ay at ngay tagfaleleg balutu nafutus sik
         lubid daul sa em balutu daul, laman di mrasras. Ay kanya gafanawa te, mandasug sa
         sik takalubuk fag lagnas at ngayan te, Takalubgub. Ay nu katanya, at ngay tagfaleleg
         balutu nabul wa at sinyag daul siginans turuk. Ay at bagyu nafalo yay em balutu.
         18 Ay balabag di, at bagyu mason yangay nu gfaintubian em balutu. Ay nu katanya at ngay
         tagfaleleg balutu gfasigad wa kukas at ngay fangubaun sasad lino.
         19 Ay sit dayu fag menit, naukas yangay fiya at balutu at balyu, tenday at sinyag ay
         at lubid.
         20 Ay siginan ngay ebia taw glugo wan nu gyud ami glag at menit ay anggan at galeme,
         anway gbagyu wayay gugat. Ay at ngay taw du e fagsegun nu mlangfe.
         21 Ay glugo wan fagayu taw nu gyud gfangon. Ay Fandak inlindug ay nalong anya te, Mangamam,
         satu ro ngani ebi nu nafaning di am ku longan te, agi yap tam glo siginans furu Kreta.
         Satu ro dim rasras ay di am e naulanan.
         22 Ay katsi glong aw ayu te, fatvngvdi way ngap ay amatanganan. Anway di ban am umkate.
         Tam balutu yamay ban fagtvngvd at kumrasras.
         23 Anway aro sad yabi Funbalugu At tagbukngan at sadi inlindug wa si ku akbang. Funbalugu
         ku fagsegan ay ku fagfaningan.
         24 Ay At tagbukngan nalong sa angku te, Lag kalimu, Fandak. Anway at matuyan umlindug
         wa ban o fiya sas Sesar at akbang. Ay Funbalugu waro At mamanyun sa emu te, laman
         fagayu am ngay ufud ste sas balutu gleleg tuwa.
         25 Ay Fandak nafatunglus yay nu glong sat ngay ufud te, Nu katanya, fatvngvdi ay amatanganan.
         Anway gafanud akwa sas Funbalugu te, umgurungan wa fiya fagayu At longan sa angku.
         26 Ay umdasug ban tam sa sik furu.
         27 Ay nu nlangfe wa 14k yabi, em balutu gurayo way fagtvngvd yud e sinyag sasa ngaba
         lino Adriatiku. Ay gina swa bilug yabi, at ngay tagfaleleg balutu nu gfasad, gakakbangun
         wa sas tigyangan lino.
         28 Ay kanya nafaskud te, go siabasad at lino. Ay roro at kabasadan 20 yak dufa. Ay nafanya
         yay sik gadugayun, ay rodi at kabasadan 15 wayk dufa.
         29 Fakatanyaun gafanawa te, mandasug sa sik batu daul. Ay kanya nafatong wa ufat famatawad
         balutu si at iyug. Ay kanya igdarangin te, mafalii wa nangus nu kamenit.
         30 Ay ginanya at ngay tagfaleleg balutu kaumsig wa nangalfas siginan at balutu. Ay kanya
         gfadaga wa at balutu sirut sasad lino. Ay nafanluk sa tiba te, E famatawad wami sas
         balutu daul at dungus.
         31 Ay Fandak nalong sat fun tagbarangian ay anggan sat ngay tagbarangian te, Kanya fag
         ngay taw nu dway ro ste fag balutu, du waro tam e mlangfe.
         32 Ay rodi at ngay tagbarangian nalifung wa at balutu sirut at lubid, laman murayo wa
         umyayu yud e taw.
         33 Ay nu gakamenitun wan, matvngvd Fandak nu glong sas fagayu taw te, Oni yap. Anway
         katsi 14 wak menit nu mafanawan am yud gfangon.
         34 Katanya katsi fagmatvngvdun nu glong aw sa ayu te, Fangoni yap. Laman mabitsug tuwa
         ay bilug laman di am umkate. Madyay di e ngulad nus di sadi ay buk.
         35 Ay Fandak nu nalong wa katanya, nabul yay sik fafa ay nauseganan sas Funbalugu si
         at ngay taw akbang. Ay kanya nafanramyukan ay gfasigad wa kon.
         36 Ay nu katanya, intvngvd yangay at ngay taw at amatanganan. Ay anggan kanya kon yangay.
         37 Ay em kayu wan sis balutu, 276k taw.
         38 Ay at ngay taw nu napsug wan, naukas wa at ngay ba fangawat tinafay sasad lino laman
         at balutu umkagan.
         39 Ay gina inmenit, at ngay tagfaleleg balutu dua natoglag sanya at fagakakbangun fag
         buknga. Dewa katanya, kanya nabantay sik tigyangan masine at lagnas sanya fag suluk
         lino. Ay kaumsig gananfatungkudun sanya at balutu.
         40 Ay kanya naluas wa at ngay famatawad balutu at lubid ay nafamato wa sasad lino. Ay
         naluas at lubid siginan at famaturunanan at balutu. Ay narafad at sinyag sat balutu
         at dungus laman at tagmara igfaalafang wan. Laman umdasug ro sas tigyangan.
         41 Ay roro at balutu nadalan wayay sa sik buknga lumbak. Ay at dungus intungkud sa sik
         lagnas sasad lino ngabasad. Ay at lumbak igfalelegan way at iyug ay karasras wan.
         42 Ay sanya sad balutu at ngay tagbarangian gananfateun at kinsungsung, laman dua nanfiyo
         sas tigyangan lino ay malfas.
         43 Ay at fun tagbarangian di kaumsig nu e gfate Fandak. Ay nu katanya, igsalag yay at
         ngay tagbarangian at fasadan. Ay kanya nasugu sa tagsaful gfiyo laman nangguna tiba
         nu nangadaga sasad lino laman nangadasug sas tigyangan.
         44 Ay at sawad tagsis balutu nabul yay at balutu nakarasrasan laman rodi di mlubgub
         gina ro sas tigyangan. Ay dewa katanya, fagayu taw nalfas wa siginans balutu ay indasug
         wa sas tigyangan.

1 Nu nalfas wami siginans balutu, sanya e nafoyung emi te, tuy fag furu at ngayan Malta.
         2 Ay at ngay taw tagbanwan sanya kafanyu dawdaw emi. Ay nafaigang sik afuy ay nalong
         emi te, Stei wan fagayu am. Anway ginanya bagu gfasigad gmoyan ay marios.
         3 Ay Fandak nafaful sik ngay sarab kayu at famadaul at afuy. Ay rodi insure sik tagfate
         taw fag ubianun siginan sad famaigang anway insugba. Ay kanya naagat sas Fandak at
         daluap.
         4 Ay sanya fag talun at ngay taw nu nalag sik ubianun nu kabaringbing sis Fandak daluap,
         nalodlongan te, Nu ndain tuy fag taw sik tagfate way taw. Ay dewa ngap nalfas siginans
         lino daul, at matuyan dewa long nkate.
         5 Ay Fandak nafarikfik wa ka fag ubianun sasad afuy, ay kata tuwa aro taw.
         6 Ay at ngay taw sanya igfanya te, go ro ka fag taw at daluap umbaga wan, ay umkate
         waro. Ay dewa glugo, igdi, di e bali. Ay nu katanya, at ngay taw nafasaman at amatanganan,
         ay nalong te, Kanya sik taw yabi way mangaro.
         7 Ay sanya fag talun makbang sa sik taw at ngayan Fubliu at daga. Ay Fubliu at tiba
         tungud fag fun sanya fag furu. Ay kanya nafasakbo emi ay nafatvngvdun emi kanya fag
         tuluk menit.
         8 Ay ginanya Fubliu at tama gadailan, masugba ay karatas. Ay Fandak nanlag anya, ay
         igdarangin sa anya. Ay gina nated at daluap, nfiya wan.
         9 Ay nu katanya, fagayu taw at ke dailan sanya fag furu inful sanya ay infiya wan.
         10 Ay at ngay taw sanya ngayu tuwa at nafon emi. Ay bandi ban gina yangay ami nansakay
         sa sik balutu, kanya nanfasakay wa at ngay famanyun sa emi em ngay fagayudanun.
         11 Nu nlangfe wa tuluk magdanun, nasakay yangay ami sa sik balutu, ebia taw at nasuksuk
         sanya fag furu gina e mafurat fag lungud. Kanya fag balutu siginans Tagdingding-Taw-At-Fulan.
         Ay ka fag balutu at ngayan ay anggan at tawtawan sas faglagan te, Duwak-Nasfuan-Fag-Taw-Yabi-Nu-Kalangfe.
         12 Ay indasug wami sas fulan Sirakusa ay sanya yay ami tuluk menit.
         13 Ay sanya ginan nabarikwayun yay em dalan. Ay indasug ami sas fulan Regiu. Ay balabag
         di, sik tagmara siginans fakamangunean baliwa nauyup. Ay sat dayu indasug wami sas
         fulan Sik-Ngay-Alian-Sirut.
         14 Ay nalag ami sanya sik ngay takafandiug ay nafasakbo emi. Ay sanya yay ami fituk
         menit. Ay bandi gfatunglus yay ami glo sas fulan Ruma.
         15 Ay at ngay takafandiug sas fulan Ruma nu nadungug te, umdasug ro ami, kanya nalo
         laman nanfablang emi. Ay at tiba nu gfablang emi sas fulan Apiu-Fagfesalian. Ay at
         tiba sas fulan Tuluk-Bale-Faginuman. Ay Fandak nu nalag anya guseganan sas Funbalugu
         ay intvngvd at amatanganan.
         16 Ay nu ndasug wami sas fulan Ruma, at fun sanya nafanabayan tuwa Fandak, laman dewa
         gsesadian nu gbanwan, ay at ufud sik tagtanud wa tagbarangian.
         17 Ay nu nlangfe wa tuluk menit, Fandak nafakbang sa anya Taw-Naseg at ngay magurang
         sis fulan Ruma. Ay nu ndasug, Fandak nalong anya te, Ku ngay kalongan. Dewa gyud aw
         e asalanan sa tam ngay kalongan ay sa tam ngay aguyangan baliwa at ugali, e nataban
         angku kata sik masungsungan siginans Erusalem anggan sas Taw-Ruma at fun sirut.
         18 Ay ka fag fun sirut nasarap te, go e asalanan aw. Ay rodi kaumsig wa nafalfas angku,
         anway da ku e fagbulun sak nanfate angku.
         19 Ay at ngay Taw-Naseg kalimata nu e gfalfas way angku. Ay katanya wayay, nanget akyay
         sas fun daul Sesar tagfatuyan sa angku baliwa. Dewa yud aw e longan malimata sa ku
         ngay kalongan baliwa.
         20 Anway katanya, kaumsig akyay gialagun ayu ay nanfamatuan akyay nangus ayu. Anway
         at fage nasalodun angku tuy fag sanbung tagradrabingan, anway ku fagsegun, Taw-Naseg
         yangay at fagsegun.
         21 Ay Taw-Naseg at ngay magurang nalong sas Fandak te, Du ami batang gbul sik rirukan
         sa am fagbulun baliwa siginans sik taw siginans talun Naseg. Ay dewa tibak Taw-Naseg
         indasug stiye, dua nanfoyung te, mauri am fagbulun.
         22 Ay em fakaumsigun fiya fiya, foyungi way emi am amatanganan mandi. Anway gayup wami
         te, sas fagayu talun e nafoyung wa mauri sa baliwa ka fag Ugali at bagu.
         23 Ay ka fag ngay magurang nafili yay sik menit, laman Fandak nanfoyung yangay anya.
         Ay ginanya, at ngay taw indasug sas Fandak at bale. Ay Fandak nu gfoyung sanya fag
         ngay taw, siginan was balabag ay anggan inyabi. Ay at foyungan sa baliwas Funbalugu-Nu-Gmagurang-Taw,
         ay anggan sa baliwas Isus. Ay at foyungan siginan Ku-Unga At-Longan ay anggan siginans
         Funbalugu At ngay taglong At-Rirukan. Laman tagdungugan kafandiug sas Isus.
         24 Ay tiba at tagdungugan sanya kafandiug tuwa. Ay tiba yaya.
         25 Ay nu katanya, at ngay taw nainkafudan. Ay bagu lumo Fandak nafoyung yay anya te,
         Matuyan At-Masine-Fag-Falad at foyungan siginans Funbalugu At taglong at ngayan Funbalugu-Nabalabag,
         nu nalong sa ay ngay aguyangan te,
         26 Nanlagi sanya fag ngay taw ay foyungi anya te, Dewa am nadungug, du am namatang.
         Ay dewa am nalag, du am nasaful.
         27 Anway tuy fag ngay taw at amatanganan marananan way. Ay at talinga kata way yud togdungug.
         Ay at mata mafutsik way. Laman dua glag ay dua nasaful. Ay dua togdungug ay dua namatang.
         Ay at amatanganan dua nasaful at masine. Ay dua nbiling sa Angku, laman nanfafiya
         Aw anya.
         28 Ay Fandak nafatunglus yay nu gfoyung te, Nu katanya, asafuli tuwa te, tuy fag foyungan
         sa baliwas Funbalugu nu mafabalabag sik taw, ay nafoyung wan sa at Yud-Naseg-Fag-Taw.
         Ay kafandiug wa ban.
         30 Ay Fandak nu gbanwan sanya duwak banwa nu siaba. Ay kanya tuwa mandi at nafesali
         at bale. Ay gfasakbo tuwa fagayu at nansibo anya.
         31 Ay maseganama tuwa nu gfoyung sas Funbalugu-Nu-Gmagurang-Taw baliwa, ay anggan sa
         tam Fun Isus Fagtayukan baliwa. Ay di e gsalag anya.RomansRomansRomansRomansRomans

1 Siginan angku, Fandak, Isus Fagtayukan At fanuguan at sadi. Anway Kanya At nafili
         angku, laman aw At-Suguan at sadi. Laman nanfoyung aw Funbalugu At Masine-Fag-Barita.
         2 Tuy wan ebi Funbalugu At nafatuyanan fag Masine-Fag-Barita sas taw siginan At-Rirukan.
         Ay At ngay taglong at nariruk ebi Funbalugu At longan.
         3 At Masine-Fag-Barita nafoyung antam sa tam Funbalugu At Baguama baliwa. Ay sa At
         Baguama At bilug at aguyangan, fun Fakafanyuun.
         4 Ay At-Masine-Fag-Falad e fagmadaragangun mafafoyung te, Kanya Funbalugu-At-Baguama.
         Anway igdog yay e nafaleleg Anya siginan At fagmatianan. Ay Kanya Isus Fagtayukan
         tam Fun.
         5 Siginans Isus At fagbulun, laman Isus e fanambagun, Funbalugu At fagnafamanyunun
         sa angku te, laman aw At-Suguan at sadi. Ay laman ban sasa ngay talun at taw umfandiug
         ay maning sas Isus.
         6 Ay am sigon. E nafili yangay ayu, laman Isus Fagtayukan yangay am At taw.
         7 Nariruk aw sa ayu, Funbalugu At fakesugun fag ngay taw sas fulan Ruma. Anway Funbalugu
         nafili wa ayu te, am wan At ngay taw. Funbalugu tam Tama ay tam Fun Isus Fagtayukan
         At mamanyun nangus sa ayu. Ay At nanfanabayan ayu.
         8 Taguna taguna, guseganan aw sa tam Funbalugu, anway Isus Fagtayukan At fagbulun,
         teway kafandiug tuwam. Ay anway infandiug tuwam ay, at ngay taw sas fagdaul daga nadungug
         ay fakafandiugun.
         9 Igfaning akwa fiya sas Funbalugu, ku fagnafoyungun at Masine-Fag-Barita sa At Baguama
         baliwa. Ay Funbalugu nasaful yangay te, da kdi kaliam nu gdarangin aw sa ayu.
         10 Ay get aw sas Funbalugu te, laman nus nga ginain, madasug aktuwa sa ayu, Funbalugu
         nu kaumsig. Dewa aw yud madasug ebi.
         11 Anway kaumsig akwa gananlagun sa ayu. Laman nanfoyung aw ayu sik fagmasineun siginan
         At-Masine-Fag-Falad, laman nanfatvngvd aw ay fakafandiugun.
         12 At masuad, iglong aw sa ayu te, tanan tam fadfatvngvdan tam fakafandiugun. Ay fakafandiugun
         ay anggan ku fakafandiugun.
         13 Ku ngay fadugsay, kaumsig aw nu sumaful am te, ngayu ginan akwa gananlagun sa ayu.
         Ay roro e gsalag yay angku. At masuad ku fagananlagun sa ayu, ku fasadan laman e fanambagun
         ban am, gina aw moyung ayu. Kata yangay sa at Yud-Naseg-Fag-Taw nu e fanambagun siginan
         ku nafoyungan.
         14 Anway e bedan akyay, ku fagnanfoyungun at Masine-Fag-Barita sas fagayu taw. Dewa
         sas taw lod, ay dewa sas taw buid. Ay dewa sa at naadal, ay dewa sa at yud naadal.
         15 Ay katanya tuway, gumsiganan akyay nanfoyung at Masine-Fag-Barita sa ayu, sas Taw-Ruma.
         16 Aw gdi kapla nu nanfoyung aw at Masine-Fag-Barita. Teway at Masine-Fag-Barita, Funbalugu
         wa At fagmadaragangun. Laman umbalabag nus nga sinu fag taw nu kafandiug tuwa. Taw-Naseg
         taguna, ay anggan at Yud-Naseg-Fag-Taw.
         17 Anway at Masine-Fag-Barita tagfasure Funbalugu At fagmasineun at fanfasadi at taw
         sa Anya. Siginan sik taw bagu kafandiug anggan intvngvd at fakafandiugun. Kata yangay
         sa At-Rirukan te, Sik taw at kinsadi sas Funbalugu anway kafandiug tuwa, e leleg tuwa
         ban faggugat.
         18 Funbalugu At fandotamaan indasug siginans Banwa sas fagayu taw at yud gfaning Anya,
         ay anggan sa at ke mauri. Madyay kanya fag ngay taw igsalag way at matuyan fag longan
         anway e mauri.
         19 Anway ka fag ngay taw nasaful wan fagayu Funbalugu nu maugalian. Anway Funbalugu
         nafasure sa anya.
         20 Siginan ngays fagsigadan tam fagdaul daga, at ngay taw dan wa gsaful tam Funbalugu
         At ugali dewa mafalyu. Tenday At fagmadaragangun at yud e fakatabuan, ay At fage Funbaluguun.
         Anway matignaun nu nafasure siginan tam Funbalugu At naawat. Nu katanya, sik taw at
         ke mauri dua mafabalus.
         21 Ka fag ngay mauri fag taw dewa nasaful te, e Funbalugu, kanya dua gseg Anya te, Kanya
         tuwa At matuyan fag Funbalugu. Ay kanya dua guseganan sas Funbalugu. Ay at amatanganan
         du e fanambagun. Ay at amatanganan at yud e masuad kata way nu marum.
         22 Kanya dewa nalong te, Mamatanganan akwan. Roro ngap du e fagsafulun.
         23 Ay at fagsegan natubus way siginan At yud kate fag Funbalugu At fagmasineun. Ay at
         fagsegan sa ways tawtawan, takata sik taw, ay takata sik manuk, ay takata sik balan,
         ay anggan takata sik ubianun.
         24 Katanya wayay, Funbalugu nafabayan yay ka fag ngay taw te, laman gfaning yay sat
         amatanganan at fagalabianun at mauri. Laman kanya gfadfagbulunan yay sa at mapla fag
         fagbulun sat bilug.
         25 Ay kanya dua kaumsig gfaning sat matuyan fag foyungan sas Funbalugu baliwa. At fagfaningun
         sa ways famuagan. Ay at fagsegan ay at fagfaningun sa ways Funbalugu At naawat. Ay
         dua gseg sa Takawat. At Takawat anwa tam fagsegan faggugat. Kin, katanyai tuwa.
         26 Katanya wayay, Funbalugu nafabayan yay anya te, laman gfaning yay sa at mapla fag
         fagalabianun. Ay sik mangena dua kaumsig sa at mangama. At fagfasegseganun sa tibak
         mangena, dewa yud masine.
         27 Ay anggan at mangama naubun wan at mangena. Ay at fakaumsigun fiya fiya sa way tibak
         mangama. Madyay igfatunglus way at mapla fag fagbulun sa tibak mangama. Ay e faurianan
         wa ban fiya sa at bilug katvngvd at asalanan.
         28 Ka fag ngay taw dua kaumsig nangamatangan sas Funbalugu baliwa. Ay fakatanyaun, Funbalugu
         At fagnafabayanun anya. Laman at amatanganan mauri yap faggugat. Ay at fagbulun mapla
         yap faggugat.
         29 Ay ka fag ngay taw sa at amatanganan tanan wa mauri. Kayu tuy. At mauri at fagbulun,
         ay kamilug, ay manga kabalo. Ay matvngvd yangay nu galabian. Ay manga igfate tiba.
         Ay manga igfaringangan sa tiba. Ay manga gfanluk sa tiba. Ay manga gfansulup sa tiba.
         Ay manga gfaibugan sa tiba.
         30 Ay manga kamuagan dawdaw sa tiba. Ay manga kadotama sas Funbalugu. Ay manga dua malukme
         nu gbalus sa tiba. Ay manga gfandaragang at fagbulun. Ay manga gfalabi at longan.
         Ay manga gfainbaguan at mauri. Ay manga kamabo sa at mangaguyang.
         31 Ay kanya kata way sik yud mamatanganan fag taw. Ay manga dua gfaning at longan mandi.
         Ay manga dua gfantarabang sa tiba. Ay manga dua kafanyu sa tiba.
         32 Ka fag ngay mauri fag taw nasaful wan Funbalugu At longan te, Fagayu takatanya at
         fagbulun gkasakan wa umkate. Ay dewa nasaful katanya, igfaning yay at mauri. Ay igseg
         yay ngap karo tibak taw tagfaning takatanya fag mauri.

1 Nus nga sinu o nu sik tagsarap o am iba at asalanan, ay at fagintoan sa yay emu sigon
         am asalanan, ay du o mafabalus anya. Dewo nalong te, Faurii anya. At fagfauriun anggan
         yay o. Anway o oma tagsarap, sud yay am fagbulun sa anya.
         2 Nasaful watam te, matuyan Funbalugu nu gfauri sik taw takatanya at fagbulun.
         3 Ay o, sama, go am amatanganan, dewa o gsarap am iba at fagbulun at mauri, ay nu katanya
         yangay am fagbulun, go nu gfasad o mafabalabag o Funbalugu At faurianan.
         4 Go gamatangan o te, Funbalugu gdi gfauri emu, anway Funbalugu malukme ay glugo tuwa
         nu gfanya. Labon du o nasaful te, Funbalugu At fagmalukmeun at masuad anyay te, laman
         gubun yay o am asalanan.
         5 Matvngvd am amatanganan nu gyud o gaubunun am mauri fag fagbulun. Ay katanya wayay,
         famut yay o am faurianan, gina ban umdasug At fandotamaan fag ngay menit gina ban
         fiya fiya Funbalugu igfauri at ngay taw.
         6 Anway Funbalugu nu gfon sas fagayu taw nus nga setvngvd wa ban at nafagbulun.
         7 Ay sik fulan taw faggugat at fagbulun masine tuwa, anway kanya kaumsig tuway Funbalugu
         At nafon anya fag fagmasineun, ay fagusegananun, ay anggan leleg at yud katabu. Ay
         Funbalugu mon ban anya leleg faggugat.
         8 Ay sik fulan taw gfangesug way, ay kamabo way sat matuyan fag longan, ay gfaning
         way sat mauri, Funbalugu kadotama ban ay gfauri anya.
         9 E faurianan ay e fakalimuun way ban sas fagayu taw kayu at mauri at fagbulun. Sas
         Taw-Naseg taguna, ay anggan sa at Yud-Naseg-Fag-Taw.
         10 Ay roro ngap kayu at masine at fagbulun, e fagmasineun, ay e fagmanabayanun, ay anggan
         e fagusegananun ban sigon. Sas Taw-Naseg taguna, ay anggan sa at Yud-Naseg-Fag-Taw.
         11 Anway Funbalugu di e filian taw.
         12 Fagayu taw nu e asalanan wayay nu dway nasaful Ku-Unga At-Longan, kanya dua ban umbalabag,
         Ku-Unga At-Longan dewa gyud nafauri anya. Ay fagayu taw dewa at nasaful sa Ku-Unga
         At-Longan, ay nu e asalanan way, at fanfauri siginan yangay At-Longan.
         13 Anway sik taw nu sik tagsaful way fagtvngvd sa At-Longan, dia gfadiuganan sas Funbalugu.
         At tagfaning fiya fiya sa At-Longan, Funbalugu natap anya kata sik taw matuyan.
         14 At Yud-Naseg-Fag-Taw dewa gyud nasaful sa At-Longan, at ugali kata nu gfaning sa
         At-Longan. Nu katvngvd yay anya, kanya nasaful sat masine ay sat mauri, dewa gyud
         gsaful sa At-Longan.
         15 Nu katanya, ka fag taw at fagbulun gfasaful sa tibak taw te, sa at amatanganan e
         fagsafulun wa fiya sa At-Longan at masuad. Ay anggan sa at amatanganan sat masine
         baliwa katanya yangay nu gfoyung. Dewa gfainfolian sa at amatanganan te, lag katanya
         ay ate, dewa.
         16 Katanya ban, ku nafoyung sa ayu fag Masine-Fag-Barita at foyungan te, Ginanya ban
         fag ngay menit Funbalugu sumugu ban tam Fagtayukan Isus. Laman nanfasure fagayu taw
         at masuksukan fag fagbulun.
         17 O wan tagayup te, o sik Taw-Naseg wo. Ay gamatangan o te, igfaning wo sa Ku-Unga
         At-Longan. Ay manga te, o wan Funbalugu At fakesugun fag taw.
         18 Ay manga te, nasaful wo Funbalugu At fakaumsigun. Ay manga te, kaumsig tuwo sat masine,
         anway ebi e nafoyung tuwemu Ku-Unga At-Longan.
         19 Ay manga gamatangan tuwo te, sik takamoyung tuwo sa takata at yud glag. Ay anggan
         kata tuwo sik salung sa at ngay taw takata sasad marum.
         20 Ay anggan sik tagfangatulun wo sa at yud mamatanganan fag taw. Ay anggan sik takamoyung
         wo sas sisian. Ay gamatangan o te, o wan at ke fagsafulun fiya ay at nasaful at matuyan
         siginan Ku-Unga At-Longan.
         21 Ay nu katanya, am fagfoyungan sa way tibak taw, ay o yo gfaning, dewo gsalag te,
         Lag kamul. Go o sigon kamul yay o.
         22 Ay dewo gsalag te, Lag kamayun. Go o sigon kamayun yay o. Ay dewo kalimata tawtawan,
         go kamul yay o siginans tawtawan at bale fakafulan.
         23 Ay dewo guseganan igfoyung te, Masine Ku-Unga At-Longan. Go takalimata yay o sas
         Funbalugu, anway kamabo yay o sa At-Longan.
         24 Madyay At-Rirukan nalong wa te, At Yud-Naseg-Fag-Taw nalong mauri sas Funbalugu baliwa,
         gina nalag Taw-Naseg at fagbulun.
         25 Taw-Naseg at fagtoglagan sat bilug e fanambagun tuwa, nu nafaning tuwo sa At-Longan
         fagayu. Ay roro nu kamabo way o sa At-Longan, kata way o yud e fagtoglagan, dewa o
         e fagtoglagan.
         26 Nu katanya, sik taw dewa yud e fagtoglagan ay nu nafaning tuwa sa At-Longan at masuad.
         Go Funbalugu tumap yangay anya kata at ke fagtoglagan, dewa yud e fagtoglagan. Ay
         go kin.
         27 Nu katanya, at yud e fagtoglagan fag taw nu gfaning tuwa sa At-Longan, at nafaningan
         tagfasaful sa tiba te, am Taw-Naseg sik tagasalanan yay am. Anway dewa am e fagtoglagan
         ay dewa am nasaful sa At-Longan, kamabo yay am sa At-Longan.
         28 Du e kalingaman te, kanya sik matuyan fag Taw-Naseg dewa e fagtoglagan. Ay at matuyan
         fag fagtoglagan bundi sa sik taw at bilug fagtvngvd.
         29 At matuyan fag Taw-Naseg si tuwa at amatanganan. Ay at matuyan fiya fiya fag fagtoglagan
         si tuwa sik taw at amatanganan siginan At-Masine-Fag-Falad. Ay bundi siginan Ku-Unga
         At-Longan. At ngay taw dewa gyud gasegun sa ka fag taw. Roro Funbalugu guseganan tuwa
         ka fag taw.

1 Ay nu katanya, go sik Taw-Naseg way at ke fanambagun glabi yay tibak taw. Ay go at
         ke fagtoglagan way fag taw at ke fanambagun. Ay go kin.
         2 Ay Kin. Ngayu tuwa Taw-Naseg at fanambagun. At tiba tungud at ke fanambagun antuwa
         te, siginan ngay ebi Taw-Naseg nafatvngvdun Funbalugu At longan fagayu.
         3 Taw ro at masuad tibak Taw-Naseg at fagyudun kafandiug. Go ate, Funbalugu At longan
         dua mafanud. Ay go muag.
         4 Muag. Mafanud wa fiya. Funbalugu faggugat matuyan tuwa, dewa tibak taw gfanlamangan.
         Anway At-Rirukan nalong te, Fagalay O At nalong, fagayu taw nasaful te, Matuyan wa
         fiya. Ay nu taw way baliwa tagsarap Am asalanan, O way tagbabo.
         5 Nu tam fagbulun wa at mauri tagfasaful sa tibak taw te, matuyan Funbalugu. Nu katanya,
         go dua masine Funbalugu nu gfauri way antam anway e asalanan way tam. Go igdi. (Ku
         longan kata yangay at ngay taw at amatanganan.)
         6 Igdi, Funbalugu masine tuwa. Nu dway ro masine, dua ban matuyan nu gtap fagayu taw
         ste swa daga at asalanan.
         7 Nu tam nafamuagan wa tagfasaful sa tibak taw te, Funbalugu matuyan tuwa. Nu katanya,
         taw way sangay fagfauriun antam kata sa sik tagasalanan.
         8 Go masine nu gfaayu tam tam mauri, laman sik fagmasineun umkayu ban. Lag glong takatanya.
         Dewa tibak taw kamuagan te, katanya Fandak at longan. E faurianan wa ban fiya sanya
         fag ngay takamuag.
         9 Tain tam amatanganan. Go at Taw-Naseg nalabi yay at tibak taw nu masine. Go yaya.
         Yaya, anway aro nafoyung kwa te, Fagayu taw, dewa Taw-Naseg ay dewa at Yud-Naseg-Fag-Taw,
         asalanan yay tagmagurang anya.
         10 Anway At-Rirukan nalong te, Du e taw masine fiya fiya nus di sadi.
         11 Du e taw gsaful sat masine. Du e taw gsarap Funbalugu.
         12 Fagayu taw naguyuyan way sas Funbalugu. Fagayu taw gsud yay yud e fagmasineun. Du
         e taw gfagbulun masine, nus di sadi.
         13 At bibig kata sik fagsandigan at yud e alad. Ay at famaleleg faggugat igfanluk. Ay
         at nalfas siginan at bibig kata sik dot e fangkate.
         14 Ay at bibig mapnu fakabaloun ay fakadotamaun.
         15 Ay Kanya fag taw dua kalimu gfataguk.
         16 Ay kanya igrasras ay igfauri nus nga nday.
         17 Ay kanya dua gsaful sas fagmanabayanun baliwa.
         18 Ay kanya dua kalimu te, e Funbalugu.
         19 Nasaful watam te, Ku-Unga At-Longan fagayu e masuad tuwa kayu tagfaning sa At-Longan.
         Ay laman ban fagayu taw du e mafabalus. Ay manga Funbalugu tumap wa fiya fagayu taw
         ste swa daga at asalanan.
         20 Katanya wayay, Funbalugu dua natap sik taw kata at yud e asalanan, dewa tagfaning
         sa Ku-Unga At-Longan. Anway Ku-Unga At-Longan at masuad te, nanfoyung way baliwa te,
         sik taw e asalanan.
         21 Katsi insure wan Funbalugu At fagmasineun at fanfasadi at ngay taw sa Anya. Ay bundi
         Ku-Unga At-Longan at fanfasadi. Dewa katanya, ebia taw Ku-Unga At-Longan ay anggan
         sigon ebi Funbalugu At ngay taglong nafoyung wan sas taw Funbalugu At fagmasineun.
         22 Funbalugu nafasadi sa Anya fagayu takafandiug sas Isus Fagtayukan. Anway katsi fagayu
         taw kata tuwa at sadi.
         23 Anway fagayu taw e asalanan ay di e fagmasineun kata Funbalugu.
         24 Siginans Funbalugu At nafamanyunan, Funbalugu natap long fagayu taw kata at yud e
         asalanan, nu kafandiug tuwa sas Fagtayukan Isus At nabalabag anya.
         25 Ebi Funbalugu nasugu Isus kata sik anyun. Laman At taguk at fanfaliam taw at asalanan,
         nus nga sinu fag taw takafandiug. Katanya tuway laman nanfasaful sas fagayu taw Funbalugu
         At fagmasineun at fanfasadi at taw sa Anya. Anway ebi Funbalugu nafabayan yay te,
         dewa e asalanan, ay dia nafauri anya.
         26 Nu katanya, laman fagayu taw katsi sumaful yangay te, masine tuwa mangaro Funbalugu
         At fagbulun. Ay Kanya natap sik taw kata at yud e asalanan nu kafandiug tuwa sas Isus.
         27 Ay go nu katanya, itam Taw-Naseg, mafafalabi tam tam iba. Go yaya. Yaya, anway dewa
         tam igfaning sa Ku-Unga At-Longan di e masuad. Siginan tuwa tam fakafandiugun at ke
         masuad.
         28 Anway nasaful watam te, Funbalugu igtap tuwa sik taw kata at yud e asalanan nu kafandiug
         tuwa. Ay bundi fagtvngvd sa nu gfaning sa Ku-Unga At-Longan.
         29 Go Funbalugu go Taw-Naseg way fagtvngvd at ke Funbalugu. Go igdi. Igdi. Anggan tuwa
         at Yud-Naseg-Fag-Taw at ke Funbalugu. Ay kin. Sadi tuwa. Anggan at Yud-Naseg-Fag-Taw
         at Funbalugu.
         30 Anway sadi tuway tam Funbalugu, Kanya natap sik Taw-Naseg at ke fagtoglagan kata
         at yud e asalanan nu kafandiug tuwa. Ay katanya yangay at taw at yud e fagtoglagan
         nu kafandiug yangay.
         31 Go nu kafandiug watam, go tam fakafandiugun igfasirut way sa Ku-Unga At-Longan. Go
         yaya. Yaya long. Tam fakafandiugun gfatvngvd tuwa baliwa sa Ku-Unga At-Longan.

1 Nataw tam nasaful itam Taw-Naseg siginan tam aguyangan Abrayam. Nataw at kindasug
         sa anya.
         2 Nu Abrayam way ro at masine fag fagbulun at fanfasadi anya sas Funbalugu, nu tengap
         mafafalabi way ro at fagbulun sa tiba. Ay sas Funbalugu yaya.
         3 Anway At-Rirukan nalong te, Anway Abrayam kafandiug tuway sas Funbalugu, Funbalugu
         natap anya kata sik taw at yud e asalanan.
         4 Sik taw nu gbul at nalufuyan, siginan tuwa at nafagbulun. Ay at nafon fag salafi
         bunwa sik famanyun, sik fansali tuwa.
         5 Saman tuwa tiba sik takafandiug. Anway di gafanud te, at fagbulun at fanfasadi anya
         sas Funbalugu. At fakafandiugun antuwa te, Funbalugu nafamanyun sa sik taw at yud
         gfaning Anya, laman fanfafasadi sa Anya. Ay anway kafandiug tuway, Funbalugu natap
         ka fag taw kata at yud e asalanan.
         6 Katanya yangay fun Fakafanyuun at foyungan ebi te, sik taw guseganan tuwa, Funbalugu
         nu natap tuwa anya kata sik taw at yud e asalanan. At fagtapun anya bunwa at fagbulun
         at masine. Kata tuy tuwa at longan te,
         7 Sik taw guseganan tuwa, Funbalugu nu nafaliam tuwa at mauri, ay nu natabun tuwa at
         asalanan.
         8 Sik taw guseganan tuwa, Funbalugu nu gdi ban natap at asalanan.
         9 Go ka fag longan at masine sat ke fagtoglagan way fagtvngvd. Ay go igdi. Ay go anggan
         tuwa sat yud e fagtoglagan. Ay go kin. Kin, anggan tuwa sat yud e fagtoglagan. Anway
         tam longan te, Funbalugu natap Abrayam kata at yud e asalanan anway kafandiug.
         10 Go seduge manga Funbalugu nu natap Abrayam. Go gina yay Abrayam yud e fagtoglagan.
         Ay go ate gina wa Abrayam e fagtoglagan. Bunya gina e fagtoglagan. Gina yay yud e
         fagtoglagan.
         11 Anway ebi Funbalugu natap anya, ay bandi Abrayam wan at nafasigad Taw-Naseg at fagtoglagan,
         sik fanagi siginans Funbalugu. Ay anggan sik fanfatuyanan te, ebi Funbalugu natap
         anya kata at yud e asalanan anway kafandiug. Dewa te, ye fagtoglagan ginanya. Nu katanya,
         Funbalugu wan At ke fasadan te, Abrayam fagayu takafandiug at katungudan. Anggan at
         yud e fagtoglagan fag takafandiug. Anway Funbalugu natap fagayu takafandiug kata at
         yud e asalanan.
         12 Ay Abrayam yangay at katungudan anggan sat ke fagtoglagan. Ay dewa ka fag ngay taw
         at ke fagtoglagan, kanya igfaning tuwa sa tam katungudan Abrayam, kata sik fagulitan
         nu kafandiug tuwa gina yud e fagtoglagan.
         13 Funbalugu At fatuyanan sas Abrayam ay sa at ngay kadagdagan te, Am ban tagagbilug
         at fagdaul daga. Funbalugu At fagnafatuyananun sas Abrayam bunwa baliwa te, igfaning
         Ku-Unga At-Longan. Antuwa te, kafandiug tuwa sas Funbalugu. Ay Kanya natap Abrayam
         kata at yud e asalanan.
         14 Anway Funbalugu At fagfatuyananan nut sa way tagfaning Ku-Unga At-Longan fagtvngvd,
         tam fakafandiugun du e masuad. Ay anggan Funbalugu At fatuyanan du e masuad.
         15 Anway Ku-Unga At-Longan gfadasug way faurianan. Nu dia man e longan, di kamabo.
         16 Funbalugu At fagfatuyananun sas Abrayam antuwa kafandiug. Ay nu katanya, Funbalugu
         At fatuyanan, sik famanyun. Ay umdasug wa fiya sas Abrayam at ngay kadagdagan. Bundi
         sa tagfaning Ku-Unga At-Longan fagtvngvd. Anggan tuwa sigon sas fagayu takafandiug
         kata Abrayam nu kafandiug. Anway Abrayam kata wa tam katungudan fagayu tam.
         17 Anway At-Rirukan at longan te, Aw nafasik magurang Aw emu, laman o wa ban fagayu
         talun at ngay taw at katungudan. Funbalugu natap Abrayam kata tam katungudan. Ay Abrayam
         kafandiug sas Funbalugu, At nafaleleg at kinkate. Ay At e longan mafafasure tuwa dewa
         yud sanya.
         18 Abrayam gafanud tuwa sas Funbalugu ay igfanya tuwa. Dewa kata yud e fagfanyaun. Anway
         e fagafanudun tuwa te, kanya ban fagayu talun at ngay taw at katungudan. Katanya Funbalugu
         At longan ebia taw sa anya gina glong te, Ngayu ban am kadagdagan.
         19 Abrayam di mafanalo nu gafanud, dewa gayup te, at bilug gakateun wan. Madyay at mangune
         nu ndain 100 wan. Ay manga at mangena glugo wan nu gyud gfangigusan.
         20 Abrayam di gfainbalian nu gafanud sas Funbalugu At nafatuyanan. Ay at fakafandiugun
         kaugat tuwa nu gseg sas Funbalugu.
         21 Anway matvngvd tuwa at fagafanudun te, Funbalugu mafafon nus nge wain aro taw At
         nafatuyanan.
         22 Katanya tuway Funbalugu natap Abrayam at fakafandiugun te, Abrayam kata sik taw at
         yud e asalanan.
         23 Aro at longan te, Natap Abrayam kata sik taw at yud e asalanan, bundi Abrayam fagsadi.
         24 At faglongan anggan tuwa sa antam, nu kafandiug tuwa tam sas Funbalugu te, Kanya
         nafaleleg Isus tam Fun siginan At fagmatianan.
         25 At faginkateun tam Isus anway tam nafamaboan. Ay At fage nafalelegun tam Isus laman
         at fanfasadi antam sas Funbalugu.

1 Ay Funbalugu natap antam kata at yud e asalanan anway kafandiug tuwa tam. Ay e fagmasadiun
         wa long tam sas Funbalugu, anway tam Fun Isus Fagtayukan At fagbulun.
         2 Anway siginan tam Isus At fagbulun, tam fagnafabulun tam Funbalugu At famanyun sa
         antam katsi. Ay guseganan watam, kaduge tam gfanya Funbalugu nu gfon antam At fagmasineun
         ban.
         3 Ay bundi katvngvd anya fagtvngvd. Guseganan yangay tam dewa e gfauri antam. Anway
         nasaful watam te, sik faurianan way tagfatvngvd antam, nu gsungatan tuwa tam.
         4 Ay tam nasungatan tagfasine tam ugali. Ay ka fag ugali at masine tagfatvngvd antam
         kaduge tam gfanya.
         5 Ay dangai tam kabalu kaduge tam gfanya. Anway Funbalugu nafat si wa antam At-Masine-Fag-Falad.
         Ay Kanya tagfaamatanganan antam te, setvngvd Funbalugu At fakafanyuun sa antam.
         6 Kaduge tam gyud e fagsegun, Fagtayukan nkate wan sas Funbalugu At nafamasadan fag
         menit. Laman at ngay taw at yud gfaning sas Funbalugu umbalabag ban.
         7 Sik taw dua kaumsig nangate, laman at masine fag taw e fanambagun. Ay nu ndain muag,
         sik taw nanangate yay laman at masine fag taw e fanambagun.
         8 Roro ngap, Funbalugu nafoyung yay At fakafanyuun sa antam. Anway dewa tam e asalanan,
         Fagtayukan inkate yay, laman e fanambagun tuwa tam.
         9 Ay katsi e natap wan tam kata at yud e asalanan, anway Isus At taguk. Gurungan, Isus
         malabag wa ban fiya antam siginans Funbalugu At fandotaman.
         10 Ay ebi gfalimatan way tam ay, sas Funbalugu, At Baguama At faginkateun at famasadi
         antam sas Funbalugu. Ay katsi nafasadi wan tam ay, Isus malabag wa ban fiya antam
         anway Isus inleleg tuway.
         11 Ay bundi katvngvd anya fagtvngvd. Katsi guseganan yangay tam sa tam Funbalugu, anway
         tam Fun Isus Fagtayukan At fagbulun. Anway Isus nafasadi tuwa antam ay sas Funbalugu.
         12 Ebi sadik taw yay at mauri at fagbulun ay nafastiye swa daga asalanan. Ay siginans
         asalanan nafe fakateun. Ay fagayu taw kate way, anway fagayu taw inke asalanan wayay.
         13 Ebi dewa gyud batang e nafoyung Ku-Unga At-Longan sasa ngay taw, at taw dan wa e
         asalanan ste swa daga. Ay ginanya, di e gtap te, kamabo wa sa Ku-Unga At-Longan, anway
         di e longan.
         14 Katanya wayay, fakateun yay tagmagurang sas fagayu taw. Siginan yay ebi sik taw Karaska
         at menit, ay anggan wa sa Ku-Unga at menit. Sas fagayu taw dewa gyud kata Karaska
         at asalanan nu kamabo way Funbalugu. Karaska kata sik fafaskudanan te, e Kadasug yangay
         ban sa antam.
         15 Ay saman tuwa Funbalugu At nafamanyun, ay Karaska nu kamabo. Dewa ngayuk taw inkate
         siginans sik taw at nafamaboan, Funbalugu At nafamanyun nalabi yay Karaska at asalanan.
         Funbalugu At fagnafamanyunun sasa ngay taw, madyay sik Taw, At ngayan Isus Fagtayukan,
         infanyu yay sas fagayu taw.
         16 Funbalugu At famanyun di kata ka fag sadik taw at asalanan. Ka fag taw kamabo wayay,
         ay e nalong te, e asalanan wayay, faurii wa anya. Bundi katanya Funbalugu At famanyun.
         At famanyun sasa ngay taw antuwa te, dewa e asalanan, Funbalugu natap yay anya kata
         sik taw at yud e asalanan.
         17 At matuyan, sanya ginan wa fiya fag sadik taw at asalanan, at nafadasug fakateun.
         Ay gmagurang sas fagayu taw. Ay roro, amatvngvd yap sadik taw, Isus Fagtayukan, At
         fagbulun. Ay sanya ginan fag sadik taw, ngayuk taw at nababo ay e leleg tuwa. Kayu
         at nabul Funbalugu At famanyun, ay Funbalugu natap anya kata sik taw at yud e asalanan.
         18 Sadik taw nafamabo wayay, igfadasug way faurianan sas fagayu taw. Ay roro siginan
         yangay fiya sadik taw At ke fagbulun at masine, Funbalugu natap tuwa at ngay taw kata
         at yud e asalanan. Ay anggan nafon anya at leleg faggugat.
         19 Sadik taw nafamabo wayay, fagayu taw inke asalanan sanya ginan fag sadik taw. Ay
         roro siginan yangay fiya sadik taw tagfaning sas Funbalugu, at ngay taw inke fagmasadiun
         wa fiya sas Funbalugu.
         20 Ay bandi Funbalugu At fagnafonun At-Longan sa Ku-Unga, laman fagayu taw sumaful te,
         mauri way mangaro nu kamabo way sa At-Longan. Ay katanya wayay, fakamaboun inkayu
         yay. Ay dewa fakamaboun inkayu, roro Funbalugu At famanyun nalabi yay.
         21 Ay dewa asalanan tagmagurang, ay fagayu taw inkate. Ay roro glabi yay Funbalugu At
         famanyun at fanbabo. Laman at ngay taw e fagmasadiun sas Funbalugu. Ay e leleg tuwa
         faggugat, siginan Isus Fagtayukan tam Fun At fagbulun.

1 Nu katanya, tain tam amatanganan. Go masine nu gfatunglus watam sas asalanan, laman
         Funbalugu At famanyun umkayu ban. Go lagi.
         2 Lagi long. Anway ebi kata watam ay inkate. Ay bandi lag ban tam gfaning sas asalanan.
         3 Go di am nasaful te, fagayu tam nu nsurung watam, kata watam insadi sas Fagtayukan
         Isus sa At naatean.
         4 Anway insurung watam ay, sa At fakateun, insadi yangay tam sa nu kasandig. Anway
         tam Tama At fagmadaragangun nafaleleg tam Fagtayukan siginan At fagmatianan, ay anggan
         itam e leleg yangay tam siginan at bagu fag ugali.
         5 Ay insadi watam ay, sa tam Fagtayukan At naatean, insadi yangay tam sa Anya sa At
         nadogan gleleg.
         6 Ay nasaful watam te, ebi inkate wan tam dan fag taw gasfuan Fagtayukan sas salibagan
         kayu. Ay ebi tam ugali at mauri naliam wan. Ay katsi, bundi asalanan tagfanuguanan
         antam.
         7 Anway sik taw nu batang wa kate, bunwa asalanan tagmagurang anya.
         8 Nu nkate watam gasfuan Fagtayukan, e fagsegun watam te, nu nleleg watam e fagmasadiun
         watam sa Anya.
         9 Ay nasaful yangay tam te, Fagtayukan inleleg tuway, Kanya dua ban gdog kate. Ay bundi
         ban fakateun tagmagurang Anya.
         10 Anway Isus nu kate saiginan wadi, laman bundi asalanan tagmagurang Anya. Ay manga
         At fagnafalelegun laman Funbalugu e fanambagun.
         11 Kata yangay Fagtayukan, amatangani ayu mandi te, inkate wam. Laman bundi ban asalanan
         tagmagurang ayu. Ay ay faginlelegun ay insadi sas Fagtayukan Isus laman Funbalugu
         e fanambagun.
         12 Nu katanya, salagi tuwa asalanan laman di gmagurang ayu. Ay laman ay bilug di gfaning
         sas fagalabianun.
         13 Lag ge nafon ay bilug sik afud sas asalanan, laman nanfagbulun mauri. Foni tuwa ay
         bilug fagdaul sas Funbalugu, kata at kinkate nu gdog yay gleleg. Ay fagayu afud ay
         bilug foni sas Funbalugu, laman nanfagbulun tuwa sa at masine.
         14 Anway bundi asalanan tagmagurang ayu. Anway ay fagfaningun bundi sa Ku-Unga At-Longan.
         Antuwa Funbalugu At famanyun tagmagurang ayu.
         15 Nu katanya, tain tam. Go masine nu gfaning watam sas asalanan, nu dway tam gfaning
         sa Ku-Unga At-Longan. Ay Funbalugu nafamanyun wa ngap antam. Go lagi. Lagi long.
         16 Go di am nasaful te, nus nga nday nu nafon am ay bilug laman nanfaning am, am wan
         at fanuguan. Dewa ay fagfaningun sas asalanan, ay nafadasug ayu sas fakateun. Ay dewa
         ay fagfaningun sas Funbalugu ay insadi wam sas Funbalugu.
         17 Guseganan ami sas Funbalugu. Anway ebi dewa am asalanan at fanuguan, katsi igfaning
         tuwam sa at masine fag foyungan ay nadungug.
         18 Ay e nafalfas tuwa ayu siginans asalanan, ay katsi insik fanuguan tuwam sas fagmasineun.
         19 Katsi gfoyung akyay ayu sik fafaskudanan, anway mafanalo yay ay fagsafulun. Kata
         ebi nu nafon am ay bilug sas fagmafuratun, ay ay fagmafuratun indaul. Katsi foni tuwa
         ay bilug sas fagmasineun baliwa, laman ban Funbalugu tuwam At taw.
         20 Ebi kaduge am asalanan at fanuguan, bunya fagmasineun tagsi ayu.
         21 Nataw sangay ay fanambagun sanya ginan fag fagbulun ay kapla way am katsi. At matuyan,
         sik taw takatanya at fagbulun e fakateun wa ban fiya.
         22 Ay katsi e nafalfas tuwa ayu ay, siginans asalanan. Katsi insik fanuguan tuwam sas
         Funbalugu. Ay e fanambagun ban am. Ay manga am wan Funbalugu At taw, ay e leleg tuwam
         faggugat.
         23 Anway sik taw tagfaning sas asalanan, at fansali ban sa anya fakateun way. Ay roro
         Funbalugu At famanyun sa antam takafandiug, antuwa leleg faggugat, at nafasadi antam
         sas Isus Fagtayukan tam Fun.

1 Ku ngay fadugsay, sumaful tuwa nangus ro am ku foyungan ro, madyay nasaful tuwam
         Ku-Unga At-Longan. Ku-Unga At-Longan nu e masuad kaduge way kanya fag taw gleleg.
         2 Madyay Ku-Unga At-Longan nasalag way sa sik mangena at kindaduwa te, Agi yap gubun
         am mangama ay nangadaduwa sa tiba, am mangama nu gleleg yay. Ay dewa katanya, Ku-Unga
         At-Longan du e masuad sa anya, at mangama nu inkate wan.
         3 Ka fag mangena nu ndaduwa way sa tibak mangama, at taguna fag mangama nu dyay nkate,
         kanya fag mangena sik takamayun way. Ay roro ebia taw at mangama nu nkate wan, ka
         fag longan du e masuad sa anya. Ay ka fag mangena dewa ban indaduwa sa tibak mangama,
         bundi sik takamayun.
         4 Ku ngay fadugsay, katanya yangay am. Kata wam inkate gasfuan Isus. Nu katanya, bunwa
         Ku-Unga At-Longan tagmagurang ayu. Katsi tiba wan tagmagurang ayu, Kanya wa At nadog
         gleleg. Laman ban fagayu ay fagbulun masine sas Funbalugu.
         5 Ebi gina tam ugali at mauri tagmagurang antam, Ku-Unga yay At- Longan tagfatvngvd
         sa tam fagalabianun baliwa. Ay tam fagalabianun si tam bilug tagfasure at ngay mauri
         fag fagbulun. Ay nu katanya way, umkate ban tam.
         6 Ay katsi bunwa tam sik fanuguan sa Ku-Unga At-Longan. Kata watam inkate sanya ginan,
         dewa ebi ka fag Longan tagmagurang antam. Laman nu gfaning tam sa tam Funbalugu, bundi
         siginan ebi tam ugali siginan ebi fag Longan. Siginan tuwa tam bagu fag ugali siginan
         At-Masine-Fag-Falad.
         7 Go nu gfasad tam, sadi way Ku-Unga At-Longan ay asalanan. Go igdi. Igdi long. Ku-Unga
         At-Longan nu gdi nafoyung angku te, katanya asalanan, da kwa ro gsaful asalanan. At
         masuad, da kdi ro gsaful fagalabianun, Ku-Unga At-Longan nu dia man nafoyung te, lag
         galabian am musama at nanuranan. .
         8 Ku-Unga At-Longan nafoyung wayay te, lag galabian. Ay katanya wayay, asalanan yay
         tagmagurang angku laman nangalabian aw. Anway nu dia man e longan, asalanan kata wa
         nu nkate.
         9 Ebi gina aw gyud nasaful Ku-Unga At-Longan, e fagmanabayanun akyay mandi. Ay roro
         gina aw nasaful ka fag Longan te, lag galabian, asalanan indaragang sa angku. Ay umkate
         kwa ban fiya.
         10 Funbalugu At fasadan anyama, ka fag Longan nanfaleleg angku. Ay roro mangaro ka fag
         Longan wan tagfate angku.
         11 Anway ka fag asalanan sa ku basad nafanluk angku. Ay taba wa nafate angku sanya ginan
         fag Longan.
         12 Dewa katanya, at matuyan antuwa te, Ku-Unga At-Longan siginans Funbalugu, ay anggan
         fagayu Funbalugu At longan matuyan tuwa ay masine.
         13 Go sanya ginan wa manga fag Longan at masine tagfate angku. Go yaya. Yaya, bunwa
         long sanya ginan. Asalanan way tagfate angku sanya ginan fag Longan at masine. Laman
         fagayu taw nasaful ban te, kanya anway mangaro asalanan. Ay Ku-Unga At-Longan tagfasaful
         tuwa baliwa te, mauri way dawdaw asalanan.
         14 Nasaful watam te, fagayu Ku-Unga At-Longan e masuad wa fiya laman gamatangan tuwa
         tam sas Funbalugu. Ay roro mangaro, ku fagamatanganun sa way ku bilug baliwa at fakaumsigun,
         anway asalanan akyay at fanuguan.
         15 Aw da kwa nasaful fiya ku fagbulun. Anway dewa aw gananfagbulunun sat masine, da
         kwa mafafabul. Ay dewa aw kauri, katanya wa ngap karo ku fagbulun.
         16 Ay nu nafagbulun aktuwa sa ku fakauriun, ku amatanganan gfadiuganan tuwa sa Ku-Unga
         At-Longan te, masine at foyungan.
         17 Katanya wayay, bunwa aw tagfagbulun sa ku fakauriun. Ku asalanan yay tagfagbulun
         si angku.
         18 Anway nasaful kwa te, bunwa at masine tagsi angku. Anway kaumsig akyama nanfaning
         at masine. Roro ngap kua mafafaning.
         19 Roro ngani kwa mafafaning ku fakaumsugun sat masine. Gfaning akway sat mauri, anakwayay
         kauri.
         20 Ay nu gfaning aw sa ku fakauriun sa ku fagyudun kaumsig, bunwa aw tagfaning. Ku asalanan
         yay tagfagbulun si angku.
         21 Anway katanya ku fagnasafulun te, gina akyama kaumsig gfaning sat masine, roro at
         mauri way at kinsure.
         22 Sa ku amatanganan guseganan akyama sas Funbalugu At longan
         23 Dewa katanya, tagsi angku tiba wayk ugali. Ay ka fag ugali igsalag way sa ku amatanganan
         at masine fag ugali. Ay anggan insik fanuguan aw sas asalanan at fagmadaragangun tagsi
         angku.
         24 Sek sek. Kabalu aw dawdaw. Sinu manga at mafafalfas angku ste ginan fag ugali si
         ku bilug at nanfate ban angku.
         25 Guseganan aw sa tam Funbalugu. Anway Kanya mafafalfas angku, anway Isus Fagtayukan
         tam Fun At fagbulun. Kata tuy aw. Nafaning aw sas Funbalugu At longan sa ku amatanganan.
         Ay ku bilug at fakaumsigun igfaning way sas asalanan at ugali.

1 Katsi di ban e faurianan sa sik taw at kinsadi sas Fagtayukan Isus.
         2 Anway At-Masine-Fag-Falad At fagmadaragangun at nafon leleg laman insadi sas Fagtayukan
         Isus. Ay Kanya At nafalfas angku siginans asalanan ay fakateun at fagmadaragangun.
         3 Ku-Unga At-Longan dua mafafalfas antam siginans asalanan anway tam bilug at fakaumsigun
         igsalag wayay. Ay roro tam Funbalugu long mafafalfas tuway antam anway nasugu At Baguama.
         Ay At Baguama e bilug kata yangay antam, at nasaman antuwa te, di e asalanan. Ay At
         fagindasugun laman nanfaliam tam asalanan. Katanya wayay Funbalugu nafasaful antam
         te, e faurianan way ban sa tagfaning sas asalanan sat bilug.
         4 Katanya tuway Funbalugu At fagbulun, tam fagfaningun sa tuwa at matuyan fag longan
         fagayu siginan Ku-Unga At-Longan. Ay gfaning watam sa At-Masine-Fag-Falad At ugali,
         ay bundi sa tam bilug at ugali.
         5 Nus nga sinu tagfaning sa at bilug at ugali, at amatanganan faggugat sa way at bilug
         at fakaumsigun. Ay nus nga sinu tagfaning sa At-Masine-Fag-Falad, at amatanganan faggugat
         sa yangay At-Masine-Fag-Falad At fakaumsigun.
         6 Sik taw at amatanganan faggugat nut sa way at bilug at fakaumsigun, umdasug ban sas
         fakateun. Ay sik taw at amatanganan faggugat nut sa tuwa At-Masine-Fag-Falad, e leleg
         ay e fagmanabayanun ban.
         7 Anway sik taw at amatanganan faggugat nut sa way at bilug at fakaumsigun, kalimata
         way sas Funbalugu. Ay ka fag taw dua gfaning Funbalugu At longan, anway dua mafafaning.
         8 Anway at fagfaningun sa way at bilug at fakaumsigun, ay dua mafafauseganan sas Funbalugu.
         9 Ay bundi am sik tagfaning sa ay bilug at fakaumsigun. Antuwa am sik tagfaning sa
         At-Masine-Fag-Falad, Funbalugu At-Masine-Fag-Falad nut si tuwa ayu. Ay sik taw nu
         dway e Masine-Fag-Falad siginans Fagtayukan, kanya bunwa Fagtayukan At taw.
         10 Fagtayukan nut si tuwa ayu, dewa ay bilug gakateun anway ebia taw e asalanan way
         am, ay falad gleleg tuwa anway Funbalugu nafasadi wa ayu sa Anya.
         11 Funbalugu At nafaleleg Isus siginan At fagmatianan. Ay At-Masine-Fag-Falad nut si
         tuwa ayu, Kanya At nafaleleg Fagtayukan Isus siginan At fagmatianan, nanfon yangay
         ban leleg sa ay bilug siginan At-Masine-Fag-Falad tagsi ayu.
         12 Katanya wayay, ku ngay fadugsay, e bedan way tam. Ay tam bedan bunwa sa tam bilug
         te, laman igfaning tam tam bilug at fakaumsigun at mauri.
         13 Anway nu gfaning way am sa ay bilug at fakaumsigun at mauri, umkate wa ban am. Roro
         ay fanfate sa ay bilug at fakaumsigun at mauri, At-Masine-Fag-Falad wan. Ay nu nafate
         wan, gleleg tuwa ban am.
         14 Anway nus nga sinu fag taw nu At-Masine-Fag-Falad tuwa At nafaamatanganan anya, kanya
         anwa Funbalugu At unga.
         15 Anway Funbalugu At fagnafatsiun ayu At-Masine-Fag-Falad bunwa te, nanfasik fanuguan
         ayu sas fakalimuun. At masuad antuwa te, nanfasik unga ayu. Laman lumong tam sas Funbalugu
         te, Ku Mama. Ku Mama.
         16 Ay At-Masine-Fag-Falad nafadiuganan sa tam amatanganan gina tam gamatangan te, itam
         wan Funbalugu At unga.
         17 Ay nu Funbalugu watam At unga, Funbalugu mon ban antam fagayu At fagafonun sa At
         ngay unga. Ay gfasfuan watam Fagtayukan gina tam gbul Funbalugu At fagafonun. Ay nu
         e gfauri yangay antam kata sa tam Fagtayukan nu e gfauri, e fagmasineun yangay ban
         tam kata tam Fagtayukan nu e fagmasineun.
         18 Nu gfasad aw sa at ngay faurianan sa antam katsi, kanya di e masuad. Anway at kumsure
         ban fag fagmasineun sa antam glabi yay ban dawdaw.
         19 Ay fagayu Funbalugu At naawat kaumsig nu mafali Funbalugu nu nafasure At ngay unga.
         20 Anway katsi Funbalugu At naawat fagayu dua mesug. Bunwa At naawat at ke fasadan.
         Funbalugu tuwa At ke fasadan. Dewa katanya, At naawat fagayu e fagsegun yay.
         21 Anway fagayu Funbalugu At naawat e fangalfasan yay laman di ban karuas. Ay fage fagmasineun
         ban laman di kafanuguanan sas mauri, kata tuwa Funbalugu At ngay unga.
         22 Ay nasaful watam te, At naawat fagayu glugo wan nu gfanguni, kata sik mangena nu
         gafalangfeun.
         23 Ay bunwa At naawat fagtvngvd. Anggan itam takafandiug, katanya yangay tam. Dewa Funbalugu
         nafon antam taguna At-Masine-Fag-Falad te, laman si antam, nafanguni yangay tam sa
         tam amatanganan. Anway igfanya yay tam Funbalugu nu gfaful ban antam, itam At ngay
         unga. Ay nu gfabagu ban tam bilug.
         24 Kaduge tam gfanya Funbalugu At fagbulun ban sa antam, inbalabag watam. Sik taw nu
         nalag at fagfanyaun, dua gfanya. Go sinu tagfanya dewa nalag.
         25 Kaduge tam gfanya tam fagfanyaun, igsungatan yay tam igfanya dewa glugo.
         26 Ay At-Masine-Fag-Falad yangay tagtarabang antam nu mafanalo yay tam fakafandiugun.
         Anway dua tam nasaful te, inday at masine tam fagdaranginun. Ay At-Masine-Fag-Falad
         tagbuknga antam sa tam Funbalugu gina tam gdarangin. Ay At-Masine-Fag-Falad nu gfanguni
         ginanya, ayu yap antam at longan.
         27 Ay Funbalugu At tagsaful taw at amatanganan, Kanya nasaful yangay At-Masine-Fag-Falad
         At fagfanguniun. Anway At-Masine-Fag-Falad At tagbuknga sas Funbalugu ay sa At ngay
         taw, igfaning Funbalugu At fakaumsigun.
         28 Nasaful watam te, Funbalugu wan tagfagbulun laman masine ban fagayu at kindasug sa
         takesug Anya, sas fagayu Funbalugu At nafili fag taw, laman nafaning At fasadan.
         29 Anway Funbalugu dan wa gsaful te, kanya ban Ku ngay taw, dewa gyud e taw. Ay Funbalugu
         wan At ke fasadan ebi laman At ngay taw inkata yangay ban At Baguama. Ay At Baguama
         at tiba Kaka ay ngayu tuwa At fadugsay.
         30 Funbalugu dan wa e fasadan te, nanfili Akban sik ngay taw. Ay nafili wa fiya. Ay
         Funbalugu natap wa At ngay nafili te, kata tuwa at yud e asalanan. Ay Funbalugu nafasadi
         wa sa Anya fagayu At natap. Ay anggan nafon anya At fagmasineun.
         31 Katanya tuway, tain sa tam amatanganan. Nu Funbalugu tuwa tagsi antam, sinu at nanfabarangian
         antam.
         32 Funbalugu di nasuksuk At Baguama dewa kesug. Ay nafon tuwa ay inkate. Laman fagayu
         tam e fanambagun tuwa tam. Ay Funbalugu nafon tuwa antam At Baguama, go Funbalugu
         nanfamanyun yangay ban sa antam fagayu fagayu At fanambagun. Go kin.
         33 Go e kafoyung way te, Funbalugu At ngay nafili e asalanan. Go igdi. Igdi. Anway Funbalugu
         wan At nafoyung te, Kanya natap At ngay taw kata at yud e asalanan.
         34 Go e kafoyung way te, at ngay nafili e asalanan. Go igdi. Igdi. Anway Fagtayukan
         Isus inkate wan. Ay kin wa fiya e nafaleleg wa fiya Anya siginan At fagmatianan. Ay
         katsi Kanya sa wa At Tama At siun baliwa fag day tigyangan. Laman tam Tagbuknga sa
         tam Funbalugu ay sa antam.
         35 Go taw manga at mafafasaruwayan antam siginans Fagtayukan At fakesugun sa antam.
         Go manga natakan. Ay go manga fagafanawaun. Ay go manga sik faurianan. Ay go manga
         nu kalunus. Ay go manga nu dway e lanbung. Ay go manga sas fakalimuun. Ay go manga
         nu e gafateun. Ay go igdi manga fagayu.
         36 Ay At-Rirukan nalong yangay te, Faggugat e gafateun way emi, anway gfaning ami sa
         Emu. E natap emi te, Kata way ami sik ngay tupa at ke gafateun.
         37 Dewa kayu niya, e fanbabo yay tam fagayu takatanya, anway tam Isus Fagtayukan kesug
         tuwa ay igtarabang antam.
         38 Anway nasaful akwa te, Du e mafafasaruwayan antam siginans Fagtayukan At fakesugun
         sa antam. Dewa tam umkate ay dewa tam gleleg. Dewa Funbalugu At ngay tagbukngan ay
         dewa at ngay mafurat fag falad. Dewa at kindasug katsi ay dewa at tagadasugun ban.
         Dewa at ke fagmadaragangun.
         39 Dewa siginan am tungud ay dewa siginan sad daga. Dewa nus nge wayin Funbalugu At
         naawat. Di e mafafasaruwayan antam siginan tam Funbalugu At fakesugun sa antam siginan
         tam Fun Fagtayukan Isus.

1 Matuyan ro ku longan katsi ro te, Aw wan at kinsadi sas Fagtayukan ay kwa kamuagan.
         Ay anggan wa At-Masine-Fag-Falad At nafaamatanganan yangay angku te, matuyan ku longan.
         2 Kata tuy ku longan te, kabalu aw dawdaw. Ay da kwa maaliaman nu kabalu aw sa ku ngay
         kalongan sas Taw-Tagagbuan baliwa.
         3 Nu angku way ro ku fakaumsigun, aw dewa aw yud umbalabag ay umyayu siginans Fagtayukan,
         laman ku ngay kalongan e fanambagun yangay.
         4 Ku ngay kalongan, Taw-Tagagbuan fiya fiya. Ebi Funbalugu nafili anya laman At ngay
         unga. Ay Funbalugu nafon sa anya At fagmasineun. Ay nafoyung anya At ngay fatuyanan.
         Ay nafon yangay anya Ku-Unga At-Longan. Ay Funbalugu nafoyung anya te, kata tuyi nu
         gseg am fiya fiya sa Anya. Ay manga naguna nafoyung At fagafonun.
         5 Ay Taw-Tagagbuan siginan at madaragang fag ngay katungudan, Funbalugu At nafili ebi.
         Ay anggan Fagtayukan At bilug sanya ginan yangay fag ngay katungudan. Ay Fagtayukan
         tuwa tagmagurang fagayu. Gseg watam tam Funbalugu faggugat. Kin, katanyai tuwa.
         6 Funbalugu di naliam At fatuyanan sas Taw-Tagagbuan, dewa at tiba yud kafandiug. Anway
         tibak Tagagbuan at kadagdagan, bunwa fiya fiya Taw-Tagagbuan.
         7 Ay anggan tiba Abrayam at kadagdagan, bunwa fiya fiya Abrayam At kadagdagan. Anway
         Funbalugu nafoyung sas Abrayam te, Am kadagdagan ban fiya fiya siginan tuwa Kanya-At-Naasean
         at kadagdagan.
         8 At masuad at longan te, bunwa fagayu Abrayam at kadagdagan, Funbalugu At unga. Ay
         at kadagdagan ban fiya fiya siginan tuwa ebia taw Funbalugu At nafatuyanan sas Abrayam.
         9 Anway kata tuy Funbalugu At nafatuyanan sas Abrayam te, Gdog Akyangay ste nu ndasug
         wa ginanya ban fag menit. Ay am mangena, Fun-At-Baguina, gfalangfe yay ban sik ngenge,
         sik ama.
         10 Bundi kanya fagtvngvd. E sik mangena ya, at ngayan Sik-Baka, ay at fagbubaun duwak
         unga siginan tam katungudan at ngayan Kanya-At-Naasean.
         11 Ay ka fag duwak unga dewa gyud inlangfe ay dewa gyud batang igfagbulun masine ay
         mauri,
         12 Funbalugu nalong sanya fag mangena te, At kaka maning ban at arian. Katanya tuwa
         Funbalugu nu gfili. Igfaning tuwa At fasadan mandi, ay bundi sis taw at fagbulun.
         13 Kata yangay At-Rirukan at longan te, Kesug Aktuwa Takamilug, ay kalimata Akway Tagraska.
         14 Katanya wayay, go gamatangan tam te, dua matuyan tam Funbalugu At fagbulun. Go yaya.
         Yaya long.
         15 Anway Funbalugu nalong sa Ku-Unga te, Nanfamanyun Aw sa nus nga sinu Ku fasadan.
         Ay kafanyu Aw sa nus nga sinu Ku fakaumsigun.
         16 Katanya tuway, Funbalugu nu nafili sik taw, bundi sis taw at fakaumsigun ay bundi
         sis taw at fagbulun. Ay At fagnafiliun antuwa nanfamanyun sanya fag taw.
         17 Katanya yangay At-Rirukan at foyungan sas fun Bale-Daul te, Kata tuy Ku fasadan Ku
         fagnafiliun emu sik fun sas talun Eiptu. Laman nanfasure Aw Ku fagmadaragangun Ku
         fanbabo emu. Laman fagayu taw sas fagdaul daga dumungug Ku fagmadaragangun.
         18 Nu katanya, Funbalugu nu kaumsig kafanyu sa sik taw, katanya wa fiya. Ay nu kaumsig
         faugat sik taw at fakamaboun, katanya wa fiya. Igfaning tuwa At fasadan mandi.
         19 Nu ndain at sadi sik taw sa ayu mabalus ban angku te, Nu katanya, taw way sangay
         tam Funbalugu At fagnalongun te, Mauri way ka fag taw at fagbulun. Anway du e taw
         madaragang sak mafasalag Funbalugu At fakaumsigun.
         20 Malus aw emu te, Sinu wo. Anway sik taw way o. Taw ro am fagmafabalusun sas Funbalugu.
         Go sangay sik naawat mafalong sa at takawat te, Taw ro fakatatuyun nu kawat o angku.
         21 Go sik takawat bisu madaragang at fangawat bisu. Ay masine nu kalag at naawat at
         sadi. Ay tiba dua bangan masine nu kalag. Dewa siginan sadik ramyuk daga. Go kin.
         22 Katanya yangay Funbalugu At fagbulun. Anway Kanya kaumsig nafasure At fandotamaan
         ay At fagmadaragangun. Ay dewa katanya Kanya igbaris yay at fagafauriun fag ngay taw.
         23 Ay Funbalugu kaumsig yangay igfasure At madaragang fag fagmasineun sa At fakafanyuun
         fag ngay taw. Ebia taw Funbalugu nafili wa anya laman nafon anya At fagmasineun.
         24 Ay itam wan kanya fag ngay taw At fakafanyuun, anway Funbalugu wan At nafili antam.
         Ay bundi siginans Taw-Naseg fagtvngvd, anggan tuwa siginan at Yud-Naseg-Fag-Taw.
         25 Katanya yangay At-Rirukan siginan At taglong, Fagbalabagun, at longan te, Nanfangayan
         Akyay ban ka fag ngay taw te, Ku-Taw, ebi dewa yud Ku taw. Ay nanfangayan Akyangay
         ban sanya fag talun at ngay taw te, Ku fakesugun, ebi dewa yud Ku fakesugun.
         26 Ay, Sanya wa fag talun, ebi Funbalugu At faglongan sanya fag ngay taw te, Bunwa am
         Ku Taw, Ay sanya e nafangayan yangay ban anya te, Am wan At Tagleleg-Faggugat-Fag-Funbalugu
         At Unga.
         27 Ay At-Rirukan siginans Funbalugu-Nabalabag at longan matvngvd sas Taw-Tagagbuan baliwa
         te, Taw-Tagagbuan dewa kayus lagnas sas tigyangan lino daul, dua ban ngayu at kumbalabag.
         28 Anway tam Fun nu gfagurungan At longan sas fagdaul daga at ngay taw baliwa, mafali
         tuwa ay dua gfabagu.
         29 Ay kata yangay Funbalugu-Nabalabag ebi at naguna nafoyung te, Tam Tiba-Tungud-At-Madaragang-Fag-Fun
         nu dway nadingding tam sawad sirut fag kadagdagan, Umkata yangay tam sas fulan Sik-Afugan
         at ngay taw, ay anggan sas fulan Inlubgub at ngay taw, at yud e sawad.
         30 Katanya wayay, tain tam amatanganan sas Taw-Tagagbuan baliwa. Ay kata tuy way long
         te, at Yud-Naseg-Fag-Taw, dewa gyud gsarap te, laman umsadi sas Funbalugu, roro masadi
         tuwa. At faginsadiun anway kafandiug tuwa sas Funbalugu.
         31 Ay Taw-Tagagbuan dewa nasefu te, insadi wa long sas Funbalugu, madyay gfaning wa
         sa Ku-Unga At-Longan. Roro ngap dia nsadi.
         32 Taw ro Taw-Tagagbuan at fagyudun insadi sas Funbalugu. Anway kanya nasefu te, masine
         wan at fagbulun. Ay dua gamatangan te, at faginsadiun anway kafandiug tuwa sas Funbalaugu.
         Katanya wayay kanya intaid sa sik famataid.
         33 At-Rirukan nafoyung sik fafaskudanan te, Amatangani. Igturuk Aw sik Batu sas fulan
         Malanggangan, at famataid sa at ngay taw. Ay kanya fag Batu At fanfatong at ngay taw.
         Ay nus nga sinu takafandiug sa Angku, di gafanaliyuan.

1 Ku ngay fadugsay, ku fakaumsigun dawdaw ay ku darangin sas Funbalugu te, laman Taw-Tagagbuan
         umbalabag ban.
         2 Ay nafoyung aw te, Taw-Tagagbuan dewa gfandaragang sas Funbalugu baliwa, roro du
         e fagsafulun.
         3 Anway kanya dua nasaful nangasadi sas Funbalugu. Ay roro ngap kanya igfaning way
         at fasadan mandi. Madyay dua gfaning sas Funbalugu At fasadan laman umsadi sa Anya.
         4 Anway Fagtayukan yay At nafagurungan fagayu Ku-Unga At-Longan. Laman Funbalugu tumap
         nus nga sinu takafandiug sa Anya, kata sik taw at yud e asalanan.
         5 Ebi ebi Ku-Unga At-Longan nafoyung sa baliwa sik taw nu gfaning sa At-Longan fagtvngvd
         laman insadi sas Funbalugu. Kata tuy at foyungan te, Sik taw nu gfaning tuwa sa Ku-Unga
         At-Longan, e leleg tuwa.
         6 Saman tuwa at foyungan sa baliwa sik taw nu kafandiug fiya laman insadi sas Funbalugu.
         Kata tuy At-Rirukan at foyungan te, Lag gadayuwan te, Sinu ban at nanlag sas Banwa,
         laman nanfastiye tam Fagtayukan.
         7 Ay lag gadayuwan te, Sinu at nanlag sa at kinbul at talun, laman nanfastiye Fagtayukan
         siginan at kinbul at talun.
         8 Tain At-Rirukan at longan. Ay kata tuy te, Funbalugu At foyungan dua ngayayu emu.
         Anway gamatangan tuwo, Ay am fanfasulitanan Nut siginan tuwa ka fag foyungan baliwa.
         Kanya fag foyungan em foyungan sa emu sas fakafandiugun baliwa te,
         9 Nu nafoyung tuwo te, Isus ku Fun. Ay nu kafandiug tuwo sa am amatanganan te, Funbalugu
         nafaleleg Isus siginan At fagmatianan. Umbalabag tuwo.
         10 Anway sa am amatanganan nu kafandiug tuwo, Funbalugu tumap emu kata at yud e asalanan.
         Ay am bibig nu nafoyung tuwa am fakafandiugun, Funbalugu malabag emu.
         11 Anway At-Rirukan nalong te, Nus nga sinu fag taw nu kafandiug tuwa sa Anya, di gafanaliyuan.
         12 Anway du e fagsamanun, dewa Taw-Naseg ay dewa at Yud-Naseg-Fag-Taw. Sadi tuwa at
         Fun tagmagurang fagayu. Ay ngayu tuwa At famanyun sas fagayu taget siginan Anya.
         13 Anway At-Rirukan nalong yangay te, Fagayu taget siginan tam Fun umbalabag tuwa.
         14 Dewa katanya, tain ro sik taw nu mafaet sa Anya, nu dway kafandiug. Ay tain ro sik
         taw nu mfandiug sa Anya, nu dway batang gdungug. Ay tain ro sik taw nu dumungug, nu
         dway e takamoyung.
         15 Ay tain ro sik takamoyung nu gfoyung, nu dway e nasugu anya. At-Rirukan nalong yangay
         te, Masine tuwa sik taw nu glo laman nanfoyung at Masine-Fag-Barita sa tibak taw.
         16 Dewa e takamoyung, bunwa fagayu at Taw-Tagagbuan at nafaning sa at Masine-Fag-Barita.
         Kata Funbalugu-Nabalabag at longan ebi te, Ku Fun, sinu takafandiug sa em nafoyung
         anya.
         17 Nu katanya, at fakafandiugan siginan at nadungug. Ay at fagdungugan siginans Fagtayukan
         At longan.
         18 Ay katsi ginto aw te, Go Taw-Tagagbuan dia nadungug. Ay go muag. Muag, nadungug wan.
         Madyay At longan indasug wa sas fagayu talun. Ay anggan at foyungan indasug anggan
         sas fungfung daga.
         19 Ay gdog kyangay ginto te, Go manga Taw-Tagagbuan dia nasaful. Ay go muag. Muag, nasaful
         wan. Ku-Unga at taguna at famalus te, Nanfalabianan ban Aw ayu sa sik ngay taw at
         yud maful sa sik fun. Ay nanfadotaman ban Aw ayu sa sik talun at ngay taw at yud mamatanganan.
         20 Ay anggan Funbalugu-Nabalabag dua kapla nu nafoyung te, At taw dewa yud gsarap Angku,
         nasaful wa Angku. Ay insure Akyangay sa anya, sa at yud get Angku.
         21 Ay Funbalugu At longan sas Taw-Tagagbuan baliwa te, Fagngabak menit gfalugde Akwa
         Ku take te, Stei. Katanya Ku longan sa at yud gfaning ay sa takamabo fag ngay taw.

1 Nu katanya, katsi ginto kyangay te, Go Funbalugu kalimata way At filian fag ngay
         taw, Taw-Tagagbuan. Go igdi. Igdi long. Anway aw sik Taw-Tagagbuan akyangay. Ay aw
         yangay at sadi Abrayam at kadagdagan siginans Tagagbuan at baguama at ngayan, Sik-Baguama-Sa-Ku-Siun.
         2 Funbalugu di kalimata ebi taguna At filian fag ngay taw. Go du am nasaful At-Rirukan
         sa baliwas Funbalugu At taglong at ngayan, Funbalugu-Tam-Taw-Yabi-At-Masine. Anway
         kanya matvngvd nu get sas Funbalugu laman nanfauri at ngay Taw-Tagagbuan te,
         3 Ku Fun, ka fag ngay taw nafate wan Am ngay taglong. Ay manga narasras wan at ngay
         fagyagoan anyun sa Emu. Ay katsi aw way sesadi at sawad. Ay katsi kanya gafateun yangay
         anggan angku.
         4 Ay tain Funbalugu at famalus sa At taglong. Ay At famalus te, E, idia. Ku fagdingdingun
         Ku ngay taw, 7000k taw. Ay kayu niya at yud inlub ay igseg sa ka fag taw yabi at mauri
         at ngayan te, Tagagbilug-Tam-Daga.
         5 Katanya yangay katsi. E sik afud yangay taw Funbalugu At nafili, anway nafamanyun
         anya.
         6 Ay Funbalugu At fagnafiliun sik taw antuwa siginans Funbalugu At famanyun, ay bundi
         siginans sik taw at masine fag fagbulun. Anway nu nafili nut siginan way sik taw at
         masine fag fagbulun, kanya bunwa siginan At famanyun.
         7 Taw fakatanyaun. Taw-Tagagbuan at fagyudun nafabul at fagsarapun. Funbalugu way At
         nafili fag ngay taw at nafabul. Ay at tibak Taw-Tagagbuan dua gadunguganun.
         8 Kata yangay At-Rirukan at longan te, Funbalugu nafabuslugan kanya fag ngay taw laman
         du e fagamatanganun. Ay anggan nafaarum at mata laman dua glag. Ay anggan yangay nafabungul
         anya te, laman dua gdungug.
         9 Ay anggan ebi fun Fakafanyuun nalong yangay te, Nafabayan nafauri ka fag ngay taw
         te, At ngay yafun daul dewa ban kata sik balud. Ay dewa kata sik awatan, Ay dewa kata
         sik lusung. Ay anggan dewa kata sik faurianan taginfolian.
         10 Ay nafabayan yangay te, At mata dewa ban inkarum laman dua glag. Ay at guyuy dewa
         ban mabarukung faggugat.
         11 Katanya wayay, ginto kyangay te, Go Taw-Tagagbuan intaid wayay ay taba wa ban magfuan
         faggugat. Go igdi. Igdi long. Taw Tagagbuan at nafamaboan at masuad te, laman at Yud-Naseg-Fag-Taw
         umbalabag ban. Ay katanya tuway, Taw-Tagagbuan galabian anya.
         12 Ay Taw-Tagagbuan at nafamaboan at masuad te, nanfadasug at famanyun sas fagdaul daga
         at ngay taw. Ay at fagnababawanun at masuad te, nanfadasug at famanyun sa at Yud-Naseg-Fag-Taw.
         Amatangani seyu nu kin, at famanyun ban sas fagayu taw ayu yap ban fiya fiya ebia
         taw, gina ban at ngay Taw-Tagagbuan umbalabag.
         13 Katsi nanlong aw sa ayu, at Yud-Naseg-Fag-Taw. Anway aw wan At-Suguan sas fagayu
         at Yud-Naseg-Fag-Taw. Ay igfoyung aw ku fagusegananun sa ku fagbulun.
         14 Laman nanfalabianan aw sa ku kalongan, Taw-Tagagbuan. Nu ndain at tiba umbalabag
         yay manga.
         15 Funbalugu At faginlimataun sas Taw-Tagagbuan, at masuad, laman tibak taw umkaakbang
         sas Anya. Amatangani nu kin. Nataw at masuad Funbalugu At fagnafakbangun Taw-Tagagbuan
         sa anya. At masuad kata sik taw at nadog gleleg.
         16 Nu e nafon at fasadik ramyuk fafa sas Funbalugu, e masuad yay sas Funbalugu fagdaul
         ka fag fafa. Ay nu e nafon sik lalid kayu sas Funbalugu, anggan at sanga e masuad
         yangay sas Funbalugu.
         17 E nalifung sik kayu ulibu-tanum at sanga tiba. Ay e nafasugfun yangay sik ulibu-talun
         at salingsingan sas ulibu-tanum. Laman at safa siginans ulibu-tanum nafatvngvd ulibu-talun
         at salingsingan at nafasugfun. Taw-Tagagbuan kata yangay ka fag ulibu-tanum at ngay
         sanga. Ay, o at Yud-Naseg-Fag-Taw, kata yangay o ka fag ulibu-talun at salingsingan
         at nafasugfun. Laman e fanambagun yangay o gasfuan Taw-Tagagbuan tagsanya.
         18 Nu katanya o, lag kalimata sa at nalifung fag ngay sanga. Nu kalimata yay o anya,
         amatangani te, go sangay o wan tagfatvngvd sa at lalid. Go yaya. Yaya, anway at lalid
         tuwa tagfatvngvd emu.
         19 Ay nabalus o te, At fagnalifungun tibak sanga laman aw way at masugfun.
         20 Katanya wa ngaro fiya. Fakatanyaun ay, at fage nalifungun anya anway kanya dua kafandiug.
         Ay o, am faginsugfunun anway kafandiug tuwo. Dewa katanya, lag gfalabi sa am amatanganan.
         Alimui tuwa.
         21 Anway Funbalugu nu di gfabayan at sanga turungan, Kanya di gfabayan anggan emu.
         22 Amatangani Funbalugu At fakafanyuun ay anggan At fagfandotamanun. Matvngvd Funbalugu
         nu kadotama sanya fag taw at magfuan anway e asalanan. Ay matvngvd yangay At fakafanyuun
         sa emu nu antuwo igfatunglus sas Funbalugu At fakafanyuun nu gfaning tuwo Anya. Ay
         nu dway o nafatunglus, e lumifung yangay emu.
         23 Ay Taw-Tagagbuan, kata ebi at nalifung fag sanga, nu gdi gfatunglus sa at fagyudun
         kafandiug, nanfafoli yangay sa ebia taw. Anway Funbalugu mafafasugfun yangay anya.
         24 Ebi o kata way o siginan sik ulibu-talun, ay e nafasugfun emu sa sik ulibu-tanum,
         dewa yud katanya fiya ka fag kayu. Nu katanya, amafali yap kanya fag ulibu-tanum ebia
         taw at nalifung fag sanga urungan nu gdog yay kasugfun sa ebia taw fag ulibu-tanum.
         25 Ku ngay fadugsay, kaumsig aw nu sumaful am tuy fag masuksukan fag longan, laman du
         am gfalabi te, ami sik mamatanganan tuwami. Ka fag longan at masuksukan te, tibak
         Taw-Tagagbuan dua gadunguganun yap ngay fagayu at nafili fag Yud-Naseg-Fag-Taw gfaning
         sas Fagtayukan.
         26 Ay nu katanya long, anggan fagayu Taw-Tagagbuan umbalabag yangay. Anway At-Rirukan
         nalong te, Umdasug ban sik Tagbalabag siginans fulan Malanggangan. Ay Kanya nafaliam
         Taw-Takamilug at kadagdagan at mauri.
         27 Katanya ban Ku fatuyanan kaduge Aw nanfaliam at asalanan.
         28 Taw-Tagagbuan gfalimatan tuway sas Funbalugu sa at Masine-Fag-Barita baliwa. Ay katanya
         tuway, e fanambagun yangay am. Ay roro sa baliwa At nafilian, Funbalugu kesug tuwa
         at Taw-Tagagbuan, anway sa At nafatuyanan ebi sa at ngay aguyangan.
         29 Anway Funbalugu nu nafon wan ay nu nafili wan, bandi dua gfasaman.
         30 Ebi sik takamabo yay am sas Funbalugu. Ay katsi Funbalugu kafanyu tuwa ayu, anway
         siginans Taw-Tagagbuan at nafamaboan.
         31 Ay katsi Taw-Tagagbuan at fagnafamaboun at masuad te, laman ban Funbalugu kafanyu
         yangay anya, kata Funbalugu nu kafanyu ayu.
         32 Anway katsi Funbalugu nafabayan yay fagayu taw te, laman fagayu taw sa yays fakamaboun.
         Laman bandi Funbalugu mamanyun yangay sas fagayu taw.
         33 Ngayu tuwa Funbalugu At famanyun. Ay Kanya mamatanganan tuwa. Ay manga e fagsafulun
         tuwa dawdaw. Du e taw maasaful Funbalugu At ngay fasadan. Ay manga du e taw mafafoyung
         At ngay ugali.
         34 Sinu sangay tagsaful sas Funbalugu At amatanganan. Ay manga sinu at mafafoyung sas
         Funbalugu.
         35 Ay manga sinu at mafafon sas Funbalugu te, laman Funbalugu e bedan sa anya.
         36 Anway Funbalugu yay At naawat fagayu. Ay Kanya yay tagfatvngvd fagayu. Ay anggan
         laman Funbalugu e fanambagun siginan anya. Gseg watam sas Funbalugu faggugat faggugat.
         Kin, katanyai tuwa.

1 Ku ngay fadugsay, anway matvngvd Funbalugu At fakafanyuun, matvngvd nu nalong aw
         sa ayu te, Foni ay bilug at fagmabitsugun sas Funbalugu. Kata sik tagleleg fag anyun.
         Laman sas Funbalugu yakman fag sadi, ay laman gkasakan sa Anya. Ay manga te, katanya
         tuwa nu gseg am sas Funbalugu.
         2 Ay lag gfaning ste swa daga at ngay ugali. Ay fabagui tuwa ay amatanganan ay manga
         ay ugali fasamani wan. Laman sumaful tuwam sas Funbalugu At fakaumsigun. At masuad
         te, tain at masine, ay at kasakan sas Funbalugu, ay manga at matuyan fagayu.
         3 Funbalugu nafamanyun tuway sa angku, laman nanfoyung akyangay sa ayu fagayu te, lag
         gfandaragang sa am amatanganan te, aw wan at tiba tungud, nu bunway o tiba tungud.
         Nu gamatangan o sa emu, at matuyan yakman fagayu. Laman am amatanganan nus nga setvngvd
         yakman Funbalugu At nafon emu fag fakafandiugun.
         4 Sik taw at bilug ngayu at afud. Ay fagayu afud saman wan at fagbulun.
         5 Itam takafandiug dewa tam ngayu, kata way tam sik bilug, anway insadi sas Fagtayukan.
         Fagayu tam at maful kata tam sik bilug at afud tagsadsamanan.
         6 Ay nu sik taw wan, saman wan at nabul Funbalugu At nafon, nus nga setaw wa Funbalugu
         At famanyun sa anya. Ay katanya tuway, fagbuluni wa nus nga setvngvd am fagmafabulun.
         Funbalugu At nafon emu laman nanfoyung o Funbalugu At longan, foyungi wa nus nga setvngvd
         am fakafandiugun.
         7 Ay Funbalugu At nafon emu nu sik tagtarabang o am iba, tarabangi wan. Ay At nafon
         emu laman nu sik takamoyung, nanfoyungi wan.
         8 Ay Funbalugu At nafon emu nu sik tagfatvngvd am iba at amatanganan, fatvngvdi wan.
         Ay Funbalugu At nafon emu nu sik takamon o sa am iba, famoni wan. Ay Funbalugu At
         nafon emu nu sik tagmagurang, maseganamai. Ay Funbalugu At nafon emu nu sik takafanyu,
         fangafanyui tuwa ay useganani.
         9 Matuyani tuwa ay fakafanyuun. Ay alimatai sa at mauri. Ay esugi sa at masine.
         10 Ay adkafanyuani kata nu dugsay am. Ay mafalii nu kedkesugan am.
         11 Ay dangai gfafanaloun nu gfagbulun am. Ay fainkugatani tuwa nu gfaning am tam Fun.
         12 Ay useganani tuwa kaduge am gfanya. Ay sungatani tuwa dewa e gfauri emu. Ay darangini
         tuwa faggugat.
         13 Ay foni tuwa sas Funbalugu At ngay taw snga ginain nu gayudan. Ay fasakboi tuwa nu
         bagu kadasug.
         14 Ay darangini laman Funbalugu kafanyu sa tagfauri ayu. Ay am lag kadotama anya.
         15 Ay useganani fasfuani sa sik taw taguseganan. Ay sa sik taw takabalu, anggan am abalui.
         16 Ay asadii ay amatanganan. Ay dangai gfangalimata sa ay iba. Ay fasulitanani tuwa
         sa sik taw at yud katvngvd tiba. Ay lag gfalabi sa ay amatanganan te, ami sik mamatanganan
         wami.
         17 Ay lag gfabali nus nga sinu at ke mauri sa ayu. Ay nu gfagbulun am, katai tuwa at
         ngay taw at fakaumsigun at masine.
         18 Ay nu mabanwan am, e fagmanabayanuni tuwa sas fagayu taw.
         19 Ku fakafanyuun fag ngay taw, lag gfabali nus nga sinu tagfauri ayu. Fabayani wan
         Funbalugu yay ban tagfauri anya. Anway At-Rirukan nalong te, Aw yay ban tagfabali.
         Ay Aw yay ban tagfafoli at ngay mauri sa at mauri fag ngay taw, Funbalugu nalong te.
         20 Ay katanya wayay, Takadotama ayu nu kalunus, faoni anya. Ay nu kadanum, fainumi anya.
         Anway nu katanya tuwa ay fagbulun, gfaplan am anya.
         21 Lag galabawan at mauri. Am baboi tuwa at mauri. Ay ay fanbabo siginan wa ay fagmasineun.

1 Fagayu tam faningi tam ngay fun si tam talun. Anway dua ro e magurang Funbalugu nu
         dway nafat sanya. Funbalugu tuwa At ke fasadan At nafili tam ngay fun.
         2 Ay nu katanya, sik taw nu kamabo way sa at fun si at talun, kamabo way sa tam Funbalugu
         At nafili. Ay nus nga sinu takamabo, e gfauri ban anya.
         3 At ngay fun dua gfalimuanan at ngay taw nu masine tuwa at fagbulun. At ke mauri way
         at fagbulun takalimu. Go kaumsig o nu gyud o e fakalimuun am fun. Nu katanya, faningi
         at masine ay am fun guseganan tuwa emu.
         4 Am fun tam Funbalugu wa At fanuguan, laman gfadasug at masine sa emu. Roro ngap nu
         mauri way am fagbulun, alimui. Anway am fun e fagmadaragangun wa fiya. Ay kanya Funbalugu
         At fanuguan, laman gfadasug Funbalugu At fandotamaan sa at mauri fag taw.
         5 Ay nu katanya, faningi am fun si tam talun. Laman di gfadasug sa emu Funbalugu At
         fandotamaan, ay anggan laman di o e fakabaluun te, mauri way o.
         6 Ay katanya yangay at masuad, nu nafon am ay famanyun sa ay ngay fun. Anway ka fag
         ngay fun, Funbalugu At fanuguan kaduge gmagurang at ngay taw.
         7 Salii wan nu e bedan yay am. Ay bedan nu sik famanyun sa ay fun, salii wan. Ay ay
         bedan nu sik famanyun sa ay fun anway sa ay daga, salii yangay. Ay ay bedan nut sa
         nu gseg am ay fun, segi anya. Ay ay bedan nut sa nu kesug am anya, esugi anya.
         8 Fasalii wan ay bedan nus nga nday fag taw. Ay bedan anyakman adkafanyuani. Anway
         nus nga sinu takafanyu sa at iba, katanya igfaning wa sa Ku-Unga At-Longan.
         9 Ku-Unga At-Longan te, lag kamayun, ay lag gfate, ay lag kamul, ay lag galabian, ay
         anggan nus nga nday tiba Funbalugu At longan, kanya fagayu fagayu at masuad te, esugi
         am iba katvngvd nu kesug o emu.
         10 Sik taw nu kesug tuwa at iba, di gfagbulun at mauri sa at iba. Nu katanya, at takesug
         igfaning wa fiya sa Ku-Unga At-Longan.
         11 Katanyai tuwa tam fagbulun, anway nasaful watam te, dua ban glugo. Mafuluwani wan
         anway tam fagbalabagun fag ngay menit gadasugun wan. At kadugayan katsi ban dua kaduge
         siginan ebi nu bagu tam kafandiug.
         12 Makbang wan at yabi nu gakayamagun. Ay at menit gakasureun wan. Ay gubun watam tam
         fagbulun tagsisad marum. Ay buli wa tam tam ngay famalabag laman tam famabarangian
         at mauri gina swa menit.
         13 Ay tam ngay ugali masinei tuwa, kata gina swa menit. Lag kaful sa at yud maabaris
         fag ngay taw te, anam nangasigun. Ay lag kamalabiun sa sik mangena ay sa sik mangama.
         Ay lag kamayun. Ay lag gfaringangan. Ay lag galabian si am iba at fagagbilugun.
         14 Ay am, faudgufudan tam Fun Isus wa Fagtayukan tagdingding antam. Ay lag gamatangan
         ay bilug at fagalabianun laman di am nanfaning.

1 Fasulitanani tuwa ay iba dewa gyud matvngvd nu kafandiug. Ay ay famasulitanan lag
         sas famaringangan baliwa.
         2 Sik taw gamatangan te, dewa aw kon nus nge wain. Ay tibak taw at yud matvngvd nu
         kafandiug, gamatangan yangay te, lag aw kon faknul.
         3 Ay ka fag taw dewa kon nus nge wayin, lag kalimata sa at yud kon. Ay at yud kon,
         lag kalimata at fagbulun sa takon te, mafurat am ugali. Anway tam Funbalugu kaumsig
         tuwa dewa takon.
         4 Ay sinu o, go nu gfasad o, mafafalong o sa am iba fanuguan te, mafurat ay ate masine
         am fagbulun. Go yaya. Yaya long. Kanya tuwa fag fanuguan at fun at mafafalong. Katanya
         yangay sik takafandiug at ugali. Tam Fun mafafatvngvd yangay at takafandiug laman
         matvngvd.
         5 Sik taw gamatangan te, sik menit nu masine glabi yay tibak menit nu masine. Ay tibak
         taw gamatangan yangay te, kata yay at sadi fagayu menit. Roro nus nga se taw nu gfasad
         am, asafuli tuwa te, katanya at masine.
         6 Sik taw at fagnafiliun sik menit, laman e gseg Funbalugu. Ay katanya yangay sik taw
         takon faknul, laman e gseg yangay Funbalugu. Ay kanya guseganan sas Funbalugu. Ay
         sik taw dewa gyud kon faknul, at masuad te, laman e gseg Funbalugu. Ay anggan kanya
         guseganan sas Funbalugu.
         7 Di tam e taw si antam katanya te, laman at faglelegun sa nu anya way mandi. Ay nu
         nkate wan, bunwa te, tiba nanfabayan way anya.
         8 Tam faglelegun laman tam Fun antuwa e fanambagun. Ay dewa tam inkate, laman tam Fun
         e fanambagun yangay. Katanya tuway, dewa tam gleleg ay dewa tam inkate, tam Fun watam
         At taw.
         9 Katanya tam Fagtayukan At faginkateun ay At fagnadogun gleleg. Laman kanya tuwa fagayu
         taw at Fun, sa at kinkate ay sa tagleleg.
         10 Taw ro am fagnanfoyungun sa tibak taw te, am fadugsay at fagbulun mafurat way. Ay
         taw ro am fakalimataun sa am fadugsay. Anway fagayu ban tam suma yay tam tam Funbalugu
         At Fagnansarapan-Asalanan-Fag-Faglunggungan at akbang.
         11 Anway At-Rirukan nalong te, Funbalugu nalong te, Aw wan At nafatuyanan te, Fagayu
         taw ban umlub sa Ku akbang ay sumeg Angku. Ay fagayu moyung ban sa tiba sa Angku baliwa
         te, Aw wan Funbalugu.
         12 Nu katanya, moyung ban tam sumesadian tam fagbulun fagayu sas Funbalugu.
         13 Nu katanya, lag tam fodfoyungan tam iba at fagbulun sa tibak taw te, kanya mafurat
         way. Roro ngap, masine nu gamatangan tam te, laman dangai gsalag ay dangai gfe asalanan
         tam fadugsay.
         14 Anway nasaful kwa fiya fiya siginan tam Fun Isus te, nus nge wain fag fakonun du
         e mafafurat taw. Roro ngap sik taw nu gamatangan way te, tuy fag fakonun mafurat way
         sa angku, kin, ka fag fakonun gfafurat wa fiya sa anya.
         15 Am fadugsay nu kalimata way am naonan, o du o kafanyu anya. Lag gfe asalanan am fadugsay
         siginan am fakonun. Anway tam Fagtayukan At faginkateun laman am fadugsay e fanambagun.
         16 Mamatangani tuwa am fagbulun at masine, laman tibak taw di gayup te, ka fag taw at
         fagbulun mauri way.
         17 Anway Funbalugu-Nu-Gmagurang-Taw bundi sas fakonun ay sas fanginum fagtvngvd. At
         masuad antuwa sas fagfaningun sas Funbalugu ay sas fagmanabayanun ay sas fagusegananun
         siginan At-Masine-Fag-Falad.
         18 Anway nus nga sinu fag taw nu gfaning tuwa sas Fagtayukan takatanya tuwa at fagbulun,
         Funbalugu kaumsig tuwa anya. Ay anggan tibak taw gseg yangay anya anway at fagbulun.
         19 Ay nu katanya, tanan tam faseganamaun laman manabayan tuwa tam ay gfadfatvngvdan
         tam tam fakafandiugun.
         20 Lagi yap kon ka fag fakonun nu gfaliaman way Funbalugu At fagbulun. Dewa katanya,
         fagayu fakonun masine tuwa. At mauri, sik taw nu gfe asalanan way tibak taw siginan
         at naonan.
         21 At masine ngap, agi yap kon faknul, ay agi yap ginum siginans uwat buadan safa nu
         gfe asalanan way am ay fadugsay. Ay lag e fagbulun nus nge wain, nu gfe asalanan way
         am anya.
         22 Nu katanya, nus nga se taw am amatanganan sas fakonun ay sas fanginum, lag gfasaful
         sa am iba. Sas Funbalugu yakman am faglongan. Ka fag taw guseganan tuwa nu nasaful
         tuwa te, da kdi e asalanan, anway gfaning tuwa sat masine fag fagbulun.
         23 Anway sik taw nu gfaduwa way at amatanganan gina ganangonun, e tumap anya te, sik
         tagasalanan way, madyay kon way. Anway nu nda kanya dua bangan kafandiug, nu kon yay.
         Fagayu at fagbulun nu dway gfaning sat fakafandiugun, kanya asalanan way.

1 Nus nga sinu tam at matvngvd takafandiug, tarabangi tam iba at yud matvngvd at fakafandiugun.
         Ay tam fagfaningun dangai sa tam fasadan mandi.
         2 At masine fauseganani tuwa tam iba, laman kaugat tuwa at fakafandiugun.
         3 Madyay anggan tam Fagtayukan At fagfausegananun bundi Anya mandi. Kata At-Rirukan
         at longan te, Ka fag ngay taw at famalingun sas Funbalugu indasug wa sa Angku.
         4 Anway fagayu ebi At-Rirukan at fagnarirukun sa antam, laman at famasaful antam. Laman
         e fagsegun ban tam. Anway siginan At-Rirukan tam fagmadaragangun laman maasungatan
         tam, ay tagfatvngvd sa tam amatanganan.
         5 Ay Funbalugu sik tagfon sik fagmaasungatanun ay sik fagmatvngvdun. Kanya At mon ban
         nangus sa ayu ay fagmasadiun ay ay fagmanabayanun, anway gfaning wam sas Fagtayukan
         Isus.
         6 Laman kaduge am gseg tam Funbalugu, tam Fun Isus Fagtayukan At Tama, masadi tuwa
         ay amatanganan ay ay longan.
         7 Fagayu takafandiug, fasulitanani nu e bagu kadasug, kata tam Fagtayukan nu kafanyu
         ayu. Laman e gseg tuwa sa tam Funbalugu.
         8 Ay igfoyung aw ayu te, Fagtayukan infanuguan sasa ngay Taw-Naseg. Laman nanfoyung
         te, Funbalugu At longan matuyan tuwa. Ay laman Funbalugu At fatuyanan sas Taw-Naseg
         at aguyangan umgurungan wa fiya.
         9 Ay laman anggan at Yud-Naseg-Fag-Taw sumeg yangay sas Funbalugu, anway Funbalugu
         At fakafanyuun. Kata At-Rirukan at longan te, Nu katanya, igfauseganan aw Emu gfasfuan
         sa at Yud-Naseg-Fag-Taw. Ay gdanyu aw igseg aw Emu te, O At madaragang.
         10 Ay At-Rirukan nalong yangay te, Useganani, am at Yud-Naseg-Fag-Taw, fasfuani Funbalugu
         At ngay taw.
         11 Ay At-Rirukan nalong yangay te, Segi yangay sas Funbalugu, fagayu am at Yud-Naseg-Fag-Taw.
         Danyui sa Anya, am fag ngay taw fagayu.
         12 Ay Funbalugu-Nabalabag, Funbalugu At taglong, nalong yangay te, Umdasug ban sik kadagdagan
         siginans Sik-Ama-Madaragang. Ay e nafatiba tungud Anya, laman nanmagurang at Yud-Naseg-Fag-Taw.
         Ay siginan Anya at Yud-Naseg-Fag-Taw e fagsegun ban.
         13 Tam Funbalugu wan At nafon sasa ngay takafandiug at fagmaafanyaun. Kanya nangus At
         mon ayu ay fagusegananun dawdaw ay anggan ay fagmanabayanun, kaduge am kafandiug sa
         Anya. Laman matvngvd tuwa nu gfanya am, anway At-Masine-Fag-Falad At fagmadaragangun
         si wa ayu.
         14 Ku ngay fadugsay, e fagafanudun aw sa ayu te, e fagmasineun tuwam. Ay manga e fagsafulun
         wam. Ay anggan mafafoyung wam sa ay iba.
         15 Dewa katanya, anway Funbalugu nafamanyun sa angku, ay da kua kapla igriruk sa ayu
         ay nanfaamatang akyay ayu tibak foyungan. Laman di am kaliam.
         16 Funbalugu At fagnafamanyunun sa angku anway aw wan Fagtayukan Isus At fanuguan. Ay
         kata akyangay sik taganyun ay nanfoyung aw at Masine-Fag-Barita sa at Yud-Naseg-Fag-Taw.
         Laman anggan at Yud-Naseg-Fag-Taw kata sik anyun, gkasakan sas Funbalugu. Anway At-Masine-Fag-Falad
         tagfasadi anya sas Funbalugu.
         17 Nu katanya, guseganan aktuwa ku ngay fagbulun sas Funbalugu baliwa anway masadi aktuwa
         sas Fagtayukan Isus.
         18 Aw da kwa gananfoyungun tiba ku fagbulun. Ku foyungan antuwa, Fagtayukan At nafon
         angku fag fagbulun. Madyay at Yud-Naseg-Fag-Taw nafaning Funbalugu siginan ku nafoyungan
         ay anggan ku fagbulun.
         19 At Yud-Naseg-Fag-Taw at fagfaningun ay, siginan at madaragang fag fagbulun ay at
         ke masuad fag fagbulun siginan At-Masine-Fag-Falad At fagmadaragangun. Nu katanya,
         nafoyung akwan Fagtayukan At Masine-Fag-Barita sas fagayu talun siginan ngays fulan
         Erusalem anggan sas talun Iliriku.
         20 Ku fasadan faggugat nu gfoyung aw at Masine-Fag-Barita sa ways talun at gyud batang
         gdungug Fagtayukan At ngayan. Anway kua kaumsig nanbale sa tibak taw at naturuk.
         21 Gfaning aktuwa At-Rirukan at longan te, At yud batang e gfoyung sas Fagtayukan baliwa,
         sumaful yay ban sa Anya. Ay at yud batang gdungug sas Fagtayukan baliwa, sumaful wa
         ban fiya.
         22 Fakatanyaun at masuad ku faglugoun nu kadasug aw sa ayu. Gasalagan aw anway ngayu
         ku fagfoyungan fag ngay talun iste.
         23 Roro mangaro, du e talun iste laman nanfoyung aw. Ay ebi glugo wan nu ganansiboun
         aw ayu.
         24 Nu katanya, ku fasadan katsi, nandalan aw ayu gina ban aw glo sas talun Espanya.
         Ay gina ban aw indasug sa ayu, guseganan aw gufud ayu. Ay nu glo aw sas talun Espanya,
         kaumsig aw nangus ay fanarabangun sa angku.
         25 Roro katsi guli kyay sas Erusalem. Nanguba akyay tibak taw at famanyun sas Funbalugu
         At ngay taw sanya.
         26 Anway at Yud-Naseg-Fag-Taw at takafandiug sas talun Masedunia ay sas talun Akaya,
         kaumsig nanfon at fantarabang sas Taw-Naseg, Funbalubu At ngay taw, at yud e kwa sas
         Erusalem.
         27 At Yud-Naseg-Fag-Taw guseganan igfon. Ay kin wa fiya, at tagfon kata e bedan sas
         Taw-Naseg. Anway ebi Taw-Naseg nafoyung at Masine-Fag-Barita sa at Yud-Naseg-Fag-Taw.
         Laman kanya nabul tuwa sik fagmasineun siginans Funbalugu, kata Taw-Naseg at fagmasineun.
         Ay katsi masine kanya nu gtarabang Taw-Naseg siginan at fagmabalanun ste swa daga.
         28 Nu ntabu wa ku fagbulun sas Erusalem, ay nu nafon akwa at nafaful fag famanyun sanya,
         natunglus akwa sas talun Espanya. Ay dumalan akban ayu ginanya.
         29 Ay nasaful aw te, gina aw umdasug sa ayu, nanfat sa aw ayu sik fagmasineun ban dawdaw
         siginans Fagtayukan.
         30 Ku ngay fadugsay, matvngvd nu nalong aw ayu, anway kesug tuwam tam Fun Isus Fagtayukan.
         Ay anway tam fakadkafanyuanun siginan At-Masine-Fag-Falad te, tarabangan tam dumarangin
         gugat gugat sas Funbalugu.
         31 Laman Funbalugu dumingding angku siginan at yud kafandiug fag ngay taw sas talun
         Naseg. Ay laman Funbalugu At ngay taw sas Erusalem kaumsig tuwa ku fagbulun ban sa
         anya.
         32 Ay laman guseganan akyangay nu mdasug aw sa ayu, Funbalugu nu kaumsig. Ay ginanya
         ban kamato way tam.
         33 Tam Funbalugu, At tagfon fagmanabayanun, At nangufud nangus ayu. Kin, katanyai tuwa.

1 Nanfoyung aw ayu te, masine fag mangena, tam fadugsay at ngayan At-Malayun. Kanya
         sik tagtarabang sas Funbalugu bale sas fulan Dawa.
         2 Fasakboi tuwa anya kata nu gfasakbo am tibak Funbalugu At taw. Ay tarabangi anya
         nus nge wain at nayudanan siginan ayu. Anway kanya sik tagtarabang sas ngayuk taw,
         ay anggan sa angku.
         3 Igfadasug aw ku fagusegananun sa Sik-Fufuina-Sirut ay sa Takata-Sik-Biyo-Mabaludan
         te, gamatangan aktuwa ayu. Ka fag daduwa ku tagtarabang sas Fagtayukan Isus At fagbulun.
         4 Ebi e gafateun way ka fag daduwa, gina gbalabag siginan tagafateun angku. Ay bundi
         aw fagsadi taguseganan anya. Ay anggan tuwa sas fagayu at Yud-Naseg-Fag-Taw at ngay
         Funbalugu bale at taw taguseganan yangay anya.
         5 Ay gfadasug akyangay ku fagusegananun sa at ngay takafandiug, at maful sa ka fag
         daduwa at bale te, gamatangan aktuwa ayu. Ay anggan sa ku fakesugun fag taw at ngayan
         Maseganama te, gamatangan aktuwa emu. Kanya at taguna at kinfandiug sas Fagtayukan
         sas talun Asia.
         6 Ay gfadasug akyangay ku fagusegananun sas Taglu te, gamatangan aktuwa emu. Anway
         kanya matvngvd nu e fagbulun sa ayu.
         7 Ay anggan sas Tagbabo-Taw ay Unia te, gamatangan aktuwa ayu. Kanya ku kalongan Taw-Naseg
         ay ku ufud ebi sas bale fakasungsungan. Fagayu Isus At-Suguan naseg anya. Ay kanya
         naguna tuwa angku nu kafandiug sas Fagtayukan.
         8 Ay gfadasug akyangay ku fagusegananun sa ku fakesugun fag taw sa tam Fun at ngayan
         Tagfadaul te, gamatangan aktuwa emu.
         9 Ay anggan sa Sik-Taw-Malukme te, gamatangan aktuwa emu. Kanya tam ufud sas Fagtayukan
         At fagbulun. Ay anggan sa ku fakesugun fag taw at ngayan Sik-Baybay.
         10 Ay gfadasug akyangay ku fagusegananun sas Apeles te, gamatangan aktuwa emu. Tiba
         at nalag at ugali nasaful te, kanya kesug wa fiya sas Fagtayukan. Ay anggan sa at
         ngay taw sanya si Sik-Takamoyung-Masine fag basad bale te, gamatangan aktuwa ayu.
         11 Ay anggan sa ku kalongan Taw-Naseg at ngayan Erudiun te, gamatangan aktuwa emu. Ay
         anggan sa at ngay takafandiug sis Narsisu fag basad bale te, gamatangan aktuwa ayu.
         12 Ay anggan sa Sik-Ina-Sirut ay sa At-Yud-Biya-Bangan te, gamatangan aktuwa ayu. Kanya
         e fagbulun sa tam Fun At fagbulun. Ay anggan sa ku fakesugun fag taw fag mangena at
         ngayan Fersida te, gamatangan aktuwa emu. Kanya maseganina sa tam Fun At fagbulun.
         13 Ay anggan sa At-Mararay-Fag-Taw te, gamatangan aktuwa emu. Kanya tam Fun At nafili
         fag taw. Ay anggan sa At-Mararay-Fag-Taw at tina te, gamatangan aktuwa emu. Kanya
         kata ku mina.
         14 Ay gfadasug akyangay ku fagusegananun sa At-Yud-E-Gfasud-Anya, ay sa Sik-Taw-Madangdang,
         ay sas Ermes, ay sas Fatrubas, ay sas Ermas, ay anggan sa at ngay takafandiug tagufud
         anya te, gamatangan aktuwa ayu.
         15 Ay gfadasug akyangay ku fagusegananun sas Takaumsig-Gulit, ay sas Ulia, ay sas Tagagbilug-Lino,
         ay sas Tagagbilug-Lino at fadugsay fag mangena, ay sas Ulimpas, ay anggan sas fagayu
         Funbalugu At taw tagufud anya te, gamatangan aktuwa ayu.
         16 Nu nafablang am ay iba, famatuani tuwa ay adkafanyuani tuwa. Ay at ngay bale fakafulan
         at taw ste igfadasug yangay at fagusegananun sa ayu te, gamatangan tuwami ayu.
         17 Ku ngay fadugsay, matvngvd nu glong aw ayu te, Tagaki siginan at ngay tagfasaruwayan
         at ngay takafandiug, ay anggan tagfe asalanan. Kanya igsalag ebi ay nadungug at matuyan
         fag foyungan. Lag kaakbang anya.
         18 Anway takatanya fag ngay taw dua gfaning sa tam Fun Fagtayukan. At fagfaningun sa
         ways fagalabianun baliwa. Ay at fanlongan dewa kata masine ay malukme, roro gfanluk
         sa at yud mamatanganan.
         19 Ay nadungug wan nu gfaning am sa tam Funbalugu. Ay nu katanya, guseganan aw dawdaw
         sa ayu. Dewa katanya, kaumsig akyangay nu mamatanganan tuwam sa at masine, ay nu gdi
         am gfaning sas asalanan.
         20 Nu katanya, dua ban glugo tam Funbalugu, tam tagfanabayan, nu mabo Tagfansalag laman
         du e fagmadaragangan sa ayu. Tam Fun Isus Fagtayukan At mamanyun nangus sa ayu.
         21 Tagseg-Funbalugu, ku tagtarabang sas Funbalugu At fagbulun, gfadasug at fagusegananun
         sa ayu fagayu te, gamatangan tuwa ayu. Ay Lusiu, ay Famafiya, ay anggan Sik-Tama-At-Ke-Nabalabag,
         ku kalongan Taw-Naseg, gfadasug yangay at fagusegananun sa ayu te, gamatangan tuwa
         ayu.
         22 Ay anggan aw yangay, At-Fatuluan, at nagubuk Fandak nu griruk. Anway sik takafandiug
         akyangay, gfadasug akyangay ku fagusegananun sa ayu te, gamatangan aktuwa ayu.
         23 Aw, Fandak, namanwan aw sas Gayu bale. Ay sanya wan fagayu takafandiug nu maful.
         Ay anggan Gayu gfadasug yangay at fagusegananun sa ayu te, gamatangan tuwa ayu. Ay
         Sik-Nesugan, at fulan Kurintu at tagtanud-salafi, ay anggan At-Faufatan, tam fadugsay.
         Kanya fag duwama gfadasug at fagusegananun sa ayu te, gamatangan tuwa ayu.
         25 Gseg watam sa tam Funbalugu. Kanya At mafafatvngvd ay fakafandiugun. Igfadiuganan
         sa ku nafoyung ayu at Masine-Fag-Barita, ay anggan ku nafoyung ayu sas Isus Fagtayukan
         baliwa. Ay igfadiuganan yangay sa at kinsure fag masuksukan, ebi ebi taglugo nu masuksukan.
         26 Ay katsi insure wan siginan Funbalugu At ngay taglong ebi at narirukan. Ay nafasure
         at nasuksuk sas fagayu talun at ngay taw. Anway At Yud-E-Fakatabuan-Fag-Funbalugu
         At nasugu katanya. Laman ngayuk taw umfandiug ban ay maning ban Anya.
         27 Gseg watam tam Funbalugu faggugat. Tam Funbalugu way fagsadi At mamatanganan fiya
         fiya. Du e tiba. Gseg watam Anya, anway Isus Fagtayukan At fagbulun. Kin, katanyai
         tuwa.1 Corinthians1 Corinthians1 Corinthians1 Corinthians1 Corinthians

1 Siginan angku, Fandak, Fagtayukan Isus At-Suguan at sadi. Anway Funbalugu nafili
         wa angku. Ay anggan tam fadugsay Sik-Taw-Madaragang-Fiya.
         2 Nariruk ami sa ayu, sas Funbalugu At ngay taw sas fulan Kurintu. Sas Funbalugu At
         nafili fag ngay taw. Sa tagfadiuganan sas Funbalugu anway insadi wam sas Fagtayukan
         Isus. Ay anggan sas fagayu taw nus nga nday tagseg sas Fun Isus Fagtayukan, kanya
         fag taw at Fun ay anggan tam Fun.
         3 Tam Funbalugu tam Tama ay anggan tam Fun Isus Fagtayukan At mamanyun nangus sa ayu,
         ay At nanfanabayan ayu.
         4 Faggugat guseganan aw sa tam Funbalugu. Anway Kanya At nafamanyun sa ayu, madyay
         kafandiug tuwam sas Fagtayukan Isus.
         5 Ay Kanya nafaayu ay fagsafulun ay sa ay foyungan nus nge wain. Anway insadi wam sas
         Fagtayukan.
         6 Ay anggan ay fagbulun nu gfadiuganan tuwa sa em foyungan sa ayu sas Fagtayukan baliwa.
         7 Ay katanya tuway, di am e fagayudanun siginan At-Masine-Fag-Falad At nafamanyun,
         kaduge am igfanya tam Fun Isus Fagtayukan gina ban umsure.
         8 Kanya tuwa tagfatvngvdun ayu siginan katsi anggan sas fakatabuan fag ngay menit.
         Laman gina ban umsure tam Fun Isus Fagtayukan At menit, di am e asalanan.
         9 Matuyan tuwa tam Funbalugu. Ay Kanya At nafili ayu, ay faginsadiun sa At Baguama,
         tam Fun Isus Fagtayukan.
         10 Ku ngay fadugsay, matvngvd nu nalong aw sa ayu sa tam Fun Isus Fagtayukan At fagmadaragangun
         te, laman e fagmasadiun tuwam. Laman di gsadsamanan ay amatanganan. Ay laman masadi
         tuwa ay amatanganan ay ay fasadan.
         11 Ku ngay fadugsay. Siginans Bagu-Insuraan at bale e nafoyung angku te, garingangan
         way unu am.
         12 Kata tuy at masuad ku fagnalongun sa ayu te, anway am tiba glong way am te, Ku fagfaningun
         sa tuwas Fandak. Ay am tiba glong way am te, Ku fagfaningun sa tuwas Tagfon-Danyu-At-Taw.
         Ay ate, sa tuwas Takata-Sik-Batu. Ay ate, sa tuwas Fagtayukan.
         13 Go sangay Fagtayukan nainkafudan. Go yaya. Go sangay aw, Fandak, intuktuk akyangay
         sas salibagan kayu ebi laman e fanambagun am. Go yaya. Ay go sangay sa ku fagmadaragangun
         nu kasurung am. Go yaya.
         14 Guseganan aw anway da kdi nasurung ayu ebi am at tiba dasday Buk-Malut ay Gayu.
         15 Laman du am lumong te, Aw nu kasurung aw sa ways Fandak, ay sas Fandak way ku fagfaningun.
         16 E kin, nasurung kua mangaro At-Ke-Sangbo fag bale at ngay taw. Ay da kia namatang
         nu gsurung aw at tibak taw.
         17 Anway Fagtayukan dua nasugu angku te, laman nansurung aw taw. At suguan angku antuwa
         te, laman nanfoyung aw at Masine-Fag-Barita. Ay ku fagfoyungun bundi siginan at ngay
         taw at fangkaturunan. Laman dua maliam Fagtayukan At fagmadaragangun At naatean sas
         salibagan kayu.
         18 At maliam ban fag ngay taw nu nadungug at foyungan sas Fagtayukan baliwa nu kate
         sas salibagan kayu, kanya gamatangan te, fanlamangan way. Ay roro itam at kinbalabag
         gamatangan tam te, kanya fag foyungan anwa Funbalugu At fagmadaragangun.
         19 Anway At-Rirukan nalong wa te, Nafaliam Akwa ban at mamatanganan fag taw at fagmamatangananun
         fag longan. Ay gfasaman Akwa ban at ke fagsafulun at fagsafulun, laman ban du e masuad.
         20 Setvngvd at mamatanganan fag taw at longan. Ay setvngvd at maadalan fag taw at longan.
         Ay setvngvd tagfangkaturunan fag taw at longan. Anway Funbalugu nafasaman wan ste
         swa daga at fagmamatangananun, laman umfanlamangan wan.
         21 Anway Funbalugu At fagmamatangananun nasaful tuwa te, at ngay taw dua mangaro kafandiug
         sa Anya siginan ways taw at fagmamatangananun. Ay Funbalugu At fasadan te, at ngay
         taw at fagumbalabagun siginan tuwa em foyungan. Dewa tibak taw nu gfasad em nafoyung
         mafanlamangan way.
         22 Anway at ngay Taw-Naseg kaumsig nalag at ke masuad fag fagbulun. Ay at ngay Taw-Gresia
         kaumsig nadungug at mamatanganan fag longan.
         23 Ay nu katanya, em nafoyung tam Fagtayukan At fagintuktukun sas salibagan kayu, kata
         way sik famataid sasa ngay Taw-Naseg. Ay kata way sik fanlamangan sasa ngay Taw-Gresia.
         24 Ay roro nu Funbalugu tuwa At nafili fag ngay taw, dewa Taw-Naseg ay dewa Taw-Gresia,
         kanya kafandiug wa fiya te, Fagtayukan wan At tagfasure sasa ngay taw Funbalugu At
         fagmadaragangun ay At fagmamatangananun.
         25 Anway Funbalugu anoma At kamafanaloan glabi yay ste swa daga fag taw at mamatanganan.
         Ay anoma Funbalugu At kamamoyan at fagmadaragangun glabi yay ste swa daga at madaragang
         fag taw.
         26 Ku ngay fadugsay. Amatangani te, tain am gina ebi Funbalugu nu bagu nafili ayu. Anway
         am tiba di am mamatanganan fiya fiya kata yay am ste swa daga at fagmamatangananun.
         Ay am tiba di am e fagmadaragangun. Ay di ban am kata sik fun ban.
         27 Ay roro Funbalugu At fagfiliun sik yud way mamatanganan fag taw, tibak taw nu glag
         wa anya. Laman ban gfaplan tuwa ste swa daga at maamatanganan fag taw. Ay Funbalugu
         At fagfiliun sik yud way madaragang fag taw, tibak taw nu glag wa anya. Laman ban
         gfaplan tuwa ste swa daga at madaragang fag taw.
         28 Ay Funbalugu At fagfiliun kata way sa sik naglimatan, ay at yud way katvngvd tiba,
         ay anggan kata way sa sik yud e masuad. Laman at ke masuad ste swa daga, laman ban
         bandi du e masuad.
         29 Ay laman ban du e taw gananad gfalabi at longan sas Funbalugu At akbang.
         30 Funbalugu tuwa At nafasadi antam sas Fagtayukan Isus. Ay Fagtayukan At nafasure sa
         antam Funbalugu At fagmamatangananun. At masuad te, tam Fagtayukan At fagbulun, laman
         fagayu tam malayun tuwa tam sat masine. Ay insik Funbalugu tuwa tam At taw. Ay anggan
         inbalabag tuwa tam.
         31 Ay katanya tuway, faningi tuwa sa At-Rirukan at nalong te, Am fagfoyungun sa am iba
         bundi am fagbulun mandi. Am fagfoyungun sa am iba antuwa tam Fun At matvngvd fag fagbulun
         sa emu.

1 Ku ngay fadugsay, ebi gina aw kadasug sa ayu, ku foyungan sa ayu bunwa siginans fangkaturunan
         fag longan. Ay bunwa siginans at mamatanganan fag longan.
         2 Anway ku fasadan fiya fiya anaktuwa gananfoyungun ayu sas Isus Fagtayukan fagtvngvd,
         ay anggan sa At naatean sas salibagan kayu.
         3 Ay nu moyung kmaro ayu, mafanalo way ku bilug. Ay kalimu kway ay anggan sak aw kudkulugan.
         4 Ay ku longan ay ku foyungan bundi siginans fangkaturunan fag longan. Ay bundi siginans
         at mamatanganan fag longan. Ku foyungan antuwa at ke fagmadaragangun siginan At-Masine-Fag-Falad.
         5 Laman at tagfatvngvd ay fakafandiugun bunwa siginans taw at fagmamatangananun. Ay
         antuwa siginans Funbalugu At fagmadaragangun.
         6 Ay dewa katanya, nu nafoyung ami sa at mamagurangan fag ngay takafandiug, em foyungan
         antuwa at mamatanganan fag longan. Ay bundi si katsi fag ngay menit at fagmamatangananun.
         Ay bundi siginan sa ngay fun ste swa daga at fagmamatangananun. Anway ka fag ngay
         taw gakaminun way.
         7 Ay em foyungan siginan tuwas Funbalugu At masuksukan ay At mafalyu fag fagmamatangananun.
         Ebi Funbalugu nu nafili ka fag fagmamatangananun siginan wa gyud e daga. Laman ban
         e fagmasineun tuwa tam.
         8 Ay katsi nus di sadi ste swa daga fag ngay fun dua nasaful Funbalugu At fagmamatangananun.
         Anway nu nasaful way, dua natuktuk tam Fun At ke fagmasineun sas salibagan kayu.
         9 Ay At-Rirukan nalong te, Du e batang glag, Ay du e batang gdungug, Ay du e namatangan,
         Funbalugu At nafamasadan Sa at ngay taw at takesug Anya.
         10 Funbalugu nafasaful antam At nafamasadan sa antam siginan At-Masine-Fag-Falad. Anway
         At-Masine-Fag-Falad nasaful wan fagayu anggan Funbalugu At mafalyu fag fagsafulun.
         11 Sik taw dua nasaful at tiba at amatanganan. At fagsafulun at amatanganan way mandi.
         Ay katanya yangay, du e taw nasaful Funbalugu At amatanganan. Funbalugu At-Masine-Way-Fag-Falad
         fagtvngvd At nasaful.
         12 Funbalugu di nafat si antam ste swa daga fag taw at amatanganan. Ay At nafat si antam
         antuwa At-Masine-Fag-Falad. Ay Kanya tuwa At nafasaful antam fagayu Funbalugu At nafon
         antam at masuad.
         13 Ay em foyungan bundi siginans taw at mamatanganan fag longan. Em foyungan antuwa
         siginan At-Masine-Fag-Falad At nafaamatanganan emi fag longan. Laman em foyungan antuwa
         Funbalugu At longan sa at ngay tagfaning sa At-Masine-Fag-Falad.
         14 Sik taw at yud gfaning At-Masine-Fag-Falad dua mafabul Funbalugu At-Masine-Fag-Falad
         at ngay fagafonun. Anway gamatangan te, du e masuad. Ay kanya dua nasaful at masuad,
         anway ka fag fagsafulun siginan wa At-Masine-Fag-Falad.
         15 At tagfaning sa At-Masine-Fag-Falad nasaful tuwa igfili fagayu te, go e masuad, ay
         go yaya. Ay tibak taw dua nasaful sa sik takafandiug at amatanganan te, go e masuad,
         ay go yaya.
         16 Anway du e taw gasafulun tam Fun At amatanganan. Laman mafafoyung sa tam Fun te,
         katanyai. Dewa katanya, tam amatanganan kata yangay Fagtayukan At amatanganan.

1 Ku ngay fadugsay, ebi kaumsig aw nanfoyung ayu kata nu gfoyung aw sa at ngay tagfaning
         sa At-Masine-Fag-Falad. Ay roro mangaro igfaning yay am ay bilug at fagalabianun,
         kata yay am sik bagu kafandiug.
         2 Ay ku foyungan ayu kata sik fakonun. Ay anway am kata yay am sik bagu kalangfe, ku
         nafoyung ayu kata yay sik susubilug. Bunya kata sik matigas fag fakonun. Anway ginanya
         di am mafabul at matigas. Ay anggan katsi di am mafabul.
         3 Teway igfaning yay am ay bilug at fagalabianun. Anway nu galabian yay am, ay nu gfaringangan
         yay am, gfaning yay am ay bilug at fagalabianun. Go kin. Ay ay ugali kata yay ste
         swa daga fag ngay taw at ugali.
         4 Ay madyay am at sadi glong yay am te, Aw igfaning akwa Fandak. Ay am at sadi iglong
         yay am te, Aw igfaning akwa Tagfon-Danyu-At-Taw. Kaduge niya ay fagbulun kata yay
         ste swa daga fag ngay taw. Go kin.
         5 Sinu way Tagfon-Danyu-At-Taw. Ay sinu akway. Ami Funbalugu ami At fanuguan. Laman
         kafandiug tuwam sas Funbalugu siginan em foyungan. Anway tam Fun tuwa At nafili em
         fagbulun.
         6 Aw wan tagtanum ay Tagfon-Danyu-At-Taw tagfarugme. Ay Funbalugu wan at tagfarabung.
         7 Ay nu katanya, at natanum ay anggan at nafarugme di e masuad. Funbalugu tuwa at tagfarabung
         tagfe masuad.
         8 At natanum ay at nafarugme katvngvd way at sadi. Ay nu sik taw wan at nabul at nalufuyan
         katvngvd way at nafagbulunan.
         9 Anway ami ay Funbalugu tagudgufudan sas Funbalugu At fagbulun baliwa. Ay am wan Funbalugu
         At gamasun. Ay am wan anggan Funbalugu At bale.
         10 Funbalugu At nafamanyun sa angku tuy fag fagbulun. Ay aw kata aw sik takawat bale
         at masine. Naturuk aw taguna at fangawat. Ay tiba wa bank taw at tagfatabu ka fag
         bale katsi. Fagayu takawat ka fag bale amatangani yap te, tain nu kaawat.
         11 Du e taw mafaturuk tibak fangawat. Anway at fangawat nafaturuk wan. Ay Ka fag fangawat
         anwa tam Isus Fagtayukan.
         12 Tibak taw nafatunglus nu kawat ay at famamut sanbung fanumyu, ay sanbung salafi,
         ay anggan mesug fag batu masine. Ay tibak taw at famamut at yud way matvngvd fag kayu,
         ay falungfung kayu way, ay anggan makmak way.
         13 Gina umdasug Ka-Fag-Menit, umsure yay ban nus nga se taw sik taw at nafagbulunan.
         Anway sik afuy tagfasure ay tagfaskud ban te, tain ka fag taw at nafagbulunan.
         14 Sik taw at nafagbulun sanya fag fangawat, nu gdi mbatas sas afuy, ka fag taw e nabul
         ban at fanambagun.
         15 Ay sik taw at nafagbulun sanya fag fangawat, nu mbatas way ban, ka fag taw umfangulan
         ban sa at nafagbulunan. Dewa katanya, ka fag taw umbalabag tuwa ban kata sik taw nu
         kalfas siginan takalabe fag bale.
         16 Go manga di am nasaful te, ay bilug wan Funbalugu At bale. Ay At-Masine-Fag-Falad
         igbanwan si ayu.
         17 Nus nga sinu tagfafurat sa sik Funbalugu At bale, Funbalugu ban gfauri wa fiya anya.
         Anway Funbalugu At bale sas Funbalugu way fagtvngvd. Ay am wan ka fag bale.
         18 Fagayu am dangai gfanluk ay balyu. Nus nga sinu fag taw sa ayu nu gamatangan way
         te, mamatanganan akwa long kata katsi fag ngay taw. At masine ka fag taw katai way
         at yud e fagsafulun. Laman mamatanganan tuwa ban.
         19 Anway Funbalugu nasaful te, ste swa daga fag ngay taw at fagsafulun kata way yud
         e masuad. Anway At-Rirukan nalong wa te, Funbalugu At fasadan sa sik mamatanganan
         fag taw, Laman ka fag taw at fagsafulun kata way sik fangiktan anya.
         20 Ay At-Rirukan nalong yangay te, Tam Fun nasaful way te, At mamatanganan fag taw at
         fasadan dua ban e masuad.
         21 Ay nu katanya, lag gfalabi ay longan sa ay iba te, Aw gfaning aktuwa sanya fag takamoyung
         fag sadi. Anway fagayu takamoyung ay anggan fagayu tagste swa daga at masuad antuwa
         te, laman e fanambagun am.
         22 Dewa siginan angku. Ay dewa siginans Tagfon-Danyu-At-Taw. Ay dewa siginans Takata-Sik-Batu.
         Ay dewa siginan tagste swa daga fag ngay taw. Ay dewa siginans tam faglelegun. Ay
         dewa siginans fakateun. Ay dewa siginan katsi fag ngay menit. Ay dewa siginan at kumdasug
         ban. Anway fagayu takatanya at masuad te, laman e fanambagun am.
         23 Katanyai tuwa, anway am wan Fagtayukan At taw. Ay Fagtayukan, Funbalugu At Baguama.

1 Kata tuyi way ay amatanganan sa emi te, ami Fagtayukan At fanuguan. Ay manga sik
         tagfoyung ami ebia taw Funbalugu At mafalyu fag foyungan.
         2 At masine sa sik tagfoyung matuyani tuwa at fagbulun.
         3 Ay dewa am gsarap te, go ku ngay fagbulun masine ay go mauri. Aw da kdi gafanawa.
         Ay anggan dewa ste swa daga fag ngay magurang igsarap ku ngay fagbulun. Anway anggan
         aw da kdi e namatangan ku fagbulun mandi at mauri.
         4 Ay dewa aw yud e namatangan ku asalanan, di e mafafatuyan te, matuyan ku fagbulun.
         Anway at tagfili ku asalanan tam Fun Isus wan.
         5 Nu katanya, lagi yap gsarap sik taw at asalanan kaduge gyud indasug Ka-Fag-Menit
         ay kaduge gyud indasug tam Fun. Anway tam Fun yay ban tagfasure sasad mayamag katsi
         at masuksukan sasad marum. Ay manga gfasure yay ban sik taw at fasadan at masuksukan.
         Kaduge yay ban anya, Funbalugu nu gfoyung At fagusegananun sas fagayu taw.
         6 Ku ngay fadugsay, ku fagnalongun sa ayu e masuad tuwa sa emi, sa angku ay anggan
         sas Tagfon-Danyu-At-Taw. Laman e fanambagun ban am. Anway e fagsafulun wam siginan
         em fagbulun. Laman ay fagbulun igfaning tuwa sa At-Rirukan. Ku fakaumsigun nus di
         am at sadi, lag e gfandaragang. Ay lag gseg sa sik taw ay kalimata way am tibak taw.
         7 Go e gamatangan sa emu te, o tuwa taglabi. Go lagi. Anway di o e fagmasineun yap
         ngay Funbalugu nafon emu. Ay nu e nafon wemu, taw ro sangay am fagfalabiun kata ebi
         am fagbulun.
         8 Am wan kata at napsug ay at napyan. Ay manga kata wam at mabalan. Ay dewa ami gyud
         natarabang ayu, kata wam sik ngay fun. Kin, ku fakaumsigun nu sik ngay fun tuwam.
         Laman anggan ami gmagurang wami gasfuan ayu.
         9 Gamatangan aw te, tam Funbalugu nu gfasure emi At-Ngay-Suguan stiye swa daga fag
         ngay taw, At nafasure kata way ami tiba daga fag taw. Ay kata way sik fagafateun fag
         taw. Ay dewa katanya, ami wan takata sik faglinggatan sas fagayu tagste swa daga,
         ay sas Funbalugu At ngay tagbukngan ay sasa ngay taw.
         10 Ami kata way ami sik taw at yud e fagsafulun, anway Fagtayukan At taw wami. Ay am
         sik mamatanganan fag taw wam, anway Fagtayukan At taw wam. Ami mamomuy way ami. Ay
         am madaragang tuwam. E naseg tuwa ayu. Ay ami e kalimata way emi.
         11 Ay anggan katsi, kalunus way ngani ami. Ay kadanum way ngani ami. Ay du ami e lanbung.
         Ay e kamalang way emi. Ay anggan du ami e bale.
         12 Ay gfagbulunan tuwami em famul em fakonun. Ay dewa e gfalingun sa emi, igdarangin
         tuwami laman Funbalugu kafanyu yangay ban anya. Ay dewa e gfauri emi, igsungatan tuwami.
         13 Ay dewa e mauri fag longan sa emi baliwa, igfalukmeanan tuwami anya. Ay anggan katsi
         kata way ami ste swa daga at nakukasan ay at naginautan.
         14 Ku fagnarirukun bunwa te, laman nanfaaplan aw ayu. Ku fagnarirukun antuwa te, laman
         ku famatagak ayu. Anway am wan ku fakesugun ku ngay sisian.
         15 Anway dewa ngayu takamoyung ayu siginans Fagtayukan, dua ngayu ay tama. Sa tam Fagtayukan
         Isus baliwa, aw wan ay tama. Anway nafoyung aw ayu at Masine-Fag-Barita.
         16 Anway katanya, matvngvd nu glong aw sa ayu te, Faningi angku.
         17 Fakatanyaun, nasugu aw Tagseg-Funbalugu sa ayu. Kanya ku fakesugun ku unga sa tam
         Fun Isus baliwa ay at ugali matuyan tuwa. Ay kanya tagfaamatang ban ayu ku ugali at
         kinsadi sas Fagtayukan. Katanya yangay ku foyungan sas fagayu talun, sas fagayu Funbalugu
         bale at ngay taw.
         18 Ay katsi am tiba gfalabi way am. Anway gamatangan am te, Fandak dua ban siring umdasug
         sa antam.
         19 Ay roro umdasug kyay ban fiya, tam Fun Isus nu kaumsig. Ay nu ndasug aw, nanlag aw
         te, go at tagfalabi tiba, go e fagmadaragangun wa fiya kata at longan. Ay go igdi.
         20 Anway Funbalugu-Nu-Gmagurang-Taw bundi si at longan fagtvngvd. E fagmadaragangun
         wa fiya.
         21 Go tain ay fasadan gina aw umdasug sa ayu. Go nanfalang aw ayu. Ay go ate nanfalukmeun
         aktuwa ay nangafanyu aktuwa ayu.

1 Anway e dungganan aw te, am at sadi e asalanan way am. Nalabi yay ngap sat yud kafandiug
         at asalanan. Anway sik baguama naago way at tama at mangena.
         2 Ay dewa katanya, gfalabi way am sa ay amatanganan. Ay roro at masine abalui tuwa.
         Ay nu katanya way, ayiyani wan ka fag tagasalanan siginan ay fagmafulan.
         3 Dewa ku bilug yud sanya, ku amatanganan kata tuwa nut sanya aw. Ay kata ktuway nut
         sanya aw, nafatuyan akwa fiya te, kanya sik tagasalanan.
         4 Ay siginan wa tam Fun Isus At fagmadaragangun, ku fanfatuyan sanya fag taw takatanya
         at fagbulun te, gina am maful sa tam Fun Isus At fagmadaragangun, ay nu gamatangan
         tuwam ku longan,
         5 Ayiyani wan ka fag taw laman Tagfansalag wan tagmagurang anya. Ay laman igfate wan
         at bilug. Ay at falad long umbalabag tuwa nangus nu mdasug ban tam Fun Isus At-Menit.
         6 Nu gfalabi way am ay longan katanya dua masine. Nasaful wam tuy fag fafaskudanan,
         kata sik famabaga sas tinafay. Dewa alay way sirut, nafabaga wan fagdaul at tinafay.
         Go kin.
         7 Ubuni tuwa ay dan fag ugali kata nu kukas tam sik fafa dan. Laman bagu tuwam. Anway
         kafandiug wam, ay e bagu fag ugali wam fiya. At masuad fagbaguun, anway tam Fagtayukan
         inkate wan kata ebi nu gfate at Famalangfe-Fag-Tupa.
         8 Ay at masine tam ugali katai sik bagu fag fafa kata sa tam yafun daul. Anway tam
         fafa dan kata way tam ugali at ke asalanan ay at ke mauri. Ay at bagu fag fafa kata
         tuwa tam ugali at yud mafamangkasiyanan ay matuyan wa fiya.
         9 Nu setaw ebi nariruk akwa sa ayu te, lag gfakbangan sa takamayun fag ngay taw.
         10 Ku longan at masuad bunwa te, lag gfakbangan ste swa daga fag ngay takamayun, ay
         ate tagfangatebo, ay at takamul, ay anggan at tagseg tawtawan. Anway nu gdi am gfakbangan
         sa takatanya fag ngay taw, kata wam naubun ste swa daga.
         11 Ku fagalongunun antuwa te, lag gfakbangan sa sik taw taglong te, kafandiug aw. Ay
         roro kamayun way, ay ate gfangatebo, ay igseg tawtawan, ay gfalingun sa tiba, ay ginum
         fansigung, ay anggan kamul. Lag gfakbangan takatanya. Ay manga nu gfangon am, lag
         gfasfuan anya.
         12 Bunwa aw at ke fagbulun at nansarap sat yud kafandiug fag ngay taw at asalanan. Anway
         Funbalugu yay ban tagsarap ka fag taw at asalanan. Ay am wa mandi tagsarap sa ay Funbalugu
         bale at ngay taw at ke asalanan.
         13 Anway At-Rirukan nalong te, Ayiyani wan ka fag mauri fag taw siginan ay buknga.

1 Ay am at sadi dewa am kalimata sa am fadugsay sas Isus, lag nanfoyung am fadugsay
         sa at yud kafandiug fag tagbuknga. Ay roro at masine, sai tuwa takafandiug fag tagbuknga.
         2 Go du am nasaful te, Funbalugu wa At ngay taw at sumarap ban ste swa daga fag ngay
         taw at fagbulun te, go masine ay go mauri. Ay nu mafasarap tuwam katanya, taw way
         ay fagyudun mafasarap katsi ay iba at fagbulun dewa alay.
         3 Ay go du am nasaful te, itam yangay at sumarap ban anggan sas Funbalugu At ngay tagbukngan
         at fagbulun. Ay nu mafasarap tuwa tam katanya, mafasarap way ro tam dewa katsi ste
         swa daga fag fagbulun.
         4 Nu e garingangan wa katanya sa ayu, taw ro ay fagnanfoyungun sat yud maful sas Funbalugu
         bale fag tagbuknga.
         5 Ku fagnalongun katanya laman kapla tuwam takatanya ay fagbulun. Go sangay di e mamatanganan
         fag taw sa ay Funbalugu bale, laman sik tagbuknga sa sik dugsay tagaringangan. Go
         muag.
         6 Ay katsi nafoyung way am ay fadugsay at fagbulun sa sik tagbuknga. Ay ay fagfoyungan
         mangaro sa way sik yud kafandiug fag tagbuknga.
         7 Nu gfoyung way am ay iba at fagbulun nus nga nday fag tagbuknga, nasalan way am.
         Amasinei yap nu gdi am gsalag ay iba nu gfauri ayu. Ay nu gdi am gsalag ay iba nu
         gbul am nanuranan siginans at nafanluk.
         8 Ay yaya roro mangaro ay fagbulun dua katanya. Anway baliwa te, gfauri way am ay iba.
         Ay manga gbul way am ay iba at nanuranan siginan ay nafanlukan. Ay laman kanya ay
         fadugsay wa sas Isus.
         9 Go du am nasaful te, at ngay tagmauri dua ban umful sas Funbalugu-At-Fagmagurangan-Ban-Taw.
         Lag gamatangan sat yud matuyan. Anway takatatuy ban fag taw at yud ban umful. At takamayun.
         Ay at tagseg tawtawan. Ay at tagtiug sa tibama mangena. Ay at mangama takamayun sa
         yangay tibak mangama.
         10 Ay at takamul. Ay at tagfangatebo. Ay at taginum fangasigung. Ay at tagfalingun sat
         tiba. Ay anggan at tagafateun at iba anway gafamulun. Takatanya fagayu, nus di sadi,
         dua ban umful sas Funbalugu-At-Fagmagurangan-Ban-Taw.
         11 Ebi katanya am, am tiba ay fagbulun. Ay roro katsi tam Fun Isus Fagtayukan At fagmadaragangun
         ay tam Funbalugu At-Masine-Fag-Falad At nafalanu ay asalanan siginan ayu. Ay At nafasadi
         ayu sas Funbalugu. Ay anggan wa sigon natap ayu kata at yud e asalanan.
         12 Ay e glong te, Manabayan tuwa long katsi, ay mafafaning aw nus nga setaw ku fakaumsigun.
         Ay dewa e nalong katanya, tibak fagbulun dua masine sa angku. Ay dewa aw mafafabul
         fagayu fagbulun, da kua kaumsig ku fagbulun nu lumabi angku.
         13 Ay e glong yangay te, Sik fakonun at fanambagun laman faapsug ungdan. Ay ungdan at
         fanambagun sik fagsuadan fakonun. Ay dewa e nalong katanya, Funbalugu farasras wa
         ban fagduwa, fakonun ay anggan ungdan. Tam bilug at masuad bundi te, nangalabian tam.
         Tam bilug at masuad antuwa te, laman nanseg tam sa tam Fun Isus. Ay tam Fun Isus At
         fagbulun laman gfasine tam bilug.
         14 Funbalugu nafaleleg wa tam Fun Isus. Ay At fagmadaragangun mafafaleleg yangay ban
         tam bilug.
         15 Go du am nasaful te, ay bilug kata wa Fagtayukan At bilug sik afud. Go masine nu
         nafaful aw ku bilug, sik afud Fagtayukan At bilug, sa sik fakamayunan fag mangena.
         Go lagi. Lagi. Lag katanya.
         16 Go du am nasaful te, sik mangama nu nat sawa sik fakamayunan fag mangena, at bilug
         kata wa insadi. Matignaun Funbalugu At-Rirukan nu nalong te, takatanya fag duwa insadi
         wan at bilug.
         17 Ay sik taw nu nsadi tuwa sa tam Fun Isus, insadi yangay anggan sat amatanganan.
         18 Ayayui wan siginans fakamayunun. Anway fagayu tibak asalanan si yays day bilug. Ay
         roro sik taw nu nafamayun wan, ka fag asalanan si wat bilug.
         19 Go du am nasaful te, ay bilug wan At-Masine-Fag-Falad At bale. Funbalugu nafat si
         wa ayu At-Masine-Fag-Falad. Ay Kanya namanwan sa ayu. Ay bunwa am tagagbilug ay bilug.
         20 Ay Funbalugu nasali dawdaw ayu, laman am wa ban At taw. Ay nu katanya, ay bilug falagani
         te, masine tam Funbalugu.

1 Katsi nanbalus aw ay fagintoun ay nariruk sa angku. Ay kin, masine sik taw dewa gsesadian.
         2 Ay roro mangaro, ngayu way tagfe asalanan ayu at nanfafamayun. Anway katanya, masine
         nu e mangamai ay nu e mangenai.
         3 At mangama fasegsegani tuwa sat mangena. Ay at mangena fasegsegani tuwa sat mangama.
         4 Anway at mangena dua mafaagbilug at balyu. At mangama tuwa at mafaagbilug sat mangena.
         Ay at mangama dua mafaagbilug at balyu. At mangena tuwa at mafaagbilug sat mangama.
         5 Kata tuy at longan sa sik daduwa. Dangai gafayudun nut sa am ay sadi. Ay snga seduge
         ay nadiuganan, agi yap sa ay sadi laman darangini yap sesadiani nus nga ginaini fag
         buknga. Ay nu nlangfe wa long, dogi yangay sa ay sadi. Laman Tagfansalag di gfe asalanan
         ayu. Nu kaduge yay niya, dia glugo ay nabaris.
         6 Dewa aw nalong sa ayu te, masine nu gdaduwa am. Kanya bunwa sik suguan faggugat.
         Dewa katanya, masine tuwa nu gdaduwa am.
         7 Ku fakaumsigun fiya fiya, fagayu taw katai angku. Dewa katanya, saman wan Funbalugu
         At nafon sa sadi sadik taw. Ay nu sik taw wan saman wan at nabul.
         8 Ay kata tuy ku longan sat yud batang e ufud ay sas burangday te, at masine sesadiani
         kata angku.
         9 Ay roro dewa aw nalong katanya, nu dway am maabaris, at masine adaduwai yap. Anway
         amasine yap nu ndaduwa am. Ay mauri way nu galabian way am.
         10 Ay kata tuy ku longan sa sik daduwa. Ay bundi aw at ke longan, tam Fun sigon At ke
         longan te, Mangena, lag gubun am mangama.
         11 Ay nu naubun way o, lag gdog nangadaduwa. Sesadiani way ban faggugat, nu du o nfoli
         sa am mangama. Ay mangama sigon, lag gubun am mangena.
         12 Ay sat tibak taw aw way at ke longan, anway tam Fun ya nalong. Sik fadugsay sas Isus
         nu e mangena sik yud kafandiug, ay at mangena nu kaumsig tuwa anya, lag gubun.
         13 Ay sat tibak daduwa, sik takafandiug fag mangena nu e mangama sik yud kafandiug,
         ay at mangama nu kaumsig tuwa anya, lag gubun.
         14 Labon manga, at yud kafandiug fag mangama gakakbangun sas Funbalugu anway at mangena
         kafandiug tuwa. Ay sat tibak daduwa, at yud kafandiug fag mangena gakakbangun sas
         Funbalugu anway at mangama kafandiug tuwa. Nu dway katanya ay ngay unga kata at yud
         kafandiug at unga. Ay igdi roro ay unga gakakbangun yangay sas Funbalugu.
         15 Dewa katanya, at yud kafandiug nu kaumsig naubun at sadi, lag gsalag anya. Dewa katanya,
         du e suguan sas takafandiug te, salagi anya. Anway Funbalugu At fagnafiliun antam
         laman manabayan tuwa tam.
         16 Mangena, famatanganuni tuwa te, labon o wan at nanfoyung am mangama laman umbalabag
         tuwa ban. Ay sa tibak daduwa, mangama, famatanganuni yangay te, labon o wan at nanfoyung
         am mangena laman umbalabag tuwa ban.
         17 Kata tuy ku longan sasa ngay Funbalugu bale at ngay taw. Nu sik taw wan faningi tuwa
         nus nga setaw tam Fun Isus At nasugu emu fag fagbulun. Ay anggan nus nga setaw am
         fagbulun ebia taw tam Funbalugu gina bagu nafili emu.
         18 Dewa o sik Taw-Naseg Funbalugu nu bagu gfili emu, lag kaumsig gfasaman am fagtoglagan
         si am bilug. Ay dewa o sik Yud-Naseg-Fag-Taw Funbalugu nu bagu gfili emu, lag kaumsig
         Taw-Naseg at fagtoglagan si am bilug.
         19 Anway dewa e fagtoglagan ay dewa gyud e fagtoglagan du e masuad. At ke masuad, faningi
         tuwa Funbalugu At longan.
         20 Am ugali katai yap ebi tam Fun gina bagu gfili emu.
         21 Dewa o sik fanuguan gina tam Fun bagu gfili emu, lag kabalu. Ay nu e nafalfas tuwa
         emu laman di ban o nangafanuguanan, masine yangay am fagbulun nu katanya.
         22 Anway sik taw dewa sik fanuguan ste swa daga gina tam Fun bagu gfili anya, kanya
         kata tuwa sik magurang sa tam Fun Isus At fasadan. Ay katanya yangay, sik taw dewa
         sik magurang ste swa daga gina tam Fun bagu gfili anya, kanya katsi Fagtayukan wa
         At fanuguan.
         23 Ay Funbalugu nasali dawdaw ayu laman am wa ban At taw. Ay nu katanya, lag nangasik
         fanuguan yangay sas taw.
         24 Ku ngay fadugsay, nu katanya, nu sik taw wan, masine nu gfatunglus am ay fagbulun
         kata ebi gina tam Fun bagu gfili emu. Ay Funbalugu wan am ufud.
         25 Tam Fun du e longan sa angku sa at yud e ufud. Ay dewa katanya, nanfoyung akyay ayu
         ku fasadan. Ay mafanud tuwa ku longan, anway tam Fun wan At nafamanyun sa angku.
         26 Anway e faurianan wayay katsi, ku fasadan te, masine fagayu taw nu gfatunglus ban
         nus nga setaw at fagbulun ginanya.
         27 Nu e mangena wo, lag kaumsig sesadian. Ay nu dyay o e mangena, lag gsarap.
         28 Dewa katanya ku longan, dewa o indaduwa, katanya bundi asalanan. Ay anggan sik baguina
         dewa indaduwa, katanya bundi asalanan. Anway te, at kindaduwa ban e nafanawan way
         ste swa daga, ay ku fakaumsigun dangai am e nafanawan.
         29 Ku fagnalongun at masuad te, dua ban ngayu tam menit. Ay anway katanya, katsi ban,
         sik taw ke mangena fagbuluni yap katai yap nu yud e mangena.
         30 Ay sik taw nu kabalu way, katai tuwa at yud kabalu. Ay sik taw taguseganan, katai
         yangay at yud guseganan. Ay sik taw at nafabul nus nge wain, katai way at yud e kwa.
         31 Ay sik taw tagsali ay tagfesali ste swa daga fag ngay nanuranan, katai way at yud
         gfamatuan sas taw ste swa daga. Anway ste swa daga fag ngay taw at ugali dua ban glugo
         nu mamin.
         32 Ku fakaumsigun dangai am e nafanawan. Sik taw at yud e mangena, at amatanganan sa
         tuwa tam Fun Isus At fagbulun, laman faumsiganan tuwa sa tam Fun.
         33 Ay sik taw at ke mangena, at amatanganan sa way at fagbulun ste swa daga laman faumsiganan
         way sat mangena.
         34 Ay at amatanganan induwa. Ay at yud e mangama, sik diaga tenday, at amatanganan sa
         tam Fun tuwa At fagbulun. Anway kanya kaumsig at bilug ay at amatanganan igfaning
         tuwa sas Funbalugu. Ay roro at ke mangama, at amatanganan sa way at fagbulun ste swa
         daga laman faumsiganan way sat mangama.
         35 Ku fagnafoyungun ayu katanya laman e fanambagun am. Da kdi kaumsig gsalag ay fagbulun.
         Ku fakaumsigun antuwa te, laman masine ay fagbulun. Ay manga masadi tuwa ay amatanganan
         nu gfaning am sa tam Fun.
         36 Sik baguama nu e fasad mangena, kaumsig yama kadaduwa. Ay bandi ka fag duwak taw
         gamatangan yay te, dua ta siring umdaduwa laman igseg tuwa ta sas Funbalugu faggugat.
         Ay bandi ka fag baguama gamatangan yay fiya te, dua masine katanya ku ugali sa ku
         fasad mangena. Ay manga mataka wa dawdaw nu gbaris aw. Nu katanya way, ka fag baguama
         faningi wa at fakaumsigun ay adaduwai wan. Katanya bunwa asalanan.
         37 Ay nus nga sinu nu gdi gfaayu at amatanganan. Ay at fasadan mandi nu gdi gbabo anya
         ay nu maabaris tuwa. Ay nu matvngvd tuwa at amatanganan laman dewa ban yud e mangena.
         At masine dewa gyud indaduwa sa at fasad mangena.
         38 Katanya ngani, sik mangama nu indaduwa wa sat fasad mangena, katanya at masine. Ay
         sik mangama dewa gyud indaduwa sat fasad mangena, kanya tuwa at masine.
         39 Sik mangena e fagmasadiun tuwa sat mangama kaduge at mangama gleleg. Ay at mangama
         nu nkate wan, du e gsalag anya dewa gdog kadaduwa, nus nga sinu at fakaumsigun, nut
         sa tuwa sik takafandiug.
         40 Dewa katanya, ku fasadan te, sik burangday glabi yap nu guseganan dewa te sesadi
         way. Ay gamatangan aw te, Funbalugu wa At-Masine-Fag-Falad tagfaamatangan angku.

1 Katsi nanbalus aw ay fagintoun sa sik fakonun at nafon sa sik tawtawan baliwa. Dewa
         tam gayup te, fagayu tam e fagsafulun watam, sik taw at ke fagsafulun gamatangan te,
         aw wan at tiba tungud. Ay roro sik taw at ke fakafanyuun igfatvngvd tuwa at tiba at
         fakafandiugun.
         2 Sik taw dewa gayup te, nasaful akwa long fagayu. Roro dia nasaful tibak fagsafulun
         at fagnangasafulun nangus.
         3 Ay sik taw nu kesug tuwa Funbalugu, Funbalugu nasaful tuwa ka fag taw.
         4 Kata tuy ku longan sa takon ay sa at yud kon at nafon fag fakonun sas tawtawan baliwa.
         Nasaful watam te, sik tawtawan du e masuad. Anway Funbalugu tuwa fag sadi At ke masuad.
         5 Ay at ngay taw namatangan te, ngayu wan taw yabi at fun sas banwa ay anggan ste swa
         daga. Ay matuyan wa fiya at longan. Anway ngayu wa ngaro fiya at fun ay anggan at
         ngay magurang.
         6 Ay roro sa antam, sadi yakman tam Funbalugu, tam Tama. Ay Kanya tuwa At naawat fagayu.
         Ay tam faginketawun laman Funbalugu e fanambagun. Ay sadi yakman tam Fun, Isus Fagtayukan.
         Ay fagayu siginan tuwa Anya. Ay anggan tam faginketawun siginan tuwa Anya.
         7 Bunya fagayu takafandiug at nasaful ka fag fagsafulun at matuyan. Anway ebia taw
         tibak taw at fagsegan faggugat sa yays tawtawan. Ay katsi kanya fag taw nu naon wa
         at nafon sas tawtawan, gamatangan yay te, dia mangaro masine ku fagbulun, anway tuy
         fag fakonun aro at nafon way sas tawtawan. Ay nu katanya, igfafurat yay at amatanganan.
         Anway kanya fag taw dia matvngvd at fakafandiugun.
         8 At matuyan, sik fakonun dua mafafakbang antam sas Funbalugu. Dewa tam gyud naon,
         du e bali. Ay dewa tam naon, du e fanambagun.
         9 Dewa katanya, amatangani tuwa. Laman ay fagbulun di gfe asalanan sa sik takafandiug
         at yud matvngvd at fakafandiugun.
         10 Anway sik takafandiug dewa yud matvngvd at fakafandiugun, nu nalag wa emu te, o wan
         sik taw at ke fagsafulun ay kon yay o sas tawtawan at bale. Nu katanya, am fagbulun
         igfoyung yay o anya te, laman anggan kanya namaskud yangay nangon sa at nafon sas
         tawtawan.
         11 Ay nu katanya yay am fagbulun, igfaliaman yay o am fadugsay at fakafandiugun. Ay
         anggan sa ebia taw tam Fagtayukan At naatean sa anya.
         12 Nu katanya yay, e asalanan wo sas Fagtayukan. Madyay e asalanan way o sa am fadugsay
         nu gfafurat yay o am fadugsay at amatanganan.
         13 Ay nu katanya, sik fakonun nu gfe asalanan way sa ku fadugsay, lag ban aw kon faknul
         faggugat. Laman da kdi gfe asalanan anya.

1 Aw, go mabayan aktuwa. Ay go aw Isus At-Suguan at sadi. Ay go aw nalag akwa fiya
         tam Fun Isus. Ay go kafandiug tuwam sa tam Fun anway aw wan at nafoyung ayu. Go kin.
         2 Dewa tibak taw gamatangan sa angku baliwa te, kanya bunwa Isus At-Suguan. Am wan
         at nasaful sa angku te, aw wa fiya Isus At-Suguan at sadi. Anway ay fakafandiugun
         at nafatuyan sa tibak taw te, Fandak wa fiya Isus At-Suguan.
         3 Ay katanya ban ku famalus sa sik taw at nansarap ban te, go aw Isus At-Suguan at
         sadi.
         4 Go masine ami duwa, aw ay Sik-Nanfatvngvd, nu gbul ami em fakonun ay em fanginum
         siginan ayu, anway nafoyung ami ayu.
         5 Ay nu e mangena di ami, go masine nu nataban ami em mangena, sik takafandiug, gina
         ami glo. Laman em mangena nangufud tuwemi kata tiba Isus At-Suguan at mangena nu nangufud
         anya. Ay kata tam Fun at ngay fadugsay at mangena, ay anggan Takata-Sik-Batu at mangena
         nu nangufud anya.
         6 Anway nu dway masine nu nabul ami em fakonun siginan em nafoyungan. At masuad te,
         nanfagbulunan yap ami laman e famul tuwami em fagayudanun.
         7 Amatangani sa sik tagbarangian. Du e fansali nu nabul nus nge wain at fagayudanun.
         Anway at fun igfalu tuwa anya. Ay sik tagtanum kon wa fiya at tiba at buadan siginan
         at gamasun. Ay sik tagtanud balan igbul at sadi at balan siginans at nalufuyan.
         8 Ay bunwa sik taw fag sadi at ke longan katanya. Anggan tam Funbalugu e longan yangay.
         9 Anway Ku-Unga At-Rirukan nafoyung te, Lag bugsung at balan at bibig gina ka fag balan
         igrabas sik buadan. Tam Funbalugu At fagnalongun katanya bundi sa sik balan fagtvngvd
         at ke fanambagun.
         10 At faglongan sa way antam at taw laman antam e fanambagun. Anway at masine sik tagsaksak
         e fagsegun wa fiya sat nasaksak. Ay anggan sik tagbul at buadan e fagsegun wa fiya
         anya fag afud at buadan.
         11 Ay ka fag fafaskudanan at masuad te, nafoyung ami ayu Funbalugu At longan. Ay go
         gadulawan way ban am nu nabul ban ami em fagayudanun siginan ayu.
         12 Anway tibak takamoyung nabul wa fiya at fagayudanun siginan ayu, ay ami amasine yap
         ban nu nabul ami em fagayudanun siginan ayu. Dewa dawdaw masine nu gbul ami siginan
         ayu, yaya du ami katanya. Igbaris way ami laman du ami gfasalag ayu nu kaumsig am
         gdungug sas Fagtayukan At Masine-Fag-Barita.
         13 Go du am nasaful te, sik taw tagfagbulunan sas Tagbvt-Fag-Bale-Funbalugu nu nabul
         at fakonun siginan yangays Tagbvt-Fag-Bale-Funbalugu. Ay sik taw tagfagbulunan sas
         fagfonan famanyun nabul yangay sik afud siginan at anyun.
         14 Katanya yangay tam Fun At longan te, laman tagfoyung at Masine-Fag-Barita at fagbulan
         at fagayudanun siginan yangay at fagfoyungan fag taw at Masine-Fag-Barita.
         15 Dewa katanya, da kwa gfanget siginan ku fagfoyungan fag taw. Ay ku fagnarirukun katsi
         bundi te, nanfanget akban. Dewa aw nkate sas kalunus, ku fakaumsigun laman di e taw
         gsalag ku fagusegananun te, aw da kdi gbul ku fagayudanan nus nga nday ku fagfoyungan.
         16 Ay dewa aw nafoyung at Masine-Fag-Barita, da kdi gfalabi ku iba. Anway e nasugu tuwa
         angku. Ay at mabalu nu da kway ban nafafoyung at Masine-Fag-Barita.
         17 Dewa aw mandi at nafili ku fagbulun, e fanambagun aktuwa. Ay roro bundi katanya.
         E nasugu tuwa angku, ay ku fakaumsigun nanfaning kway fagtvngvd ka fag suguan.
         18 Nu katanya, tain ku fanambagun. Ay ka fag fanambagun ku fagusegananun gina aw nafoyung
         at Masine-Fag-Barita at yud e fansali sat tagdungug. Anway da kdi nabul ku fagayudanun
         siginan ku ngay fagfoyungan at Masine-Fag-Barita.
         19 Dewa aw yud sik fanuguan fiya, aw insik fanuguan akyay sas fagayu taw. Laman ban
         ngayuk taw umfandiug yay siginan ku nafagbulun.
         20 Kaduge aw maful sasa ngay Taw-Naseg, igfaning aktuwa sa at Taw-Naseg at ugali. Laman
         at ngay Taw-Naseg umfandiug ban. Ay gina aw maful sasa ngay tagfaning sa Ku-Unga At-Longan
         fagtvngvd, igfaning akyangay sa Ku-Unga At-Longan. Dewa te, bunwa Ku-Unga At-Longan
         tagmagurang angku. Laman tagfaning yangay sa Ku-Unga At-Longan fagtvngvd laman umfandiug
         ban.
         21 Ay kaduge aw maful sa at ngay Yud-Naseg-Fag-Taw, ku ugali kata yangay sa at yud gfaning
         Ku-Unga At-Longan. Laman at Yud-Naseg-Fag-Taw umfandiug ban. At masuad ku longan bunwa
         te, nanfamabo aw sas Funbalugu, anway nafaning aktuwa sas Fagtayukan At longan.
         22 Ay kaduge aw maful sa at ngay taw at yud matvngvd at fakafandiugun, anggan aw igfaning
         akyay at ugali. Laman fafatvngvd aw at fakafandiugun. Nafaning aw nus nga sinu fag
         taw at ugali. Laman nus nga setaw ku fagbulun, laman tibak taw umfandiug ban.
         23 Ku fagnafagbulunun katanya laman At Masine-Fag-Barita e fanambagun. Ay anggan aw
         nabul akyangay sik afud ka fag masine.
         24 Go du am nasaful te, at tagudgunan fag taw, sadi wadi kumdasug taguna sat fakadasugan,
         ay at fabul at fanambagun. Ka fag fafaskudanan at masuad te, ay ugali faningi at masine,
         laman fafabul ban am sik fanambagun.
         25 Fagayu tagudgunan taglo nasungatan. Laman fafabul sik fanambagun, at yud glugo fag
         sangbo. Ay roro itam takafandiug nasungatan yangay tam laman fafabul yangay tam at
         yud e fakatabuan fag sangbo.
         26 Kata tuy yangay at fafaskudanan te, nu glo aw da kdi gbarikwayun. Ay nu gagbuan aw,
         da kdi gfamomuyun.
         27 Fagongun aw dawdaw ku bilug ay fatvngvd aw, laman ku bilug igfaning tuwa ku amatanganan.
         Anway kua kaumsig nu e nayiyan ban angku, anway ebi nafoyung aktuwa ngap ay sa tibak
         taw.
         
            

         
      
   
      
         10
1 Ku ngay fadugsay. Kaumsig aw nanfasaful sa ayu te, ebi tam ngay aguyangan fag ngay
         taw at nalo sas daga ka fag linyabu. Ay kanya fagayu nalo wa sas buknga lino.
         2 At linyabu ay at lino sik fafaskudanan at masuad te, ka fag ngay taw kata nu nsurung,
         laman ban Ku-Unga wa at taw.
         3 Ay ka fag ngay taw naon wan ka fag fakonun siginans Banwa.
         4 Ay ka fag ngay taw nainum wan ka fag safa siginans Banwa. Anway ka fag safa at kinsure
         sanya ginan fag Batu siginan was Banwa. Ay Ka fag Batu gufud tam aguyangan, anway
         ka fag Batu tam Fagtayukan wan.
         5 Dewa katanya, Funbalugu dua kaumsig ka fag ngay taw at fagbulun at ngayu baliwa.
         Ay at ngayuk taw nkate wa sasa ngaba talun at yud e taw.
         6 Katanya fag fagbulun sik famatagak sa antam te, laman di tam galabian sat mauri kata
         kanya fag ngay taw.
         7 Ay lag gseg sas tawtawan kata ebi fag ngay taw. Anway At-Rirukan nalong wa te, Ay
         at ngay taw malunggung way. Ay kon way. Ay ginum way. Ay kanya malindug laman kamalabiun
         way.
         8 Ay lag tam kamalabiun kata kanya fag ngay taw. Ay ginanya way fag sadik menit at
         kinkate 23,000k taw.
         9 Ay lag tam gfaskud tam Fun kata kanya fag ngay taw at tiba. Ay sik ngay ubianun naagat
         ka fag ngay taw ay inkate wan at tiba.
         10 Ay dangai tam gfangalimataun sas Funbalugu kata kanya fag ngay taw at tiba. Ay Funbalugu
         At tagbukngan sik tagfate at nafate ka fag ngay taw at tiba.
         11 Fagayu at kindasug takatanya anwa sik famatagak. Ay at fagnarirukun fagayu laman
         sik famatagak sa antam. Anway katsi makbang wan at fakatabuan fag ngay menit.
         12 Anway katanya, dewa sik taw gamatangan te, magong akyay, roro matvngvdi tuwa nu gtagak.
         Laman di gfaning sas asalanan.
         13 Fagayu asalanan at famaskud sa ayu, taguna indasug wa sasa ngay taw. Ay matuyan Funbalugu
         At longan. Ay Kanya gsalag asalanan at famaskud taglabi ay katvngvdan. Ay manga nafasure
         yay sa ayu sik fangalfasan gina e famaskud. Laman nababo tuwam.
         14 Ku fakesugun ku ngay taw. Anway katanya, lag kakbang sa at fagsegan fag tawtawan.
         15 Nafoyung aw sa ayu kata sat mamatanganan fag taw. Amatangani tuwa fagayu ku longan
         sa ayu te, go matuyan.
         16 Sa tam Fun-At-Yafun, ka fag safa tam nainum at masuad nu gseg watam sas Funbalugu,
         ay kanya kata wa Fagtayukan At taguk. Ay at ba fafa tam nafanramyukan ay tam naon,
         at masuad anwa tam Fagtayukan At bilug.
         17 Ay at ba fafa at nafasadi antam. Madyay sadi way at ba fafa ay fagayu tuwa tam takon.
         18 Amatangani sat ngay Taw-Tagagbuan at ugali ebi. At ngay taganyun naon way at balyu
         at nafon fag anyun. Ay nu katanya, kanya kata wa nu insadi sa at fagsegan. Go kin.
         19 Go ku longan at masuad te, sik tawtawan e fagmadaragangun ay at nafon fag fakonun
         e fagmadaragangun. Ay go yaya.
         20 Yaya. Ku longan at masuad antuwa te, at yud kafandiug fag ngay taw nu gfon at anyun,
         sa way sa ngay mafurat fag falad ay duat sas Funbalugu. Ay kua kaumsig nu insadi am
         sa at fagsegan sasa ngay mafurat fag falad.
         21 Lag fafagduwa nu ginum am sa tam Fun At faginuman ay sasa ngay mafurat fag falad
         at faginuman. Ay lag fafagduwa nu kon am sa tam Fun At fagfangonan ay sasa ngay mafurat
         fag falad at fagfangonan.
         22 Go masine nu gfatuluyanan wa tam tam Funbalugu. Go e fagmadaragangun yay tam glabi
         yay sa tam Funbalugu. Ay go yaya.
         23 Ay e glong te, Manabayan tuwa long katsi, ay igfaning aktuwa long nus nga setaw ku
         fakaumsigun. Ay dewa e glong katanya, tibak fagbulun dua masine sa antam takafandiug.
         Ay dewa tam mafafabul fagayu fagbulun, tiba tam fagbulun dua gfatvngvd tam fakafandiugun.
         24 Dangai sa emu sesadi am fagsarapun sik fanambagun. Am fagsarapun antuwa te, laman
         am iba e fanambagun yangay.
         25 Ay oni wan am nabul fag fakonun siginans tagfesali. Ay lag o gamatanganan te, daginan
         tuy fag fakonun. Laman am amatanganan di kata nu glibuan.
         26 Anway tam Fun wan tagagbilug tam fagdaul daga ay anggan fagayu tagsanya.
         27 Ay sik yud kafandiug fag taw nu nagewan emu sat bale laman gfafangon emu. Ay nu kaumsig
         o gsakbo. Oni wan nus nge wain at nafon emu fag fakonun. Ay lag o gamatangan te, go
         daginan manga tuy fag fakonun. Laman am amatanganan di kata nu glibuan.
         28 Ay roro dewa katanya, sik taw nu nafaguna wa nalong sa emu te, Tuy fag fakonun e
         nafon wa sa sik tawtawan. Nu katanya, lag kon. Anway afanyui tuwa kanya at nafoyung
         emu fag taw, laman ro at amatanganan di kata nu glibuan.
         29 Ku fagnalongun sa emu te, lag kon, laman am iba at amatanganan di kata nu glibuan.
         Ku faglongan bunwa sa emu. Labon sik taw lumong angku te, Taw ro ka fag taw at amatanganan
         at fagsalagun ku fasadan.
         30 Anway nu guseganan aktuwa sas Funbalugu sa ka fag fakonun baliwa gina aw kon, taw
         ro siring ka fag taw fakalimataun sa ku naonan ay nu nauseganan aktuwa ngap sas Funbalugu.
         31 Ay nu katanya, dewa am kon ay dewa am ginum, ay nus nge wain ay fagbulun, faningi
         at masine. Laman at ngay taw nu nalag ay fagbulun sumeg ban sa tam Funbalugu.
         32 Dangai gfe asalanan sa at ngay Taw-Naseg, ay sa at ngay Taw-Gresia, ay anggan sas
         Funbalugu bale at ngay taw.
         33 Ay anggan aw katanyai nangus ku fagbulun. Anway ku fakaumsigun laman at ngay taw
         e fanambagun nus nga setaw ku fagbulun, aw dewa gyud aw e fanambagun. Laman ngayuk
         taw umbalabag tuwa.

1 Ay am, faningi angku, kata nu gfaning aw sas Fagtayukan.
         2 Guseganan aw sa ayu anway faggugat gamatangan tuwam sa angku nus nge wain. Ay gfaning
         tuwam ku nafoyung ayu fag ugali.
         3 Ay kaumsig aw nu sumaful am te, fagayu at ngay mangama at fun, tam Fagtayukan wan.
         Ay fagayu at ngay mangena at fun, at mangama wan. Ay anggan Fagtayukan At fun, tam
         Funbalugu wan.
         4 Sik mangama gina gdarangin ay ate gina gfoyung Funbalugu At longan, nu e fantabun
         way sat alfuyu, gfaplan way sat Fun.
         5 Ay sik mangena gina gdarangin ay ate gina gfoyung Funbalugu At longan nu dway e fantabun
         sat alfuyu, gfaplan way sat alfuyu. Kata way nu malanu at alfuyu.
         6 Ay sik mangena nu dway ngap igtabun at alfuyu, falanui wa ngap at alfuyu. Ay nu kapla
         way nu nabul at buk, tabuni tuwa at alfuyu.
         7 Ay roro sa sik mangama, lag e fantabun sat alfuyu. Anway kanya at fanfalagan sa at
         tiba, Funbalugu At ugali ay anggan At fagmasineun. Ay at ngay mangena at fanfalagan
         sa at tiba at mangama wa at fagmasineun.
         8 Anway ebi taguna fag mangama duwat siginan sik mangena. Ebi taguna fag mangena siginan
         way sik mangama.
         9 Ay Funbalugu dua naawat sik mangama te, laman at mangena e fanambagun. At fagnaawatun
         sik mangena laman at mangama e fanambagun.
         10 Ay nu katanya, sik mangena tabuni tuwa at alfuyu. At masuad te, at mangama tuwa tagmagurang
         anya. Ay manga sas Funbalugu At ngay tagbukngan.
         11 Ay dewa katanya, anway insadi watam sas Funbalugu, sik mangena di gmandianan. Ay
         sik mangama di gmandianan.
         12 Anway ebi taguna fag mangena siginan way sik mangama. Ay katsi fag ngay mangama siginan
         yangay sik mangena. Ay fagayu siginan yays Funbalugu.
         13 Am wan tagfili te, go tain at masine. Go masine sik mangena dewa gyud e fantabun
         sat alfuyu gina gdarangin sas Funbalugu kaduge maful sa at tiba. Ay go lagi.
         14 Anggan at ngay taw ste swa daga gamatangan yangay te, mapla way sik mangama nu ngaba
         way at buk.
         15 Ay roro sik mangena nu ngaba tuwa at buk, katanya sik mangena at fakaumsigun. Anway
         Funbalugu wan At nafon anya at buk laman at fantabun.
         16 Katanya wan tam ugali ay anggan at ngay Funbalugu bale at ngay taw at ugali. Dewa
         e kalimata ay dewa igfaringangan sa tiba, katanya wan tam ugali.
         17 Katsi gananlongun aw sa ayu te, kua guseganan sa ay fagbulun. Anway gina am maful,
         ay fagbulun gfafurat way ayu, ay dua gfatvngvd ayu.
         18 At taguna ku dungganan te, gina am maful, fudfulanun way am. Ay gafanud akwa fiya
         sirut sa ku dungganan.
         19 Kin, masine wa fiya tiba ginan. Laman umtuyan am te, seyu am at tagfaning fiya fiya
         sa tam Funbalugu.
         20 Ay kaduge am maful gina am ganangonun tam Fun-At-Yafun, ay naon bunwa tam Fun-At-Yafun.
         21 Ay fagayu taw kon way mandi at ba fafa. Ay ginanya tibak taw kalunus ay tibak taw
         kasigung.
         22 Sek, nu katanya way ay fagbulun. Go wam e bale laman sanyai way nu kon am ay nu ginum
         am. Go kin. Go gfalimatan way am tam Funbalugu bale at ngay taw. Ay go gfaaplan way
         am sat yud e kwa fag taw. Tain ro ku longan sa ayu. Go lumong aw te, masine ay fagbulun.
         Ay go yaya. Yaya. Kua guseganan sa ayu.
         23 Anway ebi nafoyung kwa ayu ku nadungug siginan tam Fun te, ebi tam Fun Isus nabul
         sik fafa ginanya fag yabi, gina ro e namoyung Anya sat mauri fag taw.
         24 Ay tam Fun Isus nu nauseganan wa sas Funbalugu, Kanya nafanramyukan wa at ba fafa,
         ay nalong te, Tuy fag fafa Ku bilug wan. Nafon Aw Ku bilug laman e fanambagun am.
         Ay oni wan, sik fagamatanganun sa Angku.
         25 Ay katanya yangay nu ntabu wa nu kon at yafun. Isus nabul sik taya e uwat buadan
         safa, ay nalong te, Tuy fag safa at masuad sik famatuyanan sas Funbalugu At bagu fag
         fatuyanan sa At ngay taw. Anway e musbus ro Ku taguk. Buli ay inumi wan. Ay snga ginain
         ban nu ginum am, sik fagamatanganun ban sa Angku.
         26 Anway nus nga ginain ban nu kon am kata tuy fag fafa ay nu ginum am kata tuy fag
         safa, nafalag am sa ay iba tam Fun At fakateun. Faningi anggan ban Isus umdasug.
         27 Ay gina am maful laman nangon tam Fun-At-Yafun, nus nga sinu takon at fafa ay taginum
         at safa ginanya, nu dway masine at ugali ginanya, kanya e asalanan way. Ay gfafurat
         way tam Fun At bilug ay sa At taguk.
         28 Fagayu taw, amatangani yap mandi at ugali. Ay nu ntabu wan, oni ka fag fafa ay inumi
         ka fag safa.
         29 Anway nus nga sinu nu naon wan ay nu nainum wan, ay nu dway nasaful tam Fun At bilug
         at masuad, e gfegan way ban anya anway at fagbulun.
         30 Fakatanyaun, am tiba mamomuy way ay bilug. Ay tiba e dailan. Ay tiba nkate wan.
         31 Nu gsarap tuwa tam mandi tam asalanan, Funbalugu At famaegan di mdasug sa antam.
         32 Ay roro nu Funbalugu wa tagsarap tam asalanan, Kanya e famaegan wa fiya sa antam.
         Laman di ban dawdaw e faurianan sa antam gasfuan ste swa daga fag ngay taw.
         33 Ku ngay fadugsay, nu katanya, gina am maful laman nangon tam Fun-At-Yafun, fanyai
         yap ay iba.
         34 Ay sik taw nu kalunus, sat balei yap nu kon. Laman gina am maful, Funbalugu di gfegan
         ayu. Ay sa baliwa tiba ay fagbulun, gfoyung kyay ban ayu gina aw umdasug sanya.

1 Ku ngay fadugsay, katsi gananfoyungun aw sa ayu Funbalugu At-Masine-Fag-Falad At
         ngay famanyun sa antam. Anway kaumsig aw nu sumaful am.
         2 Nasaful wam te, ebi gina am yud kafandiug, e nafanuguanan dawdaw ayu nus nge wain
         wan. Laman gseg am dawdaw sas tawtawan at yud ge longan.
         3 Katanya wayay, kaumsig aw nu sumaful am te, nu Funbalugu tuwa At-Masine-Fag-Falad
         At nafaamatanganan sa sik taw, laman ka fag taw di batang glong te, E gfaurii nangus
         sas Isus. Ay du e taw glong te, Tam Isus tam Fun, yap ngay At-Masine-Fag-Falad nafaamatanganan
         anya.
         4 Ngayu tuwa At-Masine-Fag-Falad At famanyun ay saman wan nu saman wak taw. Ay dewa
         katanya, sadi way At-Masine-Fag-Falad.
         5 Ay ngayu tuwak fagbulun tagfaning tam Fun At fasadan. Ay saman wan nu saman wak taw.
         Ay dewa katanya, sadi way tam Fun.
         6 Ay e fagmadaragangun tuwa siginans Funbalugu laman mafafabul ka fag ngay fagbulun.
         Ay saman wan nu saman wak taw at fagmafabulun ka fag ngay fagbulun. Ay dewa katanya,
         sadi way tam Funbalugu.
         7 Ay At-Masine-Fag-Falad nafamanyun sa sadi sadik taw, laman fagayu Funbalugu At taw
         e fanambagun.
         8 Ay sa sadik taw At-Masine-Fag-Falad At famanyun sa anya laman mamatanganan at longan.
         Ay sa tibak taw At-Masine-Fag-Falad At famanyun sa anya laman igsaful nu gfoyuung.
         9 Ay sa tibak taw At-Masine-Fag-Falad At famanyun sa anya laman matvngvd tuwa dawdaw
         nu kafandiug. Ay sa tibak taw At-Masine-Fag-Falad At famanyun sa anya laman mafafiya
         at ke dailan.
         10 Ay sa tibak taw At famanyun sa anya laman mafafasure at ke masuad fag fagbulun. Ay
         sa tibak taw At famanyun sa anya laman mafafoyung Funbalugu At longan. Ay sa tibak
         taw At famanyun sa anya laman nasaful te, go daginan ka fag fagmadaragangun, go siginans
         Funbalugu ay go siginans mafurat fag falad. Ay sa tibak taw At famanyun sa anya laman
         mafafalong sa at fagyudun gsaful fag fanlongan. Ay sa tibak taw At famanyun sa anya
         laman mafafoyung at fagyudun gsaful fag fanlongan at masuad.
         11 Dewa kayu niya, sadi tuwa At-Masine-Fag-Falad tagfaamatanganan te, laman at ngay
         taw mafafabul kayu niya fag fagbulun. Ay nu sik taw wan, saman wan At-Masine-Fag-Falad
         At famanyun, ay gfaning wa At fakaumsigun mandi.
         12 Sik taw at bilug dewa sadi, ngayu tuwa at afud. Ay dewa ngayu at afud, sadi way at
         bilug. Katanya yangay at fafaskudanan sa tam Fagtayukan At bilug.
         13 Ay fagayu tam sik afud watam Fagtayukan At bilug. Dewa tam sik Taw-Naseg ay dewa
         tam sik Taw-Gresia. Ay dewa tam sik fanuguan ay dewa tam gyud sik fanuguan. Anway
         At-Masine-Fag-Falad nafasadi wa antam sa sadik bilug. Kata nu e nasurung antam sa
         At-Masine-Fag-Falad. Ay manga nafat si wa antam At-Masine-Fag-Falad.
         14 Sik taw at bilug ngayu at afud, bundi fagtvngvd sadi.
         15 Ay at darafa dewa nalong te, Bun akwa sik daluap, ay bun akwa ro at bilug at balyu.
         Dewa nalong katanya, kanya sik afud wa fiya at bilug.
         16 Ay at talinga dewa nalong te, Bun akwa sik mata, ay bun akwa ro at bilug at balyu.
         Dewa nalong katanya, kanya sik afud wa fiya at bilug.
         17 Fagdaul at bilug nu sik mata way ro, du waro e fandungug. Ay fagdaul at bilug nu
         sik talinga way ro, du waro e fangayuk.
         18 At matuyan, Funbalugu nafat si sik taw at bilug at afud, nus nga nday At fakaumsigun
         mandi.
         19 Anway nu sadi way rok afud, du waro e bilug.
         20 Ay roro ngayu tuwa at afud. Ay sadi way at bilug.
         21 Ay dua masine at mata nu nalong sat daluap te, Aw ku e fanambagun siginan emu. Ay
         dua masine at alfuyu nu nalong sat darafa te, Aw ku e fanambagun siginan emu.
         22 Ay roro kanya fag ngay afud tagsi tam bilug at yud magong, e masuad tuwa.
         23 Ay kanya fag ngay afud dewa tam gayup te, dua bangan masine, roro ngap kesug tuwa
         tam anya. Ay si tam naplan fag ngay afud, gfafalyu tuwa tam te, laman masine.
         24 Ay sa tibak afud at masine, dua tam gfafalyu. Tam Funbalugu naawat tuway tam bilug,
         esugi tuwa fagayu at afud. Dewa tam gayup te, sanya fag afud dua bangan masine.
         25 Laman tam bilug di gsadsamanan. Ay laman fagayu at afud kedkesugan tuwa sa tiba tibak
         afud.
         26 Ay nu e masait way sa sik afud at bilug, anggan fagayu afud kasait wan. Ay nu e gseg
         tuwa sa sik afud at bilug, anggan fagayu afud guseganan tuwa.
         27 Ka fag fafaskudanan at masuad te, am wan Fagtayukan At bilug. Ay nu sik taw wan,
         sik afud wa Fagtayukan At bilug.
         28 Ay Funbalugu nafili wan at ngay tagtarabang sa At bale fakafulan at ngay taw. At
         taguna At nafili At-Ngay-Suguan. Ay at faduwa, at tagfoyung Funbalugu At longan. Ay
         at fatulu, at magurang. Ay anggan tagfasure at ke masuad fag fagbulun. Ay tagfafiya
         at ke dailan. Ay tagtarabang. Ay tagsugu. Ay anggan taglong sat fagyudun gsaful fag
         ngay fanlongan.
         29 Amatangini yap. Go fagayu taw At-Suguan. Ay go fagayu taw sik takamoyung Funbalugu
         At longan. Ay go fagayu taw sik magurang way. Ay go fagayu taw sik tagfasure wa at
         ke masuad fag fagbulun.
         30 Ay go fagayu taw sik tagfafiya at ke dailan. Ay go fagayu taw mafafalong sa at fagyudun
         gsaful fag fanlongan. Ay go fagayu taw mafafoyung at fagyudun gsaful fag fanlongan
         at masuad. Ay go yaya fagayu.
         31 Ay aumsigi dawdaw At-Masine-Fag-Falad At tiba tungud at masine fag famanyun. Ay katsi
         nanfoyung aw ayu sik ugali taglabi tiba nu masine.

1 Dewa aw mafafalong sas fagayu taw at fanlongan, ay anggan sas Funbalugu At ngay tagbukngan
         at fanlongan. Ay nu da kway gfangafanyu, aw kata kway sik marorong fag aling. Ay kata
         kway sik mataraktak. Anway ku longan kata way at yud e masuad sasa ngay taw.
         2 Ay dawa aw maseganama nu kamoyung. Ay dewa aw nasaful fagayu at fagsafulun ay anggan
         at mafalyu fag longan. Ay dewa matvngvd ku fakandingun laman sak aw mafafalin sik
         muyud. Ay nu da kway gfangafanyu, kata kway ngap yud e fanamabagun.
         3 Ay dewa aw nafon fagayu ku nanuranan sa at yud e kwa. Ay manga gfabayan kway dewa
         e gbatas angku. Ay nu da kway gfangafanyu, du e fanambagun sa angku.
         4 Anway sik taw tagfangafanyu, e namafanyan tuwa. Ay malukme tuwa. Ay di galabian.
         Ay di gfalabi at longan.
         5 Ay di gfandaragang at fagbulun. Ay gfababaun tuwa. Ay di gfaguna si anya at fasadan.
         Ay di gfangalimata. Ay di gamatatang kadotama sa tiba dewa e fagbulun mauri sa anya.
         6 Ay di guseganan nu nalag at mauri. At fagusegananun antuwa nu nalag sat masine.
         7 Sik taw tagfangafanyu igsungatan tuwa dewa snga setaw. Ay gafanud tuwa dewa snga
         setaw. Ay e fagsegun tuwa dewa snga setaw. Ay igbaris tuwa dewa snga setaw.
         8 Fakafanyuun tuwa at yud e fakatabuan. Ay at ngay foyungan, kanya ban du e masuad.
         Ay at nga fanlongan, e fakatabuan way ban. Ay at ngay fagsafulun, kanya ban du e masuad.
         9 Anway tam ngay nasaful katsi, sik afud yay. Ay manga tam foyungan katsi, sik afud
         yay.
         10 Ay nu nsure wa ban at fagdual, at ngay afud di e masuad.
         11 Ebi gina aw sik sisian, nu ge longan aw kata yay sisian. Ay ku fakaumsigun kata yay
         sisian. Ay anggan ku amatanganan kata yay sisian. Ay nu ndual akwan, naubun akwan
         kata sisian at ugali.
         12 Anway katsi nu glag tam, mafayasan yay. Kata nu nalinggat tam sa sik balanban. Ay
         bandi lumag wa ban tam fiya Anya fasalubangan. Ay katsi ku nasaful sik afud yay. Ay
         bandi fagdaul sumaful akyay. Kata tam Fun nu nasaful angku fagdual.
         13 Ay katsi e tulu at yud maliam. At sadi, fakfandiugun. Ay at faduwa, fagsegun. Ay
         at fatulu, fakafanyuun. Ay at taglabi at duwa, fakafanyuun.

1 Maseganamai laman gfangafanyu tuwam. Ay fangaumsigi tuwa sa At-Masine-Fag-Falad at
         ngay famanyun sa antam. Ay at tiba tungud fangaumsigi tuwa laman mafafoyung tuwam
         Funbalugu At longan.
         2 Ay sik taw nu nalong way sat fagyudun gsaful fag fanlongan, at faglongan bunwa sasa
         ngay taw. Ay roro sa ways Funbalugu. Anway du e taw nasaful ka fag longan at masuad.
         Ka fag taw at faglongan kanya fag masuksukan fag fagsafulun sa anya way mandi.
         3 Ay roro ngap sik taw at fagnafoyungun Funbalugu At longan, laman at ngay taw nasaful
         at masuad. Ay igfatvngvd tuwa at fakafandiugun. Ay manga igfatvngvd tuwa at amatanganan.
         Ay anggan igfaliaman tuwa at ngay taw at fakabaluun.
         4 Ay sik taw nu nanlong nut sa way at fagyudun gsaful fag fanlongan, at fagfatvngvdun
         sa way anya mandi. Ay roro sik taw at fagnanfoyungun Funbalugu At longan, nanfatvngvd
         tuwa Funbalugu bale at ngay taw.
         5 Kaumsig akwan fagayu am nu nae longan am sat fagyudun gsaful fag fanlongan. Ay dewa
         katanya, ku fakaumsigun fiya fiya foyungi tuwa Funbalugu At longan. Anway sik tagfoyung
         Funbalugu At longan amasine yap sa sik taglong sat fagyudun gsaful fag fanlongan.
         Yap ngay e nafoyung at masuad, laman gfatvngvd tuwa Funbalugu bale at ngay taw.
         6 Ku ngay fadugsay. Nu ndasug aw sa ayu, ay nu nae longan aw sa ayu sat fagyudun gsaful
         fag fanlongan, du am e fanambagun. At ke fanambagun antuwa nu nafoyung aw sa ayu Funbalugu
         At nafasaful sa angku. Tenday, sik nafasure fag foyungan. Ay ate sik fagsafulun. Ay
         ate sik Funbalugu At taglong at longan. Ay ate sik foyungan.
         7 Ay anggan at yud gleleg mandi fag famaawangan. Nu dway masnug nu gawang, du e taw
         nasaful at masuad. Kata way sik tulali ay sik kudyapi nu guni.
         8 Ay anggan at tagbudyung nu dway masnug nu kabudyung. At ngay tagbarangian dia nafamasadan
         dewa gadasugun at ngay tagfabarangian sa anya.
         9 Ay katanya yangay anggan am. Yap ngay am nalong at matignaun fag fanlongan, at tibak
         taw dua nasaful at masuad. Ay longan inlayug wadi sas tagmara.
         10 Nu ndain, ngayu at fanlongan sas fagdaul daga. Ay fagayu at fanlongan e masuad tuwa.
         11 Ay aw nu da kway nasaful sa sik fanlongan at masuad, aw kata kway sik famaklay sa
         at nalong angku. Ay at nalong angku kata yangay sik famaklay sa angku.
         12 Am katanya yangay am. Kaumsig tuwam dawdaw nabul At-Masine-Fag-Falad at ngay famanyun.
         Ay nu katanya, maseganamai tuwa sa ay fagbulun nus nga setaw, laman fatvngvdi Funbalugu
         bale at ngay taw.
         13 Ay nu katanya, sik taw at nanlong sat fagyudun gsaful fag fanlongan, darangini yap.
         Laman e fagmadaragangun tuwa mafafoyung at masuad.
         14 Ay nu nadarangin akwan sat fagyudun gsaful fag fanlongan, dewa aw guseganan igdarangin,
         da kia nasaful at masuad.
         15 Nu katanya, tain ku baliyavtan. Dumarangin akyay dewa aw yud nasaful at masuad. Ay
         dumarangin akyay fiya sat fagsafulun fag fanlongan, laman sumaful aw at masuad. Ay
         nandanyu akyay dewa aw yud nasaful ka fag danyu at masuad. Ay nandanyu akyay fiya
         sat fagsafulun fag fanlongan, laman sumaful aw at masuad.
         16 Ay nu gdarangin wo sat fagyudun gsaful fag fanlongan laman nanfoyung am fagusegananun
         sas Funbalugu. Tibak taw dua mafagubuk te, kin, katanyai tuwa. Anway kanya dua nasaful
         am fagalongunun at masuad gina o gseg sas Funbalugu.
         17 Ay dewo gusegananun dawdaw sas Funbalugu, dia mafafatvngvd am iba.
         18 Guseganan aw sa tam Funbalugu anway nafafalong aw sat fagyudun gsaful fag fanlongan
         nalabi akyay si ayu ay nafalong.
         19 Dewa katanya, kaumsig aw dawdaw gfoyung sas Funbalugu bale at ngay taw limak longan
         wadi siginan ku fagsafulun laman nafasaful at ngay taw. Ay ka fag limak longan amasine
         yap sas 10,000k longan sat fagyudun gsaful fag fanlongan.
         20 Ku ngay fadugsay. Dangai am kata sik sisian nu gamatangan am. Ay kini, katai sik
         sisian at yud nasaful sas asalanan. Ay roro nu gamatangan am, katai tuwam sik magurang.
         21 At-Rirukan nalong wa te, Funbalugu nalong te, Nanfoyung ban aw tuy fag ngay taw.
         Ay at ngay takamoyung saman wak fanlongan at nafoyung, ay sik ngay famaklay. Ay dewa
         katanya, At ngay taw dua gdungugan sa Angku.
         22 Fakatanyaun, at foyungan sat fagyudun way gsaful fag fanlongan, sik fagsafulan way
         sat yud kafandiug fag ngay taw, ay bunwa sat ngay takafandiug. Ay at fagfoyungun Funbalugu
         At longan sik fagsafulan tuwa sa at ngay takafandiug ay bunwa sat yud kafandiug.
         23 Ay nu katanya, gina am maful fagayu am sas Funbalugu bale, ay fagayu am tage longan
         sa way ay fagyudun gsaful fag fanlongan. Ay sik taw at yud nasaful ay ugali nu nasakbo,
         tenday at yud kafandiug nu nasakbo. Go at tagsakbo luminggat te, fagayu taw iste du
         e amatanganan. Go kin.
         24 Ay roro ngap gina am maful fagayu am, ay fagayu am tagfoyung Funbalugu At longan
         sa ay fanlong tuwa mandi. Ay sik taw at yud nasaful ay ugali nu nasakbo, tenday at
         yud kafandiug nu nasakbo. At tagsakbo nasaful tuwa fagayu ay foyungan sanya. Ay rodi
         kanya fag taw gamatangan te, go e asalanan aw. Anway ka fag foyungan gfasaful anya
         te, mauri way nu e asalanan.
         25 Ay ka fag bagu kadasug at amatanganan at masuksukan insure wa fiya. Ay rodi kanya
         namalub naseg sas Funbalugu te, kin wa ngaro fiya, Funbalugu ste wa si ayu.
         26 Ku ngay fadugsay. Nu katanya, taini ay fagbulun at masine. Gina am maful, sik taw
         sa ayu nu kaumsig nandanyu. Ay tiba kaumsig nu nanfoyung. Ay tiba kaumsig nu nanfasaful
         sa tiba at bagu nsure fag foyungan. Ay tiba kaumsig nu nanlong sat fagyudun gsaful
         fag fanlongan. Ay tiba kaumsig nu nanfoyung sat fagyudun gsaful fag fanlongan at masuad.
         At masine fagayu ay fagbulun laman gfatvngvd tuwa sanya fag ngay takafandiug.
         27 Ay at ngay taw nu kaumsig nanlong sat fagyudun gsaful fag fanlongan, at masine duwak
         taw yakman, ay ate tuluk taw taglong. Lag gfalabi sas tuluk taw. Ay ungbusani tuwa
         nu ge longan am. Dangai gasfuan. Ay sik taw at sadi tagfoyung at masuad.
         28 Ay nu dway e taw mafafoyung at masuad, lag nanlong sat fagyudun gsaful fag fanlongan
         sas Funbalugu bale. Nu glong am sa yakman ay amatanganan, ay sas Funbalugu.
         29 Ay at ngay takamoyung nu kaumsig gfoyung Funbalugu At longan, at masine duwak taw
         yakman ay ate tuluk taw taglong tagungbusan. Ay at tiba tagdungugan, amatangani tuwa
         te, go matuyan at longan.
         30 Ay ginanya, Funbalugu nu nafaamatanganan yay sa tibak taw tagafoyungun At foyungan,
         at taguna fag takamoyung atuwasi yap nu ge longan.
         31 Masine tuwa dewa am fagayu tagfoyung Funbalugu At longan nu gungbusan tuwam. Laman
         at ngay tagdungugan sumaful tuwa at foyungan ay gfatvngvd tuwa sat amatanganan.
         32 Anway masine sik takamoyung Funbalugu At longan igsaful tuwa te, go balikam, ay go
         gfatunglus akyap.
         33 Anway tam Funbalugu At ugali bundi kata at yud mafasineunan. At ugali antuwa sik
         fagmanabayanun. Ay kata tuyi tuwa sas fagayu Funbalugu bale at ngay taw.
         34 At ngay mangena agi yap ge longan sis Funbalugu bale. Anway e gsalag way sik mangena
         nu ge longan way sanya. Ay at ngay mangena faningi tuwa. Ay katanya yangay At-Rirukan
         at foyungan.
         35 Ay sik mangena nu kaumsig nangasaful nus nge wain, intoi yap sat mangama sat bale.
         Anway mapla way nu sik mangena way tage longan sas Funbalugu bale.
         36 Amatangani. Go Funbalugu At longan siginan wa ayu taguna. Ay go Funbalugu At longan
         nu kadasug sa ayu way fagtvngvd. Ay go igdi.
         37 Sik taw nu gamatangan tuwa te, aw wan sik takamoyung. Ay ate aw wan at ke famanyun
         siginan At-Masine-Fag-Falad. Ka fag taw asafuli nangus sa angku te, ku nariruk sa
         ayu, Funbalugu wa At longan.
         38 Sa sik taw tagamatangan te, kanya bunwa Funbalugu At longan, lag gfaning sa ka fag
         taw.
         39 Ku ngay fadugsay. Nu katanya, aumsigi tuwa nanfamoyungi sasa ngay taw Funbalugu At
         longan. Ay lag gsalag dewa sik taw ge longan sat fagyudun gsaful fag fanlongan.
         40 Sas fagayu ay fagbulun fasineuni tuwa ay fanabayanuni tuwa.

1 Ku ngay fadugsay. Katsi nanfaamatang akyay sa ayu at Masine-Fag-Barita at masuad,
         ku nafoyung sa ayu ebi. Ay siginan ngay ebi kafandiug wam. Ay anggan katsi kafandiug
         tuwam.
         2 Ay inbalabag wam siginan at Masine-Fag-Barita, nu gdi am kaliam at foyungan. Ay nu
         e masuad tuwa ay fakafandiugun.
         3 Anway ebi nafoyung akwa ayu at tiba tungud fag foyungan. Kata yangay ku nadungug
         te, Fagtayukan At faginkateun, teway e asalanan watam, igfaning At-Rirukan.
         4 Ay Kanya insandig wan. Ay sis fatuluk menit gdog yay gleleg, igfaning At-Rirukan.
         5 Ay bandi insure sas Takata-Sik-Batu. Ay anggan sa At-Suguan fag Labi-Duwa.
         6 Ay bandi insure yay fiya sa tam ngay fadugsay at maful, glabi yay 500k taw. Ay at
         ngayu gleleg yay. Ay at tiba nkate wan.
         7 Ay Kanya insure yangay sas Santiagu, ay bandi sas fagayu At-Suguan.
         8 Ay at fakatabuan, insure yay sa angku. Dewa aw kata at yud infasadan nu kalangfe
         aw sas fakafandiugun.
         9 Anway aw at tiba daga akway At-Suguan. Ay aw, ku e fagmasineun sak nanfangayan angku
         At-Suguan. Anway ebi nafauri aw dawdaw sas Funbalugu bale at ngay taw.
         10 Ay dewa katanya, Funbalugu nafamanyun yay sa angku katsi at bagu fag ugali. Ay Funbalugu
         At fagnafamanyunun angku e masuad tuwa. Ay nu katanya, e fagmaseganamaun aktuwa glabi
         yay sa ku iba fagayu. Ay bundi aw mandi at nafaseganama angku. Antuwa Funbalugu At
         nafamanyun at nafaseganama angku.
         11 Anway katanya, dewa aw ay dewa ku iba at nafoyung ayu, nafoyung ami ayu ay kafandiug
         tuwam.
         12 E nafoyung te, gdog yay e nafaleleg tam Fagtayukan siginan At fagmatianan. Ay taw
         ro tibak taw sa ayu at fagnalongun te, dua ban e nafaleleg at kinkate.
         13 Anway nu dway ro gdog nafaleleg at kinkate, laman ro anggan tam Fagtayukan du e nafaleleg.
         14 Ay nu dway ro gdog e nafaleleg tam Fagtayukan, em foyungan sigon du e masuad. Ay
         anggan ay fakafandiugun du e masuad.
         15 Ay glabi yay kanya. Nu dway ro e nafaleleg at kinkate, ami sik ngay takamuag way
         ro mi sas Funbalugu baliwa. Ay roro nafatuyan tuwami te, Funbalugu gdog yay nafaleleg
         tam Fagtayukan. Ay nu dway nangus ro e nafaleleg Anya, at ngay kinkate dua ban gdog
         gleleg.
         16 Anway nu dway ro e nafaleleg at kinkate, laman ro anggan tam Fagtayukan du e nafaleleg
         Anya.
         17 Ay nu dway ro gdog e nafaleleg tam Fagtayukan, ay fakafandiugun du e masuad. Ay e
         asalanan yay am.
         18 Ay anggan at ngay takafandiug at kinkate, dewa kafandiug sas Fagtayukan, kanya sigon
         maliam yay ban.
         19 Tam fagsegun siginans Fagtayukan nu ste way swa daga fagtvngvd, e fakabaluun yay
         ban tam, lumabi yay ste swa daga fag ngay taw at fakabaluun.
         20 At matuyan, tam Fagtayukan e nafaleleg wa fiya Anya siginan At fagmatianan. Kanya
         nananguna tuwa nadog gleleg sa at ngay takafandiug at kinkate.
         21 Ay fakateun indasug ste swa daga siginan sadik taw. Ay katanya yangay at faglelegun
         siginan at fagmatianan indasug yay fiya ste swa daga siginan yay fiya sadik Taw.
         22 Ay fagayu taw inkate, anway fagayu taw siginan ways Karaska. Ay katanya yangay kayu
         at kinsadi sas Fagtayukan e leleg yangay ban faggugat.
         23 Ay nu e nafaleleg at ngay taw siginan at fagmatianan, nafataban tuwa. Fagtayukan
         At taguna. Ay at fadogan, Fagtayukan At ngay taw kaduge ban Fagtayukan umdasug.
         24 Ay sa bans fakatabuan fag ngay menit umdasug ban. Ay Fagtayukan nanfaliam ban fagayu
         magurang ay fagayu tagsugu ay fagayu at ke fagmadaragangun, ay dua ban e sawad. Ay
         bandi Fagtayukan nafon wa sa At Tama, sas Funbalugu, At fagnanmagurangun.
         25 Anway Fagtayukan igmagurang yay ban, ay nafat sa yay ban At daga fagmadaragangun
         at ngay tagfabarangian Anya.
         26 Ay at fakatabuan, Fagtayukan At fagfaliamun fakateun at fagmadaragangun, kata nu
         gfaliam sa sik tagfabarangian Anya.
         27 Anway At-Rirukan nalong wa te, Funbalugu nafat sawas Fagtayukan At daga fagmadaragangun
         fagayu nus nge wain. At masuad at longan te, fagayu nus nge wain, bunwa Funbalugu
         sigon. Anway Kanya wan At nafat sas Fagtayukan At daga fagmadaragangun fagayu.
         28 Ay fagayu nu nafaning wa sa At Baguama, anggan At Baguama igfaning wa sa At nafat
         sa Anya At daga fagmadaragangun fagayu. Laman Funbalugu yay tagmagurang fagayu.
         29 Ay nu dway e nafaleleg at kinkate, tain nu kin ro sik taw at kinsurung sasad safa
         laman at kinkate unu e fanambagun ban. Anway at kinkate nu dway ban e nafaleleg, dua
         ban e fanambagun.
         30 Ay amatangani sa emi baliwa. Tain ban ami, anway e gafateun wa emi kayu lungud menit,
         ay at kinkate nu dway ngap ban e nafaleleg.
         31 Ku ngay fadugsay. At matuyan e gafateun wa fiya angku kayu menit kayu menit. Ku fagnafoyungun
         sa ayu katanya, anway guseganan aktuwa dawdaw sa ayu. Anway insadi watam sa tam Fun
         Isus Fagtayukan.
         32 Tain ban ku fanambagun ste swa daga dewa aw nafabarangian sik ngay mela sas fulan
         Efesu, ay at kinkate nu dway ngap e nafaleleg. Nu katanya way, faningi way ngap sat
         ngay taw ste swa daga at fasadan te, Oni way. Ay inumi way. Anway balabag umkate watam.
         33 Dangai am galukan. Anway katsi maful yay am ay, sat mauri fag ngay taw, anggan ban
         am, mauri yangay ban am.
         34 Fasineuni ay amatanganan sat matuyan. Ay lag gdog asalanan. Anway ay taw at tiba
         dua nasaful tam Funbalugu At ugali. Ku fagnalongun ayu katanya, laman kapla tuwam.
         35 Nu ndain tibak taw minto ban te, Tain ngani nu e nafaleleg tuwa at kinkate. Ay tain
         ban at bilug.
         36 Ay o, at yud way o e fagsafulun fag taw. Nu e natanum sik fungsuan sas daga, dua
         ban tumugbung nu dway maliam at lukba.
         37 Anway am natanum bunya at familugan fiya fiya. Am natanum at butul yay. Dewa sik
         fare ay dewa nus nge wain.
         38 Ay Funbalugu yay ban tagfe bilug at natanum, nus nga setaw wa At fakaumsigun. Sas
         fagayu at fungsuan umke bilug ban. Kata yangay ebia taw fag fungsuan at natanum at
         familugan.
         39 Ay anggan fagayu tagleleg ste swa daga, dua kata at sadi at faknul. At sadi sik taw
         at ke faknul. Ay at sadi sik balan at ke faknul. Ay at sadi sik manuk at ke faknul.
         Ay anggan at sadi sik uyang at ke faknul.
         40 Ay tagsas banwa fag bilug saman yay ste swa daga fag bilug. Ay tagsas Banwa fag bilug
         at fagmasineun saman yay ste swa daga fag bilug at fagmasineun.
         41 Ay anggan tam menit at fagmasineun saman tuwa si tam magdanun at fagmasineun. Ay
         saman yay sasa ngay galeme at fagmasineun. Ay at ngay galeme saman tuwa sa tibak galeme
         at fagmasineun.
         42 Ay katanya yangay ban sa at kinkate at bilug nu e nafaleleg. Nu nasandig sik bilug
         takaruas, at nafaleleg sik bilug tuwa at yud karuas.
         43 Nu e nasandig sik mafurat, at nafaleleg sik fagmasineun tuwa. Nu e nasandig at mafanalo,
         at nafaleleg sik madaragang tuwa.
         44 Nu e nasandig ste swa daga fag bilug, e nafaleleg yangay sik bilug kata tagsas Banwa.
         At matuyan, e ste swa daga fag bilug ay et sas Banwa fag bilug.
         45 Kata At-Rirukan at longan te, At taguna fag taw, Karaska, tagleleg ste swa daga.
         Ay at fakatabuan fag Karaska sik Tagfon-Leleg tagsas Banwa.
         46 Roro bunwa tagsas Banwa fag bilug at taguna. Tagste yay swa daga fag bilug at taguna.
         Ay at fadogan tagsa yangays Banwa fag bilug.
         47 At taguna fag taw tagste yay swa daga. Ay anggan at bilug anyangay sik daga. Ay At
         faduwak Taw tagsas Banwa.
         48 Ay at ngay taw tagste swa daga at ugali, kata yangay at taguna fag taw tagste swa
         daga at ugali. Ay at ngay taw at ke ugali tagsiginans Banwa, kanya kata yangay Ka
         fag Taw tagsas Banwa.
         49 Ebi fagayu tam kata yay tam ka fag taw tagste swa daga. Ay bandi ban kata yangay
         tam Ka fag Taw tagsas Banwa.
         50 Ku ngay fadugsay. Katsi nafoyung kua ayu te, at taw ste swa daga at bilug dua maaful
         sas Funbalugu-Nu-Gmagurang-Taw. Ay at kinruas ban dua maaful sa at yud karuas.
         51 Dungugani. Nanfoyung aw ayu ebi at masuksukan fag fagsafulun. Bundi tam fagayu at
         kumkate ban. Dewa katanya, fagayu tam e tumubus yay tam bilug.
         52 Sik kadugayun way sirut, kaduge way sik liplip, ay gina e nabudyung at fakatabuan
         ginan, e nafabagu wan. Ay gina e nabudyung, e nafaleleg at ngay kinkate at yud ban
         karuas. Ay anggan ginanya, fagayu tam e fabagu yay ban tam bilug.
         53 Anway tam bilug at takaruas umtubus yay at yud karuas. Ay tam bilug at takate umtubus
         yay at yud kate.
         54 Anway tam bilug at takaruas nu ntubus wa at yud karuas. Ay tam bilug at takate nu
         ntubus wa at yud kate. Kaduge niya nu kagurungan At-Rirukan at nalong te, E nababo
         wan, ay nafamin at fakateun.
         55 O wan fakateun, dada wan katsi am fanbabo. O wan fakateun, dada wan katsi am fagmadaragangun
         fangkate.
         56 Anway fakateun at fagmadaragangun fangkate, kanya wat asalanan. Ay asalanan at fagmadaragangun
         siginan Ku-Unga At-Longan.
         57 Guseganan watam sa tam Funbalugu. Anway Kanya nafat si antam at fanbabo anway tam
         Fun Isus Fagtayukan At fagbulun.
         58 Ku fakesugun ku ngay fadugsay. Katsi fatvngvdi ay amatanganan. Ay lag fainbalian.
         Faggugat maseganamai sa tam Fun At fagbulun. Anway nasaful wam ay fagbulun sa tam
         Fun e fanambagun wa ban fiya.

1 Katsi nanfoyung aw ayu nu nanfon am salafi sas Funbalugu At ngay taw. Faningi tuwa
         kata ebi ku longan sasa ngay Funbalugu bale at ngay taw sas talun Galasia.
         2 Kayu ginan sas fasadik menit sas fafitu am sadi sadik taw, sandigi yap ay fagafonun.
         Laman gina aw kadasug, bunwa ginanya nu gfaful am, laman mafafulan wan.
         3 Ay nu ndasug kwan, falo akwa sas Erusalem nus nga sinu fag taw ay fakaumsigun. Laman
         nanguba wa ay fagafonun sat ngay takafandiug sanya. Ay anggan taguba ku rirukan sa
         taguba baliwa, te sinu.
         4 Ay nu masine yangay ban nu glo aw sanya ginan, ka fag ngay taguba gufud ban angku
         sas Erusalem.
         5 Nansibo akyay ban ayu nu nadalan akdi ban sas talun Masedunia.
         6 Ay nu ndain glugok tuwa ban sirut nut si aw ayu. Ay nu ndain fagngaba tuwak fananum.
         Laman gina aw ban glo siginan ayu, kaumsig yay ay fanarabangun sa angku, nus nga nday
         ban nu glo aw.
         7 Anway kua kaumsig nu nandalan kway sirut ayu. Ku fakaumsigun sik gadugayun tuwa nut
         sanya aw si ayu, tam Fun nu kaumsig tuwa ban.
         8 Ay katsi iste akyay sas fulan Efesu yap ngay ndasug tagbiya fag yafun at ngayan Falimak-Safuluk-Menit.
         9 Anway iste e matvngvd yangay ku fagbulun. Anway ngayu yayk taw takaumsig gdungug
         sa ku foyungan. Dewa ngayu tagsalag.
         10 Tam Tagseg-Funbalugu nu ndasug ban sa ayu, fatvngvduni anya, laman di kapla gina
         maful sa ayu. Anway kanya at fagbulun sa tam Fun kata yangay nu gfagbulun aw.
         11 Ay nu katanya, dangai am kalimata sa anya. Ay kanya nu glo wan, faloi tuwa anya manabayan
         anway guli wa sa angku. Ay aw igfanya akway anya nu kadasug gfasfuan tiba tam ngay
         fadugsay.
         12 Ay matvngvd yangay nu nalong aw sa tam fadugsay Tagfon-Danyu-At-Taw. Laman kanya
         nanlag yangay ban ayu gfasfuan tiba tam ngay fadugsay. Ay bunya ginanya at fakaumsigun
         nu glo. Gina yay ban masine fag menit, kanya nu nalo sanya.
         13 Tagaki. Ay fatvngvdi ay fakafandiugun. Malimuani. Ay maseganamai.
         14 Nus nga setaw ay fagbulun, afanyui tuwa ay iba.
         15 Ku ngay fadugsay, nasaful wam At-Ke-Sangbo fag bale at ngay taw at taguna at kinfandiug
         sas talun Akaya. Ay ka fag ngay taw maseganama tuwa nu nantarabang sas Funbalugu At
         ngay taw.
         16 Ay matvngvd nu glong aw sa ayu te, faningi takatanya fag ngay taw, ay anggan sat
         maseganama fag ngay taw at tagtarabang anya.
         17 Ay guseganan aw anway indasug wa sa angku ka fag tuluk ama, At-Ke-Sangbo, ay Tagbul-Masine-Faggugat,
         ay anggan Tagsiginans-Akaya. Anway kanya tagungbus ayu nu dway am ste.
         18 Kanya tagfatvngvd ku amatanganan, kata yangay ebi nu gfatvngvd ay amatanganan. Ay
         nu katanya, famansuliti yangay sa tibak taw ka fag ngay taw at masine fag fagbulun.
         19 At ngay Funbalugu bale at ngay taw sas talun Asia nafadasug sa ayu at fagusegananun
         te, gamatangan tuwayu. Ay Kata-Sik-Biyo-Mabaludan ay Sik-Fufuina-Sirut, ay anggan
         at ngay takafandiug at maful si at bale nafadasug yangay at fagusegananun sa ayu anway
         insadi tuwam sa tam Fun.
         20 Ay anggan fagayu tam fadugsay iste nafadasug yangay at fagusegananun te, gamatangan
         tuwayu. Ay gina am nafablang ay iba, famatuani tuwa anya ay edkesugani tuwa anya.
         21 Aw wa long Fandak at nariruk tuy ku longan ro te, nafadasug aw ku fagusegananun sa
         ayu. Ku daluap wa long at nariruk.
         22 Nus nga sinu fag taw nu dway kesug tam Fun, umke faurianan ban dawdaw nangus sa anya.
         Tam Fun, adasugi wan.
         23 Tam Fun Isus At mamanyun nangus sa ayu.
         24 Ay kesug aktuwa ayu fagayu, anway insadi tuwam sa tam Fagtayukan Isus. Kin, katanyai
         tuwa.2 Corinthians2 Corinthians2 Corinthians2 Corinthians2 Corinthians

1 Siginan angku, Fandak, Fagtayukan Isus At-Suguan at sadi. Anway Funbalugu nafili
         wa angku. Ay anggan tam fadugsay, Takesug-Funbalugu. Nariruk ami sa ayu, sas Funbalugu
         At ngay taw sas fulan Kurintu. Ay anggan sas Funbalugu At ngay taw sas fagdaul talun
         Akaya.
         2 Funbalugu tam Tama ay tam Fun Isus Fagtayukan At mamanyun nangus sa ayu ay At nanfanabayan
         ayu.
         3 Gseg watam sa tam Funbalugu, tam Fun Isus Fagtayukan At Tama. Kanya tam Tama takafanyu
         ay manga tam Funbalugu At mafafaliaman.
         4 Kanya tagfaliaman antam nus nge wain tam natakan. Laman anggan itam mafafaliaman
         tuwa tam tam iba gina e natakan. Tam famaliaman sa tam iba kata yangay tam Funbalugu
         At famaliaman si antam.
         5 Ay gina dawdaw e gfauri antam kata nu e gfauri sa tam Fagtayukan, e gfaliaman tuwa
         dawdaw antam, kata nu e gfaliaman sa tam Fagtayukan. Anway insadi watam sas Fagtayukan.
         6 Ay nus nga e gfauri emi, sanya ay faglagan wa te, e gfaliaman yangay ayu, ay e malabag
         tuwa ayu. Ay nu e gfaliaman emi, sanya ay faglagan wa te, e gfaliaman yangay ban ayu.
         Ay manga laman igfatvngvd ayu gina am gsungatan gina e gfauri ayu katvngvd yangay
         nu e gfauri sa emi.
         7 Ay matvngvd em fagafanudun sa ayu te, nu e gfauri yangay ban ayu katvngvd nu e gfauri
         sa emi. Katanya yangay e gfaliaman ban ayu katvngvd nu e gfaliaman sa emi.
         8 Kaumsig ami nu sumaful am te, e fagatakanun ami sas talun Asia. Anway mason wa fiya
         dawdaw nu gatakan ami. Katvngvd wa te, dua ami maasungatan anway gafateun wa emi.
         9 Matvngvd wan nu gayup ami te, e gafateun wa emi. Fakatanyaun at masuad te, laman
         du ami gseg sa em fagmadaragangun. Laman em fagsegun sa tuwa tam Funbalugu At tagfaleleg
         sat kinkate.
         10 Ay Kanya nafalfas tuwa emi siginan ka fag tagfauri tagafateun emi. Ay Kanya taba
         wa nafalfas emi. Em fagsegun ngani te, Funbalugu ban tagfalfas emi.
         11 Ay am wa ban tagtarabang emi anway gdarangin tuwam emi. Ay nu katanya, ngayuk taw
         guseganan ban sas Funbalugu anway At fagbulun sa emi. Anway Funbalugu mamanyun emi
         anway nadungug at ngay taw at darangin.
         12 Kata tuy em fagusegananun. Em amatanganan wan tagfoyung emi te, em ugali ste swa
         daga, ay anggan sigon em ugali sa ayu baliwa, matuyan ay malayun sat masine kata Funbalugu
         At nafamanyun sa emi. Ay du ami gfaning ste swa daga at ngay fagsafulun. Em fagfaningun
         sa tuwas Funbalugu At fakafanyuun.
         13 Matignaun fagayu em nariruk sa ayu. Laman mafatap tuwam ay gsaful tuwam at masuad.
         Ay ku fakaumsigun te, laman nu nasaful tuwam sirut ku ugali katsi, bandi sumaful yay
         am at fagdaul.
         14 Laman guseganan tuwam nu gfoyung am sa ay iba em ugali. Kata yangay nu guseganan
         ban ami gfoyung ay ugali gina mdasug tam Fun Isus At menit.
         15 Teway e fagafanudun akwa fiya te, nasaful wam ku ugali, ay ganansiboun aw sa ayu
         taguna. Laman ban duwa ginan tuwa nu anam e fanambagun.
         16 At masuad te, ganandalanun aw nangus sa ayu gina aw glo sas talun Masedunia. Ay gdog
         kyangay nandalan ayu gina aw guli siginans talun Masedunia. Ay nu nansibo akwa ayu
         at faduwa ginan, am wa ban tagtarabang angku gina aw tumunglus sas talun Naseg.
         17 Ay dewa yud aw nafatunglus katanya ku fasadan, da kua gabukngan nu ganansiboun aw
         ayu. Nu e fasadan aw nus nge wain, da kdi kata ste swa daga fag ngay taw at ugali,
         takamafali sik uyup. Kanya nu glong te, kin wan ay rodi tv, yaya.
         18 Tam Funbalugu At longan faggugat matuyan. Ay katanya yangay em longan sa ayu matuyan
         tuwa. Du ami nalong te, kin, nu dway katanya.
         19 Ami tulu, aw ay Silas ay anggan Tagseg-Funbalugu, nafoyung ami sa ayu Funbalugu-At-Baguama,
         Isus Fagtayukan. Ay Isus dua gfainfolian At longan, gurungan wa fiya fagalay nalong.
         At longan faggugat kin, anway umsure wa fiya fagayu At longan.
         20 Ay fagayu Funbalugu At fatuyanan umgurungan wa fiya. Anway nu Isus wa At nalong te,
         Kin. Anggan itam longi yangay te, Kin, katanyai tuwa, gina tam gseg sa tam Funbalugu.
         Anway insadi watam sas Isus.
         21 Anway Funbalugu wan tagfatvngvd antam, ami ay anggan am, nu insadi tuwa tam sas Fagtayukan.
         Ay Kanya wan At nafili antam.
         22 Ay Kanya yangay At nafat si antam sik fagsafulan te, Funbalugu At ngay taw watam.
         Ay Kanya At nafat si yangay antam At-Masine-Fag-Falad. Sik fagsafulan te, umsure wa
         ban fiya fagayu Funbalugu At nafatuyanan sa antam.
         23 Funbalugu wan at nasaful te, matuyan ro ku longan sa ayu. Ebi ku fagyudun natunglus
         infoli sa ayu sas fulan Kurintu, at masuad te, laman di am kabalu siginan ku nalongan.
         24 Du ami dawdaw e suguan matvngvd sa ayu sa ay fakafandiugun baliwa. Anway matvngvd
         wan ay fakafandiugun. Em fakaumsigun antuwa te, laman nantarabang ami ayu laman guseganan
         tuwam.

1 Nu katanya, intvngvd wan sa ku amatanganan te, kua gdog nansibo ayu. Laman di am
         e fakabaluun siginan angku.
         2 Anway nu gfabaluanan kway ban ayu, sinu ban tagfauseganan angku. Anway am way tagfauseganan
         ban angku. Ay aw ngap nu gfabaluanan kway ayu.
         3 Ku fagnarirukun sa ayu ebi laman nu gdog kyangay ban nansibo ayu, di am gfabaluanan
         angku. Anway at matuyan, siginan way ayu ku fagusegananun. Ay intuyan kua te, nu guseganan
         aktuwa, anggan am, guseganan yangay am.
         4 Anway ebi gina aw griruk sa ayu, kabalu aw dawdaw. Ay guyway aw dawdaw. At masuad
         ebi ku fagnarirukun sa ayu bundi te, laman nanfabaluanan aw ayu. At masuad antuwa
         te, laman sumaful am te, kesug aktuwa dawdaw ayu.
         5 Kua kaumsig nanfalimatan sa ayu siginan ku longan. Ay roro at ke asalanan nu gfabaluanan
         way sa tiba, bunwa aw fagtvngvd takabalu. Anggan am kabalu way am sirut.
         6 Nu katvngvd anya at asalanan, balikam ay faurianan sa anya.
         7 Ay am aliamani tuwa at fagbulun at mauri. Ay faliamani tuwa anya. Laman kanya di
         ban gayungan dawdaw.
         8 Matvngvd nu glong aw ayu te, am longi anya te, kesug tuwami emu.
         9 At masuad ebi ku fagnarirukun sa ayu, laman nangasaful aw ayu te, go gfaning tuwam
         ku longan fagayu.
         10 Nus nga sinu at ke asalanan nu kaliam tuwam at asalanan, anggan aw kaliam aktuwa.
         Ay tam Fagtayukan nasaful wan ku fagnaliamun sat ke asalanan, nu e asalanan wa fiya,
         laman e fanambagun tuwa ban am.
         11 Laman Tagfansalag dua nababo antam. Anway nasaful watam at ngay fasadan.
         12 Gina aw ndasug sas fulan Truas, laman nanfoyung aw Fagtayukan At Masine-Fag-Barita
         sanya, tam Fun natarabang angku ay ngayu tuwa tagdungug sanya.
         13 Dewa katanya, gamatanganan aw dawdaw, anway da ku e nalag tam fadugsay Titu sanya.
         Ay nu katanya, nalo akwan sanya ginan ay natunglus akwa sas talun Masedunia.
         14 Guseganan watam sa tam Funbalugu. Anway e sik fanbabo watam siginans Funbalugu sa
         at mauri, anway insadi watam sas Fagtayukan. Ay siginan tam foyungan, Funbalugu nafasaful
         sas fagayu talun at ngay taw Fagtayukan At ugali. Ay ka fag fagsafulun katvngvd sik
         bebanglu nu kaayuk sas fagdaul talun.
         15 Ay fagayu tam kata watam sik mabebanglu sas Funbalugu anway insadi watam sas Fagtayukan.
         Ay ka fag mabebanglu indasug sas kinbalabag fag ngay taw ay manga sat kumkamin fag
         ngay taw.
         16 Sat kumkamin fag ngay taw, tam foyungan sa anya kata way sa sik kinkate fag taw at
         mabayuk. Ay roro sat kinbalabag fag ngay taw, tam foyungan kata tuwa sik bebanglu
         at tagfaleleg taw. Sinu ro at mafafoyung katvngvd anya.
         17 Anway dua tam gfesali Funbalugu At longan kata tibak taw at fagbulun. Roro ngap Funbalugu
         nasaful wa te, tam foyungan di mafanlamangan. Anway Funbalugu wan At nasugu antam
         ay insadi watam sas Fagtayukan.

1 Go em fagnadogun nu glong ami ayu, iglong ami te, masine em fagbulun. Ay go em fakaumsigun
         nangkata ami tibak taw takaumsig sik rirukan siginan tibak taw, laman gfasaful ayu
         te, masine em fagbulun. Ay go em fakaumsigun sik rirukan siginan ayu, laman tibak
         taw sumaful te, masine em fagbulun. Ay go yaya.
         2 Yaya. Anway sa em amatanganan, am fagayu kata wam sik rirukan tagfoyung te, masine
         em fagbulun. Laman fagayu taw nu natap, nasaful ka fag rirukan at masuad.
         3 Anway ay fagbulun wan tagfoyung nus nga nday fag taw te, am wan takata sik rirukan
         siginans Fagtayukan. Ay ami taguba ka fag rirukan. Ay ka fag rirukan at fanriruk bunwa
         ste swa daga. Anway tam Tagleleg-Faggugat-Fag-Funbalugu At-Masine-Fag-Falad At nariruk.
         Ay at fagrirukan bunwa sa sik dalifi, kata Ku-Unga ebi At-Longan. At fagrirukan sawa
         sa ngay taw at amatanganan.
         4 Em fagnalongun katanya, anway gafanud ami sa tam Funbalugu At fatuyanan sa antam
         sas Fagtayukan.
         5 Bundi ami at ke fagmadaragangun at faginsakun em fagsafulun, laman nabul em fasadan
         mandi. Roro ngap em fagmadaragangun siginan tuwas Funbalugu.
         6 Funbalugu tuwa tagfe fagmadaragangun sa emi. Laman mafafoyung ami sik bagu fag fatuyanan
         siginans Funbalugu. Kanya fag fatuyanan bundi siginan Ku-Unga ebi at rirukan. Siginan
         tuwa At-Masine-Fag-Falad. Anway Ku-Unga At-Longan igfate way taw. Ay roro ngap antuwa
         At-Masine-Fag-Falad tagfon leleg.
         7 Ebi fag fatuyanan at fagrirukan sis dalifi yay at nafastiye fakateun. Ay gina bagu
         kadasug, e fagmasineun yay dawdaw. Ay at ngay Taw-Tagagbuan dua mafalinggat sa Ku-Unga
         at mata anway masulo wayay dawdaw. Ay bandi garimanan wa kalayung at mata.
         8 Dewa ka fag fatuyanan e fagmasineun, At-Masine-Fag-Falad At nafon fag bagu fag fatuyanan
         glabi yay dawdaw nu e fagmasineun.
         9 Dewa te, ka fag fatuyanan wa ebi at tagfate taw e fagmasineun tuwa, ay glabi yay
         dawdaw katsi at bagu fag fatuyanan at fagmasineun anway nafasadi at taw sas Funbalugu.
         10 Ay kin. Ka fag fatuyanan dewa e fagmasineun ebi, katsi du e fagmasineun. Anway at
         bagu fag fatuyanan at fagmasineun glabi yay kanya.
         11 Ebi fag fatuyanan dewa gyud glugo, gina bagu kadasug e fagmasineun yay dawdaw. Ay
         at bagu fag fatuyanan at yud e fakatabuan, glabi yay dawdaw kanya nu e fagmasineun.
         12 Ay nu katanya tuwa em fagsegun, di ami kapla nu gfoyung ami.
         13 Em foyungan di kata sa Ku-Unga at fagbulun. Anway Ku-Unga natabun way at mata. Laman
         at ngay Taw-Tagagbuan di glag nu garimanan kafayas at fagmasuloun si at mata.
         14 Ay at Taw-Tagagbuan at amatanganan infiyaran wan. Ay anggan katsi nu gtap sanya fag
         fatuyanan baliwa, at amatanganan kata yay nu e fantabun at yud nabul. Anway kaduge
         yay ban kafandiug sas Fagtayukan fagtvngvd, nu e nabul ban at fantabun.
         15 Ay kin anggan katsi. Nu e natap yay sa Ku-Unga At-Rirukan, sanya fag ngay taw at
         amatanganan kata yay nu e fantabun.
         16 Ay roro sik taw tagfaning sa tam Fun, rodi e nabul wan at fantabun sat amatanganan.
         17 Tam Fun ay At-Masine-Fag-Falad sadi way. Ay nus nga sinu fag taw tam Fun At-Masine-Fag-Falad
         nut si tuwa anya, kanya kata wa nu malfasan.
         18 Ay fagayu tam dua tam e fantabun sa tam mata. Laman gina e luminggat sa tam mata,
         lumag tam Fun At fagmasineun. Ay tam Fun At-Masine-Fag-Falad tagfasaman tam ugali.
         Laman tam ugali kata yangay tam Fun At ugali. Ay umkugat tam fagmasineun.

1 Anway Funbalugu At fakafanyuun At nasugu emi laman nanfoyung ami, ay di ami gfalukmeun
         sa em amatanganan.
         2 Ay kalimata tuami sa at mapla ay sa at masuksukan fag ugali. Ay di ami gfanluk ay
         di ami gfasaman Funbalugu At longan. Ay nafayamagun tuwami nu gfoyung ami at matuyan.
         Laman fagayu taw lumag te, masine tuwa em fagbulun. Ay manga Funbalugu nasaful tuwa
         em fagbulun.
         3 Ay nu dway mayamag em foyungan at Masine-Fag-Barita, sa tagakaminun fag ngay taw
         dia inyamag.
         4 Fakatanyaun anway ste swa daga fag taw yabi at fun nafasuksuk dawdaw at yud kafandiug
         fag ngay taw at amatanganan. Laman kanya dua lumag at Masine-Fag-Barita at fagmayamagun
         sas Fagtayukan At fagmasineun baliwa. Ay Kanya kata yangay fiya fiya tam Funbalugu.
         5 Ay du ami nafoyung sa em fagmadaragangun baliwa. Em foyungan antuwa te, tam Isus
         Fagtayukan, Kanya anwa tam Fun. Ay ami At fanuguan way ami. Laman Isus e fanambagun.
         6 Ay Funbalugu wan ebi At nalong te, Asurei fagmayamagun siginan sad marum. Ay Kanya
         yangay anggan katsi At nafayamag sa tam amatanganan. Laman sumaful tuwa tam Funbalugu
         At fagmasineun. Gina tam lumag Tam Fagtayukan At mata.
         7 Em bilug kata way sik bisu daga at yud matvngvd. Ay em foyungan Funbalugu At longan
         kata sik mesug fag nanuranan at masuad sanya. Ay laman tibak taw sumaful te, em foyungan
         siginans Funbalugu At fagmadaragangun. Ay bundi siginan em amatanganan.
         8 Dewa ngayu at faurianan sa emi nus nga ndaginan baliwa, di ami nababa wan. Ay dewa
         yud ami gsaful em fagbulun te, tain ban, di ami mabaluanan.
         9 Ay dewa nus nga sinu tagfafanggalutan emi, e gtarabang tuwa emi. Ay dewa e nafafulid
         emi sas daga, di nafate emi.
         10 Ay faggugat em bilug gakateun wan, kata nu e gfate tam Isus. Laman em bilug tagfasure
         Isus At kinleleg At ugali.
         11 Anway kaduge ami gleleg, faggugat gakateun way ami. Laman tam Isus e fanambagun.
         Laman em bilug tagakateun tagfasure Isus At kinleleg At ugali.
         12 Ay nu katanya, em fagakateun faggugat, laman am, gleleg tuwam faggugat.
         13 At-Rirukan nalong wa te, Anway kafandiug aktuwa ay, nanfoyung aktuwa. Katanya yangay
         em fakafandiugun. Anway kafandiug tuwami ay, nanfoyung yangay ami.
         14 Anway nasaful wami te, Kanya At nafaleleg tam Fun Isus, ay Kanya yangay ban tagfaleleg
         emi kata tam Isus. Ay Kanya yangay ban tagtaban emi gfasfuan ayu sas Isus At akbang.
         15 Ay fagayu em fagatakanun, laman e fanambagun ban am. Laman Funbalugu At fakafanyuun
         umdasug tuwa sasa ngay taw. Laman ngayu tuwa ban taguseganan dawdaw sas Funbalugu.
         Laman ngayu tuwa tagseg Funbalugu.
         16 Ay nu katanya, di tam gfalukmeun sa tam amatanganan. Dewa tam bilug garimanan kafanalo,
         e gfatvngvd tuwa sa tam amatanganan kayu menit kayu menit.
         17 Tam ngay fagatakanun katsi kata yay nu alay ay dia glugo. Ay ka fag fagatakanun yay
         tagfamasadan sik fagmasineun ban dawdaw sa antam at yud katabu. Ay at yud e gfasud.
         18 Ay nu katanya, lag tam dawdaw gamatangan tam nalag ste swa daga. Tam fagamatanganun
         antuwa sa tam fagyudun glag katsi. Anway tam ngay nalag katsi dua ban glugo nu maliam.
         Ay tam fagyudun glag katsi at fagmasineun di ban e fakatabuan.

1 Nasaful watam te, tam bilug ste swa daga kata yay sik fayag ay umrasras yay. Ay dewa
         katanya e sik bale yay tam sas Banwa at yud e fakatabuan. Ay at yud sik taw at naawat.
         Tam Funbalugu tuwa At naawat.
         2 Ay katsi nafanguni watam anway kaumsig watam nansulun tagsas Banwa fag bilug takata
         sik lanbung.
         3 Anway nu nasulun watam, di tam kata sik taw at yud e lanbung.
         4 Kaduge tam gleleg si tam fayag ste swa daga, gamatang yay tam sas kabalu. Dua tam
         kaumsig at yud e bilug. Tam fakaumsigun antuwa at tibak bilug. Ay at yud katabu fag
         leleg natubus sat ke fakatabuan fag leleg.
         5 Funbalugu At fagnaawatun antam at fasadan katanyai tuwa tam bilug. Ay katsi nafat
         si wa antam At-Masine-Fag-Falad, At fanfatuyanan sa antam.
         6 Ay nu katanya, malimuanan tuwa tam sa tam amatanganan. Ay nasaful watam te, kaduge
         tam gleleg ste fag bilug, dia tam maful sa tam Fun sas Banwa.
         7 Ay katanya tam ugali anway kafandiug tuwa tam sa Anya, dewa tam yud batang glag Anya.
         8 Ay malimuanan tuwa tam sa tam amatanganan. Ay tam fakaumsigun te, laman gubun watam
         tuy fag bilug. Ay nangaful watam sa tam Fun sas Banwa.
         9 Ay dewa tuy fag bilug ay dewa tam naubun tuy tam bilug. Tam fasadan te, laman gfauseganan
         tam tam Fun.
         10 Anway fagayu ban tam umful yay tam sas Fagtayukan At Fagnansarapan-Asalanan-Fag-Faglunggungan.
         Laman nanbul ban tam sik ngay masine ay ate sik ngay mauri, nus nga se taw tam fagbulun
         katsi kaduge ste fag bilug.
         11 Ay nu katanya, nasaful wami te, kanya em fakalimuun sa tam Fun. Ay katanya wayay,
         fagmatvngvdun wa ngani nu gfoyung ami sasa ngay taw. Tam Funbalugu nasaful wan em
         ugali. Ay ku ayupan, anggan am, nasaful tuwam em ugali.
         12 Dewa ami nafoyung ayu em fagbulun at masine, at masuad bunwa te, segi emi. Em fagnafoyungun
         at masuad antuwa te, laman guseganan tuwa ban am sa emi. Laman e foyungan tuwa ban
         am sa sik taw tagsarap tibak taw te, go tain at fagbulun. Ay roro ngap dua gsarap
         te, go tain at ugali.
         13 E nalong sa emi baliwa te, kanya fag taw naliam at amatanganan. Dewa katanya em fagbulun,
         at masuad te, laman Funbalugu e fanambagun. Ay roro nu gdi naliam em amatanganan,
         at masuad te, laman e fanambagun ban am.
         14 Anway tam Fagtayukan wa At fakafanyuun tagmagurang emi. Ay nasaful ami te, sadi wadi
         At kinkate, laman fagayu taw e fanambagun. Ay nu katanya, fagayu taw kata yangay nu
         nkate.
         15 Ay Fagtayukan At faginkateun laman fagayu taw gleleg tuwa. Ay kanya fag ngay taw
         nu e leleg tuwa, at faglelegun bundi sa anya mandi. At faglelegun sa tuwa At kinkate
         ay tagdog yay gleleg laman at ngay taw e fanambagun.
         16 Ay nu katanya, katsi ami du ami gamatangan sik taw at ugali kata sik taw ste swa
         daga nu gamatangan. Ebi dewa ami gamatangan sas Fagtayukan te, katanya. Katsi du ami
         gamatangan Anya takatanya.
         17 Anway nus nga sinu at kinsadi sas Fagtayukan, kanya sik bagu wa fag taw. Naubun wan
         at dan fag ugali. Ay nafaning wa sat bagu fag ugali.
         18 Kanya fag fagbulun siginan was Funbalugu, At nafasadi antam sa Anya siginans Fagtayukan
         At fagbulun. Ay Kanya At nasugu emi em fagnanfoyungun. Laman at ngay taw umsadi yangay
         sa Anya.
         19 At masuad te, Funbalugu nanfasadi at fagdaul daga at ngay taw sa Anya siginans Fagtayukan
         At fagbulun. Ay di gtap ka fag ngay taw at asalanan. Ay Funbalugu nasugu emi em fagnanfoyungun
         sasa ngay taw laman umsadi yangay sa Anya.
         20 Fakatanyaun, ami wan Fagtayukan At suguan. Ay Funbalugu wan tage longan sa ayu anway
         nafoyung ami sa ayu. Ay nu katanya, matvngvd nu glong ami sa ayu sas Fagtayukan At
         fagmadaragangun te, e fagmasadiuni sas Funbalugu.
         21 Anway Funbalugu natap yay Fagtayukan kata at ke asalanan, dewa gyud e asalanan, laman
         e fanambagun watam. Laman nu msadi watam sa Anya e fagmasineun watam siginans Funbalugu.

1 Anway ami wan ay Funbalugu tagudgufudan sa At fagbulun, ay matvngvd nu glong ami
         sa ayu te, fasinei nu maugalian am. Laman Funbalugu At fakafanyuun sa ayu e masuad
         tuwa.
         2 Anway Funbalugu At-Rirukan nalong te, Gina ndasug ka fag menit kafanyu Aw emu, ay
         nadungug Aw am darangin. Ay ginanya fag ngay menit nu e malabag, ay Aw wan tagtarabang
         emu. Amatangani. Katsi wa fag ngay menit Funbalugu nu kafanyu ayu. Ay katsi wa fag
         ngay menit, Funbalugu nu gbalabag ayu.
         3 Du ami kaumsig gfasalag nus nga sinu fag taw. Laman di e kafoyung te, at tiba em
         foyungan gsalan way.
         4 Ay anway ami wan Funbalugu At fanuguan, fagayu em fagbulun gfasaful tuwa sa tibak
         taw te, masine em ugali. Dewa ami e fagbarisun. Ay dewa e gfaurianan sa emi. Ay dewa
         ami e fagatakanun. Ay dewa ami e fakabaluun.
         5 Ay dewa e nafalang emi. Ay dewa e nasungsung emi. Ay dewa e gfaringangan dawdaw sa
         emi. Ay dewa ami dawdaw kalufuy igfagbulun. Ay dewa gyud ami maatiug. Ay dewa ami
         kalunus.
         6 Ay em ugali malayun tuwa sat masine. Ay gsaful tuwami sat matuyan fag longan. Ay
         nafanya tuwami. Ay malukme tuwami. Ay gfaning tuwami sa At-Masine-Fag-Falad. Ay matuyan
         wa fiya em fakafanyuun.
         7 Ay matuyan tuwa em longan. Ay Funbalugu At fagmadaragangun si tuwa emi. Ay masine
         tuwa em ugali, kanya kata sik famabarangian sa em siun fag take ay kata sik famalabag
         sa em wala fag take.
         8 Ay dewa e gseg emi, ay dewa e kalimata emi. Ay dewa e nalong te, masine em fagbulun.
         Ay dewa e nalong te, mauri em fagbulun. Ay dewa e nalong te, em fagbulun dua matuyan.
         Dewa e nalong katanya, matuyan tuwa em fagbulun.
         9 Ay dewa e gayup sa emi te, sinu siring ka fag ngay taw. Ay dewa e gayup katanya,
         at ngayuk taw nasaful tuwa em ugali. Ay dewa ami gakateun, gleleg yay ami. Ay dewa
         dawdaw e nafegan emi, di nafate emi.
         10 Ay dewa ami dawdaw kabalu, faggugat guseganan tuwami. Ay dewa ami sik yud mabalan,
         nafe balan tuwami sat ngay taw. Ay dewa ami yud e kwa, kata tuwami at ke fage kwaun
         fag taw.
         11 Du ami e suksukan. Nafayamagun wami sa ayu, Taw-Kurintu. Ay nafoyung wami ayu anggan
         em fakafanyuun dawdaw sa ayu.
         12 Di ami gfasirutun em fakafanyuun sa ayu. Am way tagfasirutu@ nu kafanyu am sa emi.
         13 Ay katsi iglong aw sa ayu kata nu ku unga am te, Afanyui tuwa emi katvngvd nu kafanyu
         ami sa ayu.
         14 Lag faudgufudan sa at yud kafandiug. Go sangay sik fagmasineun ay sik fagmauriun
         igdiuganan. Ay go yaya. Ay go sangay sik fagmayamagun ay sik marum gasfuan. Ay go
         yaya.
         15 Go Fagtayukan gfadiuganan sa At-Yud-E-Masuad. Ay go igdi. Ay go sik takafandiug kata
         yangay sik yud kafandiug. Ay go igdi.
         16 Go Funbalugu At bale gfadiuganan sas tawtawan. Ay go igdi. Ay itam antuwa tam Tagleleg-Faggugat-Fag-Funbalugu
         At bale. Kata Funbalugu At-Rirukan at longan te, Namanwan ban Aw sa Ku ngay taw, ay
         gufud Aw anya. Ay Aw wa ban Ku ngay taw at Funbalugu. Ay kanya ban Ku ngay taw wan.
         17 Ay nu katanya, Funbalugu nalong sa At ngay taw te, Ayayui wan sanya ginan fag ngay
         taw at yud kafandiug. Ay masamani tuwa siginan anya. Ay lag kaakbang nus nge wain
         sat mafurat. Ay igfaful Akban ayu sa Angku.
         18 Ay Aw wa ban ay Tama. Ay am wa ban Ku baguama ay Ku baguina, Tiba-Tungud-At-Madaragang-Fag-Funbalugu
         At longan te.

1 Ku fakesugun ku ngay taw. Anway Funbalugu wan At nafatuyanan katanya sa antam, nu
         katanya, fasinei tuwa tam ugali. Laman di e gfasagbatan at mauri sa tam bilug ay sa
         tam amatanganan. Laman malayun tuwa tam sat masine, anway gseg watam sa tam Funbalugu.
         2 Afanyui tuwa emi. Madyay di ami e asalanan sa ayu, nus di sadik taw. Ay di ami nafe
         asalanan ayu, nus di sadik taw. Ay manga di ami gfanluk ayu, nus di sadik taw.
         3 Ku fagnalongun katanya bundi te, nanfoyung aw te, mauri ay fagbulun. Madyay aro nafoyung
         ku ayu te, katvngvd anya ku fakesugun sa ayu, nu gaufudun aw ayu dewa tam gleleg ay
         dewa tam kate.
         4 Matvngvd ku fagafanudun sa ayu. Ay matvngvd ku faguseganun sa ayu. Ay matvngvd tuwa
         nu gfaliaman am angku. Ay dewa ngayu tagfauri sa emi, guseganan aktuwa dawdaw dewa
         katanya.
         5 Dewa ami indasug sas talun Masedunia, du ami e nafafiyan em lufuy. Anway e gfauri
         wayay emi nus nga ndaginan baliwa. Ay e gfabarangian way emi siginan em duwa dayu.
         Ay anggan kalimu ami sa em amatanganan.
         6 Dewa katanya, Funbalugu sik tagfaliaman sas taw takabalu, ay gfaliaman yangay emi
         madyay indasug tam Titu.
         7 Ay At nafaliaman emi bundi Titu at naadasugan fagtvngvd, anggan tuwa siginan ay nafaliaman
         Titu. Ay kanya nafoyung sa emi te, kesug tuwam angku. Ay kabalu way am anway matvngvd
         ku fakabaluun. Ay matvngvd nu kafanyu wam sa angku. Ay anway katanya, ku fagusegananun
         inkugat yay siginan ebia taw.
         8 Dewa ebi nafabaluanan aw ayu siginan ku rirukan, katsi da kdi kabalu, ebi dewa aw
         kabalu. Katsi nasaful kua te, ku rirukan dewa nafabaluanan ayu, di glugo nu kabalu
         am.
         9 Ay katsi ku fagusegananun bunwa siginan ebi ay nabaluan. Ku fagusegananun antuwa
         te, natubus tuwam ay ugali siginan ay nabaluan. Anway ay fakabaluun siginan tuwas
         Funbalugu. Ay nu katanya tuwa di am e mauri siginan em nalongan.
         10 Anway sik taw at fakabaluun nut siginan tuwas Funbalugu, ka fag taw natubus tuwa
         at ugali ay umbalabag tuwa. Ay di ban e fakabaluun. Ay roro ngap ste swa daga fag
         ngay taw at fakabaluun igfasure way fakateun.
         11 Ay amatangani. Ay fakabaluun nut siginan tuwas Funbalugu e masuad tuwa sa ayu. Anway
         katsi nafoyung wa long am te, du ami gfaning sas asalanan. Ay kalimata tuwam sa ka
         fag asalanan. Ay kalimu tuwam sa ban at faurianan. Ay matvngvd tuwa nu kafanyu am.
         Ay matvngvd yangay nu kaumsig am gfaning sat masine, dewa e gfauri sa tagasalanan.
         Nus nge wain ay fagbulun nafasaful am angku te, di am e asalanan sa ebi fag fagbulun.
         12 Ay dewa aw nariruk sa ayu ebi, bunwa sa ka fag tagasalanan baliwa. Ay bunwa sa ka
         fag tagasalanan at fagfauriun baliwa. Ku fagnarirukun antuwa te, laman nanfayamag
         akway sa ayu te, Funbalugu nasaful te, matvngvd ay fakesugun sa emi.
         13 Kanya sik famaliaman tuwa emi. Ay tuy yangay tagfaugat em fagusegananun siginans
         Titu at fagusegananun. Anway am wan at nafanabayan sas Titu at amatanganan.
         14 Ebi nafoyung aw sas Titu te, guseganan aktuwa sa ayu. Ay anggan katsi di am gfaplaan
         angku. Ebi matuyan wan fagayu em foyungan sa ayu. Ay katsi ingurungan wa fiya fagayu
         em foyungan ay fagbulun sas Titu.
         15 Ay inkugat Titu at fakafanyuun sa ayu. Anway kanya inkumsig te, mafali tuwa nu gfaning
         am sa at longan. Ay anggan mafali tuwa nu nafasakbo am anya, dewa am kalimu ay kudkulugan.
         16 Ay guseganan aw anway e fagafanudun akwa fiya sa ayu.

1 Em ngay fadugsay. Kaumsig ami nafoyung sa ayu Funbalugu At nafamanyun sasa ngay Funbalugu
         bale at ngay taw sas talun Masedunia.
         2 Anway dewa mason at faurianan sanya fag ngay takafandiug, guseganan tuwa dawdaw.
         Ay dewa bangan yud e kwa, nafaayu tuwa nu gfon at fagayudanun sa tibak takafandiug.
         3 Anway aw wan tagfatuyan te, fagayu at labi anya nafon wan, ay nafamut yay ban. Anway
         katanya tuwa ka fag ngay takafandiug at fasadan mandi.
         4 Anway matvngvd nu nalong sa emi te, Anggan ami tumarabang ami nu gfon sas Funbalugu
         At ngay taw at ke fagayudanun.
         5 Ay kanya at nafon, bundi kata em fagsafulun. Anway kanya taguna at ke fasadan laman
         igfaning tuwa sas Funbalugu, ay anggan sa emi. Anway katanya Funbalugu At fakaumsigun.
         6 Ay nu katanya, matvngvd nu nalong ami sas Titu te, laman kanya tumarabang ayu. Laman
         anggan am nanfagurungan tuwam sa ebia taw ay nafasigad nu gafonun am anway sa ay fakafanyuun.
         7 Ay am glabi tuwam ay iba sat kasinean ay fagbulun. Tenday sa ay fakafandiugun. Ay
         sa ay longan. Ay sa ay fagsafulun. Ay sa ay fagmaseganamaun. Ay anggan sa nu kesug
         am emi. Ay nu katanya, katsi falabii yap nu gfon am sa tibak takafandiug at yud e
         kwa anway kafanyu tuwam anya.
         8 Dewa katanya, ku longan bunwa sik suguan. Ku fagnalongun anakway nanfaskud ayu te,
         go gurunggan ay fakafanyuun. Ay go ay fakafanyuun katvngvd yangay sa tibak takafandiug
         sa tibak fulan.
         9 Anway nasaful wam te, tam fun Isus Fagtayukan kafanyu tuwa. Anway Kanya naubun yay
         at ngay fagmabalanun sas Banwa. Ay nangakata yangay at yud e kwa ste swa daga, laman
         mabalan tuwam siginan At yud e kwa.
         10 Kata tuy tuwa ku fasadan katsi sa ay fagbulun. E gbanwa am wan taguna takaumsig gfon,
         ay anggan at nafasigad at nafon. Ay katsi fatunglusi tuwa takatanya ay fasadan.
         11 Ebi gafonun tuwam dawdaw. Ay katsi fagurungani tuwa katanya. Fainfaluani way ngani
         nus nga seyu ginan ya.
         12 Anway nus nga sinu takaumsig gfon, foni tuwa. Anway Funbalugu kaumsig tuwa sik taw
         at nafon nu gfainfaluan tuwa sat nanuranan.
         13 Ay dewa katanya, aw kua kaumsig nu e fagayudanun am laman tiba du e fagayudanun.
         14 Ay katsi am wan at ke nanuranan ngayu. Ay nu katanya tarabangi sa at yud e kwa. Ay
         laman bandi am nu e fagayudanun yangay ban am, kanya fag taw tumarabang yangay ayu.
         Ay nu katanya, fagayu taw kayu way at sadi.
         15 Ay At-Rirukan nalong te, Kanya ngap at nafaful at ngayu, du e sawad. Ay kanya ngap
         dewa alay at nafaful, di e fagayudanun.
         16 Guseganan ami sas Funbalugu, anway Kanya nafaamatanganan sas Titu te, laman kafanyu
         yangay ayu katvngvd yangay nu kafanyu ami ayu.
         17 Anway Titu gfadiuganan yangay sa em fasadan. Ay anway kaumsig tuway katanya, at fagnaloun
         sanya sa ayu at fasadan tuwa mandi.
         18 Ay nafalo yangay ami fiya at sadi tam fadugsay sa ayu. Ay fagayu taw sasa ngay Funbalugu
         bale kaumsig dawdaw kanya tam fadugsay nu gfoyung at Masine-Fag-Barita.
         19 Ay glabi yay kanya, fagayu taw sasa ngay Funbalugu bale at nafili kanya tam fadugsay.
         Laman nangufud emi nu nanguba ban ami ay famanyun fag fagafonun. Katanya em fagbulun
         laman e gseg tuwa ban sa tam Fun Isus. Ay gfasaful sa tibak taw te, kaumsig ami gtarabang.
         20 Ay mamatanganan tuwami dawdaw. Laman di e taw glong te, mauri em fagbulun, gina ami
         gtanud ay guba ka fag famanyun fag ngay salafi.
         21 Anway em fasadan te, laman masine tuwa fagayu em fagbulun. Ay bundi tam Fun fagtvngvd
         at nasaful, anggan tuwa at ngay taw at nasaful em fagbulun.
         22 Ay nafalo yangay ami fiya sadi ya fiyak fadugsay sa ayu. Laman nangufud ka fag duama.
         Ngayu ginan wan nu gfaskud ami kanya em nalong tam fadugsay. Ay kanya kaumsig dawdaw
         nantarabang emi nus nge wain tam fagbulun. Ay katsi inkugat yay nu kaumsig nantarabang.
         Anway kanya e fagafanudun wa fiya siginan ayu.
         23 Ay Titu, kanya ku ufud ebi ginan sa ku fagbulun laman nantarabang ayu. Ay kanya tam
         fadugsay fag duwa at nangufud Titu gina ban nanlag sa ayu, kanya at ngay Funbalugu
         bale at ngay taw at nasugu. Laman e gseg dawdaw sa tam Fagtayukan.
         24 Ay nu katanya, afanyui tuwa ka fag tuluk ama at kumdasug ban sa ayu. Laman fagayu
         taw sasa ngay Funbalugu bale sumaful te, e fakafanyuun wam fiya. Ay katanya ku fagusegananun
         sa ayu.

1 Du e masuad nu nariruk aw sa ayu sas fagafonun baliwa sas Funbalugu At ngay taw sas
         talun Naseg.
         2 Anway nasaful aw te, maseganama wan nu gtarabang am. Ay guseganan aw dawdaw igfoyung
         katanya sasa ngay taw sas Masedunia te, siginan ebi fag banwa am Taw-Kurintu sas talun
         Akaya gafonun tuwam. Ay Taw-Masedunia nu nadungug katanya te, maseganama tuwam, anggan
         kanya gafonun yangay.
         3 Ku fagnasuguun ngani tam tuluk fadugsay sa ayu sas fulan Kurintu laman nanfatagak
         ayu te, famasadani ay fagafonun kata ku longan ebi sas Taw-Masedunia. Laman sa ebi
         ku nafoyungan ayu sa ay fagbulun baliwa sas Taw-Masedunia umsure wa fiya.
         4 Anway tibak Taw-Masedunia labon manga nangufud ban angku gina aw sa ayu. Ay nu nalag
         way te, dia mangaro am mafamasadan, mapla ban ami. Ay anggan am mapla yangay ban am.
         Anway gafanud akwa te, gafonun wam fiya. Ay roro yam mafamasadan.
         5 Ay nu katanya, ku fasadan te, taguna ganansuguun akyay tam fadugsay fag tulu sa ayu.
         Laman kanya nanfamasadan wa fagayu ay fagafonun ay nafatuyanan ebi. Laman gina aw
         umdasug sa ayu, ay fagafonun mafafulan wan. Kayu niya nu ay fasadan tuwa gfon, ay
         bundi sik fabulunan.
         6 Amatangani te, nus nga sinu fag taw nu alay way at natanum, alay way at nabul. Ay
         nus nga sinu nu ngayu tuwa at natanum, ngayu yangay at nabul.
         7 Nu sik taw wan, foni kayu at fasad fagafonun. Ay lag gfalangfianan. Ay bundi sik
         fabulunan. Anway tam Funbalugu kesug tuwa nus nga sinu taguseganan nu gfon.
         8 Ay tam Funbalugu mafafon tuwa nus nge wain ay fagayudanun. Ay gfakasakan tuwa sa
         ayu. Laman anggan am mafatarabang tuwam sa tibak taw tagfagbulun at masine.
         9 Anway At-Rirukan nalong te, Sik masine fag taw mafafon tuwa nus nga nday at yud e
         kwa. Ay at fakafanyuun faggugat tuwa.
         10 Tam Funbalugu At mafafon fantanum sa tagtanum, ay anggan nafadaul, laman ban e fakonun.
         Ay Kanya yangay ban At mafafon sa ayu kata ka fag fantanum. Ay Kanya nafadaul ay nafaayu
         ay nabul at buadan. At masuad te, am nabul ban kayu yangay am nafon ebi sa am iba.
         11 Anway nu ngayu tuwa ay nafon sa ay iba, ngayu yangay ban Funbalugu At nafon sa ayu.
         Ay nu katanya, ngayu tuwa bank taw taguseganan sas Funbalugu nu nauba ami ay famanyun.
         12 Anway sa ay natarabangan katanya, Funbalugu At ngay taw nabul wan at fagayudanun.
         Ay anggan ngayuk taw matvngvd tuwa nu guseganan sas Funbalugu.
         13 Ay nu katanya e gseg tuwa ban dawdaw sas Funbalugu. Anway ay fagbulun nafasaful sa
         tibak taw te, am wan tagfaning sas Fagtayukan at Masine-Fag-Barita. Anway maseganama
         tuwa nu gfon am sa anya ay anggan sas fagayu taw.
         14 Ay kanya kesug tuwa dawdaw ayu. Ay igdarangin yangay ayu sas Funbalugu. Anway matvngvd
         Funbalugu nu kamanyun sa ayu.
         15 Guseganan watam sa tam Funbalugu anway At nafon sa antam at tiba tungud wa fag masine.
         Ay du e taw e mafafoyung nu katvngvd wa niya.

1 Aw wan Fandak, ay katsi iglong akyangay sa ayu kata tam Fagtayukan nu malukme ay
         nu mabayan. Ay e nalong te, Fandak gina maful sa antam, malukme tuwa. Ay roro nu dway
         ste si antam, kanya gfabitsug way nu glong sa antam.
         2 Katsi matvngvd nu glong aw sa ayu te, maamatangani ay fagbulun. Laman nu ndasug ban
         aw, da kdi ngani gfabitsug nu glong aw sa ayu. Dewa aw gayup te, gfabitsug akro ku
         longan gina aw umdasug, nu glong aw sa at nalong te, Fandak ay at ngay ufud at ugali
         gfaning way ste swa daga fag ngay taw at ugali.
         3 Anway dewa tam gbanwan ste swa daga, di tam gfabarangian kata ste swa daga fag ngay
         taw.
         4 Tam famabarangian di kata ste swa daga fag ngay taw at famabarangian. Roro ngap tam
         famabarangian at fagmadaragangun siginan was Funbalugu. Laman antuwa tam baliwa mafafaliam
         sa tagfabarangian sa antam at fagmadaragangun nus nga ndaginan.
         5 Ay mafafaliam tuwa tam sat yud matuyan fag ngay longan. Ay mabo tuwa tam sa at ngay
         tagfalabi at longan nu gsalag way sa tiba te, laman dua sumaful sas Funbalugu baliwa.
         Ay mafafabali tuwa tam te, laman fagayu taw at amatanganan igfaning tuwa sa tam Fagtayukan.
         6 Ay nu nadungug aw te, igfaning tuwam, kamasadan akyay ku fanfauri ban sas fagayu
         takamabo.
         7 Dewa gina maamatangani tuwa nu nalag am. Sik taw nu gafanud wa te, kanya Fagtayukan
         wa At taw, amatangani yangay te, anggan aw, Fagtayukan akyangay At taw.
         8 Dewa aw gfalabi sirut ku longan sa tam Fun At nafon angku fag fagmadaragangun baliwa,
         da kdi kapla ayu. Anway ka fag fagmadaragangun at masuad sik fanfatvngvd tuwa ayu.
         Ay bundi sik famaliam ay fakafandiugun.
         9 Kua kaumsig nu e gamatangan am te, Fandak at fagnarirukun sik famalimu way emi.
         10 Anway e nalong te, Fandak at fagnarirukun at longan gfabitsug way. Roro mangaro nu
         ndasug wan, at taw nu glag anya, mamomuy way ay at longan du e masuad.
         11 Sik taglong katanya wa fiya ay asafuli ngay te, katanya ku ugali, dewa sa ku rirukan
         gina aw gyud sanya, ay dewa sa ku fagbulun dewa aw sanya.
         12 At matuyan, aw da kua kaumsig nanfaladlabian ku fagbulun sa sik tagfandaragang fag
         taw at fagbulun. Anway at ngay tagfandaragang fag taw dua mamatanganan. Anway kanya
         nanfaladlabian way sa tibama tagfandaragang at fagbulun, laman nanlabi at sadi.
         13 Guseganan aw nanfoyung ku fagbulun at masine nus nga nday fag taw. Ay dewa katanya,
         da kdi nanfalabi sa At nafon angku fag fagbulun baliwa. Ay nus nga setaw ku nafoyung
         sa ayu, katanya wan Funbalugu At nafon sa angku fag fagbulun.
         14 Ay nu katanya, da kdi gfalangfianan Funbalugu nu nasugu wa angku sa ayu. Nalo akwa
         fiya dewa ngayayu. Madyay aw yay at taguna at nafoyung sa ayu Fagtayukan At Masine-Fag-Barita.
         15 Ay dewa aw guseganan nanfoyung nus nga nday fag taw ku fagbulun at masine, da kdi
         gfalabi ku fagbulun, dewa ro tibak taw tagfoyung sanya. Ku fasadan te, gina ay fakafandiugun
         umkugat, umkayu yangay ku fagananfagbulunun sa ayu.
         16 Laman ban nanfoyung akyangay sanya fag ngay talun sa ay ngaba dayu. Anway da kdi
         kaumsig gfalabi sa tibak taw ku fagbulun, dewa ro ku iba tagfoyung sanya.
         17 Anway At-Rirukan nalong te, Am fagfoyungun sa am iba bundi am fagbulun mandi. Am
         fagfoyungun sa am iba antuwa tam Fun At matvngvd fag fagbulun sa emu.
         18 Funbalugu At fagusegananun bundi sa sik taw at nalong te, Masine ku fagbulun. Funbalugu
         At fagusegananun antuwa sa sik taw nu Funbalugu tuwa At nalong te, Masine ka fag taw
         at fagbulun.

1 Fabayani wa angku, dewa ku longan kata sik yud mamatanganan fag taw, gina aw gfoyung
         te, masine tuwa ku fagbulun. Ay kin, roro ngap di am kalimata angku.
         2 Kesug aktuwa ayu, kata Funbalugu nu kesug ayu. Am kata am sik fasad mangena. Ay nafatuyan
         aw sas Fagtayukan te, am wan At fasad mangena kata sik diaga at amatanganan fagdaul
         sa wa at fasad mangama.
         3 Ay katsi gafanawa aw te, kata ebi ka fag ubianun nu nafanluk Sik-Tina, ay labon e
         nafadayuanan yangay sa ay amatanganan siginan nu gseg am sa tam Fagtayukan. Dewa te,
         katsi ay amatanganan malayun wa sat masine anway igseg wam Anya.
         4 Anway sik taw gina mdasug sa ayu ay nu nafoyung sa ayu tibak Isus, tagsaman ku nafoyung
         ayu fag Isus. Ay ate nu nafat si ayu tibak falad, tagsaman ebi at nafat si ayu fag
         Masine-Fag-@Falad. Ay ate nu e nafoyung ayu tibak masine fag barita, tagsaman ku nafoyung
         ayu at Masine-Fag-Barita. Ay mafali nu gfaning am.
         5 Takatanya fag ngay takamoyung dua katvngvd angku. Dewa kanya gfalabi at fagbulun
         te, ami wan at tiba tungud At-Suguan.
         6 Dewa gyud aw fangkaturunan nu ge longan aw, e fagsafulun aktuwa. Ay nasful tuwam
         dewa katanya. Anway ngayu ginan wami gfoyung ayu, ay ngayu wan em nafoyung ayu.
         7 Go nasalan way nu gfababaun akway angku, laman am yangay at kumkabat. Anway nafoyung
         aw ayu Funbalugu At Masine-Fag-Barita, at yud e fansali siginan ayu.
         8 Anway kata way nu kamul aw, nu gbul akway ku yafun siginan tibak Funbalugu bale at
         ngay taw, kaduge aw gfoyung ayu.
         9 Ay kaduge aw maful sa ayu dewa aw e fagayudanun, da kua gfaayu wan ay fagbulun. Anway
         tam ngay fadugsay siginans talun Masedunia nafon tuwa angku ku fagayudanun. Ay nu
         katanya, nus nge wain, da kdi gfaayu wan ay fagbulun ebi ginan. Ay katanya wa ban
         ku fagbulun.
         10 Anway Fagtayukan At fagmatuyanun si wa angku, du e taw sas talun Akaya mafafafoli
         ku longan nu guseganan aw te, nafoyung aw ayu at Masine-Fag-Barita, at yud e fansali
         siginan ayu.
         11 Go tain ku ugali nu katanya. Go katanya da kua kesug ayu. Go muag. Muag. Funbalugu
         nasaful wa te, kesug aktuwa ayu.
         12 Ay nanfatunglus aktuwa ban katanya ku ugali. Laman mabo aktuwa sa tagfalabi at fagbulun
         te, em ugali nu gfoyung ami kata yangay Fandak at ugali nu gfoyung.
         13 Anway ka fag ngay takamoyung at yud way matuyan fag Ngay-Suguan. Ay igfanluk way
         sa at fagbulun. Ay at famalagan way sas taw te, ami wan Isus At-Suguan.
         14 Ay dua tam gadulawan nu nadungug tam at fagbulun. Anway anggan Tagfansalag igfanluk
         yangay at famalagan te, aw wan Funbalugu At tagbukngan at mayamag at sadi.
         15 Ay nu katanya dua tam gadulawan dewa Tagfansalag at ngay fanuguan igfanluk at famalagan
         way te, ami yangay At-@Fagmasineun yangay ami at fanuguan. Takatanya ban fag ngay
         taw at fakatabuan umfauri yangay kata sa at fagbulun.
         16 Gdog kyay glong sa ayu te, lag gayup te, Fandak dua mamatanganan. Ay dewa katanya
         ay ayupan, fabayani wa angku, kata nu gfabayan am sa sik yud mamatanganan fag taw.
         Anway kaumsig aw gfalabi sirut ku ngay fagbulun at masine.
         17 Katsi ku foyungan bunwa siginan tam Fun. Iglong akway kata sik taw at yud mamatanganan
         tagfalabi at fagbulun.
         18 Ngayuk taw tagfalabi at fagbulun ste swa daga. Ay nu katanya, anggan aw, nanfalabi
         akyangay sa ku fagbulun at masine.
         19 Ay am nafabayan wam sat yud mamatanganan fag ngay taw, anway am mamatanganan wam.
         20 Kata tenday, nu gfabayan am sa sik taw tagfanuguanan ayu. Ay anggan sa sik taw at
         nafamin ay fagagbilugun. Ay anggan sa sik taw tagfanluk ayu. Ay anggan sa sik taw
         takalimata ayu. Ay anggan sik taw at natalaptap ay fingi.
         21 Kapla aw gfoyung sa ayu te, aw kua kamadaragang katvngvd ka fag ngay taw. Ay roro
         ngap, sik taw nu gananad way gfalabi nus nge wain at fagbulun, anggan aw, mafafalabi
         akway nus nge wain ku fagbulun. Katanya ku longan kata sat yud mamatanganan fag taw.
         22 Go kanya fag ngay taw sik Taw-Atsi-Baliwa. Anggan aw. Go kanya fag ngay taw Tagagbuan
         at sugfun. Anggan aw. Go kanya Abrayam at kadagdagan. Anggan aw.
         23 Go kanya fag ngay taw Fagtayukan At fanuguan. Aw glabi kyay Fagtayukan At fanuguan
         at masine, anway ku fagbulun amadaragang yap sa at fagbulun. (Katsi ku longan kata
         yay sat yud mamatanganan fag taw at longan.) E nasungsung angku ayu ginan yap nu e
         nasungsung anya. Ay ngayu ginan nu e nafalang angku, ay nu gakateun aw.
         24 Ay lima ginan Taw-Naseg nu gyugfu angku ay nafusfus dawdaw angku sik ginawang balat
         balan. Ay kayu ginan nayugfu angku, nu sadi yaro gfusfus, 40 wan.
         25 Ay tulu ginan at famalang angku sik kayu. Ay saiginan at famalang angku sik batu
         laman gananfateun angku. Ay tulu ginan ku sakayan fag balutu nu karasras gina sasad
         lino daul. Ay sik yabi ay sik menit nu siaba gurayo akway sasa ngaba lino daul.
         26 Ay malayun tuwa nu glo aw sasa ngay fulan. Ay matagakan aktuwa nu e safa daul. Ay
         matagakan aktuwa sa at ngay takamul. Ay matagakan aktuwa sa ku kalongan fag ngay taw.
         Ay matagakan aktuwa sasa ngay Yud-Naseg-Fag-Taw. Ay matagakan aktuwa gina aw sisad
         fulan. Ay matagakan aktuwa gina aw sas talun at yud e taw. Ay matagakan aktuwa gina
         aw sasa ngaba lino daul. Ay matagakan aktuwa sa sik ngay tagfanluk fag takafandiug.
         27 Ay matvngvd tuwa ku fagbulun. Ay gatakan akwadi. Ay ngayuk yabi nu gyud aw maatiug.
         Ay kalunus akway ay manga kadanum akya. Ay ngayu ginan nu gyud aw e fakonun. Ay tiba
         ginan katis aw dawdaw ay dua kasakan ku lanbung.
         28 Ay bundi sanya fagtvngvd ku fagatakanun. Anway fagayu menit fagayu menit, igsarap
         aktuwa te, tain at masine sa at ngay Funbalugu bale at ngay taw baliwa.
         29 Sanya fag taw nu dyay matvngvd nu kafandiug, anggan aw kabalu akyay anya. Ay nu e
         nafe asalanan way sanya fag taw, anggan aw kadotama aw sa at tagfe asalanan anya.
         30 Nu gafoyungun akway sa ku iba ku fagbulun, at masine ku fagfoyungun anyakman ku fagbulun
         at mafanalo.
         31 Tam Funbalugu, tam Fun Isus At Tama, e gseg tuwa Anya faggugat. Ay Kanya nasaful
         tuwa te, kua kamuagan ku longan.
         32 Gina aw sis fulan Damasku, sanya at fun daul at ngayan Tagmasine. Ay sit daga tv
         at fun nasugu at ngay fanuguan, laman lumag tagsakbo sat fulan at sakbawan alad. Ay
         kanya nu lumag wayro angku nu galakloan aw, yumugfu ro angku.
         33 Ay roro e nafadaga tuwa angku sat fagbantayan sas tungud alad sa sik sabi. Ay nalfas
         aktuwa siginan ka fag fun at fagmadaragangun.

1 Kaumsig akyangay dawdaw nanfoyung sa ayu ku fagbulun at masine, dewa ku foyungan
         katanya yud e fanambagun. Ay katsi nanfoyung akyangay sa ayu ku ngay taginfanan ay
         at nafasure sa ku amatanganan siginan tam Fun Isus.
         2 Nasaful aw sik takafandiug sas Fagtayukan. Ay ebi e naurug wa anya sa at fatuluk
         langkub sas Banwa. Siginan ginanya ay anggan katsi 14k banwa. Kua nasaful te, go e
         naurug wa at bilug, ay go naubun way ste swa daga at bilug. Funbalugu way tagsaful.
         3 Ay nasaful aw te, e naurug wa ka fag takafandiug sas Funbalugu-At-Fagfanafiyan. Kua
         nasaful te, go e naurug wa at bilug, ay go ate naubun way ste swa daga. Funbalugu
         way tagsaful.
         4 Ay kanya nadungug sik ngay longan ay ste swa daga fag ngay taw du e mafafoyung katvngvd
         anya. Ay manga igsalag yangay anya te, laman du e mafalong katvngvd anya.
         5 Dewa aw mafafoyung te, ka fag taw at fagbulun katanya, da kdi kaumsig gfalabi ku
         fagbulun mandi. Ku fagfoyungun sa ayu ku fagbulun way at mafanalo.
         6 Dewa aw mafafoyung sa ayu ku taginfanan, bun akdi sik yud mamatanganan fag taw. Anway
         matuyan tuwa ku longan. Ay dewa katanya, aw kua gfoyung ayu, laman bundi tibak taw
         tagfaabat angku. Laman ro at amatanganan sa way at nalag fagtvngvd ku fagbulun ay
         at nadungug ku longan.
         7 Ay laman kua kaumsig gfalabi ku fagbulun, at ngay kinsure siginans Funbalugu, e nafatayuk
         yay sik mataka sa ku bilug. Kata sik fanuguan siginan Tagfansalag at nanfauri sa angku,
         laman da kdi gfalabi.
         8 Tulu ginan aw get sa tam Fun te, Buli ka fag mataka si ku bilug.
         9 Ay Kanya nabalus angku te, Insak wan ku famanyun sa emu. Anway ku fagmadaragangun
         umsure wa fiya sa at mafanalo fag taw. Ay nu katanya, guseganan aw gfoyung ku fagmafanaloun,
         laman Fagtayukan At fagmadaragangun igdingding tuwa sa angku.
         10 Ay dewa katanya, guseganan aktuwa dewa aw mafanalo laman tam Fagtayukan e fanambagun.
         Ay dewa e gfalingun sa angku. Ay dewa aw e fagatakanun. Ay dewa e gfauri angku. Ay
         dewa aw e fakabaluun. Anway gina aw mafanalo, ginanya e fagmadaragangun akyangay.
         11 Kata akway sik yud mamatanganan fag taw ay gfalabi aw sirut nu gfoyung aw ku fagbulun
         at masine. Fakatanyaun ku fagbulun anway nasalan yay am. Anway du am nafoyung sa ay
         iba ku fagbulun at masine. Dewa aw tiba daga fag taw, bun akdi sas daga ka fag yud
         matuyan fag takamoyung at nalong te, ami tuwa taglabi fag Suguan.
         12 Faggugat mafafasure aktuwa sa ayu Isus At-Suguan at ke masuad fag fagbulun. Tenday
         at matvngvd fag faglagan, ay at ke masuad fag fagbulun, ay anggan at madaragang fag
         fagbulun.
         13 Nataw way ay fagafayudun, ay madyay tibak Funbalugu bale at ngay taw di e fagafayudun.
         Ay madyay da kdi nabul ku yafun siginan ayu gina aw gfoyung ayu. Ay nu katanya, faliami
         tuwa nu nasalan akway.
         14 Katsi at fatulu ginan ban nu mdasug aw sa ayu. Ay anggan ban ginanya, da kdi kamayuan
         ayu. Anway kua gabulun si ayu ay fagagbilugun. Ku fakaumsigun laman kesug tuwam angku.
         Anway at masine at mangaguyang tagsandig, laman at sisian e kwa ban. Ay bundi at sisian
         tagsandig laman at mangaguyang e kwa ban.
         15 Guseganan aw dawdaw nus nga te, nanfon akua sa ayu ku salafi ay anggan ku fagmabitsugun,
         laman e fanambagun tuwam. Go nu nafadaul akwa ku fakafanyuun sa ayu, go ayu insirut
         wan ay fakafanyuun sa angku. Ay go igdi.
         16 Ay dewa aw gyud get siginan ayu, e nalong way te, Fandak sik tagfanluk, ay nanbul
         yay ban ay salafi siginan at nafanlukan.
         17 Ay go nus nga aw nasugu tibak takafandiug sa ayu, go kanya igfanluk ayu. Ay go igdi.
         18 Ebi matvngvd nu glong aw sas Titu laman nanlag ayu, ay nasugu akyangay tam fadugsay
         at sadi laman nangufud anya. Ay go Titu igfanluk way ayu nu ndasug. Ay go igdi. Ay
         go em fagbulun sadi tuwa, aw ay Titu. Ay anggan em ugali. Go kin.
         19 Ay go ginanya gamatangan am te, at masuad ku fagnalongun anway te, laman nanfoyung
         aw te, masine ku fagbulun. Ay go yaya. Yaya. Funbalugu nasaful wa te, ku fagfoyungun
         insadi akwa sas Fagtayukan. Ay laman gfatvngvd ay fakafandiugun, am ku fakesugun fag
         ngay taw wam.
         20 Ay gafanawa akyay te, nu ndain nu ndasug aw sanya, kua ban lumag ay fagbulun kata
         ku fasadan. Ay anggan am, dua ban am lumag ku fagbulun kata ay fasadan. Ay nu ndain
         e garingangan yay manga. Ay manga e fagalabianun. Ay manga e fakadotamaun. Ay manga
         e gfangesug. Ay manga e kamuagan sa tiba baliwa. Ay manga e gfaibugan sa tiba baliwa.
         Ay manga e gfalabi at fagbulun. Ay manga e gfabadbabuan sa tiba.
         21 Ay gafanawa akyay te, nu mdasug akyangay ban sa ayu, nu ndain tam Funbalugu gfaplaan
         ban angku gina sa ay akbang. Ay kabalu akban te, at ngay tagasalanan ebi dia naubun
         at asalanan. Tenday, at mafurat fag fagbulun, ay at fakamayunun, ay tagfaning sat
         bilug at fagalabianun.

1 Katsi ban at fatulu ginan wa nu mdasug aw sa ayu. Ay nu gfoyung ban am tibak taw
         at asalanan, duwak tawi ay ate tuluk tawi tagfatuyan.
         2 Ebi at faduwa ginan nu kadasug aw sa ayu, nafatagak akwa sa at ngay tagasalanan ebi
         ay anggan sas fagayu ay iba te, nu gdog akyangay umdasug, nanfauri akwa fiya sat ke
         asalanan. Ay katsi dewa gyud aw sanya, gdog akyay fiya nanfatagak anya.
         3 Kaumsig am sik fagsafulan te, Fagtayukan tagfae longan sas Fandak: Ay kata tuy ay
         fasafulan. Tam Fagtayukan di mafanalo sa ayu baliwa. Madaragang tuwa At fagbulun sa
         ay buknga.
         4 Anway tam Fagtayukan dewa mafanalo gina e natuktuk sas salibagan kayu, katsi Kanya
         gleleg tuwa anway e fagmadaragangun tuwa siginans Funbalugu. Ay anggan ami, dewa ami
         mafanalo anway insadi wami sas Fagtayukan. Ay roro sa em fagbulun sa ayu baliwa, e
         fagmadaragangun tuwami siginans Funbalugu, anway insadi wami sas Fagtayukan.
         5 At masine nu gsarap tuwam, ay nu gfaskud tuwam ay ugali te, go kafandiug wam fiya
         nu gfaning am sas Isus Fagtayukan. Go du am nasaful te, Isus Fagtayukan si wa ayu.
         Ay idia, nu dyay am kafandiug.
         6 Ay kaumsig akyangay nu sumaful am te, anggan ami, igfaskud yangay ami sa emi mandi
         em ugali. Ay anggan ami kafandiug tuwami.
         7 Igdarangin ami ayu, laman di am e asalanan. At masuad bundi te, laman tibak taw gamatangan
         te, masine em fagbulun ay manga matvngvd em fakafandiugun. Yaya. At masuad antuwa
         te, laman nanfaning tuwam sat masine. Dewa tibak taw gayup te, em fagbulun du e masuad.
         8 Anway dua ami mafasalag sat matuyan fag longan. Em fagbulun igfoyung tuwami at matuyan
         fag longan.
         9 Guseganan ami dewa ami mafanalo, nu e fagmadaragangun tuwam. Ay gdarangin ami ayu
         te, laman umtvngvd tuwam sa ay fakafandiugun.
         10 Ku fagnarirukun katanya kaduge aw gyud sanya si ayu. Laman nu ndasug ban aw, da kdi
         gfabitsug nu glong aw sa ayu, siginan tam Fun At nafon angku fag fagmadaragangun.
         Ka fag fagmadaragangun at masuad antuwa te, laman nafatvngvd aw ay fakafandiugun,
         ay bundi te, nanfasirut akway.
         11 Ku ngay fadugsay, at fakatabuan ku longan sa ayu te, Fasinei tuwa ay ugali. Ay dungugani
         sa ku longan. Fasadii fagayu am ay amatanganan. Ay manabayani tuwa. Ay tam Funbalugu,
         sik Tagfangafanyu ay sik Tagfanabayan sas fagayu taw, ay Kanya At nangufud nangus
         ayu.
         12 Ay nu nafablang am ay iba, famatuani tuwa ay adkafanyuani tuwa.
         13 Ay fagayu Funbalugu At ngay taw ste nafadasug sa ayu at faguseganan te, gamatangan
         tuwa ayu.
         14 Ay tam Fun Isus Fagtayukan At mamanyun nangus sa ayu. Ay tam Funbalugu At takafanyu
         sa ayu. Ay anggan At-Masine-Fag-Falad si wa ayu fagayu.GalatiansGalatiansGalatiansGalatiansGalatians

1 Siginan angku, Fandak, Isus At-Suguan at sadi. Bundi sik taw at nafili angku. Ay
         bundi sik taw at nasugu angku, antuwa tam Isus Fagtayukan ay tam Funbalugu tam Tama.
         Ay Kanya tuwa At nafaleleg tam Isus siginan At fagmatianan.
         2 Nanriruk aw sa ayu, sasa ngay Funbalugu bale at taw sas talun Galasia. Ay aw ay anggan
         fagayu tam ngay fadugsay tagste si angku nanfadasug sa ayu em fagusegananun te, gamatangan
         tuwami ayu.
         3 Funbalugu tam Tama ay tam Fun Isus Fagtayukan At mamanyun nangus sa ayu ay At nanfanabayan
         ayu.
         4 Tam Fun Isus wa Fagtayukan At ke fasadan At faginkateun anway e asalanan watam. Laman
         gfalfas antam siginan katsi fag ngay menit fag ngay mauri, nanfaning tam Funbalugu
         tam Tama At fakaumsigun.
         5 Katanya tuway segi tuwa tam Funbalugu faggugat faggugat. Kin, katanyai tuwa.
         6 Nadulawan aw dawdaw te, famafaliun nu gfangafoliun am siginan tam Funbalugu, dewa
         Funbalugu nafili ayu. Ay At fagnafiliun satu ro anwa Isus At famanyun sa ayu. Ay roro
         mangaro katsi igfaning way am sa tibak masine fag barita.
         7 Ay ka fag masine fag barita bunwa sik Masine-Fag-Barita fiya fiya. Roro ka fag ngay
         taw way famalimuanan ayu, madyay nu gfoyung nafasaman way siginan at Masine-Fag-Barita
         siginans Fagtayukan.
         8 Ay dewa ami ay dewa sik tagbukngan siginans Banwa at foyungan ayu nu saman way ebi
         em nafoyung ayu at Masine-Fag-Barita, e fadasug ban nangus anya sas faurianan at yud
         katabu.
         9 Kata nu glong ami ayu ebi, katanya yangay anggan ku longan katsi te, nus nga sinu
         fag taw at moyung ayu tibak masine fag barita nu saman way ebi ay nadungug ku foyungan,
         e fadasug ban nangus anya sas faurianan at yud katabu.
         10 Go setain ku fagbulun. Go sumarap aw te laman taw sumeg angku. Ay go lagi. Ay go
         ate siring sumarap aktuwa Funbalugu nu guseganan angku. Go kin. Ay go sumarap aw te
         laman taw museganan angku. Ay go lagi. Nu katanya way ku fagbulun, bun akwa Fagtayukan
         At fanuguan.
         11 Ku ngay fadugsay, asafuli tuwa ku foyungan ayu at Masine-Fag-Barita, bundi siginans
         taw at amatanganan.
         12 Ku e nadungug at Masine-Fag-Barita siginan sik taw. Ay du e taw nafoyung angku. Tam
         Isus tuwa Fagtayukan At nafasaful angku.
         13 Ebi nadungug wam te, aw sik tagfaning aw dawdaw em ugali, ami Taw-Naseg. Madyay madaragang
         nu gfauri aw Funbalugu At ngay takafandiug. Anway ku fasadan fate aknangus kanya fag
         ngay taw fagayu.
         14 Anway nalabi akyay ku ngay fagsud fag Taw-Naseg nu gfaning aw em ugali. Madyay maseganama
         aw nu gfaning aw ku ngay aguyangan at ugali.
         15 Dewa katanya ebia taw ku fagbulun, roro Funbalugu nafili yay angku, dewa aw yud e
         taw. Ay bandi Kanya sumugu wa long ban angku nu gmagurang kwan, anway At famanyun
         sa angku.
         16 Ay Kanya kaumsig igfoyung angku At Baguama At ugali. Laman aw yangay ban at moyung
         sa at Yud-Naseg-Fag-Taw At Baguama At ugali. Ginanya aw da ku e fagintoan sa sik taw.
         17 Ay da kua nalo sas Erusalem laman nanfamatuan aw sa ebi taguna Isus At-Ngay-Suguan.
         Ay rodi aw nalo akwa sa Sik-Talun-At-Yud-E-Safa. Ay bandi kafoli kyangay sas fulan
         Damasku.
         18 Ay nu nlangfe wa tuluk banwa, nalo aw sas fulan Erusalem, laman nanfamatuan aw sas
         Takata-Sik-Batu. Ay sanya kyay 14k yabi.
         19 Kaduge aw sanya, ku e nalag Isus At-Suguan tiba, dasday Santiagu fag sadi, tam Fun
         At fadugsay at mafanud.
         20 Katsi nanfaurunganun akyay tuy ku rirukan sa ayu. Ay igfatuyanan aw sa tam Funbalugu
         te, aw kua kamuagan.
         21 Ay bandi nandalan akyay nanlag sas talun Datag-Buid ay Silisia.
         22 Faggugat Fagtayukan At taw sasa ngay bale fakafulan sas talun Naseg dia batang glag
         angku.
         23 At dungganan ebi anyay fagtvngvd te, ka fag taw at nafauri emi ebi, ay katsi kamoyung
         tuwa sa tam fakafandiugun baliwa, kanya ebi dewa kaumsig nanfamin takafandiug.
         24 Ay at ngay tagdungug ginanya, katsi igseg tuwa tam Funbalugu, anway kafandiug aktuwa.

1 Ay nu nlangfe wa 14k banwa, gdog kyangay fiya sas Erusalem. Ay ku ufud gina aw glo
         sik taw at ngayan, Sik-Nanfatvngvd. Ay nataban akyangay Titu.
         2 Ku fagnaloun sanya anway Funbalugu wan At nasugu angku. Ay nanfamansulit aw sanya
         sas takafandiug at ngay magurang fagtvngvd sas Erusalem te, setain ebi nu kamoyung
         aw at Masine-Fag-Barita sa at Yud-Naseg-Fag-Taw. Ku fagnanfamansulitun laman ebi ku
         nafoyung, ay anggan ku foyungan katsi, laman ban di e gsalag.
         3 Ay anggan ku ufud Titu, sik Taw-Gresia, at takafandiug at ngay magurang di nasugu
         anya te, faningi Taw-Naseg at fagtoglagan.
         4 Dewa katanya, tibak taw dua gfadiuganan sa takafandiug at ngay magurang. Kanya maful
         sa emi kata em fadugsay, dewa yud kafandiug, anway gasarapan te, tain ro em fagbulun.
         Anway du ami gfaning fagayu Taw-Naseg at ugali. Anway ami Fagtayukan wami Isus At
         taw. Ay ka fag ngay taw at yud kafandiug at fakaumsigun te, anggan ami sik fanuguan
         yakman ami sas Taw-Naseg at ugali.
         5 Roro ngap dimi gfaning anya, nus di sirut, laman ban ay nadungug sa tuwa at Masine-Fag-Barita
         fiya fiya.
         6 Ay at takafandiug at ngay magurang sas Erusalem, dewa e gseg anya, kanya dua mafafamut
         ku foyungan. Ay dewa tiba tungud fag taw ay dewa tiba daga fag taw, du e masuad sa
         angku. Anway Funbalugu du e filian taw.
         7 Ay kanya fag ngay magurang nasaful te, Funbalugu wan At nasugu angku laman gfoyung
         aw sa at ngay taw at yud nafe fagtoglagan siginans Taw-Naseg. Kata yangay Funbalugu
         nu gsugu Takata-Sik-Batu laman gfoyung sa at nafe fagtoglagan fag ngay taw.
         8 Anway Funbalugu nu natarabang Takata-Sik-Batu laman nanfoyung sas taw ke fagtoglagan,
         katanya yangay Funbalugu natarabang yangay angku laman nanfoyung aw sa at Yud-Naseg-Fag-Taw.
         9 Ay Santiagu ay Takata-Sik-Batu ay Uan, at bilang at tiba tungud at magurang, kayu
         niya at nasaful te, Funbalugu nasugu angku. Ay kanya nafatuyanan nafadiuganan emi,
         aw ay Sik-Nanfatvngvd. Laman ami duwa at nanfoyung sa at Yud-Naseg-Fag-Taw. Ay kanya
         fag tulu at nanfoyung sa at nafe fagtoglagan fag ngay taw.
         10 Ay kanya fag tulu at nalong sa emi fag duwa te, Afanyui sat yud e kwa. Ay kin, kaumsig
         aw nantarabang sat yud e kwa.
         11 Dewa ebia taw nafatuyanan, gina Takata-Sik-Batu nansibo emi sas fulan Antiukia, igsalag
         aw anya sat ngay takafandiug fagdungugan. Anway dia masine at fagbulun.
         12 Madyay kanya gfangon way gfasfuan at Yud-Naseg-Fag-Taw kaduge yud indasug tibak Taw-Naseg
         siginans Santiagu. Ay nu ndasug wa long kanya fag ngay taw, Takata-Sik-Batu inyayu
         wan siginan at Yud-Naseg-Fag-Taw at akbang. Anway kanya kalimu sa ka fag ngay Taw-Naseg
         tagfaning fiya fiya sa at ugali sat fagtoglagan.
         13 Ay at tibak Taw-Naseg sanya igfaning yangay Takata-Sik-Batu aro nu kayayu. Ay katanya
         yangay anggan Sik-Nanfatvngvd nafaning tiba at fagbulun.
         14 Ay aw nu glag aw madyay at ngay fagbulun dua gfadiuganan sa at Masine-Fag-Barita
         baliwa at matuyan. Ay nu katanya, nalong aw sas Takata-Sik-Batu, sas fagayu taw at
         fagdungugan te, Ebi o wan tagfaning at Yud-Naseg-Fag-Taw at ugali ay bunwa Taw-Naseg
         at ugali. Taw ro katsi am fagfabulunun sa at Yud-Naseg-Fag-Taw te, faningi Taw-Naseg
         at ugali.
         15 Itam wan Taw-Naseg siginan ngay tam bagu kalangfe, madyay tam mangaguyang sik Taw-Naseg.
         Ay bundi tam at Yud-Naseg-Fag-Taw at ke ngayan te, Tagasalanan.
         16 Dewa katanya, nasaful watam te, Funbalugu dua gtap sik taw kata at yud e asalanan
         dewa tagfaning Ku-Unga At-Longan. Funbalugu natap sik taw kata at yud e asalanan nu
         kafandiug tuwa sas Isus Fagtayukan. Ay anggan itam Taw-Naseg, kafandiug tam sas Fagtayukan
         Isus, laman Funbalugu tumap antam kata at yud e asalanan. Anway kafandiug tam sas
         Fagtayukan, ay bundi fagtvngvd te, igfaning watam Ku-Unga At-Longan. Anway nus di
         sadik taw e tumap wa fiya kata at yud e asalanan dewa te, tagfaning wa Ku-Unga At-Longan.
         17 Ay itam fag ngay Taw-Naseg, tam fagsarapun nu anway te, laman Funbalugu tumap antam
         kata at yud e asalanan anway kafandiug watam sas Fagtayukan. Ay roro tiba nu gfangayan
         yay antam te, sik tagasalanan, anway dia tam gfaning sa Ku-Unga At-Longan. Go Fagtayukan
         sik tagfe asalanan. Go igdi. Igdi, di katanya.
         18 Anway ebi nalong akwa te, Faningi Fagtayukan. Ay katsi nu akwa te gdog akyay iglong
         te, Faningi Ku-Unga At-Longan, anggan aw sik tagasalanan akyay. Anway da kia gfaning
         sa Ku-Unga At-Longan.
         19 Ku-Unga At-Longan kata nafate angku. Ay aw kata akwa at kinkate fag fanuguan, anway
         da kua gfaning Ku-Unga At-Longan katsi. Anway katsi nu maugalian aw sa tuwas Funbalugu
         fagsadi.
         20 Anway kata akwa inkate sas salibagan kayu gasfuan Fagtayukan. Laman bundi aw tagleleg
         katsi. Fagtayukan tuwa tagleleg sa ku basad. Ay katsi masine tuwa nu maugalian aw,
         anway kafandiug aktuwa sas Funbalugu-At-Baguama. Kanya takesug angku. Ay Kanya At
         fasadan At faginkateun laman e fanambagun aw.
         21 Yaya da kdi gfayud Funbalugu At fakafanyuun dewa aw gfayud Ku-Unga At-Longan. Anway
         Funbalugu nu natap way sik taw kata at yud e asalanan anway at fagfaningun nu Ku-Unga
         way fagtvngvd At-Longan, tam Fagtayukan At naatean du e masuad.

1 Am fag ngay Taw-Galasia, kata way am yud mamatanganan. Sinu sangay at nafanluk ayu.
         Madyay ebi nafoyung ku ayu, nafayamagun kwan kata wa nangus nu nalag am tam Fagtayukan
         nu nkate sas salibagan kayu.
         2 Sadi ya ro katsi ro ku fagintoun ayu. Go si wa ayu Funbalugu At-Masine-Fag-Falad
         anway nafaning wam Ku-Unga At-Longan. Ay go ate si wa ayu At-Masine-Fag-Falad anway
         nadungug am at Masine-Fag-Barita ay kafandiug tuwam.
         3 Go sangay di am mamatanganan. Madyay ebi nafasigad wam e bagu ugali siginan At-Masine-Fag-Falad.
         Ay taw way madyay anggan katsi ay fagfaningun sa ay bilug at fakaumsigun. Ay go ate
         igdi.
         4 Go ebi at kindasug fag ngay faurianan sa ayu, go e masuad. Kin, e masuad wa fiya.
         5 Taw ro Funbalugu At fagnafatsaun ayu At-Masine-Fag-Falad. Ay At fagnafasureun sa
         ay buknga At madaragang fag fagbulun. Go anway te, igfaning am Ku-Unga At-Longan.
         Ay go ate, nadungug wam at Masine-Fag-Barita ay kafandiug wam.
         6 Ay katanya yangay Abrayam. Kanya kafandiug tuwa sas Funbalugu. Ay anway kafandiug
         tuway, Funbalugu natap Abrayam kata at yud e asalanan.
         7 Ay nu katanya, nasaful wam te, at ngay takafandiug kata wa Abrayam at sugfun at mafanud.
         8 Ay At-Rirukan naguna nafoyung te, Funbalugu natap yangay anggan at Yud-Naseg-Fag-Taw
         kata at yud e asalanan nu kafandiug tuwa. Katanya at Masine-Fag-Barita at foyungan
         sas Abrayam te, Fagayu talun at ngay taw sas fagdaul daga mul ban sik fagmasineun
         siginan emu.
         9 Anway Abrayam kafandiug tuway, Funbalugu e ngay nafamanyun sa anya. Ay nu katanya,
         nus nga sinu takafandiug, Funbalugu e nafamanyun yangay sa anya kata nu nafamanyun
         sas Abrayam.
         10 Fagayu taw at fagfaningun nu anway fagtvngvd sis Ku-Unga At-Longan, e gfauri ban
         anya. Anway At-Rirukan nalong te, Fagayu taw dewa gfadiuganan fagayu sa Ku-Unga At-Longan
         ay nu dway fiya fiya gfaning fagayu, umke faurianan yay ban.
         11 Ay nasaful watam te, Funbalugu dua gtap sik taw kata at yud e asalanan dewa tagfaning
         Ku-Unga At-Longan. Anway at Rirukan nalong te, Sik tagfadiuganan fiya fiya sas Funbalugu
         gleleg tuwa anway kafandiug.
         12 Dua kata at sadi sik taw tagfaning sa Ku-Unga At-Longan ay sik taw takafandiug fiya.
         Madyay At-Rirukan nalong te, Sik taw gleleg tuwa nu nafafaning di fagayu Ku-Unga At-Longan.
         13 Ay roro e nafauri wa Fagtayukan laman malabag antam siginan Ku-Unga At-Longan at
         faurianan. Anway At-Rirukan nalong te, Funbalugu At nanfauri nus nga sinu fag taw
         at nafate sas kayu.
         14 Katanya Fagtayukan At fagbulun. Laman Funbalugu At nafatuyanan ebia taw fag masine
         sas Abrayam sumugfunanan anggan sa at Yud-Naseg-Fag-Taw, anway Fagtayukan Isus At
         fagbulun. Laman fagayu tam nu kanfandiug tuwa tam, Funbalugu fatsa antam At-Masine-Fag-Falad,
         nanfaning At fatuyanan ebia taw.
         15 Ku ngay fadugsay, amatangani ku fafaskudanan te, sik taw nu nafatuyanan wa fiya sa
         tibak taw, at tiba di e yud nafe fanambagun ay manga dua mafafamut ka fag fatuyanan.
         16 Katanya yangay ebi Funbalugu nu gfatuyanan sas Abrayam ay anggan sa at Sugfun. At
         longan bunwa te, sas Abrayam at ngay sugfun. At longan antuwa te, sa am Sugfun. At
         masuad te, sa sik Taw way sadi. Ay Ka fag Taw At ngayan, Fagtayukan.
         17 Ay ku longan at masuad te, Funbalugu nafatvngvd At nafatuyanan sas Abrayam. Ay bandi
         e buknga yay 430k banwa bagu ban Funbalugu nafadasug At-Longan sa Ku-Unga. Ay Ku-Unga
         At-Longan dewa ndasug, di e yud nafe fanambagun ebi fag fatuyanan sas Abrayam.
         18 Ay Funbalugu At fagafonun ban sas Abrayam nu anway te, Abrayam at fagfaningun nu
         Ku-Unga way At-Longan. Nu katanya way, Funbalugu At nafon bunwa siginans ebia taw
         Funbalugu At nafatuyanan. Ay roro ngap, Funbalugu At fagafonun ban sas Abrayam antuwa
         ebia taw At nafatuyanan.
         19 Funbalugu At fagafonun ban sas Abrayam nu antuwa ebia taw At nafatuyanan, tain ro
         Ku-Unga At-Longan at masuad. Funbalugu nafadasug At-Longan sa Ku-Unga laman nanfoyung
         sasa ngay taw te, fagayu taw e asalanan. Ay Ku-Unga At-Longan e masuad yay, yap ngay
         ndasug Abrayam at Sugfun at sadi, sa ebia taw At fagfatuyananan. Ay Funbalugu At ngay
         tagbukngan nafoyung At-Longan sa Ku-Unga. Ay Ku-Unga yangay sik tagbukngan sas taw.
         20 At fage tagbuknganun at masuad te, tagfatuyanan duwak taw wa igdaddayuan. Ay saman
         wan nu gfatuyanan sas Abrayam. Funbalugu way fag sadi tagfatuyanan.
         21 Go Ku-Unga At-Longan igsalag way Funbalugu At nafatuyanan. Go igdi. Igdi. Di gsalag.
         Anway nu e Sik-Longan way ro madaragang laman sak mafaleleg at ngay taw, nu katanya
         long ro, fagayu taw gfadiuganan yay ro sas Funbalugu sanya ginan Fag-Longan.
         22 Ay yaya. Funbalugu At-Rirukan nafoyung wa antam te, fagayu taw sa ways asalanan at
         daga fagmadaragangun. Ay nu katanya, Funbalugu At nafatuyanan at fagafonun ebi sas
         takafandiug sas Isus Fagtayukan, ay katsi nafon wan sas fagayu takafandiug.
         23 Kaduge yud e kafandiug sas Fagtayukan, Ku-Unga At-Longan kata yay sik taw nu nasungsung
         antam. Ay kata watam sik masungsungan yap ngay e kafandiug.
         24 Ay nu katanya, Ku-Unga At-Longan kata yay igtanud antam, kaduge yud indasug Fagtayukan.
         Laman ban Funbalugu natap tuwa antam kata at yud e asalanan, anway kafandiug tuwa
         tam sas Fagtayukan.
         25 Ay katsi e kafandiug wanay sas Fagtayukan. Ay katsi long bunwa Ku-Unga At-Longan
         takata sik tagtanud antam.
         26 Ay Funbalugu watam At unga, anway kafandiug watam sas Fagtayukan Isus.
         27 Anway fagayu am nu nsurung tuwam, insadi sas Fagtayukan. Ay faningi yangay Fagtayukan
         At ugali.
         28 Ay katsi nus nga sinu nu kafandiug tuwa du e nasaman. Dewa Taw-Naseg ay dewa at Yud-Naseg-Fag-Taw.
         Dewa sik fanuguan ay dewa sik magurang. Dewa sik mangama ay dewa sik mangena. Anway
         fagayu am insadi wam sas Fagtayukan Isus.
         29 Ay nu Fagtayukan wam At taw, am wan Abrayam at ngay sugfun. Ay mul ban am Funbalugu
         At nafatuyanan fag fagafonun sas Abrayam at ngay sugfun.

1 Ku longan at masuad te, sik sisian kaduge alay, dia mafabul at tama at fagafonun
         ban. Kanya kata yay sik fanuguan, dewa te, kanya wa ban at nangagbilug fagayu.
         2 Ay kanya e kamato yay. Ay e gtanud wan anggan at nanuranan ban, yap ngay indaul kaduge
         at tama filian fag menit.
         3 Ay katanya yangay anggan itam. Kaduge tam yud kafandiug, kata yangay tam sik sisian
         sirut. Anway mafanuguanan yay tam sasa ngay taw yabi tagmagurang sas fagdaul talun.
         4 Ay nu ndasug wa Funbalugu filian fag menit, Funbalugu nasugu At Baguama stiye swa
         daga. Ay At Baguama inlangfe siginan sik mangena. Ay siginan ngay bagu kalangfe, Kanya
         igfaning wa Ku-Unga At-Longan.
         5 Laman ban Kanya malabag at ngay taw te, laman dua kafanuguanan sa Ku-Unga At-Longan.
         Ay laman ban Funbalugu mili tuwa antam kata At unga at matuyan.
         6 Ay anway am wan Funbalugu At unga, Funbalugu fagnafatsiun antam At Baguama At-Masine-Fag-Falad.
         Laman bandi baliwa faggugat longi tuwa te, Ku Mama.
         7 Ay nu katanya, katsi bundi o sik fanuguan. Antuwo Funbalugu At baguama. Ay anway
         At baguama wo, Funbalugu mon ban emu fagayu At fagafonun sa At ngay unga.
         8 Ebi kaduge am yud nasaful Funbalugu kata am fun, sik ngay fanuguan yay am sasa ngay
         taw yabi, sat yud matuyan fag funbalugu.
         9 Ay katsi igfaning tuwam sas Funbalugu. At matuyan fiya, Funbalugu tuwa At nafili
         ayu. Ay dewa katanya, taw way sangay ay fakafoliun sa ebi at mafanalo ay at mamomuy
         fag ngay taw yabi. Go sangay kaumsig yay am gdog nangafanuguanan sa ebi tagmagurang
         ayu fag ngay taw yabi.
         10 Ate mangaro ay fagamatanganun sa yay ebi ay ugali nu e filian sik menit, ay nu e
         filian sik magdanun, ay nu e filian sik afud banwa, ay nu e filian sik banwa.
         11 E fakalimuun akyay te, nu ndain ku foyungan sa ayu Taw-Galasia, di e masuad.
         12 Ku ngay fadugsay, ku fakaumsigun dawdaw anggan am katai yangay angku. Madyay aw nafaning
         aktuwa ay ugali. Ay anggan di am e mauri fag fagbulun sa angku.
         13 Nasaful tuwam te, ebi ku fagnafoyungun ayu at masuad, ku fagfanyaun sanya si ayu
         anway te, gfafiyan akyay ku dailan ginanya.
         14 Nu ndain e natakan wam gina aw e dailan. Ay dewa katanya, di am infurat angku ay
         di am inlimata angku. Ay antuwam nafasakbo angku, kata nu nafasakbo am Funbalugu At
         tagbukngan. Ay anggan kata yangay nu nafaskbo am Fagtayukan Isus.
         15 Dada wan ebi ay fagusegananun. Anway nasaful aw te, ebi gananguladun wam ay mata
         ay gananfonun am sa angku te, laman masine yangay ku mata. Ay yaya, katanya du e masuad.
         16 Go aw sik tagfafanggalutan ayu katsi anway sa ku nafoyungan ayu at matuyan. Go yaya.
         17 Ay kanya fag ngay takamoyung at yud matuyan, matvngvd nu kesug ayu. Roro dewa yud
         masine sa ayu. Ay at fakaumsigun anway te, laman ay fagfaningun bunwa sa emi, sa way
         anya.
         18 At masine nu maseganama tuwam nu gfaning am sat matuyan. Ay katanya tuwa ku fakaumsigun
         dewa aw si ayu ay dewa aw yud si ayu.
         19 Am wan takata ku ngay sisian. Ay sa ku amatanganan kata yangay sik mangena nu e aluat.
         Katanya akyangay aw yap ngay ban am maning fiya fiya sas Fagtayukan yangay At ugali.
         20 Ku fakaumsigun satu ro sanya akyay si ayu. Laman nanfalukmianan akyay ayu anway sa
         aro ku nalongan. Ay katsi gadayuan akyay sa ku amatanganan te, taw ro ay fakatanyaun.
         21 Nanginto aw sa ayu, kayu am takaumsig gfaning sa Ku-Unga At-Longan. Go nasaful tuwam
         Ku-Unga At-Longan at masuad.
         22 Anway At-Rirukan te, duwa way Abrayam at baguama. At sadi siginan way at fanuguan
         fag mangena. Ay at sadi siginan tuwa at yud fanuguan fag mangena.
         23 At baguama tagsiginan at fanuguan fag mangena at kinlangfe, kanya wan Abrayam nu
         gfasad. Ay At baguama tagsiginan at yud fanuguan fag mangena at kinlangfe, kanya tuwa
         Funbalugu At fatuyanan fiya fiya.
         24 Kata tuy at fafaskudanan. Ka fag duwak mangena kata duwak fatuyanan. Ka fag fanuguan
         fag mangena at ngayan, Taglagyu. Kanya kata ebi at fatuyanan siginan ka fag muyud
         at ngayan te, Bulan-At-Muyud. Ay at ngay unga sik ngay fanuguan yangay.
         25 Sat fafaskudanan sadi yay Taglagyu ay Bulan-At-Muyud sa Sik-Talun-At-Yud-E-Safa.
         Ay kanya fag duwa kata yangay tagste swa daga fag fulan Erusalem, anway kanya fag
         fulan ay anggan at ngay taw sik ngay fanuguan yangay.
         26 Saman tuwa tagsas Banwa fag fulan Erusalem anway kanya bundi sik fanuguan. Ay kanya
         fag fulan kata yangay tam tina.
         27 Anway At-Rirukan nalong wa te, Tagabawas, useganani dewa yud e unga. Ay o wan at
         yud e fagaluatun, fadauli tuwa nu ge longan o ay nu guseganan o. Anway sa at naubun
         fag mangena ngayu wan at unga, glabi yay ngap sa sik mangena at ke mangama.
         28 Ay anggan am, ku ngay fadugsay, kata yangay am Kanya-At-Naasean. Sik ngay sisian
         yangay am siginans Funbalugu At fatuyanan.
         29 Kin, kata yangay ebi anggan katsi. Ka fag taw at kinlangfe tagsiginan taw at fasadan,
         kanya nanfauri yangay at kinlangfe tagsiginan At-Masine-Fag-Falad At fasadan.
         30 Tain At-Rirukan at foyungan. Kata tuy at foyungan te, Ayiyani wan ka fag fanuguan
         fag mangena ay anggan at baguama. Anway ka fag fanuguan at baguama bunwa ngap ban
         kanya at magbilug Abrayam at ngay nanuranan. Anway antuwa at yud fanuguan fag mangena
         at baguama at magbilug ban fiya fiya.
         31 Katanya yangay katsi, ku ngay fadugsay. Bundi tam ka fag fanuguan fag mangena at
         ngay unga. Antuwa tam at yud fanuguan fag mangena at ngay unga.
         
            

         
      
   
      
         5
1 Katsi bundi tam sik fanuguan anway Fagtayukan nafalfas wa antam. Ay nu katanya, e
         fagmagonguni tuwa mandi. Ay lag am gdog nangasik fanuguan.
         2 Ay aw wan Fandak, ay katsi iglong aw sa ayu te, ay fagfaningun nut sa yay Taw-Naseg
         at fagtoglagan laman Funbalugu tumap ban ayu kata at yud e asalanan. Nu katanya way,
         Fagtayukan At fagbulun di e masuad sa ayu.
         3 Ay katsi nanfatagak akyangay ayu te, sik taw at fagfaningun nu anway fagtvngvd Taw-Naseg
         at fagtoglagan, ay nu di yay nafafaning fagayu Ku-Unga At-Longan, dia nsak.
         4 Ay fagayu am nu gfaning way am sa Ku-Unga At-Longan laman Funbalugu tumap ayu kata
         sik taw ngap at yud e asalanan, ay roro ngap kayayu way ngap karo am siginans Fagtayukan.
         Ay inyayu yangay am anggan siginans Funbalugu At fakafanyuun.
         5 Ay ami fagayu igfanya wami Funbalugu nu gtap emi kata at yud e asalanan. Em fagfanyaun
         nu antuwa Funbalugu At-Masine-Fag-Falad At fagmadaragangun anway ami anwami kafandiug.
         6 Anway nu kafandiug tuwa tam sas Fagtayukan Isus, dewa tam nafaning Taw-Naseg at fagtoglagan
         ay dewa tam gyud nafaning, fagduwa du e masuad. At ke masuad antuwa fakafandiugun
         sas Fagtayukan Isus, ay anggan e fakafanyuun sa tam iba.
         7 Madyay ebi nafatunglus wam nu kafandiug am sas Fagtayukan. Ay taw way ay fakatanyaun
         katsi. Sinu sangay at nasalag ayu te, laman du am gfaning at matuyan.
         8 Bunwa Funbalugu At ke fagbulun katanya sa ayu. Madyay Kanya wan At tagfili ayu.
         9 Ay amatangani kata sik famabaga sas tinafay. Dewa alay at famabaga, nafabaga fagdaul
         at tinafay.
         10 Intuyan akwa te, igfadiuganan wam fiya sa angku, anway Funbalugu At nafasadi antam.
         Ay ka fag taw takamasalag ayu katsi, Funbalugu ban At nanfauri anya, nus nga sinu
         ban ngani.
         11 Amatangani yap te, nu aw way ro at nafoyung te, faningi Taw-Naseg at fagtoglagan,
         kanya fag ngay taw rodi ro gfauri way angku. Ay anggan ro ku foyungan sas Fagtayukan
         At salibagan kayu baliwa, e gsalag way ro.
         12 Sa ku amatanganan te, at masine sa takamasalag ayu katsi, nu bundi sat fagtoglagan
         fag sadi, luasani yap anya mandi.
         13 Ku ngay fadugsay, Funbalugu wan At nafili ayu laman bundi am sik fanuguan sa Ku-Unga
         At-Longan. Ay tuy yangay at sadi, lag gfaning sa ay bilug at fagalabianun. Katsi fantarabanganani
         tuwa, anway kafanyu tuwam ay iba.
         14 Anway fagayu Ku-Unga At-Longan at masuad te, Esugi tuwa am iba katvngvdi nu kesug
         o emu.
         15 Ay dangai am kata sik ngay idu tagfangagatan tiba. Amatangani, nu katanya way ay
         fagbulun, fagayu am e famin wa ban ayu.
         16 Ay iglong aw ayu te, faningi tuwa sas Funbalugu At-Masine-Fag-Falad. Ay lag gfaning
         sa ay bilug at fagalabianun.
         17 Anway taw at bilug at fagalabianun igsalag way At-Masine-Fag-Falad At fakaumsigun.
         Ay At-Masine-Fag-Falad igsalag tuwa taw at bilug at fagalabianun. Ay kanya fag duwa
         gsadsalagan wa fiya at sadi. Ay katanya wayay, at masuad lag gfaning sa ay bilug at
         fagalabianun.
         18 Ay fagfaningun nu antuwa sa At-Masine-Fag-Falad, bunwa Ku-Unga At-Longan tagmagurang
         ayu.
         19 Fagayu taw igsaful wan at bilug at fagalabianun. Ay kayu tuy at tiba. Nu nangalo
         sa tibak taw ay galabian ay kamayun.
         20 Ay nu gseg sas tawtawan. Ay nu gseg sas taw yabi. Ay nu gseg sat mabara tuwa. Ay
         nu gfauri sa tusama. Ay nu igbarangian sa tusama. Ay nu gfangesug at tusama. Ay nu
         kadotama. Ay nu kongit. Ay nu garingangan. Ay nu inkafud laman faringangan sa tiba.
         21 Ay nu galabian at tusama nanuranan. Ay nu ginum laman kasigung. Ay nu maful laman
         gfadaulun tuwa nu kon ay nu ginum at fangasigung. Ay ngayu yay tiba takatanya. Ay
         nanfatagak aw ayu, kata ku nafatagak ayu ebi te, lag katanya. Ay fagayu tagfaning
         takatanya, dua ban umful sas Funbalugu-At-Fagmagurangan-Taw.
         22 Ay saman tuwa sik taw ugali nu At-Masine-Fag-Falad tuwa tagmagurang anya. Ay kata
         tuy at ugali. Kesug tuwa. Ay guseganan tuwa. Ay manabayan tuwa. Ay igfanya tuwa. Ay
         kafanyu tuwa. Ay masine tuwa. Ay mafanud tuwa.
         23 Ay malukme tuwa. Ay mabaris tuwa. Du e longan te, lag gfaning kayu niya.
         24 Ay Fagtayukan Isus At taw kata wa nu natuktuk ebia taw at ugali sa sik salibagan
         kayu gasfuan at bilug at fagalabiunun ay at fakaumsigun.
         25 Anway At-Masine-Fag-Falad tuway tagfaleleg antam, fagayu tam faningi yangay sa At
         foyungan antam.
         26 Lag gfalabi am longan nus nga se tawi way am fagbulun. Ay lag kaumsig faggugat iguna
         am iba. Ay lag galabian si am iba.

1 Ku ngay fadugsay, nu nalag am ay iba nu e asalanan, ay am at tagfaning At-Masine-Fag-Falad,
         tarabangi anya, laman umfoli tuwa sas Funbalugu. Ay am madmalukmiani tuwa gina am
         gtarabang anya. Ay tagaki, laman di am maguyudan anya.
         2 Fantarabanganani kata nu e fangubaun mabiat. Ay nu katanya tuwa, igfaning watam Fagtayukan
         At-Longan.
         3 Anway sik taw dewa yud tiba tungud, nu e amatanganan way gfalabi tiba, kata way igfanluk
         at balyu.
         4 At masine fagayu taw, maamatanganani tuwa nu gfagbulun mandi. Ay nu masine tuwa at
         fagbulun, ka fag taw guseganan tuwa anya. Anway dua masine sik taw nu guseganan te,
         angku, ku fagbulun amasinei yap si ku sama at fagbulun.
         5 Fagayu taw ubai tuwa at fangubaun mandi.
         6 Sik taw nu nafoyung tuwa Funbalugu At Longan, at tagdungugan e foni yangay sat takamoyung
         sik afud siginan at nabul at masine.
         7 Lag galukan. Anway du e mafafalingun Funbalugu. Anway nus nga se taw at fagbulun
         ginanya, bandi ban katanya yangay at kumsure sa anya. Kata yangay at natanum. Nus
         nga se taw sik taw natanum, bandi katanya yangay fiya fiya at nabul.
         8 Anway sik taw nu nafaning way at bilug at fakaumsigun katsi, bandi ban at nabul sik
         takaruas way ban. Ay sik taw nu nafaning tuwa sa At-Masine-Fag-Falad, bandi ban e
         leleg tuwa faggugat.
         9 Ay katsi dangai mabaluanan nu gfagbulun am sat masine. Anway nu gdi am intuas, bandi
         ban mul yangay ban am at masine. Kata sik tagtanum nu mul ban at buadan.
         10 Nu katanya, kaduge yap tam e menit, e fagbuluni tuwa masine sas fagayu taw. Ay glabii
         yap nut sa wa ngap tam fadugsay sas Fagtayukan.
         11 Linggati nu kin tuy ku rirukan iste. Gbiya tuwa dawdaw nu marirukan, anway ku daluap
         yayay at nariruk.
         12 Ka fag ngay taw at fakaumsigun nanfalabi way at longan sat bilug, kanya nafabulun
         dawdaw te, anggan am Taw-Galasia, faningi yangay Taw-Naseg at fagtoglagan. Anway kanya
         gamatangan te, nu katanya tuwa long, di ban e faurianan sa emi siginan tibak taw,
         kata nu gfaurianan sas tagfoyung sas Fagtayukan At salibagan kayu baliwa.
         13 Ay ka fag ngay taw at tagfaning at fagtoglagan, roro ngap dia nafafaning sas fagdaul
         Ku-Unga At-Longan. Ay kanya kaumsig te, laman anggan am faningi Taw-Naseg at fagtoglagan,
         laman ro nanfalabi way at longan sa ay bilug baliwa.
         14 Ay da kua kaumsig gfalabi ku fagbulun. Ku fakaumsigun ku fagfoyungun antuwa tam Fun
         Isus Fagtayukan at naatean sas salibagan kayu. Ay anway katanya, fagayu ste swa daga
         at fakaumsigun kata nafate akwan. Ay anggan aw kata akwa at kinkate siginans fagdaul
         daga at fagalabianun.
         15 Ay dewa sik taw tagfaning Taw-Naseg at fagtoglagan, ay dewa at yud gfaning, du e
         masuad. Tuy tuwa at ke masuad, sik taw nu kata tuwa sik bagu fag taw.
         16 Igdarangin aw sas fagayu taw nu gfaning tuwa kata aro ku longan, laman Funbalugu
         At nanfanabayan anya ay At mamanyun sa anya. Ay anggan sas fagayu Funbalugu At taw,
         anway kanya kata yangay Tagagbuan at kadagdagan at mafanud.
         17 Ay siginan katsi, fagayu taw lag famut ku faurianan. Anway ngayu wan ku fangtat,
         kata Isus At fangtat, sa ku ngaba bilug, anway gfaning aw sas Isus.
         18 Ku ngay fadugsay, tam Fun Isus Fagtayukan At mamanyun sai tuwa nangus ayu fagayu.
         Kin, katanyai tuwa.EphesiansEphesiansEphesiansEphesiansEphesians

1 Siginan angku Fandak, Fagtayukan Isus At-Suguan at sadi, anway Funbalugu nafili angku.
         Nanriruk aw sa ayu, sas Funbalugu At ngay taw sas fulan Efesu, at matuyan takafandiug
         sas Fagtayukan Isus.
         2 Tam Funbalugu tam Tama ay anggan tam Fun Isus Fagtayukan At mamanyun nangus sa ayu
         ay At nanfanabayan ayu.
         3 Segi tuwa tam Funbalugu, tam Fun Isus Fagtayukan At Tama. Anway Kanya nafamanyun
         antam fagayu At ngay fagmasineun sa tam fakafandiugun baliwa, kata At fagmasineun
         sis Banwa. Anway insadi watam sas Fagtayukan.
         4 Siginan ngay yud e daga, Funbalugu dan wa nafili antam, ay nangasadi watam sas Fagtayukan.
         Ay laman Funbalugu nu glag antam, masine tuwa tam ay di tam e mauri.
         5 Ay anway Funbalugu At faginfanyuun antam, At fasadan ebi laman At ngay baguama ban
         tam, anway Isus Fagtayukan At fagbulun. Anway katanya tuwa Funbalugu At fakaumsigun.
         6 Segi tuwa sa tam Funbalugu, anway Kanya masine dawdaw At nafamanyun sa antam. Ay
         At nafon antam at yud e fansali anway At fakesugun fag Baguama At fagbulun.
         7 Ay At nabalabag antam antuwa Fagtayukan At taguk. Ay Funbalugu famaliam tam asalanan,
         At katvngvdan wa nu kamanyun.
         8 Katvngvd anya Funbalugu nu kamanyun antam.
         9 Ay Funbalugu nafoyung wa antam ebia taw At fagsuksukun fag fasadan, anway mamatanganan
         tuwa ay nasaful tuwa. Ay At fasadan sas Fagtayukan baliwa.
         10 Anway gina At filian fag menit, Funbalugu gfaful fagayu sas Fagtayukan siginans Banwa
         fagayu ay siginan swa daga sigon fagayu.
         11 Funbalugu At fagnafiliun antam laman At taw watam, ay manga Fagtayukan At fagbulun
         si wa antam. Ay katanya wa fiya, anway Funbalugu wanay At ke fasadan siginan ngay
         ebi. Ay anway fagayu at kumsure, Funbalugu wan At ke fasadan ay At nafili katanya.
         12 Ay ami at taguna e fagsegun wami siginans Fagtayukan. Ay masine igseg wami Funbalugu
         anway sat kamasinean ay sat kamadaragangan.
         13 Ay anggan am, nadungug yangay am at matuyan fag longan, anway at Masine-Fag-Barita
         laman umbalabag yangay am. Ay nu nadungug wam, kafandiug wam sas Fagtayukan. Ay Funbalugu
         nafat si wa ayu At-Masine-Fag-Falad, At fanfatuyanan te, am wan Ku taw.
         14 Anway At-Masine-Fag-Falad si wa antam, Kanya At fanfatuyanan wa sa antam te, Funbalugu
         e fagafonun wa fiya sa antam, ebia taw At nafatuyanan sa At ngay taw. Ay katanya wan
         At fanfatuyanan, yap ngay Funbalugu nafasure fiya fiya At fagafonun sa At ngay taw.
         Ay katanya tuway, segi tuwa sa tam Funbalugu anway sa At kamasinean ay sa At kamadaragangan.
         15 Fakatanyaun, nadungug aw te, kafandiug tuwam sa tam Fun Isus, ay anggan kesug yangay
         am Funbalugu At ngay taw fagayu.
         16 Ay katanya tuway, aw da kdi kaliam nu guseganan aw sas Funbalugu anway kafandiug
         tuwam. Ay faggugat da kdi kaliam igdarangin ayu.
         17 Laman Funbalugu, tam Fun Isus Fagtayukan At nasugu, ay tam Tama At masine, gfaamatanganan
         ayu. Laman sik mamatanganan tuwa ban am fag taw. Ay laman sumaful yangay ban am at
         masuksukan fag foyungan laman sumaful tuwam sas Isus Fagtayukan baliwa.
         18 Ay laman Funbalugu tagfayamag ayu, laman sumaful tuwam te, tain ay fage fagsegun
         ban, Funbalugu fagnafiliun ayu. Ay laman sumaful yangay am te, setvngvd Funbalugu
         At fagafonun fag masine sa At ngay taw.
         19 Ay laman sumaful yangay am te, setvngvd Funbalugu At fagmadaragangun nut si antam
         sis takafandiug.
         20 Funbalugu At fagmadaragangun si wa antam katvngvd yangay At fagmadaragangun nu gfaleleg
         Fagtayukan siginan At naatean. Ay nu nafalunggung Anya sa At siun baliwa fag day tigyangan
         sas Banwa.
         21 Ay sanya Fagtayukan e fagmadaragangun glabi yay fagayu at fun. Ay glabi yay fagayu
         at magurang. Ay glabi yay fagayu at madaragang. Ay glabi yay fagayu at taw yabi. Ay
         glabi yay anggan fagayu suguan. Ay bundi kayu niya fagtvngvd, anggan yangay sa katsi
         ban.
         22 Ay Funbalugu nasugu laman fagayu nafat sas daga Fagtayukan At fagmadaragangun. Ay
         nafili Fagtayukan laman gmagurang at ngay takafandiug.
         23 Ay at ngay takafandiug kata wa Fagtayukan At bilug. Ay Fagtayukan du e fagayudanun
         anway e bilug tuwa. Ay At bilug du e fagayudanun anway Fagtayukan wan At Fun. Ay Fagtayukan
         nafatabu wan fagayu fagayu.

1 Ay ebi fagayu am kata yay am sik matian, anway kamabo yay am Funbalugu ay e asalanan.
         2 Anway ebi katanya ay ugali kaduge am gfaning sas fagdaul daga at ugali at mauri.
         Ay kaduge am gfaning sas mauri fag taw yabi at fun sas kiwang. Ka fag fun yay tagmagurang
         fagayu kayu takamabo Funbalugu.
         3 Ay fagayu tam kata yay tam kanya fag takamabo sas Funbalugu. Madyay gfaning yay tam
         tam bilug at fagalabianun. Nu gfagbulunan tam, gfaning yay tam sa tam bilug at fakaumsigun
         ay anggan tam amatanganan at fakaumsigun. Ay fagayu tam kata yay tam tibak taw ay
         Funbalugu nanfauri yay ban anway kadotama.
         4 Ay roro ngap, matvngvd tuwa Funbalugu nu kamanyun, ay matvngvd yangay nu kesug antam.
         5 Ay anway katanya, kaduge tam kata at matian, anway e asalanan yay tam, Funbalugu,
         At nafaleleg ebi Fagtayukan, katanya yangay nu gfaleleg antam. Ay ay faginbalabagun
         anway Funbalugu At nafamanyun ayu.
         6 Ay anway Fagtayukan Isus At taw watam, Funbalugu nafaleleg antam kata wa nu gfasfuan
         tam Fagtayukan. Ay nafalunggung yangay antam gfasfuan Fagtayukan sas Banwa. Laman
         anggan itam tagmagurang gfasfuan Fagtayukan Isus.
         7 Katanya Funbalugu At fagbulun laman igfoyung sas fagayu taw sa ban bandi baliwa fag
         ngay menit te, katvngvd anya At katvngvdan nu kamanyun. Madyay Kanya kafanyu tuwa
         antam anway Fagtayukan Isus At fagbulun si wa antam.
         8 Ay katanya tuway, ay faginbalabagun anway Funbalugu nafamanyun ayu, ay kafandiug
         wam. Ay bundi siginan ay fagbulun, anway Funbalugu tuwa At nafon ayu.
         9 At masuad te, ay faginbalabagun duwat siginan ay fagbulun mandi. Laman du e taw igfalabi
         at longan sat fagbulun.
         10 Fagayu tam takafandiug Funbalugu yay tam At awatan. Ay Funbalugu At fagnaawatun antam
         laman Fagtayukan tuwa watam Isus At taw, ay masinei faggugat tam fagbulun. Ay ka fag
         fagbulun, ebia taw Funbalugu At naguna nafamasadan sa antam.
         11 Am wan at Yud-Naseg-Fag-Taw siginan ngay am bagu kalangfe. Ay Taw-Naseg nangayan
         ayu te, At-Yud-E-Fagtoglagan. Ay nangayan yangay mandi anya te, Ami taw ami At-Ke-Fagtoglagan.
         At fagnangayanun katanya at masuad anway te, ebia taw e fagbulun sat bilug. Amatangani
         ebi ay ugali.
         12 Anway ebi ngayayu yay am sas Fagtayukan. Ay di am nasaful Anya. Ay manga di am e
         afud sas Taw-Tagagbuan, Funbalugu At nafili fag ngay taw. Anway am kata yay am siginan
         tibak talun. Ay Funbalugu at ngay fatuyanan sas Taw-Naseg diat si ayu. Ay di am e
         fagsegun anway di am nasaful Funbalugu, gina am gbanwan ste swa daga.
         13 Ay katsi am wan Fagtayukan Isus At taw. Ay ebi dewa am ngayayu sas Funbalugu, katsi
         e nafakbang tuwa ayu, anway Fagtayukan At taguk.
         14 Anway Fagtayukan wan At nafanabayan antam, laman nafasadi antam, dewa tam Taw-Naseg
         ay dewa tam at Yud-Naseg-Fag-Taw. Ay Fagtayukan At naatean at nabul kata sik dingding
         si tam buknga. At masuad te, nabul tam fakadotamaun.
         15 Ay Kanya nafasaman wan, laman ban du e masuad Ku-Unga At-Longan ay at ugali. Laman
         ka fag duwak fulan taw, Taw-Naseg ay at Yud-Naseg-Fag-Taw, kata tuwa sadik fulan.
         Anway katsi Fagtayukan wa At taw, ay nafanabayan tuwa anway insadi wan.
         16 Fagtayukan At naatean sas salibagan kayu at nafaliam ka fag duwak fulan taw at fakadotamaun.
         Ay nafasadi yangay ka fag duwak fulan, laman gdog yay nanfafoli sas Funbalugu.
         17 Ay At fagindasugun ste swa daga, laman nanfoyung sas fagmanabayanun baliwa sas fagayu
         taw. Sa ayu at Yud-Naseg-Fag-Taw at ngayayu sas Funbalugu. Ay anggan sas Taw-Naseg
         at makbang sas Funbalugu.
         18 Anway Fagtayukan At fagbulun, fagayu tam, Taw-Naseg ay at Yud-Naseg-Fag-Taw, maakbang
         tuwa tam sas Funbalugu anway At-Masine-Fag-Falad natarabang antam.
         19 Ay nu katanya, katsi am at Yud-Naseg-Fag-Taw bundi am sik betaw ay bundi am sik famaklay.
         Katsi kata yangay am at dan fag taw anway inful wam sas Funbalugu At taw. Ay anggan
         am, Funbalugu yangay am At ngay unga katsi.
         20 Ay anggan am, kata am sik afud bale. Ay Funbalugu At-Ngay-Suguan ay At ngay taglong
         kata at ngay turuk. Ay Fagtayukan Isus kata at tiba tungud fag afud tagfatvngvd fagdaul
         at bale.
         21 Ay Fagtayukan kata yangay sik taw nu nafatudtungudan at fangawat sadi sadi, ay nafasine
         ay nafatvngvd fagayu afud, anggan nafadaul at naawat. Laman ban kata sik tagbvt fag
         Bale Funbalugu at masine.
         22 Katanya tuway Fagtayukan At fagbulun. Am yangay at kinful sas Funbalugu At taw kata
         sik ngay fangawat. Anway ka fag bale Funbalugu At-Masine-Fag-Falad At fagbanwanan.

1 Ay nu katanya, igdarangin aw ayu. Dewa katsi, aw Fandak, sik masungsungan fag taw
         anway igfaning aw Fagtayukan Isus. Ay anway manga igfoyung aw sa ayu at Yud-Naseg-Fag-Taw.
         2 Ay nu ndain nadungug wam te, Funbalugu e nafamanyun sa angku, ay fagnasuguun angku
         laman e fanambagun yangay ban am.
         3 Ebi Funbalugu nafasure wa sa angku ebia taw At masuksukan fag fasadan. Kata yangay
         aro ku nariruk sirut sa ayu.
         4 Ay gina am natap aro ku rirukan, sumaful yangay am te, katanya aw nu nasaful aw At
         masuksukan fag fasadan sa baliwas Fagtayukan.
         5 Ebi Funbalugu dia batang igfasure At masuksukan fag fasadan sa ebi fag ngay taw.
         Roro ginanya, katsi At-Masine-Fag-Falad nafasure wan ka fag fasadan sa ways Funbalugu
         At-Ngay-Suguan ay sa At ngay taglong way fagtvngvd.
         6 Ka fag masuksukan fag fasadan at masuad te, at Yud-Naseg-Fag-Taw mul ban Funbalugu
         At fagafonun gasfuan Taw-Naseg. Ay at Yud-Naseg-Fag-Taw ay Taw-Naseg kata yangay sik
         afud at bilug. Ay at Yud-Naseg-Fag-Taw ay Taw-Naseg gasfuan yay ban nu mul Funbalugu
         At nafatuyanan ebi, anway Fagtayukan Isus At fagbulun. Katanya at Masine-Fag-Barita
         at masuad.
         7 Ay Funbalugu wan At nafamanyun sa angku ay anggan At fagmadaragangun si yangay angku.
         Laman nanfoyung aktuwa at Masine-Fag-Barita kata nu sik fanuguan aw.
         8 Dewa aw Funbalugu At taw at tiba daga, Funbalugu nafili tuwa angku ay nansugu angku,
         laman nanfoyung aw sa at Yud-Naseg-Fag-Taw at Masine-Fag-Barita. At masuad te, Fagtayukan
         At fagmasineun du e manga saful.
         9 Ay nanfoyung kyangay laman fagayu taw nasaful tuwa sas Funbalugu At masuksukan fag
         fasadan. Funbalugu, At naawat fagayu, dia nafasure At masuksukan fag fasadan siginan
         ngay ebi taguna ay anggan katsi.
         10 Ay katsi long insure wan. Funbalugu At fakaumsigun laman At ngay tagbukngan at ngay
         fun ay at magurang sas Banwa nasaful ban Funbalugu At matvngvd fag fagmamatangananun,
         anway nalag Funbalugu At fagbulun sa At ngay takafandiug.
         11 Fagayu kanya fag fagbulun igfaning Funbalugu At fasadan siginan ngay ebi taguna,
         anway tam Fun Fagtayukan Isus At fagbulun.
         12 Ay anway kafandiug tuwa tam sas Fagtayukan, di ban tam kapla nangakbang sas Funbalugu
         anway gafanud tuwa tam.
         13 Anway katanya, katsi glong aw ayu te, lag kabalu dewa e gfauri angku anway nanfoyung
         aw ayu. Anway te, laman e fanambagun yangay ban am.
         14 Ay anway katanya, natudan aktuwa gina aw nandarangin sa ayu sa tam Tama.
         15 Ay Kanya At Tama sas fagayu At taw tagsis Banwa ay sas fagayu At taw tagste swa daga.
         16 Anway matvngvd tam Tama At fagmasineun, ay igdarangin aw te, laman At-Masine-Fag-Falad
         mon ayu At fagmadaragangun. Laman umtvngvd yangay ay amatanganan.
         17 Ay laman Fagtayukan tuwa tagsi ayu ay tagfaamatanganan ayu anway kafandiug tuwam.
         Ay laman ay fakafanyuun tagfatvngvd ayu sat masine fag fagbulun. Kata sik kayu at
         lalid nu nafatvngvd at familugan.
         18 Ay laman am ay anggan fagayu Funbalugu At taw sumaful tuwam Fagtayukan At fakafanyuun
         te, go siaba. Ay go sedaul. Ay go siabat. Ay go siabasad.
         19 Ay laman sumaful tuwam Fagtayukan At yud e manga saful fag fakafanyuun sa ayu. Laman
         fagdaul ay amatanganan igfaning tuwa Funbalugu At ugali.
         20 Gseg watam tam Funbalugu, anway At fagmafabulun glabi yay nus nge wain fagayu tam
         fagetun ay fagayu tam fasadan, anway At fagmadaragangun si wa antam.
         21 Ay kin. Fagayu tam at maful fag ngay takafandiug ay Fagtayukan Isus At taw, gseg
         wa ban tam tam Funbalugu sas fagayu menit, ay faggugat faggugat. Kin. Katanyai tuwa.

1 Anway katanya, aw, dewa aw sik masungsungan fag taw anway igfaning aktuwa sa tam
         Fun, aw get aw dawdaw sa ayu te, faningi tuwa sat masine fag ugali. Katai tuwa Funbalugu
         At fakaumsigun ay ugali nu nafili wa ayu.
         2 Laman di ban am gfandaragang ay longan. Ay malukme tuwam. Ay igfanya tuwam. Ay fagayu
         am gfadfanabayanan tuwam, ay kedkusugan tuwam.
         3 Ay madaragangi tuwa ay fatunglusi tuwa anway At-Masine-Fag-Falad nafasadi wan ay
         amatanganan. Ay At famasadi anwa At fagmanabayanun.
         4 Anway fagayu takafandiug masadi tuwa kata sik taw at bilug nu sadi. Ay sadi tuwa
         At-Masine-Fag-Falad. Ay ay fagsegun ban sadi tuwa, anway Funbalugu fagnafiliun ayu,
         laman sadi tuwa ay fagfanyaun.
         5 Ay sadi tuwa tam Fun. Ay sadi tuwa tam fakafandiugun. Ay sadi tuwa tam fakasurungun.
         6 Ay sadi tuwa tam Funbalugu, fagayu tam tam Tama. Ay Kanya tagmagurang fagayu. Ay
         Kanya sas fagayu fagayu talun. Ay Kanya sa tuwas fagayu takafandiug.
         7 Ay nu sik taw wan, Funbalugu At famanyun sa antam At filian fag fagafonun. Saman
         wan sa sadi sadik taw, nus nga setaw wa Fagtayukan At nafili at fagafonun.
         8 Anway katanya, At-Rirukan nalong wa te, Kaduge Kanya nalo sam tungud am tungud, Kanya
         nataban sik ngay masungsungan fag taw. Ay Kanya nafamanyun at ngay fagafonun sasa
         ngay taw.
         9 Aro at longan te, Kanya nalo sam tungud. At masuad at sadi te, Kanya ebi inbaba sat
         kinkate at talun.
         10 Sadi wayk Taw At kindaga ay At nalo sa at tiba tungud fag langkub banwa. Laman nus
         nga nday fag talun Fagtayukan At fagmadaragangun madasug.
         11 Ay Fagtayukan wan At nafamanyun At filian at fagafonun sat takafandiug. Laman tiba
         At-Suguan. Ay laman tiba At taglong. Ay laman tiba At takamoyung sat yud batang gdungug
         fag taw nus nga nday. Ay laman tiba At tagtanud sat ngay takafandiug. Ay laman tiba
         At takamoyung sat ngay takafandiug.
         12 At fagnafonun katanya, laman fagayu Funbalugu At taw nafamasadan tuwa laman nafatunglus
         sas Funbalugu At fagbulun. At masuad te, igtarabang Fagtayukan At ngay taw, kata Fagtayukan
         At bilug, laman umtvngvd ban.
         13 Katanya at fagbulun laman fagayu tam gdiuganan tuwa tam nu kafandiug sas Funbalugu-At-Baguama.
         Ay laman sumaful watam te, At fagmadaragangun si wa antam. Ay laman ban fagayu tam
         sik mabul tungud tuwa tam fag taw sa tam fakafandiugun ay sa tam ugali. At masuad,
         fagayu tam ingurang watam laman mabul tungud tuwa tam fag taw, kata Fagtayukan yangay
         nu mabul tungud.
         14 Ay nu katanya, dangai tam kata sik ngay sisian sirut. Ay tam amatanganan dangai gfainfolian
         kata tagmara nu gfainfolian at lino. Katanya yangay tam amatanganan nu gfaning way
         tam at masuksuanan fag taw. Anway kanya fag taw maseganama way nu gfanluk, laman tiba
         kafandiug sa anya sat nafamuagan at foyungan.
         15 Roro antam, tam foyungan ani tuwa at matuyan. Ay gina tam gfoyung, afanyui tuwa tam
         iba. Ay nu umgurang wa ban tam, fagayu tam ugali igfaning tuwa sa tam Fagtayukan At
         ugali. Anway fagayu takafandiug kata sadik bilug, ay Fagtayukan kata at alfuyu.
         16 Ay Fagtayukan nafasugfun fagayu afud sa sik bilug, laman kata sadik bilug. Ay nafat
         sanya At famatvngvd laman nafatvngvd fagdaul at bilug. Ay gina at ngay afud igfaning
         At nasugu anya, ka fag bilug indaul ay ingurang wan, anway fagayu at afud kadkafanyuan
         tuwa sa tibak afud.
         17 Ay katsi gfadiuganan aw sa tam Fun, ay fagmatvngvdun nu gfatagak aw ayu. Laman ban
         di am gfatunglus ay ugali ebi nu gfaning am at Yud-Naseg-Fag-Taw at ugali. Anway at
         Yud-Naseg-Fag-Taw at amatanganan du e masuad.
         18 Ay anggan sa at amatanganan kata way nu marum. Ay kanya dua ban mul Funbalugu At
         fagafonun fag leleg. Ay kanya dua nasaful Funbalugu At ugali anway dua kaumsig ganandunguganun
         faggugat.
         19 Ay kanya nu gamatangan sat mauri baliwa du e naplan. Ay kanya faggugat at fagfaningun
         gfaning way at fagmauriun. Ay faggugat nu anwa e fagalabianun dua nabaris.
         20 Roro di am katanya. Ay fagnasafulun sa tuwa Fagtayukan baliwa.
         21 Anway nadungug wam sas Fagtayukan At ugali. Ay e nafoyung ayu sas Isus baliwa anway
         matuyan, anway am wan At taw.
         22 Ay nu katanya, ubuni ay ebi at dan ay ugali ay fagfaningun ebi ginan. Anway kanya
         fag ugali at fakaumsigun takaruas yay ay fagfanlukun yay.
         23 Ay katsi fasamani yap ay amatanganan.
         24 Ay faningi sat bagu fag ugali. Anway Funbalugu nafabagu ay ugali kata At ugali. Laman
         ban masine tuwa ay fagbulun, ay matuyan tuwa nu gfaning am Funbalugu.
         25 Ay nu katanya, lag gfaning sas fakamuaganun. Ay fagayu am, ay longan anyakman at
         matuyan sa ay iba. Anway fagayu tam kata watam sik afud Fagtayukan At bilug.
         26 Dewa am kadotama, dangai e asalanan. Ay lag gsak fafaliyu at menit nu kadotama am.
         27 Ay lag gdungugan sas Takamuag-Tiba-At-Fagbulun at ngay longan.
         28 Ebi dewa am kamul, katsi dangai fatunglus. Maseganamai tuwa sa ay fagbulun mandi.
         Laman e kwa tuwam ay manga mafafaon tuwam sat tagayudan.
         29 Ay dangai e longan mauri, nus di sirut. Ay longan antuwa at masine. Laman ay longan
         e masuad tuwa sa ay iba gina e fagayudanun. Ay laman nafatvngvd tuwa anya siginan
         ay nadungugan.
         30 Ay dangai am gfabaluanan Funbalugu At-Masine-Fag-Falad. Anway Funbalugu nafat sa
         wa ayu At-Masine-Fag-Falad At fanfatuyanan te, am wan Ku taw. Ay malabag wa ban fiya
         ayu, gina ban umdasug ka fag menit.
         31 Ay dangai e nalimataan ay iba. Ay manga dangai kadotama ay iba. Ay manga dangai e
         naunatan ay iba. Ay manga dangai gfaringangan ay iba. Ay manga dangai kamuagan ay
         iba at fagbulun. Ay manga dangai mauri ay amatanganan sa ay iba.
         32 Roro ngap adkafanyuani tuwa ay iba. Ay madmalukmeani tuwa. Ay adkaliamani tuwa ay
         iba at asalanan, kata Funbalugu nu nafaliam ay asalanan, anway Fagtayukan At fagbulun.

1 Anway am wan Funbalugu At fakesugun At unga, faningi tuwa Funbalugu At ugali.
         2 Ay faggugat afanyui ay iba kata Fagtayukan nu kafanyu antam. Madyay Kanya wan At
         ke fasadan At faginkateun laman nabalabag antam. Ay At faginkateun kata sik anyun
         at mabebanglu sas Funbalugu.
         3 Ay anway Funbalugu wam At taw, lag kamayun. Ay lag galabian am iba at ufud. Ay lag
         galabian am iba at nanuranan. Laman tibak taw di e longan te, katanya way mangaro
         dewa Funbalugu At taw.
         4 Ay lag glong at malimata fag longan. Ay anggan at yud e masuad fag longan. Ay anggan
         at mauri fag longan. Anway takatanya at yud way masine fag ugali. Roro ngap, segi
         tuwa Funbalugu.
         5 Anway nasaful wam te, sik taw nu kamayun yay, ay sik taw nu mauri yay, ay sik taw
         nu kamalabo yay, kanya fag taw dua ban umful sas Fagtayukan ay sas Funbalugu-At-Fagmagurangan-Taw.
         At fakamalaboun at masuad te, roro ka fag taw igseg yay sas nanuranan.
         6 Ay lag gdungug sas tagfanluk at longan anway du e masuad. Funbalugu kadotama sas
         fagayu takamabo, at ugali nu kata way aro ku longan.
         7 Ay nu katanya way, lag kaful anya.
         8 Anway ebi, dewa am tagsi sad marum fag taw, katsi tagsi sad mayamag tuwa am fag taw,
         anway katsi igfaning tuwam tam Fun. Fatunglusi ban sat masine fag ugali kata tagsi
         sad mayamag fag taw.
         9 Anway kata tuy nu maugalian tagsi sad mayamag fag taw. At ugali masine tuwa. Ay anggan
         at fagbulun masine yangay sa tiba. Ay matuyan tuwa anggan at ngay longan.
         10 Ay matvngvdi tuwa nu gsadsarapan am laman sumaful tuwam Funbalugu At fakaumsigun.
         11 Ay lag kaful sa sik taw at mauri at fagbulun kata nu marum. Roro ngap foyungi sa
         tibak taw te, mauri way sanya fag taw at fagbulun.
         12 Anway sik taw kapla way gfoyung sa tiba at mauri fag taw at nasuksuk fag fagbulun
         sadi sadi.
         13 Ay gina gfasure sik salung, fagayu dewa at alay umsure wan. Anway fagdaul dumamlag
         wan.
         14 Katanya at masuad at fagnalongun te, Afuloi, tagtuig. Ay alindugi siginan at ngay
         fagmatianan. Anway Fagtayukan wan At dumamlag ayu.
         15 Ay nu katanya, amatangani ay ugali te, go masine. Laman di am kata at yud mamatanganan
         fag taw. Ay laman kata tuwam at mamatanganan fag taw.
         16 Ay madaragangi tuwa nus nga ginain sat masine fag fagbulun, anway mauri wan katsi
         tam ngay menit.
         17 Ay anway katanya wanay, dangai kata at yud e fagsafulun. Asafuli fiya fiya te, setain
         Funbalugu At fakaumsigun sa ayu.
         18 Ay lag ginum fansigung laman an am kasigung. Anway kanya gfafurat way ayu. Ay ay
         fagfaningun sai tuwa At-Masine-Fag-Falad.
         19 Ay fodfoyungani sa ay iba Funbalugu At ngay danyu. Dewa siginans Funbalugu At-Rirukan.
         Ay dewa siginan ay danyuan. Ay dewa siginan ay amatanganan. Ay danyui sas Funbalugu
         kanya fag ngay danyu gina am gseg Funbalugu.
         20 Dewa am snga setaw, faggugat segi tuwa sa tam Funbalugu tam Tama, anway tam Fun Isus
         Fagtayukan At fagmadaragangun si wa antam.
         21 Ay fadfaningani tuwa ay iba nu e longan, anway igseg watam tam Fagtayukan.
         22 Mangenam, faningi tuwa ay mangama kata nu gfaning am tam Fun.
         23 Anway ay mangama tagmagurang ayu kata Fagtayukan nu gmagurang at ngay takafandiug.
         Anway Fagtayukan wan tagbalabag at takafandiug, ay at takafandiug kata wa At bilug.
         24 Ay katanya yangay at ngay takafandiug nu gfaning Fagtayukan, kata yangay sik mangena
         nu gfaningi at mangama at longan fagayu.
         25 Mangamam, esugi yangay ay mangena kata Fagtayukan nu kesug at ngay takafandiug. Anway
         Fagtayukan wan At ke fasadan At faginkateun, laman at ngay takafandiug e fanambagun.
         26 Tuy fag fanambagun, Fagtayukan At fanfadiuganan at ngay takafandiug sas Funbalugu.
         Anway Fagtayukan At nafalanu at ngay takafandiug at ngay asalanan. Ay at famegus Funbalugu
         At longan.
         27 Ay laman Fagtayukan gfaful sa Anya at ngay takafandiug at kamasinean. Kata sik lanbung
         at masine nu gdi e gladlayungun. Ay nu gdi gidgitutun. Ay nu gdi e mafurat nus nge
         wain. Laman at ngay takafandiug masine daw daw di e sagbat at mauri ay di e nasalan.
         28 Mangamam, esugi ay mangena kata nu kesug am ay balyu. Anway sik mangama nu kesug
         tuwa at mangena, kesug yangay ro anggan at balyu.
         29 At matuyan, du e taw kalimata at balyu. Fagayu taw igfaon tuwa anya ay nafatvngvdun
         at bilug. Katanya yangay Fagtayukan At fagbulun sasa ngay takafandiug.
         30 Anway fagayu tam kata watam Fagtayukan At bilug.
         31 Anway At Rirukan nalong wa te, Sik mangama nu indaduwa wan, insaman wa at tama ay
         at tina, ay nangalo wa sat mangena. Ay kanya fag duwa insadi wan.
         32 Kanya fag longan at masuad tiba, masuksukan yay. Ay nanfoyung aw ka fag fafaskudanan
         at masuad te, Fagtayukan ay anggan at ngay takafandiug sigon.
         33 Dewa masuksukan ka fag longan at masuad, e masuad yay anggan sas daduwa baliwa. Mangamam,
         esugi tuwa am mangena kata nu kesug o am balyu. Ay mangenam, segi am mangama.

1 Sisian am, faningi tuwa ay mangaguyang. Anway katanya tuwa at masine ay fagbulun
         sa tam Fun.
         2 Esugi ay tama ay ay tina. Katanya ebi Funbalugu At-Longan at taguna at nafatuyanan.
         Ay kata tuy at fatuyanan te,
         3 Laman masine at kumdasug ban sa ayu. Ay laman glugo tuwa ban nu gleleg am ste swa
         daga.
         4 Am at tama, dangai faunatan ay sisian. Ay kaduge am daduwa gfadaulan ay sisian, fanulituni
         anya, ay foyungi anya tam Fun At fakaumsigun.
         5 Am at fanuguan, faningi tuwa ay fun ste swa daga. Segi wa malimuani anya. Ay madaragangi
         tuwa ay fagbulun sa anya, kata nu e fagbulun am sas Fagtayukan baliwa.
         6 Ay nu gfagbulun am, dangai fagtvngvd gina ay iba glag te, laman ay iba igseg emu.
         Dewa ay iba yud glag, fatunglusi tuwa nu gfagbulun am masine, anway Fagtayukan wam
         At fanuguan. Ay manga madaragangi nu gfaning am sas Funbalugu At fasadan.
         7 Ay faugati ay fagusegananun gina am e fagbulun, kata nu gfagbulun am sa tam Fun sas
         banwa. Ay bundi sa ay fagnalagun fag fun tagste swa daga fagtvngvd.
         8 Ay asafuli te, nus nge wain sik taw at fagbulun nu masine tuwa, tam Fun e nafafoli
         yangay sa anya. Dewa sik fanuguan ay dewa sadik taw.
         9 Ay am sigon fag fun, katanya yangay ay fagbulun sa ay ngay fanuguan. Lag fatunglus
         nu gfalimuanan am ay ngay fanuguan sa ay longan. Anway nasaful wam te, sadi tuwa anggan
         ayu ay Fun sas Banwa. Anway ay Fun sas Banwa du e filian taw.
         10 Ay tuy yay ku longan at fakatabuan sa ayu. Madaragangi ay amatanganan ay ay ugali
         sa tam Fun baliwa. Anway Funbalugu wan At nafon ayu At fagmadaragangun.
         11 Ay suluni kata sik lanbung fagayu Funbalugu At nafon ayu fag ngay famalabag. Laman
         e fansalag tuwam sas Takamuag-Tiba-At-Fagbulun nu kaumsig ban gfanluk ayu.
         12 Anway tam fagfabarangianun bunwa taw menit. Tam fagnanfabarangianun anway taw yabi
         at ngay fun ay at ngay magurang. Ay anggan at tagmagurang tam fagdaul daga fag taw
         yabi sa katsi at marum fag ngay menit. Ay anggan at ngay mauri fag taw yabi sas kiwang.
         13 Ay nu katanya, suluni Funbalugu At nafon ayu fag famalabag. Laman dewa ban mauri
         at ngay menit, e fansalag tuwam at ngay mauri. Ay nu ntabu wa nu gsalag am fagayu,
         matvngvd yay am.
         14 Sanyai yap famasadani. Anway at matuyan fag longan kata nu ay ginawang ay famalabag.
         Ay ay fagbulun at masine kata sik lanbung ay famalabag si ay dubdub.
         15 Ay nu mafamasadan wam nanfoyung at Masine-Fag-Barita at fagmanabayanun, kanya kata
         wa nu nasulun am ay fanguskus darafa ay famalabag.
         16 Ay tuy yangay, faggugat afandiugi sas Funbalugu, anway kanya kata ay famalabag ay
         gfandingding ayu. Laman falayungi ban siginan Tagmauri at fangayon fag ngay busuy
         at ke afuy sit fungfung.
         17 Ay Funbalugu At famalangfe ayu siginan ay asalanan, kata sik famalabag si ay alfuyu.
         Ay Funbalugu At longan kata sik fiso siginan At-Masine-Fag-Falad.
         18 Ay at sadi, faggugat darangini. Anway At-Masine-Fag-Falad tagtarabang ayu gina am
         get. Laman faggugat matagakan tuwam ay maasungatan tuwam. Ay anggan darangini yangay
         Funbalugu At ngay taw.
         19 Ay anggan am darangini tuwa angku. Laman Funbalugu gfaamatanganan angku At longan
         nu gfoyung ban aw. Ay laman da kdi kalimu nu gfoyung aw sas taw at Masine-Fag-Barita
         at masuksukan.
         20 Ay aw wan Funbalugu At-Nasugu laman gfoyung aw at Masine-fag-Barita, dewa aw masungsungan
         katsi. Darangini, laman nanmalimuanan aktuwa nu gfoyung aw, igfaning Funbalugu At
         fakaumsigun sa angku.
         21 Nasugu aw tam fakesugun tam fadugsay, At-Masine-Insure-Wa-Daw, sa ayu. Ay kanya sik
         takamoyung matuyan, tagfaning tam Fun. Ay kanya moyung ban ayu fagayu at kindasug
         sa angku. Laman sumaful am te, go setain nu ste aw.
         22 Katanya ku fagnasuguun anya sa ayu, laman sumaful am te, go setain nu ste ami. Ay
         laman kanya nafatvngvd yay ay amatanganan.
         23 Tam Funbalugu tam Tama, ay anggan tam Fun Isus Fagtayukan nanfanabayan nangus ayu,
         fagayu takafandiug. Laman fagayu am kedkesugan tuwam anway kafandiug wam.
         24 Ay Funbalugu mamanyun sa ayu, fagayu am nu kesug tuwam tam Fun Isus Fagtayukan. Katanya
         tuwa ay fakesugun at yud e fakatabuan.PhilippiansPhilippiansPhilippiansPhilippiansPhilippians

1 Siginan emi, Fandak ay anggan Tagseg-Funbalugu, Fagtayukan Isus At fanuguan fag duwa.
         Nanriruk ami sa ayu, sas fagayu Funbalugu At taw, at takafandiug sas Fagtayukan Isus
         sas fulan Takesug-Kabayu. Ay anggan sas Funbalugu bale at ngay magurang ay anggan
         sat ngay tagtanud.
         2 Tam Funbalugu tam Tama ay anggan tam Fun Isus Fagtayukan At mamanyun nangus sa ayu
         ay At nanfanabayan ayu.
         3 Guseganan aktuwa sa tam Funbalugu kayu ginan aw namatang ayu.
         4 Ay faggugat kayu ginan aw gdarangin ayu, guseganan aw dawdaw ayu.
         5 Anway siginan ngay am bagu kafandiug anggan katsi natarabang tuwam angku gina aw
         gfoyung at Masine-Fag-Barita.
         6 Ay nasaful akwa te, Funbalugu At nafasigad at masine fag fagbulun sa ayu fagayu.
         Ay Kanya mafafatunglus wa fiya ka fag fagbulun ay fafatabu wa fiya nu ndasug Isus
         Fagtayukan-At-Menit.
         7 Ay masine tuwa mangaro katanya ku amatanganan sa ayu, anway kesug aktuwa ayu. Ay
         anway gtarabang tuwam angku nu gfagbulun aw sas Funbalugu At nafon angku fag fagbulun.
         Dewa aw masungsungan. Ay dewa matvngvd nu gfoyung aw te, matuyan tuwa at Masine-Fag-Barita.
         Laman fagayu taw umfandiug ban.
         8 Ay Funbalugu wan tagsaful sa ku amatanganan te, kaumsig aw gananlagun ayu. Ay kesug
         aw ayu kata yangay Fagtayukan Isus nu kesug ayu.
         9 Ay gdarangin aw sa ayu te, laman fagayu am fainkugatan tuwam nu kadkafanyuan am sa
         ay iba, nu nasaful tuwam te, katanya tuwa at masine.
         10 Ay laman ay nafili antuwa sat masine. Ay laman masine tuwa ban fagdaul ay ugali.
         Ay laman di ban am e mauri anggan umdasug Fagtayukan-At-Menit.
         11 Laman ay ugali masine, anway e fagmasineun wam siginan Isus Fagtayukan. Ay kanya
         ban fag fagmasineun sik fagsegan sas Funbalugu.
         12 Ay ku fakaumsigun laman sumaful am te, ku fagmasungsunganun at masuad te, laman ngayuk
         taw dumungug at Masine-Fag-Barita.
         13 Anway fagayu tagbarangian at tagtanud ste fag fun daul at bale, ay anggan fagayu
         tibak taw, nadungug wa te, ku fagmasungsunganun iste anway igfaning aw Fagtayukan.
         14 Ay at ngay takafandiug iste, gina nasaful te, e nasungsung angku, kanya nafatvngvd
         at fakafandiugun sa tam Tama. Ay inkugat yay nu nanfoyung Funbalugu At longan sa tibak
         taw, ay di kalimu.
         15 Ay tibak takafandiug at fagnanfoyungun Fagtayukan At fagbulun anway te, galabian
         angku ay gfaringangan yay tiba. Ay tibak takafandiug at fagnanfoyungun gurungan tuwa
         masine at fasadan.
         16 Kanya at ke fasadan at masine, kanya takafanyu angku. Anway kanya nasaful te, Funbalugu
         At nafili angku laman nanfoyung aw at Masine-Fag-Barita fagtvngvd.
         17 Ay roro kanya aro tagalabian angku, kanya fagnanfoyungun Fagtayukan At fagbulun dewa
         yud matuyan at amatanganan. Anway te, laman nabul at fanambagun mandi. Ay anway at
         fasadan nanfauri way angku gina aw masungsungan.
         18 Dewa katanya at fagbulun. Dewa sik tagalabian sa angku at nanfoyung, ay dewa sik
         matuyan fag taw at nanfoyung, tiba nadungug tuwa Fagtayukan At fagbulun. Ay dewa katanya,
         guseganan aktuwa.
         19 Kin. Ay guseganan kyangay. Anway nasaful aw te, igdarangin tuwam angku, laman Isus
         Fagtayukan At-Masine-Fag-Falad igtarabang angku te, laman e nanfalfas ban angku.
         20 Kata tuy ku fagsegun ay ku fakaumsigun, laman ban da kdi kalimu nus nge wain at kumdasug.
         Ay manga te nanmalimuanan aktuwa nanfoyung. Laman tibak taw nu nalag ku fagbulun,
         sumeg ban sas Funbalugu. Dewa te gleleg kyay, ay dewa te umkate kwan.
         21 Anway fagayu ku ugali kaduge aw gleleg sa tuwas Fagtayukan baliwa. Ay nu nkate kwan,
         at ke fanambagun ban aw.
         22 Ay nu gleleg akyay ban, nanfagbulunan akyay ban. Ay kua nasaful fiya fiya te, inday
         kanya fag duwa at sadi ku filian.
         23 Ay mason kanya fag duwa nu naaguan angku. Anway ku fakaumsigun fiya fiya galoun akwan
         ste ginan swa daga ay nangaful akwa Fagtayukan. Anway sanya tuwa at tiba tungud at
         masine.
         24 Ay roro nu gleleg akyay, masine yay sa ayu.
         25 Ay katsi nasaful akyay te, katanya mangaro. Ay nasaful akyangay te, iste akyay ban
         gufud ayu fagayu. Laman nanfatvngvd akyay ay fakafandiugun ay manga nanfamut akyay
         ay fagusegananun.
         26 Ay laman gina ban aw umdasug sa ayu umtvngvd yay ay fagusegananun ay ay fakafandiugun
         sas Fagtayukan Isus.
         27 Ay ugali fagayu kasakani tuwa sas Fagtayukan At Masine-Fag-Barita baliwa. Laman dewa
         aw nat sanya nanlag ayu, ay dewa aw yud nat sanya sa ayu, laman ku dungganan dumungug
         aktuwa ayu te, nafatvngvd tuwam ay amatanganan. Anway nafasadi tuwam ay fasadan. Ay
         nafasadi tuwam ay fakaumsigun. Laman tanani tuwa fantarabanganani ay ngay fagbulun
         sat nanfoyung at Masine-Fag-Barita laman at taw kafandiug.
         28 Ay lag kalimu nus nge wain at nansalag ayu. Anway ay namalimuanan tagfalag sa at
         ngay nansalag ayu te, kanya mamin ban. Ay ami at kumbalabag. Katanya Funbalugu At
         fagbulun.
         29 Anway at fagnafiliun ayu laman Fagtayukan e fanambagun ban. At masuad te, kafandiug
         am sas Fagtayukan, ay anggan e faurianan way ban sa ayu anway e fagbulun am sas Fagtayukan.
         30 Ay at nansalag ban sa ayu kata yangay ay nalag ebi at nansalag sa angku. Ay anggan
         kata yangay ay nadungug at nansalag sa angku katsi.

1 Ay Fagtayukan nu nafatvngvd wa ay amatanganan, ay nu nafataluan wayu anway kesug
         ayu. Ay At-Masine-Fag-Falad nu nafasadi wayu. Ay am nu kedkesugan wam ay nu kadkafanyuan
         wam.
         2 Katanya tuway, famuti sa ku fagusegananun. At masuad te, faggugat masadii tuwa ay
         amatanganan. Ay masadi tuwa ay fakafanyuun. Ay gdiuganan tuwam anway nafasadi wam
         ay fasadan.
         3 Lag e fagbulun tagfangesug ay tagfalabi ay iba. Ay fababauni way sa ay amatanganan
         laman antuwa baliwa te, kanya taglabi ayu.
         4 Ay fagamatanganun bundi si ayu ay fasadan fagtvngvd. Amatangani tuwa anggan si ay
         iba at fasadan sigon.
         5 Ay ay amatanganan katai tuwa Fagtayukan Isus At amatanganan.
         6 Anway Fagtayukan dewa masadi sas Funbalugu, Kanya nafasadanan tuwa te, agi yap si
         anya Funbalugu At fagmadaragangun gina stiye swa daga.
         7 Ay Kanya naubun yay sas Funbalugu At fagmadaragangun. Ay insure stiye swa daga kata
         way sik taw at fanuguan.
         8 Ay nu nsure wa kata sik taw, Kanya kata way tiba daga fag taw. Ay Kanya igfaning
         Funbalugu, anggan umdasug sa At fakateun, dewa inkate sa sik salibagan kayu.
         9 Ay anway Fagtayukan At fagfaningun, Funbalugu At nafatiba tungud Anya. Ay At nafangayan
         Anya te, amadaragang yap tibak taw at ngayan.
         10 Laman ban fagayu taw umlub ay sumeg Anya nu dumungug At ngayan, anggan tagsas Banwa
         ay anggan tagste swa daga, ay anggan tagsas sad daga.
         11 Ay laman ban nus nga ndaginan fag talun at taw moyung tuwa ban te, Isus Fagtayukan
         tam Fun. Ay kanya fag longan igseg sas Funbalugu tam Tama.
         12 Ku fakesugun fag ngay taw. Nu katanya, kata ebi nu nafaning wam ku longan ayu kaduge
         aw sanya, katsi faningi yangay ku longan, dewa aw gyud sanya. Ay faggugat fagbuluni
         sat masine anway inbalabag wam. Ay alimui, ay utkulugani, laman di am fagbulun at
         mauri.
         13 Anway Funbalugu wan At ke fagbulun sa ayu. Laman ay amatanganan ay ay fagbulun igfaning
         tuwa Funbalugu At fakaumsigun at masine.
         14 Nus nga se taw ay fagbulun, dangai gfangalimataun ay dangai kamaringangan.
         15 Laman di am e nasalan. Ay laman ay ugali fagdaul malayun tuwa sat masine. Anway Funbalugu
         wam At unga ay di am e mauri. Ay am wan takata sik salung sisad marum ste swa daga.
         Anway nu gbanwan am si yay swa tagfanluk ay siswa tagalabian fag ngay taw.
         16 Gina am gfoyung ka fag Longan tagfaleleg taw. Laman ban museganan aw ayu anway ay
         fagbulun gina mdasug Fagtayukan-At-Menit. Ay kanya sik famasaful te, ku nafagbulunan
         ay ku nalufuyan at masuad di maliam.
         17 Ay dewa e nafate angku ay nabusbus ku taguk, laman ay fakafandiugun umtvngvd, ku
         fakateun kata wa sik anyun sas Funbalugu. Ay nu katanya, guseganan aktuwa ay fauseganan
         akyangay ayu.
         18 Ay anggan am, katai yangay angku. Useganani ay fauseganani yangay angku.
         19 Ay ku fasadan ay Fun Isus nu kaumsig, dua glugo nu sumugu aw Tagseg-Funbalugu sa
         ayu. Laman gfatvngvd ku amatanganan gina aw nadungug ayu te, setain am.
         20 Anway du e tibak taw iste si angku kata Tagseg-Funbalugu, at tagamatanganan te, go
         setain manga am.
         21 Anway fagayu taw ste at fagsarapun sa way at fasadan mandi. Ay dua gsarap sas Isus
         Fagtayukan At fasadan.
         22 Ay am wan at nalag sa baliwas Tagseg-Funbalugu te, go masine tuwa at ugali. Anway
         kanya igtarabang angku gina aw gfoyung at Masine-Fag-Barita, kata sik sisian nu gtarabang
         at tama.
         23 Ay ku fasadan nangasaful akyay te, katanya iste si angku, ay sumugu aw Tagseg-Funbalugu
         sa ayu.
         24 Ay gafanud aw siginan tam Fun te, laman mafali tuwa nu nanlag aw sa ayu.
         25 Ay gamatangan aw te, masine nu nansugu aw sa ayu Sik-Ama-Masine katsi. Kanya ku fadugsay
         ay ku ufud sas Isus At fagbulun, ay ku ufud yangay gina e nansalag. Ay kanya ebi ay
         suguan sa angku laman nantarabang angku gina aw e fagayudanun.
         26 Ay ku fagnasuguun Sik-Ama-Masine sa ayu, anway kanya kabalu ayu. Ay kanya dua guseganan
         gina nasaful te, am nadungug am anya te, kanya e dailan way.
         27 Ay matuyan, kanya gakateun wan ebi. Ay Funbalugu kafanyu tuwa anya ay nafafiya tuwa
         anya. Ay kafanyu yangay anggan sa angku laman ku fakabaluun di ginfamutan.
         28 Guseganan aw dawdaw nansugu Sik-Ama-Masine sa ayu, laman nu nalag am anya, guseganan
         yangay am. Ay laman manga aw da kdi e amatanganan gafanawa sa ayu.
         29 Ay nu katanya, fasakboi Sik-Ama-Masine ay useganani tuwa. Ay useganani yangay fagayu
         taw takata anya.
         30 At matuyan, ebi Sik-Ama-Masine gakateun wan, anway matvngvd at fagbulun sas Fagtayukan
         nu gtarabang angku. Ay kanya igfatunglus yangay igtarabang angku anway am dua am mafafatunglus.

1 Katsi glong akyangay sa ayu te, useganani anway tam Fun At fagbulun. Dewa ku longan
         katsi kata ebi ku rirukan, da kia kalimata. Anway kanya ku famatagak yay ayu.
         2 Am, tagaki tuwa at ngay taw takata sik ngay idu. Anway kanya mauri way at fagbulun
         fagayu. Ay kanya igfilas way at balyu, igfaning Taw-Naseg at ugali.
         3 Itam at matuyan tagfaning Taw-Naseg at ugali at masine, anway igseg watam tam Funbalugu
         anway si tuwa antam At-Masine-Fag-Falad. Ay guseganan tuwa tam anway kafandiug tuwa
         tam sas Fagtayukan Isus. Ay itam lag tam fagbulun sa tam bilug baliwa te, laman antam
         umbalabag.
         4 Aw ebi ku fakafandiugun si way ku bilug fagtvngvd. Ay dewa tibak taw at fakafandiugun
         si yangay at bilug, aw glabi kyay anya nu kafandiug aw si ku bilug fag ugali.
         5 Anway ku mangaguyang igfaning tam ugali mandi Taw-Naseg sa ku bilug gina aw sis fawaluk
         menit. Ay ku mangaguyang sik Taw-Tagagbuan, siginan Sik-Baguama-Sa-Ku-Siun at ngay
         sugfun. Ay aw ay anggan ku aguyangan fagayu siginans Taw-Atsi-Baliwa. Ay aw igfaning
         aw fagayu fagayu Ku-Unga At-Longan, anway sik Taw-Tagfalayun aw.
         6 Ay sa ku kadaragangan baliwa, nafauri aw at ngay takafandiug. Ay sa ku kasinean baliwa,
         igfaning aw fagayu fagayu Ku-Unga At-Longan, ay da kdi e nasalan.
         7 Ay ebi ku fagbulun fagayu, dewa nu gfasad aw ebi e fanambagun sa angku, roro katsi
         natap akyay te, katanya mangaro fag fagbulun di e masuad sa angku. Anway katsi kaumsig
         akwa igfaning Fagtayukan.
         8 Ay katsi natap akwa te, fagayu fagayu kanya ebi ku ugali du e masuad sa angku katsi.
         Anway tuy tuwa tiba tungud at masine sa angku, nu sumaful aw sas Fagtayukan Isus baliwa
         ku Fun. Ay laman Fagtayukan At ke fanambagun, ay naukas akwan fagayu at ke fanambagun
         sa angku, kata sik naginautan. Laman ban Fagtayukan si tuwa angku.
         9 Ku fakaumsigun nangasadi akwa sas Fagtayukan. Ay aw, da kia mangaro e fagmasineun
         dewa aw igfaning Ku-Unga At-Longan. Roro ku fagmasineun anway kafandiug akwa sas Fagtayukan.
         Ka fag fagmasineun siginans Funbalugu, sik taw nu kafandiug tuwa.
         10 Ku fakaumsigun sumaful aknangus Fagtayukan ay anggan At fagmadaragangun ebi at nafaleleg
         Anya. Ay kaumsig aw gufud Anya dewa nanfauri angku kata Anya ebi. Ay kaumsig aw laman
         nu mkate aw, kata kyangay ebi Kanya nu nkate.
         11 Anway ku fagsegun nus nga ginain ban nu mkate aw, gdog kyangay ban gleleg.
         12 Ay dewa katanya, da kia nafafabul katanya fag fagbulun. Ay bun akwa sik taw at yud
         e nasalan. Dewa katanya nanfatunglus akwan laman fafabul akban. Anway katanya at masuad
         Fagtayukan At fagnafiliun angku.
         13 Ku ngay fadugsay, aw kua gamatangan te, fafabul aknangus. Ay kata tuy yap ku fagbulun.
         Maliam akyap ebi fagayu ku fagbulun. Ay fagdaul ku fasadan nanfatunglus akwa long
         nangadasug sa ku fakadasugan ban.
         14 Nanfatunglus aw anggan sas fakatabuan, laman mul akban ku fanambagun. Ay kanya ban
         ku fanambagun, Funbalugu At fanggewan angku sas Banwa, anway Fagtayukan Isus At fagbulun.
         15 Ay kayu tam at mabul tungud sas Funbalugu At fagbulun, katanyai wan tam amatanganan.
         Ay nu dyay katanya ay amatanganan, Funbalugu yay ban tagfoyung ayu at matuyan.
         16 Ay katsi gfaning watam at matuyan, kata ebi nu nafafaning tam.
         17 Ku ngay fadugsay, faningi kata angku, nus nga setaw ay nalag ku fagbulun. Ay uliti
         yangay ay iba tagfaning em ugali at masine.
         18 Ebi ngayu ginan wan nu nafatagak aw ayu. Ay katsi gdog kyangay nanfatagak ayu gina
         aw guyway. Anway ngayuk taw tagsalag nu gfoyung tam tam Fagtayukan At naatean sas
         salibagan kayu.
         19 Ay kanya fag ngay taw umdasug ban sa tagbiya fag faurianan. Anway at fagfaningun
         sa way at bilug at fagalabianun. Ay manga dua kapla nu gfoyung at mauri fag fagbulun,
         anway faggugat at fagamatanganun ste way swa daga fag ngay ugali.
         20 Roro sa antam, at matuyan ban tam fagbanwanan sa yays Banwa. Ay sanya ginans Banwa
         tam fagfanyaun tam Tagbalabag, tam Fun Isus Fagtayukan.
         21 Ay Fagtayukan nanfasaman yay ban tam bilug at mafanalo. Laman ban katvngvd yangay
         ban tam Fagtayukan At bilug nu masine. Anway Kanya e fagmadaragangun laman fagayu
         nus nge wayin mafafaning tuwa Anya.

1 Am wan ku fakesugun ku ngay fadugsay. Ay katsi kaumsig aw dawdaw galagun ayu. Am
         way ku fagusegananun ay ku fage fanambagun. Ay am wan ku fakesugun ku ngay taw, sungatani
         tuwa nu gfaning am sa tam Fun.
         2 Matvngvd nu glong aw sa ka fag duwena at ngayan te, Masine-At-Loan ay Masine-At-Kumdasug.
         Fag duwa am, fasadii ay amatanganan anway igfaning wam tam Fun.
         3 Ay iglong aw emu te, o, ku Matuyan-Tagtarabang, tarabangi ka fag duwena laman umsadi
         ban. Anway ebi kanya fag duwena maseganina nu gufud angku gina aw gfoyung at Masine-Fag-Barita.
         Ay tibak ufud at ngayan At-Malukme ay e tiba yay ku ufud. Ay fagayu kanya e ngayan
         sas Funbalugu At fagtapan at ngayan te, Kayu-Tagleleg-Faggugat.
         4 Faggugat useganani tuwa anway tam Fun At fagbulun. Ay gdog kyay glong te, useganani.
         5 Masine tibak taw nu nasaful te, malukme tuwa mangaro am. Anway gadasugun wan tam
         Fun.
         6 Lag gafanawa nus nge wain sa ay amatanganan. Ay darangini ay eti fagayu ay fagetun
         sas Funbalugu. Ay gina am get, segi tuwa Anya.
         7 Ay nu katanya, Funbalugu nanfanabayan sa ay amatanganan anway Fagtayukan Isus At
         fagbulun. Ay ka fag fagmanabayanun du e manga saful.
         8 Ku ngay fadugsay am, tuy at fakatabuan ku longan sa ayu te, amatangani kayu tuy.
         Nus nge wain at mafanud. Ay nus nge wain at masine. Ay nus nge wain at matuyan. Ay
         nus nge wain at malayun sat masine. Ay nus nge wain at masine nu kalag. Ay nus nge
         wain at malukme. Ay nu e tiba tungud at masine. Ay nu e tibak tage longan masine.
         Ay amatangani kayu niya.
         9 Ay fagayu ay naadal, ay ay nabul, ay ay nadungug, ay ay nalag siginan angku, faningi
         kayu niya. Ay tam Funbalugu wan, At Tagfanabayan nus nga nday fag taw, tagufud ban
         ayu.
         10 Matvngvd nu guseganan aw anway tam Fun At fagbulun. Anway katsi gdog yangay am fiya
         kafanyu angku. At matuyan kafanyu tuwam angku ebi, anway te, ngayu ay fanlonganan,
         ay fagyudun nanfon angku.
         11 Dewa katanya, aw da kdi gfangalimata dewa aw e fagayudanun. Anway ebi batang akwa
         gdalan katanya, ay katsi nasaful aw te, dewa nus nga se taw, guseganan aktuwa.
         12 Anway guseganan akwa katanya, dewa gina alay ay dewa gina ngayu. Nus nga se taw at
         kumdasug sa angku, nasaful akwa te, katanya ban ku fagbulun. Dewa aw gina kapsug ay
         dewa aw gina kalunus. Ay dewa gina ngayu at sawad, ay dewa gina aw e fagayudanun.
         13 Mafafagbulun aktuwa nus nge wain, anway Fagtayukan nafat sa wa angku At fagmadaragangun.
         14 Dewa aw nalong kata aro, masine tuwa ay fagbulun ebi anway kafanyu tuwam angku gina
         e gfauri angku.
         15 Anway am wan Taw-Takesug-Kabayu fag fulan, nasaful am te, gina aw bagu glo siginans
         talun Masedunia, laman bagu aw nanfoyung at Masine-Fag-Barita, du e tibak bale fakafulan
         at taw takaumsig gtarabang angku gina aw e fagayudanun ay dewa aw gina e fasawadan.
         Am way fagsadik fulan at natarabang angku ginanya.
         16 Ay bundi saiginan nu gfauba am sa angku gina aw e fagyudanun sas fulan Tesalunika.
         17 Ay ku fakaumsigun katsi bunwa te, faayui sa angku. Ku fakaumsigun antuwa te, laman
         ban gbiya ay fanambagun.
         18 Nabul akwan fagayu ay nafauba sa angku. Ay balikam yap nu gfon am angku, anway e
         sawad yay. Anway nabul akwan ay nafauba sas Sik-Ama-Masine. Ay sa ay nafonan kata
         sik bebanglu fag anyun sas Funbalugu. Ay Funbalugu guseganan dawdaw.
         19 Ay tam Funbalugu mon yangay ban ayu fagayu ay fagayudanun, nus nga setvngvd At fagmabalanun.
         Anway katanya tam Fagtayukan Isus At fagbulun.
         20 Segi tuwa sa tam Funbalugu tam Tama faggugat faggugat. Kin, katanyai tuwa.
         21 Nafadasug aw ku fagusegananun sas fagayu takafandiug sas Fagtayukan Isus tagsanya
         si ayu te, gamatangan aktuwa ayu. Ay fagayu tam fadugsay tagste si angku nafadasug
         yangay sa ayu at fagusegananun te, gamatangan tuwa ayu.
         22 Ay fagayu Funbalugu-At-Taw tagste fag fulan, ay anggan sigon at ngay takafandiug
         sas Fun Sesar at bale, nafadasug yangay at fagusegananun sa ayu te, gamatangan tuwami
         ayu.
         23 Tam Fun Isus Fagtayukan At mamanyun nangus sa ayu fagayu.ColossiansColossiansColossiansColossiansColossians

1 Siginan angku, Fandak, Fagtayukan Isus At-Suguan at sadi, anway Funbalugu nafili
         angku. Ay anggan tam fadugsay, Tagseg-Funbalugu.
         2 Nanriruk ami sa ayu, sas Funbalugu At ngay taw sas fulan Kulusas, sa em ngay fadugsay
         at matuyan takafandiug sas Fagtayukan. Funbalugu tam Tama At mamanyun nangus sa ayu
         ay At nanfanabayan ayu.
         3 Faggugat guseganan tuwami sa tam Funbalugu, tam Fun Isus Fagtayukan At Tama, kayu
         ginan ami gdarangin ayu.
         4 Anway nadungug ami te, kafandiug tuwam sa tam Fagtayukan Isus. Ay anggan kafanyu
         tuwam sas Funbalugu At taw fagayu.
         5 Ay e fagsegun tuwa ban am sas banwa. Kata ebi ay nadungug at matuyan fag longan,
         kanya anwa at Masine-Fag-Barita.
         6 Anway e nafoyung wayu at Masine-Fag-Barita. Ay anggan e nafoyung yangay sas fagdaul
         daga, ay inkayu at takafandiug. Kata sik kayu nu ndaul ay ngayu at buadan. Ay katanya
         yangay si ayu, siginan bagu am nadungug ay anggan am nasaful Funbalugu At nafamanyun
         sa ayu.
         7 Anway tam fakesugun em ufud, at ngayan Sik-Masine-Fag-Ama, at nafoyung ayu katanya.
         Ay kanya Fagtayukan At mafanud fag fanuguan, ay tagtarabang emi sa em fagbulun.
         8 Ay kanya nafoyung sa emi ay fakafanyuun anway At-Masine-Fag-Falad At nafaamatanganan
         ayu.
         9 Ay nu Katanya, di ami kaliam nu gdarangin ami ayu siginan ngay ami bagu nadungug
         ayu ay anggan katsi. Laman sumaful ban am fiya fiya tam Funbalugu At fakaumsigun,
         anway At-Masine-Fag-Falad At nafaamatanganan ay At nafasaful ayu.
         10 Laman ay ugali masine tuwa ay gkasakan sa tam Fun. Ay laman gfauseganan tuwam Anya.
         Ay laman ay fagbulun at masine kata sik kayu at buadan at masine. Ay laman minfamutan
         tuwa ay fagsafulun sa tam Funbalugu baliwa.
         11 Ay laman Funbalugu tagfatvngvd dawdaw ay amatanganan siginan At masine at tiba tungud
         fag fagmadaragangun. Laman maasungatan tuwam ay mafanyan tuwam gina am guseganan nus
         nga ginain.
         12 Ay laman guseganan tuwam sa tam Tama, anway Kanya tagfasine antam. Laman sak tam
         mafafabul At fagafonun. Kanya At fagnanfonan ban sas Funbalugu At ngay taw sat mayamag.
         13 Anway Funbalugu nafalfas wa antam siginans marum at fagmadaragangun. Ay nafaalin
         wa antam sa At fakesugun fag Baguama-At-Fagmagurangan-Taw.
         14 Anway tam Tagbalabag, At Baguama wan. Anway Kanya tagfaliam tam asalanan.
         15 Ay tam nalag At Baguama kata yangay fiya fiya tam fagyudun glag fag Funbalugu. Ay
         Kanya Funbalugu At Baguama At Turungana. Ay Kanya At tiba tungud Funbalugu At ngay
         naawat.
         16 Ay At Baguama takawat fagayu. Dewa sas banwa ay dewa ste swa daga. Ay dewa tam fagnalagun
         ay dewa tam fagyudun glag. Ay dewa at fagmadaragangun sas kiwang. Ay dewa sik fun,
         ay dewa sik magurang, ay dewa sik tagsugu. Ay At Baguama At naawat fagayu laman Kanya
         e fanambagun.
         17 Ay At Baguama tuwa taguna siginan ngay ebi ebi. Ay Kanya nafatvngvdun fagayu nus
         nge wain tagsanya laman ban masine tuwa.
         18 Ay At Baguama kata wa At ngay takafandiug at alfuyu. Ay at ngay takafandiug kata
         At bilug. At Baguama yangay At nafasigad at ngay takafandiug at faginsadiun. Ay Kanya
         yay taguna tagdog gleleg. Madyay Kanya nalabi yay fagayu nus nge wain.
         19 Anway Funbalugu kaumsig te, laman At ugali fagayu si yangay At Baguama.
         20 Ay At Baguama At fagbulun nafasadi fagayu nus nge wain sas Funbalugu. Ay Funbalugu
         nafanabayan fagayu, dewa ste swa daga ay dewa sas Banwa. Anway At Baguama At taguk
         inbusbus sas salibagan kayu.
         21 Ay ebi ngayayu yay am Funbalugu. Madyay gfasaruwayan yay am sas Funbalugu. Ay kadotama
         yay am. Ay mauri yay ay fagbulun.
         22 Ay katsi At Baguama nafasadi tuwayu sas Funbalugu anway At naatean. Laman nanfaakbang
         ayu sas Funbalugu anway masine tuwa ay ugali, ay di e gfansulup ay fagbulun, ay anggan
         di am e nasalan.
         23 Katanya wan At fagbulun nu gfatunglus tuwam ay fakafandiugun, ay anggan matvngvd
         ay di am fainfolian sa ay amatanganan. Ay nu matvngvd tuwa nu gfanya am at kumdasug
         kata ay nadungug ebi siginan at Masine-Fag-Barita. Ebi e nafoyung wan at Masine-Fag-Barita
         sas fagayu taw ste swa daga. Ay aw yangay, Fandak, at sadi sik takamoyung at Masine-Fag-Barita.
         24 Katsi guseganan aktuwa dewa e gfauri angku, laman e fanambagun tuwam. Nu e gfauri
         sa ku bilug, kanya sik afud yay Fagtayukan At faurianan anway dia ntabu. Anway At
         ngay takafandiug kata wa Fagtayukan At bilug nu e fanambagun anway siginan ku faurianan.
         25 Ay aw wan at sadi at ngay takafandiug at takamoyung. Anway Funbalugu nafili wa angku
         laman e fanambagun tuwam. Ay laman nanfoyung aw fagdaul Funbalugu At longan.
         26 Ay siginan ngay ebi fag ngay taw kanya fag Longan masuksukan yay. Ay katsi insure
         tuwa sas Funbalugu At ngay taw.
         27 Ay Funbalugu kaumsig nanfasaful sa At ngay taw te, matvngvd dawdaw tuy fag masuksukan
         at fagmasineun sa at Yud-Naseg-Fag-Taw. Anway ka fag masuksukan at masuad te, Fagtayukan
         nut si wa ayu, igfanya wa long am te, umdasug wam fiya sas Funbalugu At fagmasineun.
         28 Em fagnafoyungun sas taw tam Fagtayukan. Ay em fagnafatagakun sas fagayu taw. Ay
         anggan em fagmamatangananun nu gfoyung ami. Laman fagayu em nafakbang fag taw sas
         Funbalugu sik mabul tungud ban fag taw sas Fagtayukan.
         29 Ay nu katanya, nu gfabulun aw, nasungatan aktuwa katvngvd ku fagmabitsugun, anway
         Fagtayukan At fagmadaragangun si wa angku.

1 Kaumsig aw nu sumaful am te, go setvngvd ku nasungatanan laman e fanambagun ban am.
         Ay anggan at taw sas fulan At-Ngay-Taw-Nafili, ay anggan sigon sas fagayu taw at yud
         batang glag ku mata.
         2 Laman ban umtvngvd tuwa at ngay takafandiug at amatanganan, gina umsadi sas fakedkesuganun.
         Ay laman umtvngvd yangay sat fagsafulun nu nangasaful Funbalugu At nasuksuk, at masuad
         te, Kanya tam Fagtayukan.
         3 Anway si was Fagtayukan fagayu Funbalugu At matvngvd fag fagsafulun ay At fagmamatanganun.
         4 Ku fagnafoyungun ayu katanya, laman di am malukan sa sik taw dewa malukme nu ge longan.
         5 Anway ku bilug dewa yud si ayu, ku amatanganan si wa ayu. Ay guseganan aw ayu nu
         nadungug aw te, masine ay fagbulun. Ay manga te, matvngvd tuwa ay fakafandiugan sas
         Fagtayukan.
         6 Kata ebi nu matvngvd nu bagu am kafandiug sas Fagtayukan Isus ay Fun, katsi fatunglusi
         katanya sas fagayu ay ugali.
         7 Kata sik kayu at ngabasad at lalid, fatvngvdi ay fagmasadiun sas Fagtayukan. Ay fatvngvdi
         yangay ay fakafandiugun sa Anya, kata ebi at nafoyung ayu. Ay faggugat useganani sas
         Funbalugu.
         8 Tagaki. Laman du e taw nafanuguanan ayu, anway at foyungan ayu siginan ways taw at
         fagsafulun at fagfanlukun. Anway kanya fag ngay foyungan gfadiuganan way sa ebi fag
         ngay magurang at ugali. Ay anggan gfadiuganan yangay sasa ngay taw yabi tagmagurang
         sas fagdaul talun at ugali. Ay dua gfadiuganan sas Fagtayukan.
         9 Anway si yangays Fagtayukan fagayu Funbalugu At ugali.
         10 Ay anway kafandiug tuwam sa Anya, e leleg tuwam faggugat anway insadi wam sa Anya.
         Ay Kanya fagayu fun Tagfun ay fagayu magurang Tagmagurang.
         11 E fagtoglagan yangay am siginans Fagtayukan. Saman yay sas Taw-Naseg at fagtoglagan
         fag ugali si at bilug. Anway kanya fag fagtoglagan at masuad antuwa te, Fagtayukan
         nabul tam dan fag ugali.
         12 Ay gina am insurung, kata wam insandig ay insadi sas Fagtayukan. Ay gina am inlakwi,
         kata yangay nu e nafaleleg ayu ay insadi sas Fagtayukan. Anway gafanud wam sas Funbalugu
         At fagmadaragangun at nafaleleg Isus siginan At fagmatianan.
         13 Ay ebi kaduge am kata matian, anway sa ay asalanan, ay anway di am naubun ay dan
         fag ugali, Funbalugu nafaleleg tuwa way ayu, kata wam insadi sas Fagtayukan. Anway
         Kanya tagfaliam fagayu tam asalanan.
         14 Ay Kanya nararus fagayu at nariruk tam asalanan at bedan, ay anggan tiba yak suguan
         tam yud nafaning. Ay Kanya nafaliam wan fagayu. Kata wa nu natuktuk sas Fagtayukan
         At salibagan kayu.
         15 Ay anway Fagtayukan At naatean sas salibagan kayu, Kanya nababo fagayu fun ay fagayu
         magurang sas kiwang. Laman fagayu taw lumag te, katsi fagayu fun du e fagmadaragangun.
         Anway Funbalugu tuwa At tiba tungud At madaragang.
         16 Ay nu katanya, lag gdungugan siginan tibak taw taglong te, kata tuy tuwa at masine
         ay ugali. Tenday sas fakonun, ay sa nu ginum, ay sas fagamatanganun fag menit, ay
         sas bagu fag magdanun, ay anggan sas fakamatoun fag menit.
         17 Anway takatanya fag ugali sik fafaskudanan yay sa at kumdasug ban. Ay tam Fagtayukan
         At gurungan fiya fiya faggugat.
         18 Laman dua maliam si ayu ay fanambagun, lag gdungugan sa tibak taw taglong te, Nu
         gfagbulun o, katai nu sik tagfababaun o. Ay anggan yangay te, Segi Funbalugu At ngay
         tagbukngan am Funbalugu. Dewa ka fag taglong gamatangan te, aw wan tiba tungud anway
         nataginfanan akwan. Roro ka fag taglong gfalabi way at longan, anway igfaning way
         fagdaul daga at ugali.
         19 Ay ka fag taglong dua gfadiuganan sas Fagtayukan, sa ngap fagayu takafandiug at alfuyu.
         Ay fagayu tam kata tam At bilug. Ay At bilug at fagmatvngvd siginan way at alfuyu.
         Laman at sulfuan ay at ugat umsadi sat bilug. Ay At bilug at fagindaulanun, anway
         katanya Funbalugu At fakaumsigun.
         20 Nu bilang tuwam inkate gasfuan Fagtayukan, di am gfaning at ngay taw yabi tagmagurang
         sas fagdaul talun at ugali. Ay taw madyay ay ugali fakataun nu nful am sas fagdaul
         daga at taw. Ay taw madyay ay fagfaningun sigon sas fagdaul daga at longan te,
         21 Lag gted. Lag kon. Lag gtayuk.
         22 Ay takatanya fag ngay longan dua ban e masuad, anway dua ban glugo nu mamin. Anway
         kanya ste ginan way swa daga fag ugali.
         23 At ngay taw nu gfasad, ka fag longan siginan wa sik mamatanganan. Madyay nafoyung
         wa te, matvngvdi nu gseg am. Ay nu gfabulun o, katai nu sik tagfababaun o. Ay anggan
         masine dewa am nafauri ay bilug. Roro mangaro ka fag longan du e masuad laman sak
         mafasalag sik taw at bilug at fagalabianun.

1 Anway am wan takata at nafaleleg ay insadi sas Fagtayukan, faggugat amatangani tagsiginans
         Banwa fag ugali. Anway sanya Fagtayukan nu malunggung sa was Funbalugu At siun baliwa
         fag day tigyangan.
         2 Fatvngvdi nu gamatangan am siginans Banwa at ugali. Ay lag gamatangan ste swa daga
         fag ngay taw at ugali.
         3 Anway am wan takata at kinkate. Ay laman katsi dia nsure ay leleg ban, anway masuksukan
         yay sas Fagtayukan sas Funbalugu At fagbanwanan.
         4 Kaduge ban tam Fagtayukan umsure, e leleg wa long ban am siginan Anya. Ay umsure
         yangay ban am gasfuan Anya sa At fagmasineun.
         5 Ubuni fiya fiya fagayu ay bilug at mauri fag fakaumsigun tagste swa daga fag ngay
         ugali. Tenday, nu kamayun. Ay nu galabian. Ay at mason nu kaumsig sat mauri. Ay nu
         gamatangan sat mauri. Ay anggan nu gfangesug. Ay sik taw nu gfangesug yay, kata yangay
         nu gseg sa sik tawtawan.
         6 Ay anway katanya, Funbalugu kadotama ay nafauri ban anya.
         7 Ay katanya yay ebi ay fagbulun kaduge am igfaning ste swa daga at mauri fag ugali.
         8 Ay katsi ubuni yangay fiya kayu tuy. Nu kadotama am. Ay nu gfangadotama am sa ay
         iba. Ay nu gfauri am ay iba. Ay nu kamuagan am sa ay iba. Ay anggan nu glong am nus
         nge wain at mauri fag longan.
         9 Ay lag kadkamuagan, anway naubun wam ay dan fag taw, anggan at ugali.
         10 Ay katsi sik bagu wam fag taw. Ay Funbalugu nafabagu wan ay fagsafulun siginan Anya,
         laman ban kata yangay am ay Takawat.
         11 Ay nu katanya, katsi ban du e natap te, gsadsamanan nus nga sinu nu kafandiug tuwa.
         Dewa Taw-Naseg ay dewa at Yud-Naseg-Fag-Taw. Dewa tagfaning Taw-Naseg at fagtoglagan
         ay dewa at yud gfaning. Dewa sik betaw ay dewa sik yud gsaful tam ugali fag taw. Dewa
         sik fanuguan ay dewa sik yud fanuguan. Anway Fagtayukan tuwa At tiba tungud. Ay Fagtayukan
         yangay tagsi ayu fagayu.
         12 Nu katanya, faningi at masine anway am wan Funbalugu At taw, At fakesugun ay At nafili.
         Laman kadkafanyuan yangay am. Ay gtadtarabangan tuwam. Ay gfababaun tuwam. Ay malukme
         tuwam. Ay mafanyaan tuwam.
         13 Ay tanani fanbarisani ay iba. Ay aliami tuwa nus nga sinu at ke asalanan sa ayu.
         Kata tam Fun nu nafaliam ay asalanan, am aliami yangay ay iba at asalanan sa ayu.
         14 Ay at tiba tungud ay fagbulun, tanani tuwa edkesugani ay iba. Anway katanya tuwa
         fagayu takafandiug nu kasadi.
         15 Ay fabayani wa Fagtayukan nu nanfanabayan ayu laman fagayu ay ugali igfaning tuwa
         Anya. Anway Funbalugu fagnafiliun ayu laman fagayu am kata tuwam nu sadik bilug. Ay
         useganani tuwa sa tam Funbalugu.
         16 Maseganamai nu gamatangan am sas Fagtayukan At longan. Ay fodfoyungani ay fatagaki
         ay iba siginan ay nasaful At longan. Ay danyui Funbalugu At ngay danyu, dewa siginans
         Funbalugu At-Rirukan, ay dewa siginan ay danyuan, ay dewa siginan ay amatanganan.
         Ay useganani sas Funbalugu sa ay amatanganan.
         17 Ay nus nga setaw ay e longan ay ay fagbulun, fagbuluni masine, anway am wan tam Fun
         Isus At taw. Ay ginanya, useganani sas Funbalugu tam Tama, anway tam Fun Isus At fagbulun.
         18 Mangenam, faningi ay mangama, anway am wan Fagtayukan tam Fun At taw.
         19 Mangamam, esugi ay mangena ay lag fauri anya.
         20 Sisianam, faningi tuwa ay mangaguyang at longan fagayu. Anway nu katanya tuwa gfauseganan
         tuwam tam Fun.
         21 Ay am at ngay tama, dangai gfaunatan ay sisian, laman kanya di mabaluanan.
         22 Am at ngay fanuguan, faningi tuwa ay fun ste swa daga at longan fagayu. Ay dangai
         si at faglagun fagtvngvd te, laman sik taw gseg ayu. Faningi tuwa anya gurungan anway
         masine fagdaul ay amatanganan, ay anway igseg wam tam Fun Fagtayukan.
         23 Nus nge wain ay fagbulun, fatvngvduni, kata ay fagbulun nut sa tam Fun Fagtayukan,
         ay dangai sas taw fagtvngvd.
         24 Anway nasaful wam te, tam Fun Fagtayukan e fon wa ban fiya ayu at fagafonun sasa
         ngay takafandiug. Anway fagayu ay fagbulun sa wa fiya tam Fun Fagtayukan.
         25 Ay fagayu taw at mauri at fagbulun, mauri yangay ban at kumfoli sa anya. Anway Funbalugu
         du e filian taw.

1 Ay am at ngay fun, masinei ay matuyani ay fagbulun sa ay fanuguan. Anway nasaful
         wam te, anggan am, e Fun yangay am sas Banwa.
         2 Fatunglusi nu gdarangin am. Ay ginanya, amatangani way ay fagdaranginun. Ay useganani
         sa tam Funbalugu.
         3 Ay gina am gdarangin, darangini yangay emi. Laman tam Funbalugu tumarabang emi te,
         laman e gdungugan tuwa nu gfoyung ami Funbalugu At masuksukan fag foyungan sas Fagtayukan
         baliwa. Anway ku faginsungsungun, katanya at masuad.
         4 Darangini. Laman mayamag tuwa nu gfoyungan aw sas taw, anway katanya tuwa at masine.
         5 Ay mamatanganani tuwa ay ngay ugali sa at yud kafandiug. Ay madaragangi tuwa nus
         nga ginain fag buknga sat masine fag fagbulun.
         6 Malukmei tuwa nu ge longan am, laman ay longan kata sik fakonun at maasingan. Ay
         amatangani laman matuyan ay famalus nus nga sinu taginto ayu.
         7 At-Masine-Insure-Wa-Daw yay ban at moyung ayu te, go tain aw iste. Kanya tam fakesugun
         tam fadugsay. Ay at mafafatunglus nu gtarabang emi. Ay anggan em ufud sa tam Fun At
         fagbulun.
         8 Ku fagnasuguun anya sa ayu laman sumaful am te, go tain ami iste. Ay kanya at tagfatvngvd
         ay amatanganan.
         9 Ay tagufud At-Masine-Insure-Wa-Daw at ngayan te, At-ke-Masuad. Kanya at mafanud ay
         tam fakesugun fag fadugsay, tagsiginan fiya fiya ayu ebi. Ka fag duwama yay at moyung
         ban ayu fagayu at kinsure istiye.
         10 Ay ka fag taw, Tiba-Tungud-Nu-Gmagurang, ku ufud sasad sungsungan, gfadasug at fagusegananun
         sa ayu te, gamatangan tuwa ayu. Ay Takata-Sik-Fanuktuk-Daul, Sik-Nanfatvngvd at lagbe,
         gfadasug yangay at fagusegananun sa ayu te, gamatangan tuwa ayu. Ay ebi nadungug wam
         nu glong te, Takata-Sik-Fanuktuk-Daul nu ndasug ban sa ay fulan, fasakboi tuwa anya.
         11 Ay anggan sik taw at ngayan, E-Nabalabag, tiba at ngayan te, Sik-Taw-Matuyan, gfadasug
         at fagusegananun sa ayu te, gamatangan tuwa ayu. Kayu way niya Taw-Naseg takafandiug
         at natarabang angku nu nafoyung aw sas Funbalugu-Nu-Gmagurang-Taw baliwa. Ay anggan
         at nafatvngvd ku amatanganan.
         12 Ay Sik-Masine-Fag-Ama, tagsiginan fiya fiya ayu ebi, kanya at sadi Fagtayukan Isus
         At fanuguan. Ay kanya gfadasug at fagusegananun sa ayu te, gamatangan tuwa ayu. Kanya
         faggugat igdarangin tuwayu te, laman sik mabul tungud tuwa ban am fag taw, ay anggan
         matvngvd tuwa ay fakafandiugun kaduge am igfaning Funbalugu At fakaumsigun.
         13 Ay nafatuyan aw sa ayu te, kanya maseganama tuwa nu nantarabang ayu, ay anggan sasa
         ngay takafandiug sas fulan At-Ngay-Taw-Nafili ay anggan sigon sas takafandiug sas
         Taw-Yabi-At-Fulan.
         14 Lukas, tam fakesugun fag taganu, ay anggan Tagfadaragang-Tanum-At-Fanuguan, gfadasug
         yangay at fagusegananun sa ayu te, gamatangan tuwa ayu.
         15 Ay aw, Fandak, gfadasug ku fagusegananun sas fagayu takafandiug sas fulan At-Ngay-Taw-Nafili,
         ay sa sik ina at ngayan te, Duwak-Ina-Fuyusan-Baguina, ay anggan sat ngay takafandiug
         at maful sat bale te, gamatangan aktuwa ayu.
         16 Ay am nu ntabuan nu gtap am tuy fag rirukan sas fagayu takafandiug sanya, foni yangay
         sasa ngay takafandiug sas fulan At-Ngay-Taw-Nafili. Laman anggan kanya tumap yangay.
         Ay am, tapi yangay ban tibak rirukan at kumdasug sa ayu siginan at ngay takafandiug
         sas fulan At-Ngay-Taw-Nafili.
         17 Ay foyungi ban sa ka fag taw at ngayan Tagfun-Sas-Kabayu te, Maseganamai tuwa nu
         gfagbulun o sa tam Fun At nafon emu fag fagbulun.
         18 Ku daluap yay at nariruk tuy fag rirukan te, aw wan Fandak, ay gfadasug aw ku fagusegananun
         sa ayu te, gamatangan aktuwa ayu. Ay lag kaliam angku nu ste aw sis sungsungan. Tam
         Funbalugu At mamanyun nangus sa ayu.1 Thessalonians1 Thessalonians1 Thessalonians1 Thessalonians1 Thessalonians

1 Siginan emi fag tulu, Fandak ay Silas ay Tagseg-Funbalugu. Nanriruk ami sa ayu, sas
         fulan Tesalunika at maful fag ngay takafandiug sas Funbalugu tam Tama ay sa tam Fun
         Isus Fagtayukan. Tam Funbalugu At mamanyun nangus sa ayu ay At nanfanabayan ayu.
         2 Faggugat guseganan ami sa tam Funbalugu, anway kafandiug tuwam. Ay faggugat gamatangan
         tuwami ayu gina ami gdarangin.
         3 Ay nu gdarangin wami sas Funbalugu tam Tama, faggugat gamatangan ami te, matvngvd
         ay fakafandiugun madyay masine ay fagbulun. Ay matvngvd nu kesug am siginan ay nafatvngvd
         ay fagbulun. Ay anggan matvngvd tuwa nu gfanya am tam Fun Isus Fagtayukan nu kadasug.
         4 Ay nasaful yangay ami te, Funbalugu At nafili ayu, em ngay fadugsay, Funbalugu At
         fakesugun.
         5 Anway em foyungan ayu fag Masine-Fag-Barita bundi taw at ge longan. Em foyungan at
         ke fagmadaragangun tuwa, anway At-Masine-Fag-Falad gtarabang emi. Ay matvngvd nu gafanud
         ami te, matuyan wa fiya em foyungan. Anway nasaful wam em ugali kaduge ami maful ayu
         laman e fanambagun tuwam.
         6 Ay nafaning tuwam em ugali ay anggan sa tam Fun At ugali. Ay dewa gina e gfauri ayu,
         kafandiug tuwam sat foyungan. Ay At-Masine-Fag-Falad tagfauseganan sa ayu.
         7 Ay nu katanya, katsi am wan sik masine fag ulitan sas fagayu takafandiug sas talun
         Masedunia ay sas talun Akaya.
         8 Ay katsi indungug wan at foyungan siginans Funbalugu anway kafandiug tuwam. Ay bundi
         sas talun Masedunia ay talun Akaya fagtvngvd. Ay anggan tuwa sas fagayu talun at taw
         nadungug wan ay fakafandiugun sas Funbalugu. Ay dia ban e masuad dewa ami nananfoyung
         te, kafandiug am. Anway at ngay taw nadungug yay fagtvngvd.
         9 Ay at nadungug em fagbulun nanfoyung sa tiba te, katanya nu nafasakbo am emi. Ay
         katanya nu gubun am ebi ay ngay fagsegan fag tawtawan laman igseg Funbalugu. Ay nu
         katanya igfaning wam tam Tagleleg-Faggugat ay At-Matuyan-Fag-@Funbalugu.
         10 Ay nu katanya tuwa, igfanya wam Funbalugu At Baguama nu kadasug ban siginans Banwa,
         tam Funbalugu At nafaleleg ebi siginan At fagmatianan. At ngayan Isus, tam Tagbalabag
         siginans Funbalugu At fandotamaan ban.

1 Em ngay fadugsay, nasaful wam te, e masuad tuwa em fagindasugun ebi sa ayu.
         2 Madyay dewa e gfaurianan sa emi ay dewa e gfadotamaan emi ebi sas fulan Takesug-Kabayu,
         nasaful wam te, gina ami si ayus fulan Tesalunika, Funbalugu igtarabang tuwa emi.
         Madyay nananmalimuanan tuwami nanfoyung ayu Funbalugu At Masine-Fag-Barita, dewa e
         gsalag dawdaw emi ginanya.
         3 Gina matvngvd nu gfoyung ami ayu, di ami gsalan, ay di ami galabian, ay di ami gfanluk.
         4 Em foyungun ayu igfaning wa Funbalugu At fasadan. Anway Funbalugu nafoyung emi at
         Masine-Fag-Barita laman nanfoyung yangay ami at Masine-Fag-Barita sa tibak taw. Laman
         Funbalugu guseganan tuwa em fagbulun ay bundi fagtvngvd taw taguseganan. Anway Funbalugu
         wan tagsaful tam amatanganan.
         5 Teway nasaful wam te, em fagindasugun bundi sik fagmalukmeun at mafamuagan fag longan.
         Ay du ami gsuksuk sik fagalabianun. Anway Funbalugu wan at nafatuyan te, matuyan em
         ugali.
         6 Ay em fagsarapun bundi te, laman e sumeg emi, dewa am ay dewa tibak taw. Dewa ami
         e fagmadaragangun sak e sumeg emi anway ami anyay Fagtayukan At suguan.
         7 Ay malukme tuwami nu maful ami ayu. Kata sik mangena nu gfatvngvdun at ngay unga.
         8 Anway kafanyu ami dawdaw ayu. Ay kaumsig ami gfoyung ayu Funbalugu At Masine-Fag-Barita.
         Ay dewa ami umkate, laman e fanambagun tuwam, anway kesug ami dawdaw ayu.
         9 Em ngay fadugsay, nasaful wam em fagatakanun ay em fakalufuyun anway siginan em fagbulun.
         Anway kayu menit ay kayu yabi e fagbulun yangay ami mandi. Laman di am e natakan siginan
         emi, kaduge ami gfoyung ayu Funbalugu At Masine-Fag-Barita.
         10 Am, ay anggan Funbalugu, at nafatuyan te, em ugali malayun tuwa sat masine, ay matuyan.
         Ay di ami e nasalan gina ami sanya si ayu.
         11 Ay nasaful yangay am em fagbulun sa ayu. Kata sik mangama nu gfoyung sa at sisian,
         katanya yangay ami. Nafatvngvd ami ay amatanganan sadi sadik taw. Ay nafaliaman ami
         ayu. Ay anggan nafatvngvd ami em longan sa ayu.
         12 Laman ay ngay ugali masine tuwa sas Funbalugu. Anway Kanya wan At nafili ayu te,
         laman umful tuwam sa At-@Fagmagurangan-Taw ay anggan sa At fagmasineun.
         13 Igseg wami tam Funbalugu faggugat. Anway nadungug wam em foyungan Funbalugu At longan,
         ay nasaful wam te, bunwa sik taw at ke longan. At matuyan, Funbalugu wa fiya At ke
         longan. Ay At longan wan tagfatvngvd ayu fagayu am takafandiug.
         14 Anway kata yangay am at ngay takafandiug sas Fagtayukan Isus sasa ngay Funbalugu
         bale sas talun Naseg. Ay e gfauri yangay ayu siginan ay talun at taw. Kata yangay
         at ngay takafandiug sas talun Naseg e gfauri yangay anya siginan at talun at taw,
         Taw-Naseg.
         15 Kanya wa fag ngay Taw-Naseg at nafate tam Fun Isus ay anggan Funbalugu ebi at ngay
         taglong. Ay kanya yangay fiya at naayiyan emi. Ay at fagbulun igfadotamaan Funbalugu
         ay anggan igsalag fagayu taw.
         16 Anway kanya igsalag yangay emi gina ami gfoyung sat Yud-Naseg-Fag-Taw, te laman at
         Yud-Naseg-Fag-Taw dua mbalabag. Ay at ngay tagsalag at asalanan inkayu wa dawdaw.
         Ay nu katanya, Funbalugu kadotama dawdaw anya.
         17 Ebi em bilug insaman yay ami sirut ayu, ay bundi em amatanganan at kinsaman ayu.
         Ay nu katanya gananlagun yangay ami ayu, ay nanfaskud wa ban ami nanlag ayu.
         18 Anway ebi kaumsig yamami ganangadasugun sa ayu. Ay aw wan Fandak, ngayu ginan akwa
         nanfaskud galoun sa ayu. Ay Tagfansalag igsalag way emi.
         19 Sinu tagfatvngvd em amatanganan kaduge ami gfanya. Ay sinu tagfauseganan emi. Ay
         sinu tagfefanambagun emi gina ban umdasug tam Fun Isus. Go am wa manga.
         20 Kin. Am way tagfauseganan emi ay am way tagfefanambagun emi.

1 Ebi gina ami sas fulan Atenas, gananlagun ami dawdaw ayu. Ay nu katanya, em fasadan
         sumadsamanan wami. Ay ami duwa, aw ay Silas, ste yay ami sas fulan Atenas.
         2 Ay nansugu ami tam fadugsay, Tagseg-Funbalugu, sa ayu. Kanya Funbalugu At fanuguan
         gina gfoyung Fagtayukan At Masine-Fag-Barita. Ay em fagnasuguun anya, laman kanya
         nanfatvngvd ay fakafandiugun ay ay amatanganan.
         3 Laman nus di sadik taw si ayu laman di ban gfainbalian at amatanganan, dewa katsi
         e gfauri ayu. Anway nasaful wam te, umdasug wa fiya katanya, Funbalugu nu nafili wa
         antam.
         4 Ay ebi kaduge ami maful si ayu, faggugat igfatagak wami ayu te, e nanfauri wa ban
         fiya antam. Ay katsi nalag wam te, insure wa ngaro fiya kata em longan.
         5 Ay gina aw dawdaw gananlagun ayu, nasugu aw Tagseg-Funbalugu sa ayu laman nanfoyung
         ban angku te, go setvngvd ay fakafandiugun. Anway gayup akyay te, at Tagfe-Asalanan
         mafe asalanan ayu. Ay em foyungan ayu ebi magyud ban e masuad.
         6 Ay katsi Tagseg-Funbalugu, em fadugsay, gdog yay infoli sa emi siginan ayu. Ay masine
         at foyungan emi sanya ginan. Ay matvngvd tuwa unu ay fakafandiugun ay anggan ay fakedkesuganun.
         Ay nafoyung yangay te, ay amatanganan unu kafanyu tuwam emi. Ay anggan gananlagun
         tuwam emi kata nu gananlagun ami ayu.
         7 Nu katanya, em ngay fadugsay, dewa ami e fagatakanun ay e faurianan, di ami e amatanganan
         dawdaw sa ayu katsi anway kafandiug tuwam.
         8 Ay katsi guseganan ami kaduge ami gleleg, anway matvngvd tuwa nu gfaning am sa tam
         Fun.
         9 Matvngvd nu glong ami sas Funbalugu te, fadi fadi, anway kafandiug am. Anway guseganan
         ami dawdaw ayu nu kaakbang ami sas Funbalugu.
         10 Anway gdarangin ami ayu kayu balabag ay kayu yabi, anway kaumsig ami lumag ayu. Ay
         manga te, laman nanfamut yay ami ay fagayudanun sa ay fakafandiugun baliwa.
         11 Katsi em darangin te, laman tam Funbalugu tam Tama ay tam Fun Isus tumarabang emi
         laman umdasug ban ami sa ayu.
         12 Ay laman tam Fun nafatvngvd ban nu kadkafanyuan am ay iba, ay anggan nu kafanyu am
         sas fagayu taw. Laman kafanyu yangay am, kata nu kafanyu ami ayu.
         13 Laman tam Fun nafatvngvd yangay ban ay amatanganan. Ay laman ban malayun tuwam sat
         masine ay di am e nasalan gina ban am umlindug sas Funbalugu tam Tama At akbang, gina
         ban kadasug tam Fun Isus ay At ngay taw.
         
            

         
      
   
      
         4
1 Em ngay fadugsay, tuy em longan matvngvd ro dawdaw sa ayu siginan tam Fun Isus At
         longan, laman nanfatvngvd ami ay amatanganan. Madyay ebi batang wami gfoyung ayu te,
         kata tuyi ay ugali laman gfauseganan am tam Funbalugu. Ay kata nu gfaning am katsi,
         ay fatunglusi ban. Ay anggan labii yap ban.
         2 Anway nasaful wam ebi em foyungan ayu siginan tam Fun Isus At longan.
         3 Kata tuy tam Funbalugu At fakaumsigun sa ayu fagayu. Laman fagayu am gfadiuganan
         tuwam sas Funbalugu. Ay at masuad te, lag kamayun.
         4 Ay laman fagayu am, sadi sadik taw, safuli tuwa gbaris ay bilug at fakaumsigun at
         mauri, laman gfadiuganan tuwam sas Funbalugu. Ay laman e gseg tuwa ban ayu.
         5 At masuad te, lag galabian kata at Yud-Naseg-Fag-Taw, at yud nasaful Funbalugu.
         6 Ay manga dangai e nasalan sa ay fadugsay takatanya fag fagbulun at mauri. Anway tam
         Fun gfefaurianan wa ban fiya sat ke nasalan. Anway ebi matvngvd wan nu nafatagak ami
         ayu takatanya.
         7 Anway Funbalugu At fagnafiliun antam bundi te, nangalabian tam. At fagnafiliun antam
         antuwa te, laman nanfadiuganan tuwa tam sas Funbalugu.
         8 Ay nu katanya, sik taw nu kauri way em foyungan, ka fag taw at fakaurian duat sas
         taw. At fakaurian sa was Funbalugu, At nafon ayu At-Masine-Fag-Falad.
         9 Du e masuad sa ayu dewa ban ami rumiruk sa ayu sas fakedkesuganun baliwa. Anway Funbalugu
         wan At nafasaful sa ayu te, edkesugani.
         10 Ay kin, kesug wam ay ngay fadugsay sas fagdaul talun Masedunia. Ay em fagnaatulun
         ayu, em ngay fadugsay, laman fainkugatani yap takatanya.
         11 Ay nu maugalian am, malukmei tuwa. Ay buli way nus nga setvngvd ay fagmafabulun fag
         fagbulun. Ay am ituwa tagfanyafun ay yafun mandi. Kata ebi em nafoyung ayu.
         12 Ay fagbuluni tuwa, laman at yud kafandiug fag taw sumeg tuwa ayu anway katanya ay
         ugali. Ay laman manga di am e fagayudanun.
         13 Em ngay fadugsay, kata tuy em fakaumsigun. Asafuli tuwa sa at kinkate baliwa, laman
         di ban am kabalu, kata at ngay taw at yud e fagsegun ay kabalu way.
         14 Anway gafanud tuwa tam te, tam Isus dewa nkate ebi, katsi gdog yay gleleg. Ay manga
         gafanud yangay tam te, tam Funbalugu tagtaban ban at ngay takafandiug at kinkate ebi
         ste ginan swa daga gasfuan ban gina Isus stumiye.
         15 Anway em longan ayu siginan tam Fun te, itam, kayu katsi tagleleg ste swa daga gina
         ban tam Fun kadasug, dia tam iguna tam iba at kinkate.
         16 Anway tam Fun umdaga ban stiye swa daga siginans Banwa. Ay ginanya ban gbiya nu ge
         longan. Ay At tagbukngan daul gbiya nu guro. Ay anggan gbiya nu gbudyung sas Funbalugu
         At fagbudyungan. Ay nafaleleg at ngay takafandiug, fagayu at kinkate at bilug, kanya
         taguna at lumo ste ginan swa daga.
         17 Ay rodi tv, nus nga sinu tam tagleleg, lumo yangay tam nangaful sa at naguna antam
         at kinkate sas linyabu. Laman nanfablang tam tam Fun sas kiwang. Ay faggugat long
         maful wa ban tam sa tam Fun.
         18 Ay nu katanya, fagayu am fadfaliamani ay iba at fakabaluun ste ginan fag longan.

1 Em ngay fadugsay, du e masuad sa ayu dewa ami rumiruk sa ayu te, go seduge aro fagayu
         em foyungan nu mdasug.
         2 Anway nasaful wam te, tam Fun-At-Menit umdasug wa ban fiya kata sik takamul sad yabi.
         3 Ay ginanya ban at ngay taw glong yay te, Manabayan tuwami ay e fagmatvngvdun tuwami
         katsi. Ay roro mangaro indasug wa daw at fakatabuan. Kata sik mangena nu gbuba. Ay
         ginanya dewa yud e namatangan, rodi tv galuat wa daw. Ay katanya yangay ban, ka fag
         ngay taw dua ban umbalabag.
         4 Ay am, em ngay fadugsay, di am kata sasad marum te, laman gina mdasug ka fag menit
         umlipsik am kata sik takamul sad yabi.
         5 Anway fagayu am tagsiginan wam sad mayamag fag taw. Ay igfagbulun tuwam gina mamenit.
         Ay di tam tagsiginan sad marum fag taw. Ay di tam kaumsig igfagbulun gina mayabi.
         6 Nu katanya, dangai am kata sik taw tagtiug. Matagakani tuwa ay barisi sigon.
         7 Anway sik taw nu kaumsig igtiug, sad yabi way nu gtiug. Ay sik taw nu kaumsig nangasigung,
         sad yabi way nu kasigung.
         8 Ay anway itam tagsiginan tuwa tam sad mayamag fag taw, ay masine nu gbaris tuwa tam.
         Tam fakafandiugun ay tam fakafanyuun kata sik famalabag si tam dubdub. Ay tam fagfanyaun
         nu antam umbalabag kata sik famalabag si tam alfuyu.
         9 Anway Funbalugu At fagnafiliun antam bundi te, nangadotama sa antam. At fagnafiliun
         antam antuwa te, laman umbalabag tuwa tam anway tam Fun Isus Fagtayukan At fagbulun.
         10 Ay Isus At faginkateun laman dewa ban tam gleleg, ay dewa ban tam inkate, umful tuwa
         ban tam sa Anya gina ban Kanya umdasug.
         11 Anway katanya, fadfaamatanganani ay fadfatvngvdani ay iba at amatanganan, kata ay
         ugali katsi.
         12 Matvngvd nu glong ami sa ayu, em ngay fadugsay te, segi tuwa ay magurang. Anway kanya
         matvngvd tuwa nu gatul ayu ay nu gfoyung ayu sa tam Fun At ugali baliwa.
         13 Segi ay afanyui dawdaw anya, anway at fagbulun. Ay madmalukmiani tuwa ayuwayu.
         14 Gatul wami ayu katsi, em ngay fadugsay. Ay bayayi tuwa nu gfafanaloun way. Ay fatvngvdi
         sik taw tagfangalimu sat amatanganan. Ay tarabangi at mafanalo at bilug. Ay e namafanyani
         tuwa ay iba nus nga ginain.
         15 Ay fagayu am dangai gfafoli at mauri sat tagfauri ayu. Ay sarapi tuwa ay ugali at
         masine sa ay fadugsay ay anggan sas fagayu taw.
         16 Ay nus nga ginain useganani.
         17 Ay faladlayunani tuwa nu gdarangin am.
         18 Ay nus nga ginain, fauseganani tam Funbalugu. Anway katanya tuwa Funbalugu At fakaumsigun
         sa ayu, anway am wan Fagtayukan Isus At taw.
         19 Ay lag salag Funbalugu At-Masine-Fag-Falad.
         20 Ay lag kalimata dewa e naguna nafoyung at kumdasug.
         21 Amatangani wan fagayu, ay fatawadi way kayu at masine.
         22 Ay lag gfaning nus nge wain at mauri.
         23 Funbalugu tam Tagfanabayan tagfadiuganan nangus am sa Anya. Laman matvngvd ay amatanganan
         ay ay bilug. Laman di am e nasalan anggan umdasug tam Fun Isus Fagtayukan.
         24 Anway matuyan tuwa Tagfili ayu. Ay katanya yangay ban At fagbulun.
         25 Em ngay fadugsay, darangini emi.
         26 Ay nu nafablang am ay ngay fadugsay, famatuani tuwa ay adkafanyuani tuwa.
         27 Matvngvd nu glong aw ayu siginan tam Fun te, Tapi tuy fag rirukan laman fagayu tam
         ngay fadugsay sanya dumungug ku longan.
         28 Tam Fun Isus Fagtayukan At mamanyun nangus sa ayu fagayu.2 Thessalonians2 Thessalonians2 Thessalonians2 Thessalonians2 Thessalonians

1 Siginan emi fag tulu, Fandak ay Silas ay Tagseg-Funbalugu. Nanriruk yangay ami sa
         ayu, sas fulan Tesalunika at maful fag ngay takafandiug sas Funbalugu tam Tama ay
         sa tam Fun Isus Fagtayukan.
         2 Funbalugu tam Tama ay tam Fun Isus Fagtayukan At mamanyun nangus sa ayu ay At nanfanabayan
         ayu.
         3 At masine nu guseganan ami faggugat sa tam Funbalugu anway am wan, em ngay fadugsay.
         Anway ay fakafandiugun gintvngvdan tuwa. Ay anggan sigon nafaintvngvdan tuwam ay kadkafanyuan
         sa ay iba.
         4 Ay nu katanya, guseganan ami nanfoyung ay ugali sasa ngay Funbalugu bale at taw.
         Anway nasungatan tuwam ay kafandiug tuwam, dewa gina e gfauri ayu ay anggan dewa am
         gina e natakan.
         5 Anway sa ay naafandiugan ay sa ay nasungatan, tibak taw nasaful te, matuyan Funbalugu
         nu gfili. Anway sa At nafilian ayu kata sik taw at kinsak at fagmasineun, laman umful
         ban am sas Funbalugu-At-Fagmagurangan-Taw. Anway te, fage nafauriun ayu katsi, am
         wan Funbalugu At taw.
         6 Ay matuyan ban Funbalugu At fagbulun nu gfafoli ban at ngay mauri sa tagfauri ayu.
         7 Ay matuyan yangay ban Funbalugu nu nafanabayan ayu te, laman di ban e gfauri ayu,
         ay anggan sa emi sigon. Katanya ban At fagbulun kaduge tam Fun Isus umsure iste swa
         daga siginans Banwa, ay At nangufud At madaragang fag ngay tagbukngan gina ban e sik
         afuy masulo dawdaw igsafungan anya.
         8 Ay ginanya ban Kanya igfauri sa at ngay takalimata Funbalugu ay sa at yud gfaning
         sa tam Fun Isus At Masine-Fag-Barita.
         9 Ay Funbalugu igfaurianan ban kanya fag ngay taw te, laman faggugat dua ban umbalabag.
         Ay anggan sigon nafayayu wa dawdaw siginan tam Fun ay siginan At matuyan fag fagmadaragangun.
         10 Katanya ban gina ban tam Fun umdasug fag menit. Ay kaduge ban anya Funbalugu At ngay
         taw, at masuad te, fagayu takafandiug, igseg ban Anya. Ay gamatangan dawdaw guseganan
         anway nalag Anya. Ay anggan am guseganan yangay ban am, anway gafanud tuwam em foyungan
         ayu.
         11 Ay nu nasaful ami te, katanya am, igdarangin tuwami ayu faggugat. Laman Funbalugu
         natap ayu kata sik taw at kinsak at fagmasineun laman Funbalugu nafili anya. Ay laman
         Funbalugu At fagmadaragangun gfasure sa ayu fagayu ay fakaumsigun fag ugali at masine.
         Ay anggan natarabang ayu te, laman gfatunglus tuwam ay fagbulun antuwam ay kafandiug.
         12 Ay laman e gseg tuwa ban tam Fun Isus nu nalag ay ugali at masine. Ay laman e gseg
         tuwa ban ayu anway am wan Funbalugu At taw. Anway tam Funbalugu ay tam Fun Isus Fagtayukan
         At mamanyun sa ayu.

1 Katsi igfoyung ami sa ayu tam Fun Isus Fagtayukan nu kadasug ban stiye swa daga ay
         anggan nu nangaful ban tam sa Anya. Em fakaumsigun sa ayu, em ngay fadugsay, te,
         2 Lag gadulawan daw ay anggan lag kalimu sa ay amatanganan. Dewa am nadungug te, indasug
         wan tam Fun-At-Menit. Dewa kata sik taw yabi at naguna nafoyung. Ay dewa sik taw nafoyung.
         Ay dewa indasug sik rirukan e longan te, siginans Fandak. Roro sik tagfanluk way.
         3 Lag gdungugan siginan tagfanluk at foyungan nus nge wain. Anway Ka-Fag-Menit ya kadasug
         yap ngay indasug taguna sik ngay takamabo. Ay yap ngay tiba tungud takamabo umsure.
         Ay at ngayan at sadi te, At-Ke-Fakatabuan-Ban.
         4 At tiba tungud takamabo sumalag ban fagayu at masine. Ay kanya nafalabi te, aw wan
         tiba tungud fag fagsegan. Dewa sas fagayu taw yabi ay dewa nus nga se taw fag fagsegan.
         Ay kanya sumakbo ban sas Tagbvt-Fag-Bale-Funbalugu ay nanmalunggung sanya te, aw wan
         Funbalugu.
         5 Go du am namatang ebi ku foyungan ayu gina aw sanya si ayu sa kanya tiba tungud takamabo
         baliwa.
         6 Ay katsi nasaful wam at Nansalag-At-Mauri anway kanya nansalag yay ban sa tiba tungud
         takamabo. Laman ka fag tiba tungud takamabo nu msure sa yay ban at filian fag menit.
         7 Ay katsi wan at ngay takamabo nu gfagbulunan, dewa te sa tibak taw masuksukan yay.
         Dewa katanya, at Nansalag-At-Mauri igsalag yay at ngay takamabo, yap ngay Funbalugu
         nafayayu at Nansalag-At-Mauri laman di at sanya.
         8 Ay ginanya long ban, umsure wan ka fag tiba tungud takamabo. Ay tam Fun Isus gina
         ban umdasug, At uyup at nanfate ban anya. Ay Isus At fagmasineun at faliam anya.
         9 Ay tiba tungud takamabo umdasug wa long ban igfaning Tagfansalag tagfadaragang anya.
         Laman nanfasure kata sik ngay madaragang fag fagbulun ay anggan kata sik ngay ke masuad
         fag fagbulun. Ay roro ngap sik tagfanluk way.
         10 Ay nanfasure yangay ban at ngay mauri laman nanfanluk ban sa at yud umbalabag fag
         ngay taw. Anway ka fag ngay taw dua gfaning sa at matuyan fag longan. Ay nu katanya,
         dua ban umbalabag.
         11 Anway Funbalugu nafaamatangan wa anya te, laman at fagamatanganun ay at fagafanudun
         sa way at yud matuyan.
         12 Ay nu katanya, Funbalugu natap wa anya te, sik tagasalanan wa fiya. Anway dua gfaning
         sat matuyan ay nu guseganan sa yakman at mauri.
         13 At masine nu guseganan ami dawdaw sa tam Funbalugu anway am wan, em ngay fadugsay,
         tam Fun At fakesugun. Anway Kanya nafili wayu siginan ngays fagsigadan laman umbalabag
         tuwam. Anway At-Masine-Fag-Falad nafasadi wayu sas Funbalugu, ay manga am wan tagfaning
         sa at matuyan fag longan.
         14 Funbalugu nu gfili ayu gina ami nafoyung ayu at Masine-Fag-Barita te, laman e fagmasineun
         yangay ban am siginan tam Fun Isus Fagtayukan anway insadi wam sa Anya.
         15 Ay nu katanya, em ngay fadugsay, fatvngvdi ay amatanganan. Ay faningi sa em foyungan
         ayu fag ugali. Dewa siginan em longan ay dewa siginan em rirukan.
         16 Tam Fun Isus wan, ay anggan tam Funbalugu tam Tama, takesug antam ay tagfatvngvd
         tam amatanganan faggugat, ay takamanyun antam te, laman guseganan tuwa tam gina tam
         gfanya.
         17 Katsi tam Funbalugu nangus At faliaman ay fakabaluun ay tagfatvngvd ay amatanganan.
         Laman nafatunglus tuwa ban am sa At masine fag ugali ay anggan sa At matuyan fag longan.

1 Em ngay fadugsay, em longan at fakatabuan sa ayu te, laman igdarangin tuwam emi.
         Laman mafali tuwa Funbalugu At longan nu karapyag sasa ngay talun. Ay laman dumungug
         ban Funbalugu At longan, kata ebi am nu nadungug am.
         2 Ay laman Funbalugu dumingding tuwemi siginan at mauri ay siginan at yud matuyan fag
         ngay taw. Anway tibak taw dua kafandiug.
         3 Dewa katanya, matuyan tuwa tam Fun. Ay Kanya tagfatvngvd ban ay amatanganan ay tagdingding
         ban ayu siginan at mauri.
         4 Matvngvd em fagafanudun sa tam Fun te, igfaning tuwam em longan siginan katsi ay
         anggan katsi ban.
         5 Tam Fun wan tagfaamatanganan nangus ayu. Laman ay ugali kata tuwa Funbalugu nu kafanyu
         ay anggan kata tuwa Fagtayukan nu gsungatan.
         6 Katsi nanlong ami ayu sa tam Fun Isus Fagtayukan At fagmadaragangun te, lag kaful
         sa ay fadugsay tagfafanaloun nu gfagbulun. Anway kanya fag taw dua kaumsig igfaning
         sa em foyungan ayu fag ugali.
         7 Anway nasaful wam te, katanya at masine gina am gulit em ugali, madyay di ami mafanalo
         nu e fagbulun ami gina ami si ayu.
         8 Ay du ami gbul em fakonun siginan ayu nu dway ami e fansali. Anway maseganama tuwa
         nu gfagbulun ami dewa sad yabi ay dewa swa menit. Laman du ami gfatakan ayu.
         9 Ay dewa masine nu gbul ami em fakonun siginan ayu, igfagbulun tuwami laman em fansali
         em fakonun. Kanya em famaulit sa ayu, laman maning am katanya.
         10 Anway ebi gina ami si ayu, nafatvngvd wami nu glong ami ayu te, sik taw nu gfafanaloun
         way nu gfagbulun, lag fon anya at fakonun.
         11 Ay katsi nadungug ami te, am tiba igfafanaloun way am ay anggan igfangafayudun way
         am ay iba faggugat. Ay dua nanfagbulun.
         12 Sa tam Fun Isus Fagtayukan At fagmadaragangun, matvngvd nu glong ami ay nu nafatagak
         ami sanya fag ngay taw te, laman kanya nanfagbulun tuwa laman nanfanyafun tuwa mandi.
         Ay laman manabayan tuwa ban ay masine at ugali.
         13 Ay am, em ngay fadugsay, lag gatakan sa ay amatanganan, dewa ngayu ay fagbulun nus
         nge wain sat masine.
         14 Sik taw nu dway gfaning katanya sa em longan iste em rirukan, foyungi ay iba te,
         laman dua kaful sanya fag taw. Laman ban kanya fag taw anyay mapla.
         15 Dewa katanya, lag am gamatangan anya te, sik tagfalimatan way ayu. Ay fatagaki tuwa
         anya kata nu ay fadugsay.
         16 Tam Fun tam Tagfanabayan nanfanabayan nangus ayu fagayu menit ay nus nga ginain.
         Ay anggan tam Fun tuwa tagsi ayu fagayu.
         17 Ku daluap yay at nariruk tuy fag rirukan te, aw wan Fandak, ay gfadasug aw ku fagusegananun
         sa ayu te, gamatangan aktuwa ayu. Katanya ku ugali sa ku rirukan fagayu. Ay katanya
         nu griruk aw gfabarikwayun.
         18 Tam Fun Isus Fagtayukan At mamanyun nangus sa ayu fagayu.1 Timothy1 Timothy1 Timothy1 Timothy1 Timothy

1 Siginan angku, Fandak, Fagtayukan Isus At-Suguan at sadi. Tam Funbalugu tam Tagbalabag
         ay Fagtayukan Isus tam Fagsegun At nasugu angku.
         2 Nanriruk aw sa emu, Tagseg-Funbalugu, at matuyan ku unga sas fakafandiugun baliwa.
         Funbalugu tam Tama ay Fagtayukan Isus tam Fun At mamanyun nangus sa emu ay takafanyu
         ay anggan At nanfanabayan emu.
         3 Katsi iglong akyangay sa emu katvngvd ebi nu glong aw emu gina aw galoun sas talun
         Masedunia te, sanyai yap sas fulan Efesu. Laman salagi tibak taw sanya te, lag gfoyung
         nu dway gfadiuganan sa em foyungan fag ugali.
         4 Ay lag gfoyung at yud matuyan fag ngay fakamansulitun, ay anggan at ngay katungudun
         at ngayan ay at ugali at yud manga tabu. Anway nu katanya way at foyungan, at ngay
         taw garingang way. Ay dua mafafoyung Funbalugu At fakaumsigun te, laman at taw kafandiug
         sa Anya.
         5 Tam foyungan at masuad ani tuwa te, laman fagayu taw kadkafanyuani tuwa sa tiba,
         siginan at amatanganan malayun sat masine, ay siginan mafanud at fagbulun, ay siginan
         matuyan at fakafandiugun sas Fagtayukan Isus.
         6 Anway tibak taw dua kaumsig igfaning kanya fag longan. Ay katanya wayay at sulitanan
         du e masuad.
         7 Kanya dewa kaumsig nafoyung Ku-Unga At-Longan, roro dua nasaful At-Longan at masuad
         ay anggan anya at foyungan mandi at masuad. Dewa kanya nu gfasad matuyan anya at foyungan
         mandi.
         8 Ay nasaful watam te, masine Ku-Unga At-Longan, sik taw nu nafafaning tuwa At-Longan
         at masuad.
         9 Anway At-Longan at masuad bunwa te, nansalag sik taw at masine at ugali. At-Longan
         at masuad sa way at yud masine at ugali. Ay sat yud gfaning. Ay sa takamabo. Ay sat
         yud gseg sas Funbalugu. Ay sa tagasalanan. Ay sat yud kaumsig Funbalugu. Ay sa tagfanlamangan
         sas Funbalugu. Ay sa tagfate at tama. Ay sa tagfate at tina. Ay sa tagfate at tiba
         taw.
         10 Ay sa takamayun. Ay sa sik mangama at nat sa tibak ama. Ay sa takamul taw. Ay sa
         takamuag. Ay sa tagfanlamangan at longan. Ay anggan sa nus nga sinu at yud gfaning
         sat matuyan fag foyungan.
         11 Ay at matuyan fag foyungan nu nafadiuganan sa tuwa at ke gseg Funbalugu At Masine-Fag-Barita
         at taglabi tiba. Ay aw nanfoyung kyangay at Masine-Fag-Barita anway Funbalugu nafili
         angku.
         12 Ay guseganan aw sas Fagtayukan Isus tam Fun, anway Kanya tagfatvngvd angku laman
         nanfoyung aw. Anway Kanya natap angku te, sik matuyan aw fag taw, At fagnafiliun angku.
         13 Ebi dewa aw sik tagfanlamangan sas Fagtayukan, ay dewa mauri ku fagbulun sas Fagtayukan
         At ngay taw, ay anggan dewa aw gfangadotama sa anya, Funbalugu kafanyu tuwa angku.
         Fakatanyaun anway te, da kia gsaful sas Funbalugu ay kia kafandiug sa Anya.
         14 Ay matvngvd tam Fun nu kamanyun sa angku te, laman kafandiug aw ay kafanyu aktuwa
         ku iba. Anway insadi aw sas Fagtayukan Isus.
         15 Matuyan wa fiya tuy fag longan. Ay fagayu taw afanudi te, Fagtayukan Isus At fagindasugun
         ste swa daga laman nanbalabag at ngay tagasalanan. Ay aw wan at sadi at tiba tungud
         ke asalanan.
         16 Anway katanya, Isus Fagtayukan faginfanyuun angku, laman nanfalag sa tibak taw te,
         dewa aw, Fandak, sik matvngvd tagasalan, Isus Fagtayukan igfanya tuwa angku. Ay kanya
         sik fagulitan sa ban at kumfandiug sa Anya ay gleleg tuwa ban faggugat.
         17 Ay katsi segi tuwa sa tam Fun At yud katabu faggugat faggugat, ay At yud kate faggugat,
         ay sa tam fagyudun glag. Kanya At Tagsesadi fag Funbalugu. Fagayu taw, segi tuwa Anya
         faggugat faggugat. Ay foyungi sa tibak taw tam Fun At tiba tungud fag fagmasineun.
         Kin, katanyai tuwa.
         18 Ku unga, Tagseg-Funbalugu, matvngvd nu glong aw sa emu katsi te, laman faningi tuwa
         ebi at naguna nafoyung emu am fagbulun. Ay anggan kata yangay o sik tagbarangian at
         matvngvd nu gfabarangian.
         19 Fatvngvdi nu kafandiug o. Ay tagaki laman di o kapla te, e asalanan o. Anway tibak
         taw dewa e naaplan te, mauri way at fagbulun, dua gfasaman at ugali at mauri. Ay katanya
         wayay naliam wan at fakafandiugun. At fakafandiugun kata way sik balutu nu nrasras
         dawdaw sas lino.
         20 Katanya way sik duwama at fagbulun. Ay at ngayan Sik-Daduwa-At-Bara ay Tagdingding-Taw.
         Nafon aw ka fag duwama sas Tagfansalag, laman kanya fag duwama umlimu te, lag mangaro
         gfanlamangan sas Funbalugu baliwa.

1 Matvngvd nu glong aw sat ngay takafandiug te, Darangini, ay eti, ay intoi, ay useganani
         sa tam Funbalugu laman ban fagayu taw e fanambagun tuwa.
         2 Darangini sa tam Funbalugu laman tam Funbalugu tumarabang at ngay fun ay anggan at
         ngay magurang. Laman di e garingangan. Ay manabayan tuwa fagdaul tam talun, kaduge
         tam gfaning tam Funbalugu. Ay laman masine tam ugali sa tam iba.
         3 Nu katanya tuwa tam darangin, tam Funbalugu tam Tagbalabag kaumsig tuwa.
         4 Anway Funbalugu At fakaumsigun laman fagayu taw umbalabag tuwa ay sumaful at matuyan
         fag longan.
         5 Anway sadi way tam Funbalugu ay sadi way At Tagbuknga sis buknga taw ay Funbalugu.
         Kanya wa fag taw At ngayan, Fagtayukan Isus.
         6 Anway Kanya At fasadan At faginkateun, laman fagayu taw umbalabag ban. Gina si at
         filian fag menit, e nafoyung ka fag fagbulun.
         7 Katanya at masuad at fagnafiliun angku, laman At-Suguan aw ay sik takamoyung aw.
         Ay nanfoyung aw Funbalugu At longan sa at Yud-Naseg-Fag-Taw. Laman ban kanya umfandiug
         ay sumaful at matuyan fag longan. Katanya ku longan, kua kamuagan.
         8 Ay nu katanya, kaumsig aw laman sas fagayu mangama nus nga nday fag talun darangini
         tuwa. Ay gina gdarangin, faabati at take gina gyud e asalanan, ay gina yud kadotama
         ay gina yud garingangan.
         9 Ay anggan sas fagayu mangena, nu gsulun at lanbung, gkasakan yakman. Fatugani way
         nu yud kapla at tiba, ay at tiba nu yud kapla anya. Ay anggan kasakan yakman nu gfasineun
         at buk. Ay anggan lag faayu at famasinean si at bilug, tenday fanumyu ay dalag. Ay
         lag bul at mabiat dawdaw at fansali at lanbung.
         10 Ay sik mangena at fagnanfasineun at bilug, antuwa at masine fag ugali sa tiba, kata
         at lanbung. Katanyai tuwa sa sik mangena tagfaning Funbalugu.
         11 Ay at masine sik mangena dungugani way fagtvngvd. Ay lag gfaringangan ay malukmei
         tuwa.
         12 Ay kua kaumsig sik mangena nu gfoyung ay nu nanlabi at ngay mangama. At masine nu
         maragangan way.
         13 Anway Funbalugu At naawat taguna sik mangama at ngayan Karaska. Ay bandi tv naawat
         yangay sik mangena at ngayan Tagfe-Leleg.
         14 Ay bunwa at mangama at nalukan. At mangena way at nalukan, ay rodi e asalanan way.
         15 Dewa katanya, Funbalugu kafanyu tuwa sik mangena anway gfalangfe tuwa sik ngenge.
         Ka fag mangena nu gfatunglus tuwa nu kafandiug. Ay nu kafanyu tuwa at iba. Ay nu gfaning
         tuwa Funbalugu. Ay anggan nu malukme tuwa at amatanganan.

1 Matuyan tuy fag longan te, sik taw nu kaumsig nanmagurang Funbalugu bale at ngay
         taw, masine nu katanya at fasadan.
         2 Kata tuyi sik taw nu kaumsig nanmagurang. Laman di gfagbulun sat mauri nus nge wain.
         Ay laman sadi yakman at mangena. Ay laman maamatanganan tuwa fagayu nu gfagbulun.
         Ay laman maabaris tuwa. Ay laman masine fagdaul at ugali. Ay laman igfasakbo tuwa
         at bagu kadasug fag taw. Ay laman mafafoyung tuwa sa tibak taw.
         3 Ay laman di ginum fangasigung. Ay laman di gfangadotama ay malukme tuwa faggugat.
         Ay laman di kamaringangan sa tiba. Ay laman di kaumsig dawdaw gfaayu at salafi.
         4 Ay laman gsaful tuwa gmagurang at ngay taw si at bale mandi. Ay laman at sisian igfaning
         tuwa anya ay kesug tuwa anya.
         5 Anway sik taw nu dway gsaful gmagurang at ngay taw si at bale mandi, tain ro nu mafamagurang
         nut sa wa ngap ro daws Funbalugu bale at ngay taw.
         6 Ay agi yap gfili sik magurang nu bagu yay kafandiug. Labon mafalabi at longan ay
         at fagbulun. Ay nu katanya way e asalanan way kata Takamuag-Tiba-At-Fagbulun nu e
         asalanan.
         7 Ay ka fag magurang masinei tuwa at fagbulun, laman at yud kafandiug fag taw sumeg
         anya. Ay nu katanya, ka fag magurang di ban sumulun sas Takamuag-Tiba-At-Fagbulun
         at lulang.
         8 Kata tuyi Funbalugu bale at tagtanud at ugali. Kanya sik matuyan tuwa fag taw ay
         di gfanlamangan. Ay di ginum fangasigung. Ay di giafaayuun at salafi.
         9 Ay anggan matvngvd tuwa nu kafandiug sa at nafasure fag foyungan sa tam fakafandiugun
         baliwa.
         10 Taguna faskudi sik tagtanud ban te, go matuyan tuwa at fagbulun. Ay nu gdi e fagbulun
         at mauri nus nge wain, filii wa long anya laman ban ay tagtanud.
         11 Kata tuyi yangay tam tagtanud fag ngay mangena at ugali. Kanya sik matuyan tuwa fag
         taw. Ay at yud tuwa glong mauri sa tiba baliwa. Ay maamatanganan tuwa fagayu at fagbulun.
         Ay faggugat mafanud tuwa fagayu at ugali.
         12 Kata tuyi yangay tam tagtanud fag mangama at ugali. Laman sadi way at mangena. Ay
         laman gsaful tuwa gmagurang at sisian ay anggan at ngay taw si at bale mandi.
         13 Anway sik tagtanud nu masine tuwa at fagbulun, tibak taw ban sumeg anya. Ay anggan
         nafaintvngvdan ban nu gfoyung at fakafandiugun sa tam Fagtayukan Isus baliwa.
         14 Ku fakaumsigun te, laman di glugo nu umdasug aw sa emu. Dewa katanya, igriruk akyay
         sa emu katsi, labon lumugo akyay manga iste.
         15 Laman sumaful tuwo te, katanya at masine fag ugali sas fagayu Funbalugu At unga.
         At masuad te, sas fagayu takafandiug sa tam Tagleleg-Faggugat-Fag-Funbalugu. Anway
         fagayu takafandiug tagfatvngvdun ay tagfoyung Funbalugu At matuyan fag longan.
         16 Intuyan watam te, matvngvd dawdaw at nafasure fag foyungan sa tam fakafandiugun baliwa.
         Ay at foyungan at masuad te, Ebi gina Fagtayukan insure ste swa daga, e bilug tuwa.
         Ay At-Masine-Fag-Falad at nanfatuyan sas taw te, Fagtayukan At ngay ugali masine Ay
         At ngay tagbukngan nantarabang Anya. Ay e nafoyung Fagtayukan At fagbulun sas fagayu
         talun at ngay taw. Ay ngayu at takafandiug sa Anya ste swa daga. Ay e nafasakbo Anya
         sas Banwa.

1 At-Masine-Fag-Falad mayamag nu nafoyung te, sa bans fakatabuan fag ngay menit, tibak
         taw mubun ban at matuyan fag fakafandiugun. Anway kanya at fagdunguganan ban sa ways
         tagfanluk fag ngay taw yabi ay anggan sasa ngay mafurat fag falad at foyungan.
         2 Ay ka fag foyungan siginan way tibak taw takamuagan ay igfanluk at ngay taw. Anway
         ka fag ngay takamuag du e naaplan te, mauri way mangaro at fagbulun.
         3 Ay kanya fag ngay takamuag igsalag way ban tiba te, lag kadaduwa, ay lag kon tibak
         fakonun. Ay roro at matuyan, Funbalugu At fagnaawatun fakonun. Laman fagayu takafandiug
         ay tagsaful at matuyan oni tuwa ay useganani sas Funbalugu.
         4 Anway fagayu Funbalugu At naawat masine wan. Ay du e awatan te, laman taw kalimata
         way. Ay roro oni wan fagayu, useganani ngay sas Funbalugu.
         5 Anway Funbalugu At longan ay tam darangin mafafasine wan nus nge wain tam fagnangonun.
         6 Nu nafoyung tuwo ku longan sa tam ngay fadugsay sanya, o wan Fagtayukan Isus At fanuguan
         at matuyan. Ay madyay ebi e nafagut tuwemu sa em fakafandiugun at longan baliwa. Ay
         anggan yangay siginan tibak taw at nafoyung at matuyan fag longan. Kata yangay am
         fagfaningun katsi.
         7 Ayayui wan siginan takamansulit fag taw at yud gfadiuganan sas Funbalugu At longan,
         anway du e masuad at foyungan. Ay am fagfaningun ani tuwa Funbalugu At longan ay At
         ugali.
         8 Masine nu gfabitsugan tam tam bilug, anway e fanambagun yangay sirut. Dewa katanya,
         tam fagfaningun fiya fiya ani tuwa tam Funbalugu At ugali. Kanya tuwa at matvngvd
         at ke fanambagun nus nge wain. Anway e fanambagun tuwa dewa ste swa daga, ay anggan
         e fanambagun yangay ban sas Banwa.
         9 Matuyan wa fiya aro at foyungan, ay fagayu taw afanudi wa fiya.
         10 Ay nu katanya, maasungatan tuwa tam katvngvd tam fagmabitsugun. Anway tam fagsegun
         siginan tam Tagleleg-Faggugat-Fag-Funbalugu. Anway Kanya Tagbalabag sas fagayu taw,
         ay glabi yap nut sa wa sa ngay takafandiug.
         11 Ay anggan o, longi ay foyungi aro fag longan.
         12 E ugalii at masine laman tibak taw di gfalingun emu te, sik baguama yay o. Masinei
         am ugali laman sik fagulitan sasa ngay takafandiug. Dewa sa am longan. Ay dewa sa
         am fagbulun. Ay dewa sa am fakafanyuun. Ay dewa sa am fakafandiugun. Ay anggan dewa
         sa am amatanganan at masine.
         13 Fagbulunani tuwa anggan aw umdasug. Gina am maful, tapi Funbalugu At longan. Ay foyungi
         ay fayamagi at masuad sas fagayu taw.
         14 Dangai mafanalo nu gfagbulun o sas Funbalugu At nafon emu fag fagmadaragangun. Anway
         ebi e naguna wa nafoyung kanya fag fagmadaragangun kaduge Funbalugu bale at ngay magurang
         nafatayuk at daluap sa am alfuyu.
         15 Maseganamai ay faningi tuwa fagayu fagayu kanya fag fagbulun. Laman fagayu taw lumag
         ban te, fainkugatan tuwo.
         16 Faamatanganuni am ugali ay anggan am foyungan. Ay fatunglusi tuwa katanya am fagbulun.
         Laman di o gsalan, ay anggan am ngay tagdungugan umbalabag tuwa.

1 Lag gbaya sik magurang fag ama te, lag katanya. Ay foyungi way kata nu am mama. Ay
         at yud sik magurang fag ama, am ugali katai way nu am fadugsay.
         2 Ay sik magurang fag mangena, am ugali katai way nu am mina. Ay at yud sik magurang
         fag mangena, am ugali katai way nu am fadugsay. Laman am ugali fagdaul malayun tuwa
         sat masine faggugat dewa sa sik baguina.
         3 Afanyui tuwa sik burangday at yud e ufud.
         4 Ay sik burangday nu e sisian yay ay nu e fufu yay, kanya yay tagtarabang anya. Ay
         nu katanya, at masuad te, kanya fag sisian sik takafandiug. Ay anggan kanya fag sisian
         nanfafoli at fagmasineun sa at magurang. Ay nu katanya tuwa, igfauseganan tuwa sa
         tam Funbalugu.
         5 Ay sik burangday dewa sesadi, ay dewa gyud e gtarabang anya, kanya kafandiug tuwa
         sas Funbalugu. Ay faggugat igdarangin tuwa ay get tuwa sa Anya dewa swa menit ay dewa
         sad yabi te, laman Funbalugu tumarabang anya.
         6 Ay roro sik burangday at fagamatanganun nut sa way dawdaw at fakaumsigun mandi, kanya
         dewa gleleg, kata way sik matian.
         7 Foyungi wa fiya aro ku longan, laman at ngay burangday ay anggan at ngay sisian di
         e asalanan.
         8 Anway sik taw nu dway gtarabang at kalongan ay dway ro gtarabang anggan tagsi oma
         at bale, roro at fagbulun at masuad te, dua kafandiug. Ay ka fag taw glabi yay ngap
         sat yud kafandiug nu mauri.
         9 Sik burangday nu kaumsig igfamut at ngayan sa at fagrirukan burangday at ngayan,
         at banwa glabii tuwa unumk safulu. Ay sadi tuwa at mangama ebi.
         10 Ay anggan e nafoyung tuwa te, masine tuwa at fagbulun. Ay anggan nafoyung at sisian
         siginan ngay alay laman masine faggugat at fagbulun. Ay anggan nafatvngvdun at bagu
         kadasug fag taw. Ay anggan nafegus at ngay Funbalugu At taw at darafa. Ay anggan igtarabang
         tuwa at ke natakan. Ay anggan mafafaning tuwa nus nge wain fag fagbulun at masine.
         11 Ay lag famut sa at rirukan at yud magurang fag ngay burangday at ngayan. Anway nu
         kaumsig yay ban kadaduwa, mafasaman at amatanganan at fatuyanan sas Fagtayukan.
         12 Ay nu katanya way, nu gina wa fasaman ebia taw at fatuyanan sas Fagtayukan, manke
         asalanan ban.
         13 Ay manga te, kanya mafanalo way ban nu nanlag sasa ngay bale. Ay bunwa mafanalo fagtvngvd.
         Anggan sik tagfasagbatan way at longan. Ay anggan sik tagfangafayudun way ban sat
         iba. Ay nu katanya, dua masine anggan at ngay longan.
         14 Ay fagalay ban katanya, gamatangan aw te, at masine at yud kafufuina fag burangday,
         adaduwai yap laman e unga yay. Ay laman igfatvgvdun yay fagayu tagsi at bale. Laman
         at yud kafandiug fag taw di e fagfalingunun antam nus nge wain.
         15 Ay at matuyan, e tibak burangday naubun wan at fakafandiugun ay katsi at fagfaningun
         sa way Tagfansalag.
         16 Sik takafandiug fag mangena nu e kalongan yay sik burangday, at masine kanyai wa
         fag mangena tagtarabang ka fag burangday. Laman Funbalugu bale at tagtanud di gatakan,
         ay mafatarabang tuwa sa tibak burangday at yud e ufud.
         17 Funbalugu bale at magurang nu maseganama tuwa nu gmagurang, matvngvdi yangay anggan
         at ngay takafandiug nu gseg anya ay nu gfon anya. Ay glabii yap sa sik magurang at
         maseganama nu gfoyung ay nu gfayamag Funbalugu At longan.
         18 Anway Funbalugu At-Rirukan at foyungan te, Lag bugsung sik baka dungus kaduge ka
         fag baka igrabas sik buadan. Ay, Sik taw tagfagbulun, e nafon wa fiya sa anya at nalufuyan.
         19 Lag dungugan nu sadi wayk taw tagfoyung Funbalugu bale at magurang at asalanan, nu
         bunway duwak taw ay tuluk taw at nadiuganan at nalag at fagbulun.
         20 Ay ka fag magurang nu gfaning wa fiya sas asalanan faggugat, bayayi anya sasa ngay
         takafandiug at buknga. Laman fagayu takafandiug kalimu tuwa nu gfaning way katanya.
         21 Funbalugu, ay Fagtayukan Isus, ay anggan Funbalugu At nafili fag ngay tagbukngan
         tagfatuyan nu glong aw sa emu. Ay nafatvngvd aw nu glong aw sa emu te, faningi tuwa
         iste ku longan fagayu. Ay lag e filian taw.
         22 Ay agi yap daw mafali nu gfatayuk o am daluap sa sik taw at alfuyu te, Funbalugu
         bale ban at magurang. Ay lag e afud siginan sik taw at asalanan. Tagaki tuwa laman
         am ugali malayun tuwa sat masine.
         23 Nu ginum o, dangai sik safa fagtvngvd. Fagamutani tuwa sik buadan safa sirut ay inumi.
         Laman di o kasait am ungdan ay anggan laman di ginfolian am dailan tiba.
         24 Tibak taw at asalanan mafali tuwa nu e nasaful. Ay at nalag nasaful te, e faurianan
         wa ban fiya sa anya. Ay at tibak taw at asalanan glugo yay bagu e sumaful.
         25 Ay katanya yangay tibak taw at masine fag fagbulun, mafali tuwa nu e nasaful. Ay
         at tibak taw at masine fag fagbulun glugo yay bagu e sumaful. Dewa katanya, dua kasuksuk
         faggugat.
         
            

         
      
   
      
         6
1 Fagayu takafandiug fag fanuguan, segi tuwa ay faningi tuwa ay fun at longan. Laman
         tibak taw di kalimata ay di glong mauri sa tam Funbalugu baliwa ay anggan sa tam foyungan.
         2 Dewa at fun sik takafandiug, at fanuguan dangai fasirut nu gseg anya ay nu gfaning
         sa anya, dewa gamatangan te, kanya ku fadugsay way. Ay matvngvdi tuwa nu gseg ay nu
         gfaning anya. Anway am fun at fanambagun siginan way ay fagbulun, ay kanya sik takafandiug
         ay sik fakesugun fag taw. Ay o, Tagseg-Funbalugu, matvngvdi nu gfoyung o takatanya
         fag ugali.
         3 Sik taw at foyungan nu saman way, ay nu dway gfadiuganan sa tam Fun Isus Fagtayukan
         At matuyan fag longan, ay nu dway gfadiuganan sa tam foyungan te, faningi tam Funbalugu,
         4 kanya fag taw gfalabi way at longan. Ay du e fagsafulun. Ay faggugat kanya mauri
         way at fasadan, madyay gfaringangan way dawdaw ay anggan igsalag tibak taw nu ge longan.
         Ay nu katanya way at longan, ka fag ngay taw at maful si anya kalimata way at tiba.
         Ay matvngvd nu gfaringangan. Ay mauri way at longan sa tiba. Ay anggan gfansulup te,
         nu ndain ban mauri ku iba at fagbulun sa angku.
         5 Ay kanya fag ngay taw gfabadbabuan way tiba nu ge longan. Anway mauri wayay at amatanganan,
         ay anway dua nasaful at matuyan. Ay kanya fag ngay taw gamatangan te, sik taw tagfaning
         mangaro Funbalugu, nanfaayu way at salafi.
         6 Ay sik taw tagfaning fiya fiya Funbalugu, ay nu gamatangan te, insak wan Funbalugu
         At nafon angku, ka fag taw e fanambagun ban dawdaw sas fagmasineun baliwa.
         7 Anway gina tam bagu ke taw ste swa daga, dua tam e ubanan stiye. Ay gina ban tam
         glo ste ginan swa daga, dua ban tam e ubanan nus nge wain.
         8 Ay nu katanya, nu e fakonun tuwa tam ay nu e lanbung tuwa tam, amatangani te, balikam.
         Insak wan.
         9 Roro kanya fag taw at fakaumsigun nut sa way fagmabalanun, igfaning way at amatanganan
         dewa sas asalanan. Ay ka fag taw kata sik taw at nasulun sa sik lulang ay inkiktan.
         Anway kanya igfaning ngayuk fagalabianun at yud e masuad ay igfauri anya. Takatvngvd
         anya fag asalanan mauri ban dawdaw sa anya ay dua ban umbalabag.
         10 Anway sik taw at nafadaul at amatanganan sas salafi baliwa, kanya at ngay mauri at
         lalid. Ay tibak taw anway kaumsig yangay dawdaw salafi, naubun at fakafandiugun. Ay
         sa at amatanganan kata nu e natubuk anya anway mason at fakabaluun.
         11 Anway o wan Funbalugu At taw, lag gfaning takatanya fag ngay mauri. Ay maseganamai
         tuwa laman masine tuwa nu gfagbulun o. Ay laman faningi tuwa Funbalugu. Ay laman matvngvdi
         tuwa am fakafandiugun sas Funbalugu. Ay laman afanyui tuwa am iba. Ay laman sungatani
         tuwa. Ay laman malukmei tuwa.
         12 Fabarangiani tuwa sat mauri, anway o wan takafandiug sas Funbalugu. Laman fabul ban
         o leleg at yud katabu. Katanya Funbalugu At fagnafiliun emu, gina o igfoyung sasa
         ngay taw buknga te, aw wan sik takafandiug sas Funbalugu.
         13 Funbalugu At nafaleleg fagayu nus nge wain tagleleg, ay anggan Fagtayukan Isus At
         nafoyung ebi at matuyan fag longan sas Punsiu At-Ke-Bangko, Kanya tagfatuyan nu glong
         aw emu te,
         14 Faningi fagayu ku longan aro. Dangai e nasalan ay dangai e fagbulun at mauri, anggan
         gdog yay umdasug tam Fun Isus Fagtayukan.
         15 Funbalugu wa ban tagfasure Fagtayukan sa At filian fag menit. Tam Funbalugu tuwa
         At ke gseg Anya. Ay Kanya At tiba tungud nu madaragang. Ay Kanya At Fun sas fagayu
         fun sirut. Ay At Fun Daul sas fagayu fun daul.
         16 Funbalugu way fagsadi At yud kate faggugat. Ay Kanya nu gbanwan sasad mayamag tuwa
         at katvngvdan at taw dua mafalinggat sanya. Ay du e taw batang glag Anya, siginan
         ebi anggan katsi. Segi Funbalugu, anway Kanya e fagmadaragangun faggugat. Kin, katanyai
         tuwa.
         17 Foyungi sa at takafandiug at mabalan ste swa daga te, laman kanya dua gfalabi at
         tiba. Ay laman kanya di gseg sa at fagmabalanun at maliam ban. Laman ban at fagsegun
         sa tuwas Funbalugu, At mafafon antam fagayu nus nge wain, laman guseganan tuwa tam.
         18 Ay foyungi yangay anya te, laman masine yangay at fagbulun fagayu. Ay laman kanya
         kamon tuwa sa tiba. Anway at masine fag fagbulun kata yangay nu e fagmabalanun si
         anya.
         19 Anway nu katanya tuwa at fagbulun, e nasandig yangay at fagmabalanun sas Banwa. Ay
         e fagsegun wa long ban at leleg faggugat.
         20 O wan, Tagseg-Funbalugu, fatvngvduni fagayu ebi Funbalugu At nafon emu fag ngay fagbulun.
         Ay lag kaful sa sik taw tage longan at yud gfadiuganan sas Funbalugu. Ay anggan sa
         sik taw at longan nu gsalag way at masine, ay anggan nu gfanluk way te, ami tuwa tagsaful.
         21 Anway ka fag yud kafandiug dewa nafoyung te, aw tuwa tagsaful, roro katanya gsalan
         yay at amatanganan sas fakafandiugun baliwa. Funbalugu At mamanyun nangus sa emu.2 Timothy2 Timothy2 Timothy2 Timothy2 Timothy

1 Siginan angku, Fandak, Fagtayukan Isus At-Suguan at sadi. Anway Funbalugu nafili
         wa angku, laman nanfoyung aw Funbalugu At nafatuyanan fag leleg at yud katabu sa at
         kinsadi sas Fagtayukan Isus.
         2 Nanriruk aw sa emu, Tagseg-Funbalugu, ku fakesugun ku unga. Funbalugu tam Tama ay
         Fagtayukan Isus tam Fun At mamanyun nangus sa emu, ay takafanyu ay anggan At nanfanabayan
         emu.
         3 Guseganan aw sa tam Funbalugu kayu ginan aw gdarangin faggugat sa emu, dewa sad yabi
         ay dewa swa menit. Matuyan akwa fiya igfaning Funbalugu, kata ebi ku aguyangan nu
         gfaning Anya.
         4 Katsi nangamatangan aw ebi am nauywayan. Ay gananlagun aw emu, laman ban guseganan
         aw dawdaw.
         5 Gamatanganan kyangay am fakafandiugun at matuyan. Kata am fufuina, Taglabi-Nu-Masine,
         nu kafandiug ebi taguna. Ay anggan yangay am mina, at ngayan, Tagbabo, nu kafandiug.
         Ay nasaful aw te, kafandiug yangay o, kata am mina talanak nu kafandiug ebi.
         6 Ay nu katanya, nanfaamatang aw emu, laman kata nu gfadaul o sik afuy, maseganamai
         yangay nu gfadaul o Funbalugu At nafon emu fag fagmadaragangun. At nafon emu ebi gina
         aw gfatayuk ku daluap sa am alfuyu.
         7 Anway bunwa Funbalugu tagfaamatanganan antam sas fakalimuun. At fagfaamatanganun
         antam antuwa sas fagmadaragangun ay sas fakafanyuun ay anggan sas fagfabarisun.
         8 Dangai kalimu nu gfoyung o sas taw tam Fun Isus Fagtayukan At ugali. Ay anggan lag
         kapla angku sa am amatanganan, dewa aw sik masungsungan, anway igfaning aktuwa tam
         Fun Isus. Faningi angku dewa e gfauri emu gina o gfoyung at Masine-Fag-Barita. Anway
         Funbalugu wan tagfon emu At fagmadaragangun.
         9 Funbalugu At fagbalabagun antam ay At fagnafiliun antam laman masine ban tam ugali
         sa Anya. Ay Funbalugu At fasadan fagnafiliun antam bunwa te, masine tam fagbulun ebi.
         At fagnafiliun antam at fasadan wa mandi, ay manga te, kafanyu tuwa antam. Ay anggan
         nu kafanyu antam siginan wa ebi ebis fagsigadan, ay bandi nasugu Fagtayukan Isus.
         10 Ay katsi nasaful watam At fakafanyuun anway insure wan tam Tagbalabag Fagtayukan
         Isus. Madyay Kanya At nababo fakateun at fagmadaragangun. Ay anggan At nafon leleg
         faggugat sas takafandiug anway at Masine-Fag-Barita.
         11 Ay Funbalugu nafili angku laman Isus aw At-Suguan. Ay laman nanfoyung aw ay nanfayamag
         aw sas taw at Masine-Fag-Barita.
         12 Ay anway katanya ku fagbulun, fage nafauriun angku katsi. Dewa katanya, da kdi mabaluanan.
         Anway matvngvd ku fakafandiugun sas Funbalugu te, Kanya madaragang tuwa ay nadingding
         tuwa angku ebi ginan nu gfagbulunan aw sa Anya, ay anggan umdasug Ka-Fag-Menit. Anway
         nafon aktuwa Anya fagayu nus nge wain siginan angku.
         13 Faningi tuwa ku nafoyung emu at matuyan fag longan, ku nafaulit sa emu. Anway kafandiug
         wo ay kafanyu tuwo anway insadi wo sas Isus Fagtayukan.
         14 Fatvngvduni at matuyan fag longan at nafoyung emu, anway At-Masine-Fag-Falad tagsi
         antam tagtarabang emu.
         15 Nasaful wo te, fagayu taw sas talun Asia kalimata way angku. Ay anggan kanya fag
         duwama at ngayan te, At-Nalagyu ay Taw-Yabi-Takamoyung-At-Baguama kalimata yangay
         angku.
         16 Tam Fun Isus Fagtayukan At takafanyu nangus Tagfaste-Fanambagun ay anggan fagayu
         tagsi at bale. Anway ngayu ginan kanya nu gfatvngvdun angku. Anway kanya di kapla
         dewa e nasungsung angku.
         17 Ay kanya nu ndasug sas fulan Ruma, nasarap dawdaw angku, ay nalag wa angku.
         18 Tam Fun Isus Fagtayukan mamanyun nangus sa anya, laman Funbalugu kafanyu anya gina
         umdasug Ka-Fag-Menit. Anway nasaful wo te, ngayu ginan ka fag taw nu gtarabang angku
         sas fulan Efesu.

1 Ay o wan, ku unga, fatvngvdi am amatanganan. Anway Isus Fagtayukan nafamanyun wa
         sa emu.
         2 Foyungi sat matuyan fag ngay takafandiug ku nafoyung emu gina ta maful gasfuan at
         ngay tagdungugan. Laman kanya ban at matuyan fag taw nanfoyung yangay sa tiba.
         3 O wan takata sik tagbarangian tagsungatan dewa gatakan. Anway o yangay Isus Fagtayukan
         At tagbarangian.
         4 Ay sik taw fagalay nanfabarangian, di gfaning tibak taw at ugali. At fagfaningun
         antuwa at nafili anya, laman fauseganan anya.
         5 Ay kata yangay sik tagladlabian nu gtarung. Dewa at sadi naguna tiba, dua mafabul
         at fanambagun fag sangbo nu dway nafaning at fun tagsanya at longan.
         6 Ay kata yangay sik tagtanum. Madaragang tuwa nu gfagbulun, ay bandi ban e non tuwa
         at buadan.
         7 Amatangani tuwa tuy ku longan. Anway tam Fun wan tagfasaful emu ku longan fagayu
         at masuad.
         8 Amatangani tuwa faggugat sa tam Isus Fagtayukan. Kanya Fun Fakafanyuun at kadagdagan
         at sadi. Ay Kanya e nafaleleg siginan At fagmatianan. Kanya wa ku nafoyung at Masine-Fag-Barita.
         9 Siginan ku nafoyungan katsi e faurianan sa angku kata nu an aw sik mauri fag taw,
         ay yaya roro. Ay dewa aw masungsungan katsi, du e mafasungsung Funbalugu At longan.
         10 Ay dewa katanya, nabaris aktuwa nus nga se taw. Laman Funbalugu At nafili fag ngay
         taw e fanambagun yangay ban. Anway Fagtayukan Isus tagbalabag anya ay e fagmasineun
         ban faggugat.
         11 Matuyan tuwa iste at longan te, Dewa tam kata at kinkate gasfuan Fagtayukan Isus,
         lumeleg yangay ban tam gasfuan Anya.
         12 Nu nasungatan tuwa tam katsi, nanmagurang ban tam gasfuan Anya. Nu gafayudun way
         tam Anya katsi, Kanya mamayud yangay ban antam bandi.
         13 Itam, dewa tam yud sik mafanud, Kanya faggugat mafanud tuwa. Anway Kanya dua mafafamayud
         At balyu mandi.
         14 Faamatangi yangay sat ngay takafandiug. Ay fatvngvdi nu glong o sa anya te, Funbalugu
         wan At tagfatuyan ku longan te, laman di am garingangan. Anway takatanya fag ngay
         longan du e fanambagun. Ay manga te gfauri way at ngay tagdungugan.
         15 Maseganamai tuwa laman Funbalugu kaumsig tuwa am fagbulun. Ay laman di o mapla emu
         te, am fagbulun dua matuyan. Ay matuyani tuwa am foyungan siginan At matuyan fag longan.
         16 Lag kaful sa sik taw tagsulitanan sat yud gfadiuganan sas Funbalugu At longan. Anway
         takatanya fag longan igfayayu way at tagdungugan siginans Funbalugu.
         17 Ay nu katanya way fag longan kata way sik taglugo fag famaga takadaul. Katanya way
         ka fag duwama at longan, at ngayan te, Gina-Bagu-Daduwa-Fag-Bara ay At-Matuyan-Nu-Sik-Nesugan.
         18 Anway ka fag duwama nasaruy sat matuyan. Madyay kanya iglong way te, ebi way takatanya
         tagdog yay gleleg, ay katsi ban yaya, dua katanya. Taglong takatanya igfasirut way
         sa tibak taw at fakafandiugun.
         19 Dewa katanya, Funbalugu wan At tagfatvngvd at ngay takafandiug, kata sik taw at matvngvd
         at turuk bale. Ay At rirukan sanya te, Funbalugu nasaful te, kanya Ku ngay taw. Ay,
         Nus nga sinu at lumong te, aw wan Funbalugu At taw, ubuni tuwa at ugali at mauri.
         20 Sa sik bale daul at ngay fagsuadan bundi fagtvngvd at fangawat sanbung fanumyu ay
         sanbung salafi. Anggan tuwa e fangawat kayu ay daga. Ay tiba at suadan sanya masine
         tuwa. Ay tiba at suadan mafurat way.
         21 Katanya yangay at ngay taw. Sik taw nu gdi maful sat yud masine, kanya kata at nafamasadan
         fag fagsuadan at masine. Ay tam Fun nafili ka fag taw laman nanfaning At fakaumsigun
         at masine.
         22 Ay nu katanya, lag gfaning baguama at fagalabianun. Ay maseganamai laman masine tuwa
         am fagbulun. Ay laman fatvngvdi tuwa am fakafandiugun sas Funbalugu. Ay laman afanyui
         tuwa am iba. Ay laman manabayani tuwa. Ay am fagmafulan sa ituwa tagdarangin sa tam
         Fun ay at ke amatanganan at masine.
         23 Ay lag maful sa sik taw at fagintoun nu dway e masuad, ay anggan nu dway mamatanganan.
         Nu katanya way, igfasigadan way nu garingangan.
         24 Anway tam Fun At fanuguan di gfaringangan. Ay kanya malukme tuwa sa tiba fagayu.
         Ay anggan mafafoyung tuwa sa tiba. Ay anggan maabaris tuwa nus nge wain.
         25 Ay malukme tuwa nu glong sa at tagsalag anya te, lag katanya. Nu ndain Funbalugu
         fasaman yay at tagsalag at amatanganan. Nu ndain tumubus yay at amatanganan ay sumaful
         yangay at matuyan fag longan.
         26 Ay nu katanya tuwa, ka fag tagsalag malfas yay siginan Takamuag-Tiba-At-Fagbulun
         at lulang. Anway Takamuag-Tiba-At-Fagbulun nafaumsiganan anya ebi te, laman kanya
         maning anya.

1 Asafuli wa fiya te, sa bans fakatabuan fag ngay menit, mason ban at faurianan.
         2 Anway ginanya ban at ngay taw gfangesug way. Ay gfadaul sas fagalabianun. Ay gfalabi
         at longan sat tusama. Ay gfandaragang at fagbulun. Ay iglong mauri sa tiba baliwa.
         Ay kamabo at mangaguyang. Ay dua guseganan tiba dewa natarabang anya. Ay dua gfaning
         Funbalugu.
         3 Ay dua kesug at tiba. Ay dua kaliam at tiba at asalanan sa anya. Ay kamuagan sa at
         tiba at fagbulun. Ay dua mabaris. Ay gfangadotama dawdaw sa tiba. Ay dua kaumsig sat
         masine.
         4 Ay igfoyung tiba sa at mauri fag taw. Ay mafali nus nga nday at fakaumsigun. Ay at
         fagamatanganun anway te, aw wan at masine. Ay at fakesugun sa way at fagalabianun.
         Ay dua kesug sas Funbalugu.
         5 Ay kanya fag ngay taw at fagbulun dewa kata sik takafandiug, roro mangaro, yaya.
         Dua kafandiug sas Funbalugu At fagmadaragangun. Ayayui wan siginan takatanya fag ngay
         taw.
         6 Anway tiba takatanya fag ngay taw igfanluk way nu kadasug sasa ngay bale. Ay nanfanluk
         sanya fag ngay mangena. Sanya fag ngay mangena tagfainfolian at amatanganan ay maaplan
         way anway e asalanan. Anway igfaning way at fagalabianun.
         7 Ay dewa kaumsig gdungug nu e gfoyung, faggugat dua nasaful at matuyan fag longan.
         8 Kata yangay ebi ka fag duwama at ngayan Anes ay Takamabo, nu gsalag Ku-Unga. Katanya
         yangay anggan at ngay tagfanluk katsi. Kanya nansalag yangay at matuyan fag longan.
         Teway mauri way at amatanganan ay dua matuyan at fakafandiugun.
         9 Ay dua ban glugo ka fag tagfanluk at fagbulun takatanya. Anway kata ebi fag duwama,
         ay at ngay taw sumaful yangay te, ka fag ngay tagfanluk dua mamatanganan nu e fagbulun.
         10 Katsi nasaful wo ku foyungan, ay ku ugali, ay ku faganan fagbulunun, ay ku fakafandiugun,
         ay ku fagfanyaun, ay ku fakafanyuun, ay at fagmatvngvdun ku amatanganan.
         11 Ay ku faurianan, ay anggan ku fakasaitun. Ay nasaful yangay o at kindasug sa angku
         gina aw sas fulan Antiukia ay sas fulan Ikuniu ay sas fulan Listra. Anway dewa e nafauri
         angku, nasungatan aktuwa fagayu. Ay ginanya, tam Fun natarabang angku laman malfas
         aw siginan at faurianan.
         12 Ay matuyan at longan te, fagayu taw dewa at matvngvd tagfaning Funbalugu ay kafandiug
         tuwa sas Fagtayukan Isus, e faurianan way ban sa anya.
         13 Ay at mauri fag taw ay at tagfanluk fag taw fainkugatan wan faggugat at mauri. Ay
         anggan igfadfanlukan wa tiba.
         14 Ay o, fatunglusi nu gfaning o siginan am nasaful at matuyan fag foyungan anway kafandiug
         tuwo sa at foyungan. Anway nasaful wo te, kanya at nafoyung emu ebi.
         15 Anway siginan ngay o sik sisian nasaful tuwo At-Masine-Fag-Rirukan. Ay At-Rirukan
         madaragang nu gfoyung emu te, laman umbalabag tuwo anway kafandiug tuwo sas Fagtayukan
         Isus.
         16 Fagdaul At-Rirukan, Funbalugu wan At nafaamatanganan sa at ngay tagriruk. Ay e masuad
         tuwa at foyungan, ay nu gsalag at mauri, ay nu gtubus taw at ugali, ay anggan nu gfoyung
         te, katanya sik taw at masine fag fagbulun.
         17 Laman sik taw tagfaning Funbalugu sik mabul tungud tuwa ban fag taw. Laman mafafabul
         ban fagayu at masine fag fagbulun.

1 Matvngvd nu glong aw sa emu. Ay Funbalugu wan ay Fagtayukan Isus tagfatuyan ku longan
         sa emu. Ay Fagtayukan Isus nantap ban taw at asalanan, dewa tagleleg ay dewa at kinkate.
         Ay Kanya umsure ban ay nanmagurang At ngay taw.
         2 Ay nu katanya, katsi foyungi wan Funbalugu At longan. Maseganamai nu gfoyung o nus
         nga ginain, dewa sa takaumsig gdungug ay dewa sa at yud kaumsig gdungug. Ay foyungani
         sa tibak taw te, tubusi ay ugali. Ay salagi tibak taw te, mauri way ay fagbulun. Ay
         fatvngvdi tiba at amatanganan. Ay nu nafoyung wo katanya, mafanyani yap sik gadugayun.
         3 Anway umdasug ban sik ngay menit, at ngay taw dua ban kaumsig gdungugan sat matuyan
         fag foyungan. Ay ka fag ngay taw at fagfaningun ban sa way at fakaumsigun mandi. Ay
         kanya gfaful ban sik ngay takamoyung sa anya laman at foyungan nus nga se taw ka fag
         ngay taw at fakaumsigun.
         4 Ay kanya fag ngay taw inlimata siginan at matuyan fag foyungan. Ay at fagdunguganun
         sa way sik ngay fakamansulitun at yud matuyan.
         5 Ay o, fatvngvdi am amatanganan. Ay sungatani dewa e faurianan sa emu. Ay fatunglusi
         nu gfoyung o at Masine-Fag-Barita. Ay maseganamai nu gfagbulun o sas Funbalugu At
         nafon emu fag ngay fagbulun.
         6 Anway aw katsi kata aw sik anyun. Anway makbang wan nu galoun aw ste ginan swa daga.
         7 Aw kata aw sik tagbarangian ay ku famabarangian masine tuwa sas Funbalugu. Ay aw
         kata kyangay sik tagladlabian nu gtarung. Ay nafatabu akwan nu gtarung aw. Ay fagayu
         ku ugali gfadiuganan tuwa sa ku fakafandiugun sas Funbalugu.
         8 Ay katsi e nafamasadan sa angku at ke fanambagun fag sangbo sas Banwa. Ka fag sangbo
         at ngayan te, Matuyan-At-Fagbulun. Ay tam Fun, At matuyan tagfili, mon ban angku ka
         fag sangbo sa at filian fag menit. Ay bundi sa angku fagsadi. Anggan sigon sas fagayu
         takaumsig tam Fun Isus Fagtayukan nu gdog yay stiye.
         9 Mafalii tuwa nu nanlag o angku.
         10 Anway Tagfadaragang-Tanum-At-Fanuguan naubun wa angku, anway kanya kaumsig way sas
         fagdaul daga at ugali. Ay nalo wa sas fulan Tesalunika. Ay anggan ka fag taw at ngayan
         Kindaul, nalo wa sas fulan Galasia. Ay Titu sigon nalo wa sas talun Dalmasia.
         11 Katsi Lukas way fagsadi ku ufud iste. Ay nu stiye wo, tabani Takata-Sik-Fanuktuk-Daul,
         anway kanya tagfantarabang dawdaw angku faggugat sa ku fagbulun.
         12 Ay nasugu akwan At-Masine-Insure-Wa-Daw sas fulan Efesu.
         13 Nu stiye wo ubai tuwa ku umut ku nafamato ebi sas fulan Truas sa sik taw at ngayan
         At-Ke-Bauyung. Ay ubai yangay anggan ku ngay fagtapan sanya ginan. Ay anggan sigon
         ku fagtapan at fangawat balat balan.
         14 Ka fag taw at ngayan, Tagdingding-Taw, sik takawat at fangawat sanbung maraska. Ka
         fag taw ngayu at mauri fag fagbulun sa angku. Ay tam Fun wa ban tagfafoli at mauri
         sa anya.
         15 Tagaki kanya fag taw. Anway kanya igsalag way dawdaw nu gfoyung tam.
         16 Ebi gina e nataban angku at fasadi ginan stiye fag talun sas tagsarap at asalanan,
         du e taw gfadiuganan angku nu gbalus aw. Anway fagayu ku iba naubun wa angku. Ay ku
         fasadan te, laman Funbalugu di tumap nangus anya te, sik tagasalanan.
         17 Ay dewa katanya, tam Fun Isus Fagtayukan gufud tuwa angku. Ay Kanya tagfabitsug angku
         laman nanfoyung akwa fiya at Masine-Fag-Barita sas taw. Laman fagayu at Yud-Naseg-Fag-Taw
         sanya dumungug ku foyungan. Ay ginanya e nafalfas tuwa angku siginans faurianan. Kata
         nu gfalfas siginan sik idu daul tagfangagat akbang bibig.
         18 Ay tam Fun Isus Fagtayukan nafalfas yangay ban angku siginans fagayu tagfauri angku.
         Laman umdasug ban aw sa At-Fagmagurangan-Taw sas Banwa. Segi tuwa sa tam Fun faggugat
         faggugat. Kin, katanyai tuwa.
         19 Nanfadasug aw ku fagusegananun sa Sik-Fufuina-Sirut ay sa Takata-Sik-Biyo-Mabaludan
         ay anggan sa Tagfaste-Fanambagun ay anggan fagayu tagsi at bale te, gamatangan aktuwa
         ayu.
         20 Ay katsi Sik-Nesugan sanya yay sis fulan Kurintu. Ay Takata-Sik-Famataba gadailan
         way sas fulan Miletu gina aw glo sanya ginan.
         21 Mafalii tuwa nu kadasug o stiye. Lag fasa gfadasug at matis fag magdanun. Ay ste
         fag ngay taw at ngayan te, At-Mamatanganan, ay At-Maplan, ay Linu, ay Klaudia, ay
         anggan fagayu takafandiug tagste nafadasug at fagusegananun sa emu te, gamatangan
         tuwami emu.
         22 Tam Fun tagufud nangus emu. Ay anggan takafanyu emu.TitusTitusTitusTitusTitus

1 Siginan angku, Fandak, Funbalugu At fanuguan at sadi, ay anggan Isus Fagtayukan At-Suguan
         at sadi. Ay nasugu angku laman nanfoyung aw sas taw, laman Funbalugu At nafili ebi
         fag ngay taw umfandiug ban. Ay laman sumaful wa fiya at matuyan fag longan, tagfakbang
         ban sik taw sas Funbalugu.
         2 Ay e fagsegun ban leleg faggugat at yud katabu. Anway Funbalugu matuyan tuwa faggugat,
         ay Kanya ebi At nafatuyanan fag leleg siginan ngay ebi ebi.
         3 Ay katsi gina si at filian fag ngay menit, Funbalugu nafasure At fasadan sas taw
         siginan At longan. Ay aw, nanfoyung aw At longan sas taw, anway tam Funbalugu wan
         tam Tagbalabag At nasugu angku.
         4 Nanriruk aw sa emu, Titu, at matuyan ku unga sa tam fakafandiugun baliwa. Funbalugu
         tam Tama ay Fagtayukan Isus tam Tagbalabag At mamanyun nangus sa emu ay At nanfanabayan
         emu.
         5 Kata tuy at masuad ku fagnafamatoun emu sas furu Kreta. Laman o fatabui yap ban fagayu
         at yud intabu fag fagbulun sanya. Ay laman nanfilii ban at ngay magurang sasa ngay
         Funbalugu bale sanya fag ngay fulan, kata ebi ku longan sa emu.
         6 Kata tuyi tuwa nangus am nafili at ngay magurang, laman di e mauri at fagbulun nus
         nge wain. Ay sadi yakman at mangena. Ay laman at sisian kafandiug tuwa, ay di e foyungan
         te, kanya kamabo ay dua maabaris.
         7 Anway tagmagurang sas Funbalugu bale di e fagbulun at mauri nus nge wain, anway Funbalugu
         wan At nafili anya. Ay kata tuyi at ugali. Laman di gfandaragang at fagbulun. Laman
         di mafali nu kadotama. Laman di ginum fangasigung. Laman di gfangadotama. Laman di
         giafaayuun at salafi.
         8 Laman igfasakbo tuwa at bagu kadasug fag taw. Laman kaumsig tuwa sat masine. Laman
         maamatanganan tuwa fagayu nu gfagbulun. Laman masine fiya fiya at fagbulun fagayu.
         Laman igfaning tuwa fiya fiya sas Funbalugu. Laman maabaris tuwa.
         9 Laman matvngvd tuwa nu kafandiug sa ebi at nadungug Funbalugu At longan at matuyan,
         laman mafafoyung tuwa sa tibak taw At longan at matuyan. Laman nababo tuwa at tagsalag
         At longan at matuyan.
         10 Anway ngayu takamabo, ay ngayu tage longan at yud e masuad, ay ngayu tagfanluk tiba.
         Ngayu takatanya siginan sik afud tagfaning Taw-Naseg at fagtoglagan.
         11 Salagi anya nu ge longan. Anway at foyungan igfasirut way at ngay kalongan nu kafandiug.
         Anway at foyungan dua matuyan. Ay at fagnanfoyungun at masuad anway te, nanfaayu way
         at salafi.
         12 Sadik taglong Taw-Kreta sanya, at mamatanganan fag taw, nalong te, Faggugat Taw-Kreta
         kamuagan way. Ay at ugali kata way tagfangagat fag balan. Ay kanya mafanalo way fag
         taw ay manga gfadaulun way nu kon sigon.
         13 Ay matuyan ka fag mamatanganan fag taw at longan. Ay nu katanya, matvngvdi nu gsalag
         o kanya fag ngay taw at yud matuyan. Laman kanya gdog yay fiya kafandiug sat matuyan
         fag longan.
         14 Ay laman lag gdungugan sas Taw-Naseg at ngay fakamansulitun sat yud matuyan. Ay anggan
         lag gdungugan sa sik taw at longan takalimata sat matuyan fag longan.
         15 Sik taw nu masine tuwa at amatanganan, kanya faggugat gamatangan tuwa sat masine
         dewa nus nge wain at nalag. Roro sik taw nu mauri way at amatanganan, ay nu dway kafandiug,
         dewa nalag at masine, gamatangan way sat mauri. Anway at amatanganan mauri way. Ay
         kanya dua kapla dewa e asalanan.
         16 Ay kanya fag ngay mauri fag taw nalong te, nasaful wami Funbalugu. Roro ngap tibak
         taw e nalag way at fagbulun at mauri ay nasaful te, gfanlamangan way nu glong. Ay
         ka fag ngay taw mauri way at fagbulun, ay kamabo way sas Funbalugu, ay nus di sirut
         dua mafabul at masine.

1 Ay am foyungan gfadiuganani tuwa sas Funbalugu At longan.
         2 Foyungi sat ngay magurang fag ngay mangama sanya te, kata tuyi at ugali. Laman maamatanganani
         tuwa nu gfagbulun. Laman sik matuyan tuwa fag taw. Laman maabaris tuwa. Laman matvngvdi
         tuwa nu kafandiug sas Funbalugu, ay nu kafanyu sa tiba, ay nu gsungatan sigon.
         3 Ay foyungi yangay sat ngay magurang fag ngay mangena te, kata tuyi tuwa at ugali.
         Laman masinei tuwa at ugali sa tiba. Laman dangai glong at mauri sa tiba baliwa. Laman
         di ginum fangasigung. Laman at foyungan sa tiba at masinei tuwa fag ugali.
         4 At masuad te, laman at ngay magurang fag ngay mangena nanfoyungi yangay sat yud magurang
         fag ngay mangena at masine fag ugali. Laman kanya afanyui tuwa sat mangama ay anggan
         sat sisian.
         5 Laman maabaris tuwa. Laman at ugali fagayu malayuni tuwa sa at masine baliwa. Laman
         masinei tuwa at fagbulun fagayu si at bale. Laman malukmei tuwa. Laman faningi tuwa
         sat mangama. Nu katanya tuwa at fagbulun, tibak taw di e longan mauri sa tam Funbalugu
         At longan baliwa.
         6 Ay foyungi yangay sat ngay baguama te, laman gbaris yangay.
         7 Ay o yangay, Titu, fasineuni am ugali laman sik fagulitan sasa ngay takafandiug nus
         nga se taw am fagbulun. Ay am foyungan, matuyani tuwa ay lag fanlamangan.
         8 Ay anggan masinei tuwa fagayu am longan. Laman di e foyungan te, dua masine am longan.
         Ay nu katanya tuwa, at tagsalag emu kapla tuwa, anway di e foyungan te, mauri way
         tam.
         9 Foyungi sat ngay takafandiug fag fanuguan te, kata tuyi tuwa at ugali. Laman gfaning
         tuwa sat fun, laman at fun guseganan tuwa fagayu at fagbulun. Laman di kamalusan sat
         fun.
         10 Laman di kamul. Laman faggugat matuyan tuwa fagayu at ugali. Laman tibak taw kaumsig
         tuwa ban dawdaw sas Funbalugu tam Tagbalabag At foyungan, anway nalag at fanuguan
         at fagbulun at masine.
         11 Anway Funbalugu At fagnafasureun At fakafanyuun laman fagayu taw nangus umbalabag.
         12 Ay At fakafanyuun at fagnafoyungun sa antam, laman di tam kamabo sas Funbalugu. Ay
         laman di tam gfaning ste swa daga fag taw at fagalabianun. Ay laman maabaris tuwa
         ban tam. Ay laman masine tuwa tam ugali fagayu. Ay laman gfaning tuwa tam tam Funbalugu,
         dewa tam ste swa daga.
         13 Ay kaduge tam ste swa daga, e fagfanyaun yay tam at masine ban dawdaw tam fagsegun.
         At masuad, tam Funbalugu At madaragang, tam Tagbalabag Isus Fagtayukan, Kanya gdog
         yay ban stiye, ay e fagmasineun ban dawdaw.
         14 Kanya ebi At fasadan At faginkateun, laman umbalabag tam dewa tam e asalanan. Ay
         Kanya nafalayun sik ngay taw sat masine, laman At taw ban. Ay laman At nafalayun fag
         ngay taw madaragang tuwa ban nu gfagbulun sat masine.
         15 Foyungi sas taw kanya fag foyungan. Ay fatvngvdi nu kafandiug. Ay salagi nu e asalanan,
         anway e fagmadaragangun wo. Ay masinei tuwa am ugali fagayu, laman tibak taw di gfalingun
         emu.
         
            

         
      
   
      
         3
1 Faamatangi tuwa sat ngay takafandiug te, laman kanya gfaning tuwa sat ngay fun ay
         sat ngay magurang si at talun. Ay laman mafamasadan tuwa ban nu gfaning sat masine
         fag fagbulun.
         2 Ay salagi laman kanya di glong mauri sa tiba baliwa, nus nga sinu. Ay laman di kamaringangan
         tiba, ay maran tuwa nu glong. Ay laman malukmei tuwa fagayu at ugali sas fagayu taw.
         3 Anway ebia taw fagayu tam dia tam e fagsafulun. Ay kamabo yay tam. Ay igfaning yay
         tam tagfanluk. Ay gfaning yay tam dawdaw sa tam bilug at fakaumsigun ay at fagalabianun.
         Ay fagayu menit tam fagbulun mauri yay ay galabian yay tam tam iba. Ay tanan yay tam
         kadkadotamaan sigon sa tam iba.
         4 Roro Funbalugu tam Tagbalabag nafasure At fakafanyuun ay At fakesugun sas fagayu
         taw.
         5 Ay siginan wa ginanya, Kanya nu gbalabag antam. At fasadan At fagnanbalabagun antam
         bundi te, sa tam nafasineun tam fagbulun. At fasadan At fagbalabagun antam an tuwa
         te, infanyu antam. Ay At-Masine-Fag-Falad nafegus tam asalanan, laman sik bagu tuwa
         tam fag taw.
         6 Funbalugu madaragang nu nafat si antam At-Masine-Fag-Falad, siginan Isus Fagtayukan
         tam Tagbalabag At fagbulun.
         7 Laman Kanya tumap antam kata at yud e asalanan anway kafanyu tuwa antam. Ay laman
         fabul ban tam Funbalugu At fagafonun, at masuad te, e fagsegun ban tam tam leleg faggugat
         at yud katabu.
         8 Matuyan wa fiya kanya fag foyungan. Ay kaumsig aw nu gfoyung o faggugat kanya fag
         longan. Laman ban at ngay takafandiug sas Funbalugu nu gamatangan tuwa dawdaw, masine
         tuwa at ugali sa tiba. Nu katanya, masine tuwa faggugat ay e fanambagun tuwa sas fagayu
         taw.
         9 Ay lag kaful sa sik ngay taw tagfaringangan tiba at yud e fagsafulun. Ay anggan at
         foyungan nut sa way at ngay katungudun at ngayan at yud manga tabu. Ay anggan sigon
         tagaringangan sa Ku-Unga At-Longan baliwa. Anway fagayu takatanya du e masuad ay du
         e fanambagun.
         10 Sik taw nu gfaringangan way at ngay takafandiug, o salagi anya te, lag katanya. Ay
         kanya nu dway kafoli, dewa duwa ginan nu glong o anya, ayayui wan sanya ginan fag
         taw.
         11 Anway nasaful wo te, takatanya fag taw mauri way faggugat igfaning way sas asalanan.
         Ay at asalanan sak gfadasug anya sas faurianan.
         12 Sumugu ban aw sa emu tuy fag duwak takafandiug at sadi. Ay ka fag duwak taw at ngayan
         te, Artemas ay ate At-Masine-Insure-Wa-Daw. Ay at sadi nu ndasug wa sanya, satu rodi
         o loi wa stiye sa angku sas Tagbabo-At-Fulan. Anway ku fasadan igbanwan akyay iste
         kaduge matis fag ngay magdanun.
         13 Katsi tagsi emu fag duwak takafandiug. At ngayan at sadi te, Taw-Yabi-At-Fun-At-Nafon,
         ay kanya sik tagsaful tam magurang at longan. Ay at ngayan at sadi te, Tagfon-Danyu-At-Taw.
         Madaragangi nu gtarabang o kanya fag duwak takafandiug nu glo, laman di e fagayudanun
         sa at ngaba dalan.
         14 Ay foyungi sa ta ngay taw te, laman at ugali faggugat sa tuwa at masine fag fagbulun.
         Laman kanya gtarabang ban nus nga sinu at ke fagayudanun. Laman at fagbulun fagayu
         e masuad tuwa.
         15 Fagayu ku ufud ste nafadasug at fagusegananun sa emu te, gamatangan tuwa emu. Ay
         o fadasugi em fagusegananun sanya takesug emi fag ngay takafandiug te, gamatangan
         tuwa ami ayu. Ay Funbalugu At mamanyun nangus sa ayu fagayu.PhilemonPhilemonPhilemonPhilemonPhilemon

1 Siginan angku, Fandak, sik masungsungan fag taw anway igfaning aw sas Fagtayukan
         Isus. Ay anggan tam fadugsay Tagseg-Funbalugu. Nanriruk ami sa emu, Takesug, em fakesugun
         em ufud sas Fagtayukan At fagbulun.
         2 Ay anggan sat ngay takafandiug at maful si am bale. Ay anggan sas Apia, tam fadugsay
         fag mangena. Ay anggan sas Tagfun-Sas-Kabayu, em ufud yangay fag tagbarangian.
         3 Funbalugu tam Tama ay tam Fun Isus Fagtayukan At mamanyun nangus sa ayu ay At nanfanabayan
         ayu.
         4 Faggugat guseganan aktuwa sa ku Funbalugu kayu ginan aw gdarangin sa emu.
         5 Anway nadungug aw te, kafandiug tuwo sa tam Fun Isus. Ay anggan kafanyu tuwo fagayu
         Funbalugu At taw.
         6 Ay igdarangin aw emu te, laman nanfoyung ban o sa tibak taw am fakafandiugun sas
         Fagtayukan. Laman tiba nasaful te, tam nabul fagayu menit fag ngay fagmasineun siginan
         was Fagtayukan.
         7 Ku fadugsay, guseganan aktuwa emu anway nafatvngvd tuwo ku amatanganan. Anway nasaful
         aw te, kafanyu tuwo am iba. Ay anggan nafatvngvd tuwo Funbalugu At ngay taw at amatanganan
         laman guseganan yangay.
         8 Ay nu katanya, aw mafalong aktuwa emu, Takesug, laman nanfaning o ku longan, anway
         Fagtayukan At fagmadaragangun.
         9 Ay roro, dewa katanya, malukme aktuwa nu get aw emu. Aw wan Fandak, kafufuama akwa
         dawdaw. Ay anggan sik masungsungan kyangay fag taw, anway igfaning aw Fagtayukan Isus.
         10 Ay get aw sa emu te, laman ku unga at ngayan, At-Ke-Masuad, e fanambagun ban siginan
         emu. Ay aw kata aw at tama, dewa aw masungsungan.
         11 Ebi yo e fanambagun siginan anya, dewa te kanya am fanuguan wan. Ay katsi aw e fanambagun
         aktuwa siginan anya. Ay anggan o, e fanambagun yangay ban o siginan anya.
         12 Ay katsi nanfafoli akyay anya sa emu, dewa aw dawdaw kesug anya.
         13 Satu ro kaumsig akway dawdaw nu ste nangus si angku. Laman gtarabang way angku. Kata
         nu o tagtarabang angku nu ste di o, gina aw masungsungan anway igfoyung aw at Masine-Fag-Barita.
         14 Dewa aw kaumsig gfatawad At-Ke-Masuad, da kua gfaning ku fasadan anway te, da kua
         nasaful am fasadan. Laman nu gtarabang o angku, bunwa siginan ku fasadan, siginan
         tuwa fiya fiya emu am fasadan.
         15 Nu ndain katsi masine yay sa emu, dewa taw sama glugo nu gyud si emu. Anway gina
         ban umfoli, si way ban emu faggugat.
         16 Ay katsi bundi fagtvngvd am fanuguan. Anggan tuwa sigon ta fakesugun ta fadugsay.
         Sa angku ay glabi yay sa emu. Anway katsi kanya gdog yay am fanuguan ay anggan am
         fadugsay sa tam Fun Isus.
         17 Nu gamatangan o nu an aktuwa am fagues fiya, fasakboi At-Ke-Masuad kata nu gfasakbo
         o angku.
         18 Ay nu gamatangan yay o te, At-Ke-Masuad ebi e mauri yay fagbulun sa emu, ay ate e
         bedan yay sa emu, am fagetan sai yap angku at fansali.
         19 Aw Fandak, ay ku daluap yay at nariruk tuy fag rirukan te, sumali akyay ban ka fag
         bedan. Dewa katanya, kapla aw gfoyung emu te, e bedan yay o sa angku. At masuad te,
         anway aw wan tagtarabang emu laman e leleg ban o at yud katabu.
         20 Kin tuwa, ku fadugsay. Ay katsi kaumsig aw nu e fanambagun aw siginan emu, anway
         kafandiug tuwa ta sa tam Fun Isus. Fatvngvdi ku amatanganan laman guseganan aktuwa
         sa tam Fagtayukan.
         21 Ku fagnarirukun sa emu, anway gafanud aw te, mon wa ban o fiya sa angku ku fagetun.
         Ay nasaful kyangay te, am fagabulun ban glabi yay ku fagetun sa emu.
         22 Ay tuy yangay ku fagetun. Famasadani sanya sik fagtiugan sa angku. Anway ku fagsegun
         te, Funbalugu nabalus ban am darangin, ay nangafoli akyangay ban sa emu.
         23 Sik-Masine-Fag-Ama, ku ufud sasad sungsungan, anway kanya kafandiug sas Fagtayukan
         Isus, nafadasug sa emu at fagusegananun te, gamatangan aktuwa emu.
         24 Ay anggan ku ngay ufud sa ku fagfoyungan, at ngayan te, Takata-Sik-Fanuktuk-Daul,
         ay Tiba-Tungud-Nu-Gmagurang, ay Tagfadaragang-Tanum-At-Fanuguan ay Lukas. Kanya yangay
         at nafadasug sa emu at fagusegananun te, gamatangan tuwa emu.
         25 Tam Fun Isus Fagtayukan At mamanyun nangus sa ayu fagayu.HebrewsHebrewsHebrewsHebrewsHebrews

1 Ebi ebi glugo wan Funbalugu ngayu ginan wan nu gfainbalian nu gfoyung sa tam katungudan
         siginan At ngay taglong.
         2 Roro ngap katsi sas fakatabuan fag ngay menit, Funbalugu nu gfoyung antam siginan
         tuwa fiya fiya At Baguama. Ay ebi ebi Funbalugu nasugu At Baguama laman Kanya At naawat
         fagayu ste swa daga ay anggan sas banwa. Ay Funbalugu At filian At Baguama wan, laman
         nanmagurang ban fagayu.
         3 At Baguama kata yangay fiya fiya Funbalugu. Ay Kanya tagfasure Funbalugu At tiba
         tungud fag fagmasineun, ay anggan At ugali fagayu. Ay anway At Baguama At longan madaragang
         tuwa, fagayu At ngay naawat igfatunglus tuwa kata ebi nu masine. Ay At Baguama nu
         nafatabu wa At fagbulun laman gfaliam at taw at asalanan, Kanya malunggung wa sa At-Tiba-Tungud-At-Madaragang
         At siun baliwa fag day tigyangan sas Banwa.
         4 Anway Funbalugu At Baguama nu madaragang, glabi yay sas Funbalugu At ngay tagbukngan.
         Ay nu gngayan antuwa te, Ku Baguama, At ngayan glabi yay sa At ngay tagbukngan at
         ngayan.
         5 Anway faggugat Funbalugu dua batang glong sa At tagbukngan te, O wan Ku Baguama,
         ay Aw Am Mama. Ay anggan dua batang glong sa At tagbukngan baliwa te, Aw long ban
         At Tama, ay Kanya long ban Ku Baguama.
         6 Ay kata tuy yangay Funbalugu At longan gina nafasure At Turungana ste swa daga te,
         Fagayu Ku ngay tagbukngan, segi Ku Baguama.
         7 Ay ebi nalong wa sa At ngay tagbukngan baliwa te, Funbalugu nafakata sik tagmara
         At ngay tagbukngan. Ay Kanya nafakata sik ngay igang At ngay fanuguan.
         8 Roro ngap Funbalugu nu glong sa At Baguama antuwa te, O wan Funbalugu. Ay nu gmagurang
         O, di e fakatabuan faggugat faggugat. Ay nu gmagurang O Am ngay taw, matuyan tuwa.
         9 Anway kaumsig Tuwo sat masine fag fagbulun. Ay kalimata Tuwo sat mauri fag fagbulun.
         Ay nu katanya, Aw wan, Am Funbalugu, At nafili Emu. Ay nanfon Aw Emu sik fagusegananun,
         glabi yap sa Am ngay ufud nu guseganan.
         10 Funbalugu nalong yangay sa At Baguama te, O wan, Funbalugu, At naawat tam fagdaul
         daga siginan ngays fagsigadan. Ay O yangay At naawat tam banwa.
         11 Dewa tam banwa ay tam daga e fakatabuan, O, di O e fakatabuan faggugat faggugat.
         Dewa ban tam banwa ay tam daga indan kata sik lanbung,
         12 Ay Dewo nalut kata sik umut, Ay igtubus yay O at tiba kata sik lanbung, O kata Tuwo
         ebi faggugat. Ay anggan ban Am ngay menit di e fakatabuan faggugat faggugat.
         13 Go Funbalugu iglong yangay sa sik tagbukngan kata nu glong sa At Baguama te, Malunggungi
         sa Ku siun baliwa fag day tigyangan, Ay fatsa Akyay Am daga fagmadaragangun tagfabarangian
         Emu.
         14 Yaya. Anway Funbalugu At ngay tagbukngan sik ngay fanuguan way fagtvngvd fag ngay
         taw yabi. Ay At fagnantarabangun sat kumbalabag way ban.

1 Ay nu katanya, fagayu tam amatangani tuwa tam ngay nadungug, laman di tam garimanan
         kayayu siginan tam ngay nadungug At longan.
         2 Anway matuyan tuwa Funbalugu At ngay tagbukngan at longan. Ay fagayu at nasalan ay
         fagayu at nafamabo e faurianan wa fiya sa anya.
         3 Ay nu katanya, dua ban tam malfas nu dway tam kaumsig gdungug sa nu kabalabag tam
         baliwa. Madyay ebi taguna tam Fun nafoyung wan ka fag fagbalabagun. Ay manga bandi
         at ngay nadungug nananfatuyan yay fiya sa antam.
         4 Ay anggan Funbalugu sigon nafatuyan yangay ka fag fagbalabagun. Madyay Kanya nafasure
         wa At ke masuad fag fagbulun, ay At madaragang fag fagbulun, ay anggan At matvngvd
         fag fagbulun. Ay manga nafatsa wa At ngay taw At-Masine-Fag-Falad At ngay nafon. Saman
         wan At nafon sa sadi sadik taw, nus nga setaw wa Funbalugu At fasadan.
         5 Anway Funbalugu dua nafasik fun At ngay tagbukngan te, laman nanmagurang tam talun
         ban. Kanya fag talun ku nalong katsi.
         6 Ay ebi At-Rirukan nafatuyan wa te, Ku Funbalugu, taini nangus sik ngay taw, laman
         gamatangan Tuwo anya. Kanya dewa te sik taw way, O kafanyu Tuwo anya.
         7 Ay O wan At ke fasadan te, kanya mababai yap sik gadugayun, siginan Am ngay tagbukngan.
         Ay bandi, nafasine yay O anya, laman kanya e fagmasineun tuwa, ay e gseg tuwa anya.
         8 Ay O wan anggan At nafasik fun anya laman kanya tagmagurang fagayu. Nu nalong te,
         Funbalugu nafasik fun at ngay taw laman igmagurang fagayu, at masuad te, fagayu nus
         nge wain sa ways taw daga fagmadaragangun. Ay roro katsi dia tam nalag te, igfaning
         wa anya.
         9 Ay nasaful yangay tam fiya te, e nafababa yangay sirut tam Isus siginan At ngay tagbukngan,
         teway e nafauri wayay Anya ay inkate. Katanya tuway, katsi Isus inke fagmasineun dawdaw
         ay e gseg dawdaw Anya. Anway Funbalugu kafanyu, Isus At faginkateun laman fagayu taw
         e fanambagun.
         10 Matuyan Funbalugu nafabayan yay sirut tam Tagbalabag te dewa e nafauri Anya. Ay inke
         faurianan tuway, di e fagayudanun. Anway Funbalugu At fagnaawatun fagayu nanfatvngvdun
         tuwa. Ay At fasadan te, laman tam Tagbalabag At tagtaban tam Funbalugu At ngay unga
         sa At fagmasineun.
         11 At Tagfasadi At ngay taw sas Funbalugu ay anggan At ngay nafasadi fag ngay taw, sadi
         tuwa at Tama. Ay katanya tuway, Isus di kapla nu gfangayan anya te, Ku ngay fadugsay.
         12 Kata Isus At longan sas Funbalugu te, Nanfoyung ban Aw Am ngay ugali sa Ku ngay fadugsay.
         Ay nandanyu Akban nanseg Emu, gina at ngay taw maful.
         13 Ay anggan sigon te, Kafandiug Aw sa Anya. Ay manga te, Stea Kwan. Aw ay anggan Funbalugu
         At nafon Angku fag ngay sisian.
         14 Anway ka fag ngay sisian sik taw menit tuwa. Ay anggan Isus insik taw menit yangay
         kata anya, ay nanangate. Ay Isus At naatean mafafababa tuwa at ke fagmadaragangun
         tagfate taw. Tagfate taw at ngayan tiba te, Takamuag-Tiba-At-Fagbulun.
         15 Ay Isus nafasaman tuwa ka fag ngay sisian at amatanganan sa nu kalimu nu kate baliwa.
         Laman bundi ka fag fakalimuun tagfanuguanan anya kata ebia taw nu kalimu gugat gugat.
         16 Isus At fagtarabangun bundi sa At ngay tagbukngan. At fagnantarabangun antuwa sas
         Abrayam at kadagdagan.
         17 Nu katanya, Isus inkata yangay At ngay fadugsay sas fagayu At ugali. Laman Kanya
         insik mafanyu ay insik mafanud fag Taguna-Fag-Taganyun-Daul sas Funbalugu At akbang.
         Madyay At fagbulun mafafaliam tuwa fagayu taw at asalanan.
         18 Ay e nafauri wa Isus ay e nafaskud te, laman maning sas asalanan. Ay katanya tuway,
         Kanya mafafatarabang yangay ban nus nga sinu ban at nafaskudan te, laman maning sas
         asalanan.

1 Ku ngay fadugsay, am wan Funbalugu At taw ay At nafili, kata yangay angku. Matuyan
         tuwa ku foyungan ayu aro. Ay nu katanya, amatangani tuwa sa tam Isus baliwa. Anway
         Kanya antuwa Funbalugu At-Suguan ay At Taguna-Fag-Taganyun-Daul sa tam fakafandiugun
         baliwa.
         2 Tam Isus matuyan tuwa nu gfaning sa At nasugu Anya. Kata yangay ebi ebi Ku-Unga nu
         matuyan sas fagayu at fagbulun sas Funbalugu bale.
         3 Ay Isus e fagmasineun yangay. Madyay nu e gseg Anya, glabi yay nu e gseg Ku-Unga.
         Kata yangay sik takawat bale nu e gseg anya, glabi yay nu e gseg sa at awatan fag
         bale.
         4 Ay fagayu bale e sik takawat, ay Funbalugu tuwa takawat fagayu nus nge wain.
         5 Ay Ku-Unga nu matuyan, katvngvd way sik fanuguan sas fagayu at fagbulun sas Funbalugu
         bale. Madyay kanya at nanfatuyan way fagtvngvd Funbalugu At longan ban.
         6 Ay Fagtayukan nu matuyan, katvngvd tuwa sa sik bale at baguama, gina gmagurang Funbalugu
         bale. Ay itam wan Funbalugu bale, nu matvngvd tuwa nu gfanya tam sa tam fagsegun ban.
         7 Ay nu katanya, faningi At-Masine-Fag-Falad At longan te, Katsi nu gdungug tuwam Funbalugu
         nu ge longan,
         8 Lag gfaluguan kata ebi ay ngay aguyangan nu kamabo ay nu gfaskud Funbalugu sas talun
         at yud e taw.
         9 Ay Funbalugu nalong te, Sanya ay ngay aguyangan nu gfaskud Angku. Dewa kanya nalag
         Ku ngay fagbulun kaduge ufatk safuluk banwa.
         10 Anway katanya, kadotama Aw sas fagayu at ngay magurang tagsanya. Ay nalong Aw te,
         Kanya faggugat ngayayu way Angku sat amatanganan. Ay anggan faggugat dua gfaning Ku
         ngay ugali.
         11 Ay kadotama Akyayay anya, nafatvngvd Aw Ku longan te, Ka fag ngay taw dua ban umdasug
         faggugat sa Ku fakamatoan fag talun.
         12 Ku ngay fadugsay, fadfatagakani ay iba. Laman di mauri ay amatanganan ay di am e
         gyud kafandiug. Laman di am ngayayu siginan tam Tagleleg-Faggugat-Fag-Funbalugu.
         13 Ay fadfatvngvdani ay iba at amatanganan kayu menit kayu menit. Ay siginani wa katsi,
         kaduge yap ngay am e menit. Laman asalanan dewa gfanluk, di gfatvngvd ay amatanganan.
         14 Fagayu tam insadi watam sas Fagtayukan, nu matvngvd tuwa tam, katvngvd ebi taguna
         nu gfanya tam sa tam fagsegun ban anggan sas fakatabuan fag ngay menit.
         15 Ay At-Rirukan nalong wa te, Katsi nu gdungug tuwam Funbalugu nu ge longan, Lag gfaluguan
         kata ebi ay ngay aguyangan nu kamabo ay nu gfaskud Funbalugu.
         16 Sinu kanya ebi fag ngay taw at nadungug, ay kamabo way. Go manga kanya Ku-Unga wa
         at nataban fag ngay taw siginans talun Eiptu. Go kin.
         17 Ay go dada Funbalugu At fakadotaman kaduge ufatk safuluk banwa. Go manga sanya wa
         fag ngay taw at ke asalanan, ay laman bandi inkate wa sas talun at yud e taw. Go kin.
         18 Ay go dada Funbalugu At faglongan gina gfatvngvd iglong te, kanya dua ban umdasug
         faggugat sa Ku fakamatoan fag talun. Go kanya wa manga fag ngay takamabo. Go kin.
         19 Nasaful watam te, katanya wayay ka fag ngay taw dua ban umdasug, anway dua kafandiug
         ay.

1 Ay nu katanya, masine nu gtagak watam. Gina ngani e fatuyanan te, madasug tuwa tam
         sas Funbalugu At fakamatoan fag talun, tagaki. Laman ban di e taw sa ayu yud umdasug.
         2 Anway e nafoyung tuwa antam At Masine-Fag-Barita, kata ebi nu e nafoyung sanya fag
         ngay taw. Ay ka fag ngay taw at nadungug ebi, du e fanambagun sa anya, anway ka fag
         ngay taw dua kafandiug.
         3 Ay itam way, takafandiug fagtvngvd, at kumdasug sas Funbalugu At fakamatoan fag talun.
         Kata tuy Funbalugu At longan te, Anway kadotama Akwayay anya, nafatvngvd Aw Ku longan
         sa anya te, Kanya fag ngay taw dua ban umdasug faggugat sa ku fakamatoan fag talun.
         Katanya way Funbalugu At faginlimataun, teway nu nafamasadan ka fag talun siginan
         wa ebi nu bagu kawat tam daga.
         4 Madyay e Rirukan wan sas fafituk menit baliwa te, Funbalugu kamato way sis fafituk
         menit anway ntabu wan at fagaawatun fagayu.
         5 Ay kata yangay aro At-Rirukan te, Kanya fag ngay taw dua ban umdasug faggugat sa
         Ku fakamatoan fag talun.
         6 Kanya fag ngay taw ebi at nadungug at Masine-Fag-Barita dua ban umdasug anway kamabo
         wayay. Ay dewa katanya, nafatunglus yay At fatuyanan laman ban tibak taw umdasug yay
         sas Funbalugu At fakamatoan fag talun.
         7 Ay nu katanya, Funbalugu gdog yay nafili sik ngay menit te, katsii wan. Ay bandi
         nu glugo wan Funbalugu nafasugfunanan nafoyung sas fun Fakafanyuun kata aro At longan
         te, Katsi nu gdungug tuwam Funbalugu nu ge longan, lag gfaluguan.
         8 Sik taw ebi at ngayan te, Funbalugu-Tam-Tagbalabag. Kanya satu ro nu nafadasug di
         ka fag ngay taw sas Funbalugu At fakamatoan fiya fiya fag talun, Funbalugu dua ban
         nanfoyung te, e menit yay.
         9 Ay nu katanya, Funbalugu At ngay taw e sik fakamatoan yangay ban fag talun, kata
         Funbalugu nu kamato sas fafituk menit.
         10 Anway nus nga sinu ban at kumdasug sas Funbalugu At fakamatoan fag talun, kanya ntabu
         wan at fagbulun, kata ebi Funbalugu nu nafatabu At fagbulun.
         11 Nu katanya, katsi fagayu tam maseganamai tuwa laman umdasug tuwa ban tam sa ka fag
         fakamatoan fag talun. Ay laman di tam e yud tumungul nus di sadi kata ka fag ngay
         taw ebi takamabo.
         12 Ay Funbalugu At longan mafafasure tuwa ay madaragang tuwa. Ay anggan glabi yay sik
         fiso dewa fagduwak tigyangan at uyup at mataga. Ay Funbalugu At longan kata sik fiso
         nu natubuk sa sik sulfuan ay sasad butul sat utuk. Katanya yangay Funbalugu At longan
         natubuk sa sik taw at amatanganan. Ay nanfasure sik taw at fasadan ay at amatanganan.
         Ay nanfasure sik taw at fasadan ay at fakaumsigun te, go masine ay go mauri.
         13 Anway Funbalugu At naawat dua maasuksuan sa Anya. Funbalugu nalag wa fiya fagayu,
         kata way nu malunggaban, dewa e fantabun. Ay fagayu tam nanfoyung ban tam mandi sa
         Anya tam fagbulun fagayu.
         14 Fagayu tam fatvngvdi tuwa tam fakafandiugun. Anway e Taguna-Fag-Taganyun-Daul tuwa
         tam At madaragang. Ay Kanya indasug wa fiya sas Funbalugu sas Banwa. Ay Kanya Isus,
         Funbalugu At Baguama.
         15 Tam Taguna-Fag-Taganyun-Daul kafanyu tuwa antam dewa tam mafanalo. Anway dewa e nafaskud
         antam nus nge wain, anggan sa Anya ebi e nafaskud yangay nus nge wain. Ay roro dewa
         katanya, Kanya di e asalanan.
         16 Nu katanya, anway nu gafanud tuwa tam, akbangi wa sa Takafanyu At fagmalunggungan
         daul. Laman Kanya mamanyun sa antam ay kafanyu ay tumarabang antam gina tam e fagayudanun.

1 At nafili Taguna-Fag-Taganyun-Daul siginan at ngay taw ste swa daga, laman kanya
         sik tagbuknga sas taw ay Funbalugu. Ay kanya at nafon siginan at tanuman fag anyun
         ay anggan at nafilas fag balan fag anyun, at fantabun sat ngay taw at asalanan.
         2 Ay kanya malukme tuwa sasa ngay taw at yud e fagsafulun ay sa at ke nasalan. Ay laman
         manga kanya mafanalo way tiba ginan.
         3 Ay katanya wayay, kanya igfon yangay sik anyun laman at fantabun sat asalanan mandi,
         ay anggan sa tibak taw at asalanan.
         4 Ay sik taw dua mafafili mandi anya te, laman awi at Taguna-Fag-Taganyun-Daul. Anway
         Funbalugu tuwa tagfili sik taw, kata ebi nu nafili Arun.
         5 Ay anggan Fagtayukan dua mafafili mandi Anya te, laman Awi At Taguna-Fag-Taganyun-Daul.
         Funbalugu tuwa At nafili Fagtayukan, ay At nalong Anya te, O wan Ku Baguama, ay Aw
         Am Mama.
         6 Ay Funbalugu nalong yangay te, O wan sik Taganyun faggugat, kata yangay ka fag taganyun
         at ngayan te, At-Matuyan-Tam-Fun.
         7 Ay kaduge ebi Isus ste swa daga, Kanya igdarangin ay get sas Funbalugu gina gbiya
         nu ge longan ay nu guyway. Anway Funbalugu mafafabalabag wa fiya Anya siginans fakateun.
         Ay Funbalugu nadungug Anya anway Kanya igfaning Funbalugu At fasadan.
         8 Ay dewa te Kanya Funbalugu At Baguama, nus nga e nafauri Anya. Ay ka fag faurianan
         wan tagfasaful sas tibak taw te, Kanya gfaning tuwa Funbalugu.
         9 Ay tam Isus At fagbulun at nafasaful yangay sa tiba te, Kanya malayun tuwa sat masine.
         Katanya tuway, Kanya faggugat sik Tagbalabag wa fiya sa sik taw tagfaning Anya.
         10 Ay Funbalugu nafangayan Anya te, At-Taguna-Fag-Taganyun-Daul, kata yangay ebi ka
         fag taganyun at ngayan te, At-Matuyan-Tam-Fun.
         11 Ngayu yay ku fagananfoyungun sa ayu sa At-Matuyan-Tam-Fun ay sa tam Fagtayukan Isus
         baliwa. Ay mataka way nu gfayamag aw sa ayu anway infanalo wayay ay amatanganan.
         12 Anway katsi at masine nu sik takamoyung wam nangus. Ay roro katsi e fagayudanun yay
         am mangaro, laman e gfoyung yap nangus ayu at yud mafalyu siginans Funbalugu At longan.
         Ay roro mangaro kata yay am sik sisian tagasusu, ay dia mafaon at matigas fag fakonun.
         13 Fagayu tagasusu, sik ngenge yay ay di e nasafulan. Fakatanyaun dia nasaful fiya Funbalugu
         At foyungan sa at masine baliwa.
         14 Roro ngap, at matigas fag fakonun sa sik magurang way. Anway kanya faggugat gamatangan
         tuwa ay gsaful tuwa gfili te, kanya at masine ay kanya at mauri.

1 Nu katanya, faggugat tam fagadalun dangai fagtvngvd sa ebi taguna tam nadungug sas
         Fagtayukan baliwa. Tam fagadalun ani tuwa sa tiba tam Funbalugu At longan at mafalyu.
         Ay lag tam gdog e fagubunun kata ebi nu gubun tam tam ugali at yud e masuad, kata
         ebi gina tam bagu kafandiug sas Funbalugu.
         2 Ay anggan faggugat tam fagadalun dangai sa nu kasurung fagtvngvd. Ay dangai sa nu
         gfadait tiba gina gted at alfuyu fagtvngvd. Ay dangai sa nu gdog yay gleleg fagtvngvd.
         Ay dangai anggan sa at yud katabu fag faurianan ban fagtvngvd.
         3 Ay fagayu tam fatunglusi tuwa anggan sa at mafalyu fag foyungan, nus nga setaw Funbalugu
         At fasadan.
         4 Du e mafafabul kata tuy te, laman gdog yay gfasine sik taw at ugali nu kata way tuy
         at fagbulun. Anway ebi taguna ka fag taw nasaful wa ngap at matuyan. Ay guseganan
         wa At nafon anya siginans Banwa. Ay nabul wa At-Masine-Fag-Falad At nafon.
         5 Ay guseganan wa at nadungug siginans Funbalugu At longan at masine. Ay anggan nalag
         wa Funbalugu At fagmadaragangun sa katsi swa fakatabuan fag ngay menit.
         6 Ay ka fag taw inkuri wayay, dua ban fafabul te, laman gdog yangay tumubus at amatanganan.
         Anway nu gdog yangay tumubus at ugali, kata yangay nu gdog yangay ganantuktukun Funbalugu
         At Baguama sas salibagan kayu. Ay anggan kata yangay nu nanfalingun Anya te, laman
         ka fag taw wadi at ke fanambagun.
         7 Funbalugu nafadasug at masine sa sik daga at marugme anway e moyan, ay nu nafatugbung
         tuwa at taw tanum, laman e fanambagun ban sa at tagbilug.
         8 Roro sik daga nu nafasure way sik ngay madugi ay sik ngay makmak mabuyu, du e masuad
         sa tagbilug. Ay e gananfauriun ban ka fag daga. Ay at fakatabuan matas wan.
         9 Ku fakesugun ku ngay taw. Dewa katanya ku longan, intuyan aw te, ay ugali glabi yay
         aro ku longan fag daga nu masine. Anway katanya yangay kinbalabag at ugali.
         10 Anway Funbalugu faggugat matuyan wa fiya. Ay Kanya di nataliyuyan ay fagbulun, ay
         ay fakafanyuun nu gfatunglus tuwam gtarabang At ngay taw anggan katsi. Nu katanya
         ay fagbulun, igfauseganan tuwam sas Funbalugu.
         11 Ay em fasadan sa ayu te, laman fagayu am sadi sadik taw maseganamai tuwa nu gfatunglus
         sat masine, anggan umdasug sas fakatabuan fag ngay menit. Laman umtuyan tuwam te,
         e fagsegun ban am.
         12 Ay laman dangai mafanalo sa ay amatanganan. Ay faningi tuwa kata ebi fag ngay taw
         nu kafandiug ay nu gfanya ay nu gbul Funbalugu At fatuyanan at fagafonun.
         13 Ebi Funbalugu nafatuyan wa sas Abrayam, ay nafatvngvd wan kanya fag fatuyanan. Anway
         du e glabi Funbalugu nu madaragang, ay Funbalugu nafatvngvd At fatuyanan siginan At
         fagmadaragangun mandi.
         14 Ay Kanya nalong sas Abrayam te, At matuyan, nanfadasug ban aw sa emu sik fagmasineun,
         ay anggan gfaayu Aw am sugfun.
         15 Ay bandi, Abrayam mafanyaan yay dewa glugo, ay nabul wa fiya Funbalugu At nafatuyanan
         at fagafonun sa anya.
         16 Sik taw nu matvngvd nu glong, at fanfatvngvd at longan nafoyung sa sik taw at madaragang
         taglabi anya. Ay dewa tiba gfaringangan anya, sat nafatvngvd fag longan nafaliam yay
         nu garingangan.
         17 Ay anggan Funbalugu nafatvngvd yangay At fatuyanan sa at ngay tagbul ban. Laman at
         ngay tagbul sumaful te, di gfasaman At fasadan faggugat.
         18 Duwak fagbulun at yud nafasaman, ay Funbalugu dua kamuagan kanya fag duwa. At fasadi,
         Funbalugu nafatuyanan. Ay at faduwa, Funbalugu At nafatvngvd fag longan. Ay nu katanya,
         itam at kinkakbang sas Funbalugu anway inbalabag, sanya ginan fag duwak fagbulun at
         nafatvngvd tam amatanganan. Laman matvngvd tuwa ban nu gfanya tam, ay e fagsegun ban
         tam.
         19 Ka fag fagsegun matuyan ay matvngvd ay nafatvngvd sa tam amatanganan. Ay tam fagsegun
         ndasug sa Taglabi-Nu-Mafangibuk fag salug sas day Famalabag-Fag-Sinyag sas Banwa.
         20 Sanya Isus naguna antam nasakbo, laman e fanambagun ban tam. Ay Kanya insik Taguna-Fag-Taganyun-Daul
         faggugat, kata yangay ka fag taganyun at ngayan te, At-Matuyan-Tam-Fun.

1 Ka fag taw, At-Matuyan-Tam-Fun, ebi at fun sas fulan Fagmanabayanun. Ay anggan sigon
         Funbalugu, At-Tiba-Tungud-At-Madaragang, At taganyun. Kanya ebi at nafablang Abrayam
         gina Abrayam guli siginan at nababoan sik ngay fun. Ay At-Matuyan-Tam-Fun nalong sas
         Abrayam te, Funbalugu At mamanyun nangus sa emu.
         2 Ay Abrayam nafon tuwa sa anya at fasafuluk afud fagayu at nabul sanya ginan fag ngay
         fun. At-Matuyan-Tam-Fun at ngayan at masuad te, kanya matuyan nu gmagurang taw. Ay
         at faduwa at ngayan te, Fun-At-Nanfanabayan-At-Taw. Anway kanya wanay at fun sas fulan
         Fagmanabayanun.
         3 Du e rirukan te, sinu At-Matuyan-Tam-Fun at tama ay at tina ay anggan sa at aguyangan
         baliwa. Ay anggan du e rirukan te, tain nu kalangfe ay anggan go nkate yay. Kanya
         kata yangay Funbalugu At Baguama anway kanya sik taganyun yangay faggugat.
         4 Amatangani, At-Matuyan-Tam-Fun madaragang tuwa. Ay Abrayam, at taguna tam aguyangan,
         nafon tuwa anya at fasafuluk afud fagdaul at nabul siginan at nababoan sik ngay fun.
         5 E nafili at ngay taganyun siginan At-Famaalo at sugfun. Ay Ku-Unga At-Longan nalong
         sa at ngay taganyun te, Buli at fasafuluk afud siginan Ku ngay taw at nafabul. At
         masuad te, siginan at ngay kalongan, dewa te, Abrayam yay at kadagdagan.
         6 At-Matuyan-Tam-Fun bunwa At-Famaalo at ke sugfun, nabul at fasafuluk afud siginans
         Abrayam. Ay At-Matuyan-Tam-Fun at longan at nafadasug at masine sas Abrayam, Funbalugu
         At fagfatuyananan.
         7 Ay fagayu taw nasaful te, at nafadasug at masine glabi yay at sadi nu madaragang.
         8 Ay fagayu taganyun, at nabul at fasafuluk afud, inkate wan bandi. Ay roro At-Matuyan-Tam-Fun,
         at nabul at fasafuluk afud, igleleg yay anggan bandi, At-Rirukan nalong te.
         9 At-Famaalo, at taganyun ebi, mul yay at fasafuluk afud siginan at tiba. Nu ndain
         e lumong yay te, ebi ebi gina At-Famaalo yud e taw, anggan kanya kata wa nu nafon
         at fasafuluk afud gfasfuan at aguyangan, Abrayam.
         10 Anway kaduge At-Matuyan-Tam-Fun nafablang Abrayam, At-Famaalo di e taw, siginan yay
         ban at aguyangan Abrayam.
         11 Funbalugu nafon sa At ngay taw Ku-Unga At-Longan. Ay At-Famaalo fag ngay taganyun
         tagfagurungan At-Longan. Ay nu nsak di ka fag ngay taganyun at fagbulun, dua ro gayudan
         tibak taganyun katvngvd At-Matuyan-Tam-Fun. Ay bundi katvngvd sik taganyun siginans
         Arun at kadagdagan.
         12 Ay nu e natubus wa tibak ngay taganyun, tubusi yangay anggan At-Longan.
         13 Aro at longan sa tam Fun Isus baliwa. Ay Kanya saman wak kadagdagan. Ay dua batang
         e taganyun sanya ginan fag kadagdagan.
         14 Ngayuk taw at nasaful te, tam Fun Isus siginan sik Taw-Tagagbuan at kadagdagan at
         ngayan Naseg. Ay Ku-Unga du e foyungan te, Naseg at kadagdagan e taganyun.
         15 Ku foyungan aro mayamag yangay, anway Kanya saman wak taganyun at kinsure kata At-Matuyan-Tam-Fun.
         16 Kanya insik taganyun yangay ay dua gfaning sa ka fag talagtagan baliwa sa Ku-Unga
         at nafoyung fag Longan. Kanya faginsik taganyunun antuwa te, Kanya e fagmadaragangun
         anway gleleg faggugat.
         17 Ay At-Rirukan wan at nafatuyan sa Anya baliwa te, O wan sik taganyun faggugat. Kata
         yangay ka fag taganyun at ngayan te, At-Matuyan-Tam-Fun.
         18 Ebi fag Longan kata yay nu nafasat dayu, anway du e fagmadaragangun ay du e masuad.
         19 Madyay Ku-Unga At-Longan dua mafafasine nus nge wain laman umlayun sat masine. Ay
         katsi e fagsegun watam glabi yay ebi fag fagfanyaun. At nanfakbang antam sas Funbalugu.
         20 -
         21 Katsi e fagsegun yay tam taglabi yay ebi. Ay anggan Funbalugu At nafatvngvd At longan
         sas Isus baliwa. Ebi fag ngay taganyun dewa sik taganyun, bunwa te, Funbalugu tagfatvngvd
         At longan. Ay roro tam Isus taginsik taganyunun yangay anway Funbalugu nafatvngvd
         At longan nu nalong sas Isus te, Tam Fun nafatvngvd At fatuyanan. Ay di ban nafasaman
         At longan sa Anya te, O wa ban sik taganyun faggugat faggugat.
         22 Ay katanya tuway tam Isus wan At nafatuyanan sa antam te, katsi fag fatuyanan amasine
         yap fiya fiya sa ebi taguna fag fatuyanan.
         23 Ngayu wan ebi at taganyun at natudtubusan. Ay du e nafatunglus, anway nkate wan.
         24 Roro tam Isus sik taganyun yangay faggugat, anway Kanya gleleg tuwa faggugat.
         25 Katanya tuway, Kanya mafabalabag tuwa faggugat fagayu At nafaakbang sas Funbalugu.
         Teway Kanya gleleg tuway faggugat ay igdarangin yangay sa anya.
         26 Nu katanya, tam Isus gkasakan wa sik taganyun sa antam. Anway Kanya malayun tuway
         sat masine. Ay di e mauri. Ay di e nasalan. Ay di gfadiuganan sas tagasalanan, anway
         Kanya sa tuwa tiba tungud fagayu sas banwa.
         27 Ay Isus di kata ebi fag ngay taganyun. Anway Isus du e fagayudanun te, laman nanfon
         sik anyun kayu menit kayu menit sa anya at asalanan mandi, ay nanfon yangay sa at
         tiba at asalanan. Tam Isus nu nafon sik anyun, saiginan wadi gina nafon At bilug laman
         inkate.
         28 Ku-Unga At-Longan nafili at Taguna-Fag-Taganyun-Daul siginan at ngay taw, dewa te,
         mafanalo way. Roro ngap Funbalugu nafatvngvd yay At longan, ay nanguyan yay Ku-Unga
         At-Longan, ay At nafili antuwa At Baguama. Ay At Baguama faggugat malayun tuwa sat
         masine.

1 Ku longan at masuad te, e Taguna-Fag-Taganyun-Daul tuwa tam, tam Isus. Ay Kanya malunggung
         sa At-Tiba-Tungud-At-Madaragang At faglunggungan daul sa at siun baliwa sas Banwa.
         2 Ay At fagbulun sa at Taglabi-Nu-Mafangibuk fag salug sas Funbalugu At bale sinyag
         urungan sas Banwa. Ay Funbalugu wan at naawat, bunwa sik taw.
         3 Fage nafiliun at ngay Taguna-Fag-Taganyun-Daul ste swa daga laman kanya at nanfon
         siginan at tanuman fag anyun ay anggan at nafilas fag balan fag anyun. Anway katanya,
         manga tam Taguna-Fag-Taganyun-Daul, tam Isus, kaumsig yangay fiya nafon sik anyun.
         4 Ay tam Taguna-Fag-Taganyun-Daul, tam Isus, nu ste swa daga way ro, dua nsik taganyun
         ste swa daga. Anway ngayu wan at taganyun ste swa daga at nanfon at anyun, igfaning
         Ku-Unga At-Longan.
         5 Ay ka fag ngay taganyun at fagbulun sas bale sinyag ste swa daga. Kanya sik fafaskudanan
         yay, kata yay sik aninu tagsa at urungan fag bale sinyag sas Banwa. Anway kaduge Ku-Unga
         gaawatun ebi fag bale sinyag ste swa daga, Funbalugu nalong anya te, Amatangani dawdaw.
         Laman ban nu kawat o, faningi tuwa Ku nafoyung emu ebi ku fafaskudanan sanya fag bugsul.
         6 Ay katsi Fagtayukan At nafasure fag fagbulun amadaragang yap sa ebi at ngay taganyun
         at fagbulun. Katanya yangay Fagtayukan At nafasure sa antam fag fatuyanan amadaragang
         yap sa ebi fag fatuyanan. Anway At bagu fag fatuyanan nu e fanambagun glabi yay sat
         dan fag fatuyanan nu e fanambagun.
         7 Anway at taguna fag fatuyanan nu dia man e fagayudanun, satu ro dua gasarapan at
         tiba.
         8 Katanya wayay Funbalugu gamatangan yay sa ebi fag ngay taw at asalanan baliwa. Ay
         kata tuy At longan te, Funbalugu nalong te, Umdasug ban sik ngay menit, Ay Aw nanfatuyan
         Akban sik bagu fag fatuyanan sas Taw-Tagagbuan ay sas Taw-Naseg.
         9 Ku fatuyanan ban saman yay sa ebi Ku fatuyanan sa ebi at ngay katungudun, Gina Aw
         gted at daluap laman nantaban ay nanfalfas anya siginans talun Eiptu. Anway kanya
         dua nafatunglus nu gfaning sa Ku fatuyanan ebi. Ay Aw nafabayan Akyay anya, Funbalugu
         nalong te.
         10 Ay nu nlangfe wa ban ka fag ngay menit kata tuy ban Ku fatuyanan sas Taw-Tagagbuan,
         Funbalugu nalong te. Nanfaamatanganan Akyay ban Ku longan sa at amatanganan. Ay sumandig
         Aw Ku Longan sa at ngay talinga. Ay Aw wa ban at Funbalugu, ay kanya ban Ku taw.
         11 Ay kanya dua ban nanfoyung sa at ngay iba ay anggan sa at ngay fadugsay te, Asafuli
         Funbalugu. Anway fagayu taw ban tanan wa gsaful Angku, siginan at tiba daga fag taw
         ay anggan at madaragang fag taw.
         12 Ay kafanyu Akyay ban anya, dewa mauri at fagbulun. Ay da Kdi ban gamatangan at ngay
         asalanan.
         13 Funbalugu At fagnafoyungun ka fag fatuyanan at bagu, anway ka fag fatuyanan at dan
         du e masuad. Ay nus nge wain dua ban e masuad anway dan wan, ay maliam wan.

1 Ebi taguna fag fatuyanan ngayu wan at foyungan sa nu gseg Funbalugu baliwa. Ay anggan
         sa nu kawat sik bale at fagnansegan sas Funbalugu ste swa daga.
         2 Ay at naawat fag bale sinyag, duwa at salug. At taguna fag salug at ngayan te, At-Mafangibuk-Fag-Salug.
         Sanya wan at fagfasayugan salung, ay anggan at fagfatungkudan fafa ay sanya e fafa,
         at Tagsis-Funbalugu-Salubangan-Fag-Fafa.
         3 Ay sis day Famalabag-Fag-Sinyag at faduwak salug at ngayan te, Taglabi-Nu-Mafangibuk.
         4 Sanya at Fagyagoan-Bebanglu. Ay sanya at dayu tagladlafiun at Fagsuadan-Fatuyanan.
         Kanya fag duwak fagsuadan nadafut tuwa sanbung fanumyu sa at ngaba guyuy. Ay sisad
         basad e sik taya sanbung fanumyu. Ay at suadan sanya sad taya at ngayan te, Taw-Tuy.
         Ay anggan Arun at suan at nasalingsingan. Ay anggan e duwa yak dalifi at ke rirukan
         At fatuyanan.
         5 At Fagsuadan-Fatuyanan at suklob at ngayan te, Fagfaliaman-Asalanan. Ay at matungkud
         sanya at tungud duwak kerubin, at masuad te, kata Funbalugu nut sanya. Ay manga at
         famalanbung at Fagfaliaman-Asalanan. Katsi di ami mafafoyung fagayu at afud at masuad.
         6 Kayu niya at nafamasadan. Ay at ngay taganyun kayu menit nasakbo sanya sis taguna
         fag salug laman igfaning at nasugu ay nanfagbulun sanya.
         7 Ay sanya faduwak salug, at Taguna-Way-Fag-Taganyun-Daul tagsakbo, ay kanya oma saiginan
         wadi sik banwa. Ay kanya oma dua gsakbo nu dua guba sik taguk, at fanganyun laman
         at fantabun at asalanan mandi ay anggan at ngay taw at yud natumlungud fag ngay asalanan.
         8 Ay nu katanya, At-Masine-Yay-Fag-Falad At nafasaful antam te, at ngay taw dua masakbo
         sa at Taglabi-Nu-Mafangibuk fag salug, gina ebi ste swa daga at bale sinyag e masuad.
         9 Kanya fag bale sinyag sik fafaskudanan yay sa katsi fag ngay menit. Madyay ebi dewa
         nafon siginan at tanuman fag anyun ay anggan at nafilas fag balan fag anyun, at ngay
         anyun dua mafafasine at tagseg at amatanganan laman umlayun sat masine.
         10 Anway ka fag ngay anyun sa way at fakonun, ay at fanginum, ay anggan sat ugali nu
         gfegus. At masuad te, sa way at bilug fagtvngvd, yap ngay Funbalugu nafasaman fagayu.
         11 Ay tam Fagtayukan At faginsureun laman Kanya tam Taguna-Fag-Taganyun-Daul. Katanya
         tuway nafadasug tuwa sa antam at ngay fagmasineun. Ay Kanya nasakbo sa taglabi nu
         e masuad ay at masine fag bale sinyag. Ay bundi sik taw at naawat anway dua ste swa
         daga.
         12 Saiginan way tam Fagtayukan nu nasakbo sanya Taglabi-Nu-Mafangibuk fag salug. Ay
         kanya dua nauba taguk kambing ay riangan baka at taguk. At nauba At taguk tuwa mandi
         fiya fiya. Ay kanya long nabalabag wa fiya antam faggugat.
         13 Ebi at ngay taganyun nafatayuk taguk kambing ay at baka ama at taguk. Ay anggan naburas
         sik dafug siginan at nagyagoan riangan baka sa sik taw at ke mafurat. Laman nafaliam
         ka fag taw at fagmafuratun ay laman gfasine at bilug sas Funbalugu.
         14 Ay tam Fagtayukan At taguk glabi yap katvngvd sik balan at taguk. Ay At-Masine-Fag-Falad,
         At tagleleg faggugat, tagtarabang Fagtayukan, laman Kanya nafon At bilug, at yud e
         mauri fag anyun nus di sirut, sas Funbalugu. Ay At taguk At nafasine tam amatanganan
         laman malayun tuwa sat masine. Laman mubun tam tam ugali at yud e masuad. Ay tam fagfaningun
         antuwa sas Funbalugu.
         15 Anway katanya, tam Fagtayukan At tagbuknga at bagu fag fatuyanan sa At nafili fag
         ngay taw ay sas Funbalugu. Laman At nafili fag ngay taw mafabul tuwa Funbalugu At
         nafatuyanan fag fagafonun at yud e fakatabuan. Anway tam Fagtayukan At faginkateun
         laman nafaliam ka fag ngay taw at asalanan siginan ebi taguna fag fatuyanan at yud
         nafafaning fiya fiya.
         16 Sik taw nu e fatuyanan laman nafon ban at nanuranan gina inkate, at tiba dia nabul
         yap ngay tiba nasaful fiya fiya te, ka fag taw inkate wan.
         17 Anway sik tagfanulitun nu e masuad at longan, gina yay ka fag taw inkate. Ay di e
         masuad at longan gina ka fag taw gleleg.
         18 Katanya yangay anggan sa ebi taguna fag fatuyanan. Du e nafatvngvd nu du e taguk.
         19 Ay ebi ebi Ku-Unga nu ntabu wa nu gfoyung fagayu Funbalugu At longan sasa ngay taw,
         kanya nauba at ngay baka riangan at taguk ay kambing at taguk, ay sik safa at famasagbatan.
         Ay kanya nabul sik baranuy ay sik maraska fag sigyu balan at fagfatayukan at ba taguk
         sas Funbalugu At-Rirukan ay anggan sasa ngay taw.
         20 Ay ginanya Ku-Unga nalong te, Iste fag taguk at fanfatvngvd At fatuyanan, Funbalugu
         At fanlong ayu te laman gfaning tuwam.
         21 Ay katanya yangay Ku-Unga at fagfatayukun at ba taguk sat bale sinyag ay anggan sas
         fagayu tagsanya at fanseg fag nanuranan.
         22 Ay Ku-Unga At-Longan nafoyung te, at nafasine nus nge wain, arvs sa way sik taguk
         at fanfasine. Ay nu dway e ba taguk, Funbalugu dua nafaliam at asalanan.
         23 At bale sinyag ay anggan fagayu tagsanya, at fafaskudanan yay ban tagsas Banwa, ay
         nafasine wa fiya. Ay at fanfasine kata aro at nafoyung fag anyun. Ay roro at urungan
         fiya fiya fag bale sinyag sa yays banwa at nafasine. Ay at nafasine sanya fag anyun
         glabi yap fiya fiya tagste swa daga.
         24 Anway Fagtayukan At fagsakboan, bundi sas Taglabi-Nu-Mafangibuk fag salug, sa sik
         taw at naawat. Anway ka fag salug sik fafaskudanan yay at urungan tagsis Banwa. Anway
         Kanya nasakbo wa sas Banwa. Ay insure wa sas Funbalugu At akbang laman tam Tagbuknga.
         25 Ste swa daga fag Taguna-Fag-Taganyun-Daul nu nasakbo sa Taglabi-Nu-Mafangibuk fag
         salug kayu banwa saiginan way nu nauba at ba taguk. Ay roro tam Fagtayukan dua ngayu
         ginan nu gfon At bilug te laman sik anyun.
         26 Nu katanya way ro, ngayu ginan way nu e gfauri Anya siginan waro ebis fagsigadan
         tam fagdaul daga. Roro mangaro at matuyan, saiginan way Kanya nu nsure ste swa daga
         katsi wa swa fakatabuan fag ngay menit. Laman nanfaliam fagayu taw at asalanan gina
         nafon At bilug laman sik anyun.
         27 Anway Funbalugu wan At ke fasadan te laman saiginan way fagayu taw nu nkate, ay bandi
         e nantap yay at asalanan.
         28 Ay katanya yangay anggan Fagtayukan At bilug nu sik anyun, ay saiginan way, laman
         nafaliam at ngay taw asalanan. Ay Fagtayukan At faduwa ginan ban nu kasure, duat sas
         asalanan baliwa. At fakasureun ban anway te, laman nanbalabag ban at ngay tagfanya
         fiya fiya Anya.

1 Ku-Unga At-Longan bunya fiya fiya ka fag ngay masine at kumdasug ban. At-Longan sik
         ngay fafaskudanan yadi sanya fag ngay masine. Ay At-Longan dua batang mafafasine sa
         at ngay takakbang sas Funbalugu laman umlayun sat masine. Dewa e nafon kayu banwa
         kayu banwa ganyun yay kata ebia taw.
         2 Anway ka fag ngay anyun nu nafaliam di ro at ngay tagseg Funbalugu at asalanan, at
         tagseg di ban gamatangan at asalanan. Ay manga di ban gfon at anyun.
         3 Ay roro ngap karo, ka fag ngay anyun gfaamatang way ngap karo sa ka fag ngay taw
         sas asalanan baliwa kayu banwa kayu banwa.
         4 Anway sik baka tama at taguk ay anggan sik kambing at taguk dua batang e nafaliam
         sik taw at asalanan.
         5 Fakatanyaun, ebi gina Fagtayukan gadasugun ste swa daga, Kanya nalong yay sas Funbalugu
         te, O, du O kaumsig sik ngay nafilas fag balan fag anyun, ay anggan sik ngay nafon
         fag anyun. Ay O, nafe bilug Tuwo Angku.
         6 Ay du O guseganan dewa at nabatas fag anyun, ay dewa sik anyun at fantabun sa at
         asalanan.
         7 Aw nalong Aktuwa sa Emu te, Ku Funbalugu, iste Aw, laman nanfaning Aktuwa Am fasadan.
         Fakatanyaun, nanfaning Aw At-Rirukan at foyungan ebi sa Angku baliwa.
         8 Fagtayukan aro At longan te, Du O kaumsig ay du O guseganan, dewa at ngay nafilas
         fag balan fag anyun. Ay dewa at ngay nafon fag anyun. Ay dewa at nabatas fag anyun.
         Ay dewa sik anyun at fantabun sa at asalanan. Katanya Fagtayukan At nalong aro, dewa
         ganyun katanya igfaning Ku-Unga At-Longan.
         9 Ay rodi Kanya nafamut yay fiya te, Ku Funbalugu, ste Aw, laman nanfaning Aw Am fasadan.
         Funbalugu nafaliam wan ebi taguna fag ngay longan sa at ngay anyun baliwa. Ay at fagfatvngvdun
         antuwa sa at faduwak longan sas Fagtayukan baliwa.
         10 Ay Kanya nafaning tuway Funbalugu At fasadan te, laman fagayu tam, inlayun tuwa tam
         sat masine. Anway Isus Fagtayukan nu ganyun At bilug saiginan wadi gina nkate.
         11 Dewa faggugat fagayu taganyun e fagbulun kayu menit laman gfadogdogan gfon at anyun
         kata ebia taw. Dewa yud at anyun yud mafafaliam sik taw at asalanan.
         12 Roro ngap Fagtayukan At nafon At bilug wan ay saiginan wadi laman nanganyun, At mafafaliam
         taw at asalanan faggugat. Ay bandi Kanya malunggung wa sas Funbalugu At siun baliwa
         fag day tigyangan.
         13 Ay Fagtayukan gfanya yay, yap ngay ban Funbalugu nafat sas daga Fagtayukan At fagmadaragangun
         at ngay tagfabarangian Anya.
         14 Nu katanya, sadi wayk anyun at mafafasine faggugat nus nga sinu at kinsadi sas Funbalugu,
         laman umlayun sat masine faggugat.
         15 Ay anggan At-Masine-Fag-Falad At nafatuyan sa antam katanya. Anway Kanya taguna nalong
         te,
         16 Kata tuy Ku fatuyanan ban sa ka fag ngay taw, sat kumdasug ban fag ngay menit, Funbalugu
         nalong te. Sumandig Aw Ku longan sa at ngay talinga. Ay gfaamatanganan Akban anya
         Ku-Longan sa at ngay amatanganan.
         17 Ay At-Masine-Fag-Falad nafamut yay fiya te, Kua ban gamatangan faggugat at ngay asalanan,
         ay anggan at ngay nafamabo.
         18 Ay e nafaliam tuway at ngay asalanan, dua ban kaumsig sik anyun laman at fantabun
         at asalanan.
         19 Ay katanya tuway, ku ngay fadugsay am, gafanud watam te, masakbo watam sas Taglabi-Nu-Mafangibuk
         fag salug sas Banwa, anway e nabusbus tuway Isus At taguk.
         20 Ay katanya At faginkateun, Kanya At nafe dalan bagu sa antam. Ay ka fag dalan nafadasug
         antam sa at day Famalabag-Fag-Sinyag ay anggan sa Taglabi-Nu-Mafangibuk fag salug.
         21 Katsi e Taganyun watam At madaragang, At mafamagurang sas Funbalugu At bale.
         22 Ay katanya tuway, katsi maakbang tuwa tam sas Funbalugu, anway matuyan tuwa tam amatanganan
         ay matvngvd tuwa tam fakafandiugun. Ay tam amatanganan kata sa ebi at fagfatayukan
         taguk, laman malayun sat masine ay di e mauri. Ay tam bilug kata nu e nafegus sik
         safa maliyo.
         23 Fatunglusi tuwa nu gfanya tam sa ebi tam fagsegun fag fagfanyaun. Ay dangai tam fainbalian.
         Anway matuyan tuwa At nafatuyanan sa antam.
         24 Ay tam amatanganan ani tuwa te, go tain nu gfantarabanganan tam sa tam iba, laman
         fagayu tam kadkafanyuan tuwa tam sa tam iba ay manga tam fagbulun masine tuwa.
         25 Ay lag gaguyudan tibak taw at yud maful. Ay am fadfatvngvdani tuwa ay iba at amatanganan.
         Ay anggan faugati yap takatanya, anway nasaful wam te, kakbang wan tam Fun-At-Menit.
         26 Dewa tam nadungug sa at matuyan fag longan, ay roro ngap nu gfaning yay tam faggugat
         sas asalanan, dua ban e tibak anyun at nanfamin ban tam asalanan.
         27 Ay nu katanya yay tam, e fakalimuun yay tam anway umdasug yay tam sas fagfasurean
         asalanan fag ngay menit. Ay anggan sas tagbiya fag afuy at nanfaliam ban at ngay tagsalag
         sas Funbalugu.
         28 Ebi ebi sik taw at nafamabo sa Ku-Unga At-Longan, tenday duwak taw ay ate tuluk taw
         at nafatuyan ka fag taw te, e asalanan. E nafate wa anya, ay du e kafanyu anya.
         29 Tain ay amatanganan. Setvngvd yangay katsi at faurianan sa sik taw at kinfurat dawdaw
         sas Funbalugu At Baguama. Ay manga kafurat yangay sas Funbalugu At nafatuyanan fag
         taguk, ebia taw At nafasine anya ay At nafaliam at asalanan. Ay igfanlamangan yangay
         sa At-Masine-Fag-Falad sa takafanyu ngap anya.
         30 Anway nasaful watam ka fag taglong at nalong te, Aw wan tagfauri. Ay Aw wan tagfafoli
         at mauri sa at ke mauri. Ay e longan yangay te, Funbalugu yay ban At nantap At ngay
         taw at asalanan.
         31 Malimu wa ban fiya tam Tagleleg-Faggugat-Fag-Funbalugu At daluap nu nanyugfu ban
         antam.
         32 Amatangani tuwa ebi ay fagbulun gina ebi Funbalugu igfasigad gfayamag sa ay amatanganan.
         Ay nasungatan tuwam dewa am e natakan ay dewa e nafauri ayu.
         33 Ay anggan e nataban ayu sasa ngay taw buknga, ay gfalingun ayu, ay gfauri ayu. Ay
         tiba ginan nangufud tuwam dewa e gfauri ay fadugsay.
         34 Ay kafanyu yangay am ay iba at kinsungsung. Ay guseganan tuwam dewa e nafamul ay
         fagagbilugun. Anway nasaful wam te, Funbalugu At nafon ayu glabi yay ebi ay fagagbilugun
         ste swa daga. Ay kanya at yud e fakatabuan faggugat.
         35 Katanya tuway, lag gubun ay fagafanudun at matvngvd. Anway gbiya ban fag fanambagun
         siginan ay fagafanudun at matvngvd.
         36 Ay sungatani sa ay amatanganan. Laman ay fagfaningun antuwa sas Funbalugu At fasadan.
         Ay laman mul ban am Funbalugu At nafatuyanan fag fagafonun sa ayu.
         37 At-Rirukan nalong yangay te, Kanya wan At ke fasadan, ay dua ban glugo sirut, ay
         umdasug wan. Ay dua ban glugo.
         38 Ku ngay taw at masadi fiya fiya sa Angku e leleg tuwa ban, anway kafandiug tuway
         sa Angku. Ay roro kanya nu nfoli way sa ebi, da Kua guseganan anya.
         39 Ay itam bundi tam at kinfoli fag ngay taw at mamin ban. Itam sik takafandiug tuwa
         tam fag ngay taw ay at kumbalabag ban.

1 Anway kafandiug watam sas Funbalugu, intuyan watam te, umdasug wa ban fiya tam fagfanyaun.
         Ay matvngvd tuwa nu gafanud tam, dewa tam yud batang glag anya.
         2 Manga ebi ebi fag ngay taw kafandiug tuwa, ay Funbalugu nafoyung te, guseganan Aktuwa
         anya.
         3 Ay antuwa tam kafandiug ay, intuyan watam te, Funbalugu At fangawat tam daga ay tam
         Banwa At longan wadi. Ay dewa e glag at awatan, du e glag at fangawat.
         4 Anway Sik-Nauyup kafandiug tuway, kanya nafon tuwa sas Funbalugu sik anyun amasine
         yap si at kaka, Takawat-Sanbung, at anyun. Ay anway Sik-Nauyup kafandiug tuway, Funbalugu
         nafoyung te, guseganan Aktuwa sa at nafonan Angku fag anyun, teway gfadiuganan tuway
         sa Angku. Ay dewa Sik-Nauyup inkate, kanya kata yay nu ge longan katsi, anway kafandiug
         tuway ebi.
         5 Anway Fagagbilugun kafandiug tuway, e naurug wa anya sas Banwa ay kanya di nkate.
         Ay tibak taw du e nalag anya, anway Funbalugu nabul wa anya. Kaduge gyud e naurug
         anya, e nafoyung te, Funbalugu guseganan anya.
         6 Ay sik taw nu dway kafandiug, Funbalugu dua guseganan anya. Ay sik taw nu kaumsig
         tuwa kakbang sas Funbalugu, afanudi tuwa te, e Funbalugu wa fiya. Ay Kanya tagfe fanambagun
         sas fagayu tagsarap Anya.
         7 Anway Tagfataluan kafandiug tuway, kanya nadungug Funbalugu nu glong nu gfatagak
         anya te, e mdasug ban dewa yud o e nalag katsi. Ay kanya naawat sik balutu, ay sanya
         talmanugangan at fakalangfean siginans safa daul. Tagfataluan at fagbulun at nafoyung
         te, mauri way ste swa daga at taw at fagbulun. Ay Funbalugu natap anya kata sik taw
         at malayun sat masine, anway kafandiug tuway sa Anya.
         8 Anway Abrayam kafandiug tuway, kanya nafaning Funbalugu At longan te, loi wa ban
         sa Ku nafon emu fag daga. Ay kanya nalo wa fiya, dewa yud nasaful at fakadasugan ban.
         9 Ay anway Abrayam kafandiug tuway sas Funbalugu, kanya indasug wa fiya sa ebia taw
         at nafatuyanan sa anya fag daga, ay nanbanwan sanya kata nu sik betaw. Ay nu gbanwan
         sas bale sinyag, maful gakbangan Kanya-At-Naasean ay Takamilug. Anway Funbalugu nafatuyanan
         yangay anggan sa Kanya-At-Naasean ay anggan sa Takamilug kata nu gfatuyanan sas Abrayam.
         10 Ay Abrayam gafanud te, em fakadasugan ban sanya, at matvngvd ban fag fulan, Funbalugu
         wan At ke fasadan ay anggan At naawat.
         11 Anway Fun-At-Baguina kafandiug tuway, ay insure wa fiya sa anya sik fagmadaragangun.
         Ay gbuba yay dewa dawdaw mafufuina. Anway kanya gafanud tuwa te, matuyan Funbalugu
         At nafatuyanan.
         12 Katanya tuway, siginans Abrayam fag sadik taw, dewa dawdaw mafufuama, e ngay sugfun
         ban. Kayus galeme sas banwa. Ay kayus lagnas sas tigyangan lino daul, at yud e mafatap.
         13 Ay aro fag ngay taw nafatunglus tuwa nu kafandiug anggan inkate, dewa yud insure
         sa anya Funbalugu At nafatuyan fag fagafonun. Ay kanya nu gamatang, kata wa nu glag
         kanya fag fagafonun dewa ngayayu, ay guseganan tuwa. Ay kanya igsulitanan te, kata
         yay tam sik betaw ay anggan kata sik famaklay ste swa daga.
         14 Ay ka fag ngay takafandiug at fagnalongun katanya, anway te, kanya igsarap fiya fiya
         anya at talun mandi.
         15 Ay ka fag ngay takafandiug nu gamatangan way ro gakafoliun sa ebi at talun, maafoli
         way ro.
         16 Ay roro ngap yaya. At fakaumsigun sa tuwa tibak talun taglabi sa ebia taw at talun
         nu masine. At masuad te, kanya sa was Banwa. Katanya tuway, Funbalugu di kapla ka
         fag ngay taw nu glong Anya te, em Funbalugu. Ay Funbalugu nafamasadan sa anya sik
         bagu fag fulan.
         17 Anway Abrayam kafandiug tuway, dewa Funbalugu igfaskud anya. Kanya gananfonun tuwa
         at baguama, Kanya-At-Naasean, kata sik anyun. Dewa Funbalugu nafatuyanan ebi sas Abrayam,
         Abrayam mafamasadan wa gananfonun at baguama fag bugtung.
         18 Dewa ebia taw nalong te, siginan ban Kanya-At-Naasean am ngay sugfun.
         19 Abrayam gafanud te, Funbalugu mafafaleleg yay at kinkate. Ay Abrayam at baguama nu
         nfoli sa anya, kata siginan at fagmatianan.
         20 Anway Kanya-At-Naasean kafandiug tuway, kanya nafadait sas Takamilug ay sas Tagraska
         te, Funbalugu nafadasug ban sa ayu sik ngay masine.
         21 Anway Takamilug kafandiug tuway, kanya gina gakateun, nafadait yay sadi sadi sa At-Fakafamutan
         at baguama fag duwa te, Funbalugu nafadasug ban sa ayu sik ngay masine. Ay Takamilug
         igseg Funbalugu ay ginanya at fantukud anya at suan dalan wan.
         22 Anway At-Fakafamutan kafandiug tuway, kanya gina makbang nu gakateun, nafoyung yay
         sa baliwas Taw-Tagagbuan nu kalfas ban sanya ginans talun Eiptu. Ay kanya nafoyung
         yay sa nu gsandig at butul baliwa.
         23 Anway Ku-Unga at mangaguyang kafandiug tuway, kanya nafasuksuk dawdaw at ngenge tuluk
         magdanun gina bagu nlangfe. Anway at mangaguyang nalag te, masine dawdaw fag sisian.
         Ay kanya dua kalimu sa ka fag talun at fun dewa kamabo sat longan.
         24 Anway Ku-Unga kafandiug tuway, kanya nu ndaul wan, kalimata way gdungug tiba nu gngayan
         anya te, O, fun Bale-Daul way o baguina at baguama.
         25 Ay Ku-Unga inkumsig wa inful sas Funbalugu At ngay taw, dewa ban e nafauri gfasfuan
         Funbalugu At ngay taw sanya. Ay dua kaumsig guseganan sas asalanan at yud glugo fag
         fagusegananun.
         26 Ku-Unga gamatangan te, dewa e gfalingun angku kata ban tam Fagtayukan, anway amasine
         yap dewa ngap aw fabul fagayu fagmabalanun sas talun Eiptu. Anway Ku-Unga e fagsegun
         wa fiya at fanamabagun ban.
         27 Anway Ku-Unga kafandiug tuway, kanya nalfas tuwa siginans talun Eiptu, ay dua kalimu
         sa at fun dewa kadotama sa anya. Ay Ku-Unga nasungatan wa nalo anway kata wa nu glag
         tam fagyudun glag fag Funbalugu tagufud anya.
         28 Anway Ku-Unga kafandiug tuway, kanya nafoyung sasa ngay Taw-Tagagbuan at taguna fag
         Famalangfe fag menit te, fatayuki sik taguk sa at sakbawan bale. Laman tagfate at
         ngay turungana di sumakbo sat bale.
         29 Anway at ngay Taw-Tagagbuan kafandiug tuway, kanya nu gdife wa Lino-Maraska kata
         way nu nalo sa at matat fag daga. Ay at ngay Taw-Eiptu nanfaning yama nandife, inkafuy
         wan fagayu.
         30 Anway at ngay Taw-Tagagbuan kafandiug tuway, fulan Bangluan at alad fag ngay batu
         nafangarufan wan, nu ntabua fituk menit Taw-Tagagbuan nu gsafungan ka fag fulan.
         31 Anway Tagbiya, ebia taw sik fakamayunan fag mangena, kafandiug tuway, kanya di nkate
         gasfuan sanya fag ngay takamabo. Anway kanya nafasakbo tuway at masuksuanan fag duwak
         betaw.
         32 Go gfatunglus akyap gfoyung ayu tibak takafandiug ebi at fagbulun. Ay nu ndain dua
         msak at lungud menit nu moyung aw ayu tuy fag ngay taw at fagbulun. At ngayan te,
         Takamatang. Ay Kilat. Ay Sik-Menit-Sirut. Ay Kanya-At Nafaluang. Ay Fakafanyuun. Ay
         anggan At-Ke-Ngayan-Funbalugu. Ay anggan yangay Funbalugu At ngay taglong ebi at fagbulun.
         33 Anway kanya fag ngay taw kafandiug tuway sas Funbalugu, kata tuy at fagbulun. Nababo
         sik ngay fun. Ay nafili at masine. Ay nabul Funbalugu At fatuyanan at fagafonun sa
         anya. Ay nafagvm sik ngay idu tagfangagat at bibig.
         34 Ay nafalayung tagbiya fag afuy. Ay nalagyu wan siginan tagabasingun e nanfate yama.
         Ay dewa mafanalo at bilug, indaragang yay. Ay madaragang nu gfabarangian tagmauri.
         Ay anggan naayiyan at ngay tagfabarangian anya fag betaw.
         35 Ay anggan tibak mangena kafandiug tuway. Kanya nafasakbo tuwa ebi at kinkate at kalongan
         tagdog gleleg. Ay tibak takafandiug dua kaumsig glagyu, dewa e nafauri dawdaw anya
         anggan nafate. Anway gafanud te, nu gdog yay gleleg, amasine yap ban katsi nu gbanwan.
         36 Ay tibak takafandiug matvngvd at natakan. Anway e nafalingun anya. Ay e nafalang
         dawdaw. Ay e nasalod tagradrabingan. Ay anggan e nasungsung.
         37 Ay e nafalang anya batu. Ay e nafilas anya familas tagbagangan laman nalifung. Ay
         tiba at famate sik fiso. Ay tiba at lanbung balat tupa ay balat kambing wadi. Ay at
         tiba du e kwa. Ay tiba e gfauri way. Ay anggan e gfalingun ya tiba.
         38 Ka fag ngay takafandiug amasine yap dawdaw sa ka fag ngay taw ste swa daga. Ay kanya
         nainkaliaman wa nalo sasa ngaba talun at yud e taw, ay sasa ngaba muyud. Ay at fagtiugan
         sasad luib way. Ay tiba sa way sad sungkib daga.
         39 Dewa e nafoyung te, kanya fag ngay taw kafandiug tuwa. Kanya dia nafabul Funbalugu
         At fatuyanan at fagafonun sa anya.
         40 Anway Funbalugu At fasadan sa antam amasine sa yap At fasadan ebi. Madyay anggan
         ebi fag ngay takafandiug ay anggan itam katsi, Funbalugu nafasadi tuwa nu gfasine
         laman umlayun sat masine.

1 Ka fag ngay takafandiug at nananfatuyan ebi sa at fakafandiugun, katsi kata yangay
         nu e gulit antam. Anway katanya wayay, fagayu tam ubuni yap nus nge wain at tagsalag
         antam. Ay anggan sigon ubuni yangay tam asalanan, ay anggan at yud kaubun fag asalanan.
         Ay fagayu tam sungatani tuwa nu kafandiug tam. Kata sik tagladlabian nu gsungatan
         nantarung sa at filian fag dalan.
         2 Ay amatangani tuwa faggugat sa tam Isus. Anway Kanya At nafasigad tam fakafandiugun
         ay anggan ban At fatabu. Ay anway Kanya nasaful te, e fagusegananun yay, ay nasungatan
         tuwa anggan intuktuk sas salibagan kayu. Ay Kanya dua gamatangan dawdaw dewa te, sik
         mapla wa fag fakateun. Ay bandi Kanya malunggung wa sas Funbalugu At fagmalunggungan
         daul sa at siun fag day tigyangan.
         3 Amatangani yangay sas Isus. Anway Kanya nasungatan tuwa nu gbaris, dewa at ngay tagasalanan
         igfauri dawdaw Anya anway kalimata dawdaw Anya. Ay fagamatanganun Anya, laman di ban
         am mafanalo ay laman manga di ban am kabalu sa ay amatanganan.
         4 Anway anggan dewa am gfabarangian sas asalanan, di am e fakarukan ay di e nafate
         ayu.
         5 Go du am gamatangan sa At-Rirukan at tagfatvngvd ay amatanganan. Anway at fagnangayan
         ayu te, am, Ku ngay unga wan. At longan te, Ku unga, amatangani te, Funbalugu At famaegan
         sa emu e masuad wa fiya. Ay lag kabalu sa am amatanganan dewa Kanya nafegan emu.
         6 Anway Aw Funbalugu igfegan Kwa fiya fagayu Ku fakesugun fag taw. Ay Aw igfegan fagayu
         Ku nafangayan te, Ku unga.
         7 Sungatani tuwa dewa e famaegan sa ayu. Anway katanya wan Funbalugu At fagbulun sa
         At ngay unga, anway am wan At unga. Go e unga ste swa daga at tama yud batang gfegan
         anya. Go yaya.
         8 Ay ay tama nu dua batang gfegan ayu kata nu gfegan at tibak sisian, roro fiya fiya
         bunwa am at unga. Sik nafamayun way am.
         9 Ay kata tuy yangay. Tam tama ste swa daga dewa igfegan antam, igseg tuwa tam anya.
         Ay glabii yap nu gseg tam tam Tama sas Banwa, anway sanya ginan wan tam faglelegun
         faggugat.
         10 Anway tam tama ste swa daga nu gfegan antam, dua glugo, kaduge way at fakaumsigun.
         Ay roro Funbalugu At fagfeganun antam, at masuad te, laman e fanambagun tuwa tam.
         Laman insadi tuwa tam sas Funbalugu nu malayun sat masine.
         11 Gina sik taw e famegan, masait way ay dua guseganan. Bandi ban ka fag famegan igfabagu
         sik taw at ugali. Ay sanya ginan ka fag taw umke fanambagun ban. Ay at ugali manabayan
         tuwa, ay malayun sat masine.
         12 Ay nu katanya, dewa am kalufuy ay take, e fagbuluni. Ay fagonguni tuwa ay tud at
         yud magong.
         13 Ay nu glo am sai tuwa at maturun fag dalan. Laman sik taw tagalbian di maslu at darafa.
         Ay laman umfiya tuwa.
         14 Maseganamai tuwa ay manga ay ugali manabayani tuwa sas fagayu taw. Ay laman malayun
         tuwam sat masine. Anway sik taw at yud katanya, dua ban lumag tam Fun.
         15 Tagaki tuwa, laman ban sa ayu, di e taw at yud mul Funbalugu At famanyun. Ay laman
         ban, di e taw sa ayu at amatanganan at kinkata sik mayat fag fakonun. Anway takatanya,
         nu indaul wan, igfagsigadan way igfatakan ay igfafurat way sa tibak taw.
         16 Ay tagaki yangay laman ban, di e taw sa ayu takamayun ay anggan yud gfaning sas Funbalugu
         kata Tagraska. Kanya nafon wan at fakaturunganaun, ay at nabul sik yafun way sirut.
         17 Ay am nasaful te, bandi ban kanya dewa kaumsig nabul at tama natugunan, at tama kalimata
         way anya. Anway kanya dua nalag tibak fagbulun laman mafafasaman ebi at amatanganan,
         dewa sak nauyway.
         18 Ay ay fakakbangan fag muyud di kata Taw-Tagagbuan ebi ebi at fakakbangan fag muyud,
         at ngayan te, Bulan-At-Muyud. Kanya at nated fiya. Ay at ke tagbiya fag afuy. Ay at
         ke mason fag marum. Ay at ke fakabaluun. Ay at ke bagyu.
         19 Ay at ke gbudyung dawdaw. Ay anggan at ke ge longan at mauruan daw. Ay at ngay taw
         matvngvd nu glong te, Atuasi wan. Lag gfoyung emi takatanya.
         20 Anway at ngay taw mason dawdaw nu kalimu nu gdungug way ka fag longan te, Nus nge
         wain, dewa sik mela way nu nastiye way fag muyud, falangi wa anya batu anggan fatei.
         21 Ay kin wa fiya. At ngay taw nu nabantay, kalimu dawdaw. Ay Ku-Unga nalong te, Kudkulugan
         aw dawdaw kalimu.
         22 Ay roro ngap ay fakakbangan fag muyud at ngayan antuwa te, muyud Malanggangan. Ay
         sanya wan tam Tagleleg-Faggugat-Fag-Funbalugu At fulan, at ngayan te, Erusalem tagsas
         Banwa. Ay sanya wan Funbalugu At ngay tagbukngan taguseganan ayuwayu.
         23 Ay sanya yangay Funbalugu At ngay turungana at fagmafulan, fagayu at ke nariruk at
         ngayan sas Banwa. Ay sanya yangay anggan Tagtap taw at asalanan, at masuad te, Funbalugu
         Tagmagurang fagayu. Ay sanya yangay at matuyan ay kinlayun sat masine fag ngay taw,
         at kinkate ebi.
         24 Ay inkakbang yangay am sa tam Isus, at Tagbuknga sa at bagu fag fatuyanan. Ay sanya
         yangay anggan At fagfatayukan taguk. Ay at masuad te, nu kafanyu taw, glabi yay Sik-Nauyup
         at taguk nu e masuad.
         25 Tagaki tuwa ayu. Laman di ban am kamayud sa At Taglong ayu. Ebi ebi ka fag ngay taw
         igfayud wayay iste swa daga at taglong at nafatagak anya. Ay kanya dua nalfas siginan
         at ngay faurianan. Ay katanya wayay, anggan itam. Dua ban tam malfas, nu kamayud way
         tam tagsiginan Banwa fag Taglong At nafatagak antam.
         26 Ebi ebi Funbalugu At longan siginans muyud at nauwig tam daga. Ay katsi Kanya nafatuyanan
         yay fiya te, saiginan ya ban fiya nu gfauwigan Aw, ay bundi at daga fagtvngvd, anggan
         wa sigon at kiwang.
         27 At fagnalongun te, saiginan ya ban, at masuad te, nanfaliam wan fagayu at nauwig.
         Ay at masuad yangay te, fagayu at naawat. Laman at sawad at yud way nauwig.
         28 Ay katanya tuway, fagayu tam useganani tuwa sa tam Funbalugu. Anway Kanya nafon antam
         At fagmagurangun at yud guwigan. Fagayu tam segi tuwa Anya. Ay fauseganani tuwa Anya,
         gina tam kesug ay kalimu Anya.
         29 Anway tam Funbalugu kata sik afuy daul at tagbatas fagayu.
         
            

         
      
   
      
         13
1 Fatunglusi tuwa nu kadkafanyuan am anway dugsay wam.
         2 Ay dangai kaliam nu gfasakbo am at betaw. Tiba ginan sik taw nu nafasakbo tuwa, roro
         at fagfasakboun anwa Funbalugu At tagbukngan, dewa yud natoglag anya.
         3 Afanuyi yangay at ngay kinsungsung, kata nut sanya am. Ay afanyui yangay at ke nafauri.
         Anway anggan am, iste yay am swa daga.
         4 Fagayu tam faningi ay fasinei tuwa tam ugali sa nu kadaduwa tam baliwa. Ay sik daduwa
         nu gfasegsegan sai tuwa at sadi, ay lag galabian sa tiba. Anway Funbalugu igfauri
         ban sik takamayun ay anggan sik tagfaning at mauri fag fagalabianun.
         5 Ay tagaki tuwa, laman ay ugali bundi sik tagalabian sa salafi. Useganani wan nus
         nga seyu ginanya ay fagagbilugun. Anway Funbalugu wan At nalong te, Faggugat da Kwa
         kayayu ayu. Ay da Kwa gubun ayu faggugat.
         6 Laman matuyan tuwa nu nalong tam te, Tam Funbalugu ku Tagtarabang. Aw, kwa kalimu,
         dewa sik taw mauri at fagbulun sa angku.
         7 Amatangani tuwa ay ngay magurang ebi at nafoyung ayu Funbalugu At longan. Ay anggan
         amatangani yangay at ngay ugali kaduge gleleg ay anggan inkate. Ay faningi yangay
         kata ebi at matvngvd takafandiug.
         8 Tam Isus Fagtayukan kata yay ebi At ugali, anggan katsi ay anggan faggugat ban.
         9 Lag gdungugan sa tibak foyungan nu saman way sa ay fakafandiugun. Ay at masine tagfatvngvd
         tam amatanganan siginan tuwas Funbalugu At famanyun, ay bundi siginans fagfaningun
         taw at ugali sas fakonun baliwa. Anway at fagfaningun taw at ugali at yud e fanambagun.
         10 Katsi e anyun watam. Saman yay sa ebi at nafon fag anyun sas Funbalugu At bale sinyag
         ste swa daga. Ay ebi fag ngay tagfon at anyun dia kasakan te laman e fanambagun siginan
         ka fag anyun at nafon antam.
         11 Anway ebi at Taguna-Fag-Taganyun-Daul nauba at ba taguk siginan at ngay nafilas fag
         balan sa Taglabi-Nu-Mafangibuk fag salug. Laman at fantabun at asalanan. Ay rodi ka
         fag ngay balan at bilug nabatas wa sas day fulan.
         12 Ay katanya yangay anggan Isus. E nafauri yangay dawdaw sas day fulan. Laman At taguk
         fiya fiya at nafalayun at ngay taw sat masine.
         13 Ay nu katanya, glo watam. Nangakbang watam sa Anya sas day fulan. Laman anggan itam,
         maasungatan tuwa tam gina e gfalingun antam. Kata Isus nu gsungatan gina e gfalingun.
         14 Anway iste swa daga tam fulan e fakatabuan yay. Ay igsarap yay tam at yud e fakatabuan
         ban fag fulan.
         15 Ay anway Isus nafagbulun tuway sa antam, faggugat fagayu tam segi tuwa sa tam Funbalugu,
         kata nu gfon tam sik anyun sa Anya. At masuad te, fagayu tam foyungi sa tibak taw
         tam Isus At fagmasineun.
         16 Ay manga dangai kaliam nu gfagbulun am sat masine. Ay tadtarabanganani tuwa. Anway
         Funbalugu kaumsig tuwa takatanya fag anyun.
         17 Faningi tuwa ay ngay magurang ay segi tuwa anya. Anway kanya faggugat tagmagurang
         ayu. Ay kanya ban moyung sumesadian at fagbulun mandi sas Funbalugu. Faningi tuwa
         anya, laman kanya guseganan tuwa ayu, ay di kabalu. Anway nu kabalu way, du e fanambagun
         sa ayu.
         18 Ay darangini tuwemi. Anway nasaful wami te, di ami e asalanan. Ay em fasadan laman
         fagayu em ugali matuyan tuwa.
         19 Ay matvngvd nu glong aw ayu te, Darangini, laman mafali tuwa Funbalugu nu gfafoli
         angku sa ayu.
         20 Igdarangin aw sas Funbalugu tagfanabayan sas taw ay tagfaleleg tam Fun Isus, At tiba
         tungud At tagtanud sas takafandiug. Anway Isus At taguk at nafatvngvd Funbalugu At
         fatuyanan at yud e fakatabuan.
         21 Igdarangin aw ayu te, laman Funbalugu mamanyun nangus sa ayu fagayu At fagmasineun.
         Laman nanfaning tuwa ban am At fasadan. Ay laman Kanya At nanfon antam At fagmadaragangun.
         Laman fagayu tam fagbulun gfauseganan tuwa tam Anya. Katanya tuwa Isus Fagtayukan
         At fagbulun. Ay e gseg tuwa ban dawdaw Anya faggugat faggugat. Kin, katanyai tuwa.
         22 Ku ngay fadugsay, matvngvd nu glong aw ayu te, laman gamatangan tuwam ku foyungan
         ku famatvngvd ay amatanganan. Anway dua ngaba ku rirukan sa ayu.
         23 Kaumsig aw nu nasaful am te, tam fadugsay, Tagseg-Funbalugu e nafalfas wan siginans
         fakasungsungan. Ay kanya nu mafali tuwa ban nu kadasug stiye, nantaban ban aw anya
         gina aw nanlag ayu.
         24 Igfadasug ami em fagusegananun sa ay ngay magurang, ay anggan sas Funbalugu At ngay
         taw sanya te, gamatangan tuwami ayu. Ay anggan at ngay taw tagste si angku siginans
         talun Italia nafadasug yangay at fagusegananun sa ayu.
         25 Funbalugu At mamanyun nangus sa ayu fagayu. Kin, katanyai tuwa.JamesJamesJamesJamesJames

1 Siginan angku, Santiagu, Funbalugu ay anggan tam Fun Isus Fagtayukan At fanuguan
         at sadi. Nanriruk aw sa ayu te, go tain am. Am at ngay takafandiug siginan sik safulu
         ay labi duwak afud Taw-Tagagbuan, at naayiyan ay nasaruwayan sasa ngay talun.
         2 Ku ngay fadugsay, nus nga e famaskud ayu nus nge wain, tapi tuwa te, kanya sik fagusegananun.
         3 Anway nasaful wam te, nus nga e famaskud ay fakafandiugun, kanya ngap karo tagfatvngvd
         ay amatanganan nu nasungatan tuwam.
         4 Ay faggugat fatunglusi tuwa ay fagmatvngvdun nu gsungatan am. Laman sik mabul tungud
         ban am fag taw sas Funbalugu baliwa. Ay laman anggan di am e fagayudanun sa baliwa
         ay ugali at masine.
         5 Ay nus nga sinu am nu dyay ngayu ay nasaful, eti yap siginans Funbalugu. Ay Kanya
         ngayu ban at nafon ayu. Anway Funbalugu ngayu tuwa nu gfon sas fagayu taget Anya,
         ay Kanya di kamaya.
         6 Ay gina am get, afanudi tuwa. Ay dangai gfainfolian ay amatanganan. Anway sik taw
         nu gfainfolian way at amatanganan, kanya kata way sik lino at lumbak nu ginfolian
         anway fainfaluan at tagmara.
         7 Nu katanya way, ka fag taw lag gfanya te, tam Fun nafon ban anya.
         8 Anway ka fag taw at amatanganan gfafagduwa way faggugat ay du e fagmatuyanan.
         9 Sik fadugsay dewa yud e kwa, useganani tuwa anway Funbalugu wan tagfatvngvd anya.
         10 Ay tibak fadugsay at mabalan, useganani tuwa, anway Funbalugu wan tagfababa ban anya.
         Anway kanya fag taw kata yangay ban sik sariksik nu mtong.
         11 Anway gina at menit umsure, ay masugba dawdaw. Ay at makmak inkitut wan. Ay at sariksik
         umtong wa sas daga, ay at kamasinean naliam wan. Katanya yangay ban sik mabalan fag
         taw. Dewa aro taw madaragang nu gfagbulun, rodi tv inkate wan.
         12 Sik taw guseganan tuwa nu gsungatan tuwa gina e gfauri anya. Anway kanya fag taw
         nu gfatunglus tuwa, tam Fun mon ban anya sik fanambagun fag sangbo at ngayan te, E-Leleg-Faggugat.
         Katanya tam Funbalugu At fatuyanan sas fagayu takesug Anya.
         13 Ay dewa e famaskud sa sik taw te, laman kanya maning asalanan, ka fag taw lag gamatangan
         te, Funbalugu tagfaskud angku laman maning aw asalanan. Yaya. Anway du e mafafaskud
         Funbalugu te, laman maning asalanan. Ay Funbalugu dua gfaskud sik taw te, laman maning
         asalanan.
         14 Fage famaskudun sa sik taw te, laman kanya maning asalanan, anway te kanya wa mandi
         takaumsig gfaning sat bilug at fagalabianun.
         15 Ay ka fag taw nu gfaning way ka fag fakaumsigun, roro e asalanan wan. Ay asalanan
         gfasure fakateun.
         16 Ku fakesugun ku ngay fadugsay, dangai galukan.
         17 Anway fagayu at nafon at masine, ay anggan at taglabi wa nu masine, nafon sa antam
         siginans Banwa, siginan tam Tama At ke fagmayamagun. Kanya di gfasaman At ugali ay
         di e marum si Anya faggugat.
         18 Funbalugu tuwa At ke fasadan At fagnafonun antam leleg at yud katabu, siginan At
         longan at matuyan. Laman fagayu tam katvngvd yangay tam tam Funbalugu At naawat at
         tiba tungud at masine.
         19 Ku fakesugun ku ngay fadugsay, asafuli tuwa te, fagayu am mafalii tuwa nu nandungugan
         am. Ay maadani tuwa nu glong am. Ay marani, dangai mafali nu kadotama am.
         20 Anway sik taw dewa ngap indotama, dua mafabul Funbalugu At fagmasineun.
         21 Ay nu katanya, lag gfaning fagayu at yud masine fag ngay ugali ay anggan fagayu fagayu
         asalanan. Ay malukmei ay faningi Funbalugu At longan, At tagfaamatanganan ayu. Anway
         ka fag longan mafabalabag wa fiya ayu.
         22 Dangai gfanluk ayu. Ay dangai sigon gdungugan fagtvngvd. Faningi tuwa At longan.
         23 Kata tuy way sik taw nu nadungugan way fagtvngvd At longan, ay nu dway gfaning. Kanya
         kata way sik taw nu nalinggat anya sasad arirawvn.
         24 Ay kanya nu nalinggat wa anya, kanya nalo wan. Ay rodi kanya dua namatang anya te,
         go tain aw.
         25 Saman wan sik taw tagamatangan fiya fiya, ay tagfaning sa At matuyan fag longan at
         mafafalfas taw. Anway kanya fag taw bundi sik tagfangaliam at nadungug. Kanya sik
         tagfaning tuwa at nadungug. Ay nu katanya tuwa, kanya guseganan tuwa ban sa at ngay
         fagbulun nus nge wain.
         26 Sik taw dewa gayup te, igfaning akwa Funbalugu. Ay roro nu dway mabaris nu galongun,
         kanya fag taw gfanluk way anya. Ay dewa gamatangan te, gfaning akwan, roro di e masuad
         at fakafandiugun.
         27 Kata tuy sik taw at tagfaning nu malayun tuwa sat masine ay di e fasagbatan. Ay igtarabang
         tuwa sat ngay burangday ay anggan sat ngay ulila gina e natakan. Ay anggan nu gdi
         gfaning sas fagdaul daga at mauri. Ay nu katanya tuwa, tam Funbalugu tam Tama kaumsig
         dawdaw.

1 Ku ngay fadugsay am, lag e filian taw. Anway kafandiug wam sa tam Fun Isus Fagtayukan,
         sa tam Fun At tiba tungud At ke fagmasineun nus nge wain.
         2 Tenday, sik taw at ke ngay singsing sanbung fanumyu ay at tiba tungud at masine at
         lanbung nasakbo sa ay bale fakafulan. Ay anggan sik taw yud e kwa ay at mafurat at
         lanbung nasakbo yangay.
         3 Ay ay fagfasulitananun sa way at ke lanbung at masine te, malunggungi iste sa at
         masine fag faglunggungan. Ay nu glong am sa at yud e kwa anway te, malindugi way isna.
         Ay ate, malunggungi way daw iste ku day darafa.
         4 Nu katanya way ay fagbulun, gfasadsamanan way am at ngay taw sa ay bale fakafulan.
         Ay manga e filian way am taw, siginan ay amatanganan at mauri.
         5 Am amatangani, ku ngay fakesugun ku ngay fadugsay. Go tam Funbalugu At fagnafiliun
         manga at yud e kwa fag ngay taw ste swa daga, laman umkayu at ngay fagmasineun sa
         at fakafandiugun baliwa. Ay anggan At fadasug ban anya sas Funbalugu-At-Fagmagurangan-Taw.
         Katanya yangay Funbalugu At fatuyanan sas fagayu takesug Anya.
         6 Ay ay fagbulun gfaplaan way am sat yud e kwa fag taw. Amatangani sat ngay mabalan
         fag taw at fagbulun. Anway kanya nanfanluk ayu ay igsugu way dawdaw ayu. Ay anggan
         iguyud way ayu sas tagbuknga at daga salubangan.
         7 Ay at mabalan fag ngay taw igfalingun yangay sas Isus Fagtayukan baliwa. Ay am kesug
         tuwam Isus Fagtayukan anway am wan At taw.
         8 Masine tuwa ay ugali nu gfaning tuwam sa tam Fun At longan siginan At-Rirukan te,
         Esugi tuwa ay iba katvngvd nu kesug o emu.
         9 Ay am, nu e filian way am taw, e asalanan yay am. Anway At-Longan wan at nafoyung
         ayu te, iglangfe wam at matuyan.
         10 Anway nus nga sinu fag taw dewa tagfaning fagayu At-Longan, nu e nafamabo yay nus
         di sirut sik afud, e natap yay ka fag taw te, kanya kata yay nu kamabo sa fagayu At-Longan.
         11 Anway sadi way at Taglong te, lag kamayun ay lag fate. Ay dewa gyud o kamayun, nu
         gfate yay o, sik takamabo yay o sa At-Longan.
         12 Nu katanya, maamatangani ay longan ay ay fagbulun kata nu e sumarap si anya at fagbulun
         te, go nafaning ka fag Longan at mafafalfas antam.
         13 Anway gina Funbalugu igsarap taw at asalanan, dua ban umfanyu sat yud kafanyu at
         tiba. Dewa katanya, Funbalugu At fakafanyuun tagbabo at faurianan.
         14 Ku ngay fadugsay, go manga sik taw at longan e masuad dewa fagtvngvd nalong te, kafandiug
         akwan. Ay laman di e masine fag fagbulun sa tiba. Go yaya. Go manga at fakafandiugun
         mafabalabag anya dewa katvngvd anya. Go yaya.
         15 Tenday, at sadi ay fadugsay, dewa sik ama ay dewa sik ina, du e lanbung ay du e yafun
         ginanya fag ngay menit.
         16 Ay tenday, at sadi sa ayu nalong o anya te, Loi wan, manabayani tuwa. Fangenbungi
         ay apsugi tuwa. Ay dewa o nalong katanya, du o e nafon at fagayudanun sa anya. Go
         am longan e masuad. Go yaya.
         17 Nu katvngvd way anya sik taw at fakafandiugun, du e masuad. Kata yay nu matian.
         18 Ay sik taw nalong te, O wan at ke fakafandiugun. Ay aw wan at ke fagbulun at masine
         sa ku iba. Nu katanya, falagi angku am fakafandiugun dewa gyud o e fagbulun at masine
         sa am iba. Ay aw nanfalag akyangay emu ku fakafandiugun siginan ku fagbulun at masine
         sa ku iba.
         19 Go nasaful tuwo te, tam Funbalugu sadi wadi. Masine nu nasaful tuwo. Anggan at ngay
         mafurat fag falad nasaful yangay katanya. Ay anggan kudkulugan kalimu Funbalugu.
         20 Katsi nanfasaful aw emu, o at yud mamatanganan fag taw, te, sik taw dewa kata nu
         kafandiug ay nu dyay e fagbulun at masine, du e masuad.
         21 Ay amatangani tam aguyangan Abrayam. Kanya kata at yud e asalanan fag taw, anway
         at fagbulun igfaning Funbalugu. Ay gananfonun at baguama, Kanya-at-Naasean, sas fagyagoan
         anyun. Go kin.
         22 Nasaful wo te, Abrayam at fakafandiugun e masuad tuwa. Anway e fagbulun tuwa sigon.
         Abrayam at fagbulun gfadiuganan yangay sat fakafandiugun.
         23 Katanya tuway, ingurungan At-Rirukan te, Abrayam kafandiug tuwa sas Funbalugu. Ay
         Funbalugu natap anya kata sik taw at yud e asalanan. Ay e nafangayan Abrayam te, Funbalugu-At-Fagues.
         24 Nasaful wam te, Funbalugu At fagtapun sik taw kata sik taw at yud e asalanan, bundi
         te, anway kafandiug fagtvngvd. Anggan tuwa sigon sat fagbulun at masine.
         25 Katanya yangay ka fag fakamayunan fag mangena ebi ebi at ngayan te, Tagbiya. Funbalugu
         natap anya kata sik taw at yud e asalanan, anway masine tiba at fagbulun. Anway kanya
         nafasakbo tuwa ka fag ngay masuksuanan fag taw siginans Taw-Tagagbuan, gina kadasug
         sanya fag talun. Ay anggan nafoyung yangay anya sa tibak dalan laman nalagyu.
         26 Kata aro ku longan. Sik bilug nu dway e falad, kata wa inkate. Ay katanya yangay
         anggan fakafandiugun. Nu dway e fagbulun at masine, kata wa inkate.

1 Ku ngay fadugsay, lag am ngayu takaumsig nangasik takamoyung. Anway nasaful wam te,
         itam at ngay takamoyung, Funbalugu nu gtap tam asalanan glabi yay nu yud sik takamoyung.
         2 Anway fagayu tam, ngayu tam nasalan. Ay sik taw nu gdi e nasalan gina ge longan,
         kanya sik mabul tungud wa fiya fag taw. Ay kanya mabaris tuwa fagdaul at bilug.
         3 Kata nu e fansiuk tuwa tam sa tam kabayu at bibig, igfaning tuwa tam fasadan nus
         nga nday tam fakaumsigun.
         4 Ay amatangani yangay sa sik balutu daul. Dewa gbiya dawdaw at balutu, ay dewa magong
         at tagmara, mafarabing tuwa at balutu nus nga nday at fun at fasadan. Dewa sik kayu
         sirut malafi sis balutu iyug at narabing.
         5 Katanya yangay tam famaleleg. Dewa sik afud sirut sa tam bilug, kanya gfalabi dawdaw
         at fagbulun. Amatangani. Siginan sik afuy sirut, biya fag talun at fagmafafalabeun.
         6 Ay tam famaleleg kata yangay sik afuy sirut. Ay kata sik tagbvt fag mauri sa tam
         bilug. Anway igfafurat tam fagdaul tam bilug. Ay anggan kata sik afuy nu glabe tam
         fagdaul daga. Ay ka fag afuy siginans Lino-Afuy.
         7 Sik taw mafafagup tuwa nus nge wain tibak mela. Tenday, manuk mela, ay nus nge wain
         tagalafang, ay anggan uyang sas lino mafafagup tuwa.
         8 Dewa katanya, sik taw dua mafabaris sat famaleleg. At famaleleg madaragang sat mauri
         ay mafafate, anway mapnu at fangkate.
         9 Tam famaleleg dewa sadi, ginbalian tuwa. Anway tam famaleleg tam fanseg tuwa sa tam
         Fun tam Tama, ay anggan tam fangabalo sa tibak taw. Kanya fag taw dewa Funbalugu naawat
         kata Anya.
         10 Dewa sadi tam bibig, mafafasure tuwa at masine fag longan ay manga at mauri fag longan.
         Ku ngay fadugsay, dua masine nu katanya.
         11 Go sik mata bulbug mafafasure sik safa masine gasfuan at mayat fag safa. Go yaya.
         12 Ku ngay fadugsay, go sik tanum gisgis taya mafafabuadan sik buadan ulibu. Go yaya.
         Ay go sik uwat mafafabuadan sik buadan tanum gisgis taya. Go Yaya. Katanya yangay
         sik mata bulbug. Nu nafasure wa at mayat fag safa, dua mafafasure at masine fag safa.
         13 Sinu sa ayu at mamatanganan ay at ke fagsafulun fag taw. Ka fag taw falagani tiba
         at fagmamatangananun, anway masine at ugali ay anggan at fagbulun, anway at fagsafulun
         tuwa.
         14 Ay nu galabian yay am, ay nu kamilug yay am, lag gfalabi te, aw sik mamatanganan
         akwa fag taw. Anway nu katanya yay am, di am gfaning sat matuyan fag longan.
         15 Anway kanya at yud way matuyan fag fagmamatangananun at yud way siginans Banwa. Roro
         siginan ways fagdaul daga at ugali. Ay siginan way tam dan fag ugali. Ay anggan siginan
         way at ngay mafurat fag falad.
         16 Anway nus nga nday at ngay taw e fagalabianun wan ay e kamilug wan, ay sanya ngayu
         wan takamabo dawdaw, ay anggan snga setaw wa fag ngay mauri.
         17 Kata tuy sik taw at ugali nu e fagmamatangananun tuwa siginans Banwa. Taguna at fagbulun,
         malayun tuwa at ugali sat masine. Ay manabayan. Ay malukme. Ay di gfaluguan. Ay kafanyu
         tuwa dawdaw at tiba. Ay ngayu tuwa at fagbulun at masine. Ay di gfainfolian. Ay faggugat
         mafanud tuwa fagayu at fagbulun.
         18 Ay at ngay tagfalukmianan tiba kata sik tagtanum. Ay ka fag tagtanum at fungsuan
         nu manabayan tuwa sat amatanganan, kanya mul ban sik ngay masine.

1 Nataw at fagsigadan ay fagfabarangianun ay iba. Ay taw ro ay fagfaringanganun ay
         iba. Go siginan ay bilug at fagalabianun tagsalag ay amatanganan at masine. Go kin.
         2 Ay dewa am kaumsig dawdaw, du am mafabul. Ay anway fakatanyaun, igfate yay am. Ay
         dewa am galabian dawdaw, du am mafabul. Ay anway fakatanyaun, igfaringangan yay am,
         ay manga gfabarangian yay am. Ay roro at masuad ay fagyudun mafabul, anway te, du
         am get siginans Funbalugu.
         3 Ay dewa am e fagetun siginans Funbalugu, du am mafabul, anway ay fagetun mauri way
         ay gfasa way am sa ay fagalabianun.
         4 Am sik ngay takamayun way am. Go du am nasaful te, sik taw nu gaguyudan way ste swa
         daga at ngay taw at ugali, kanya kalimata way sas Funbalugu. Nu katanya way, nus nga
         sinu nu kaumsig way gaguyudan ste swa daga, kanya sik tagfabarangian way ban sas Funbalugu.
         5 Nasaful wam te, matuyan At-Rirukan nu nafoyung te, Funbalugu kesug tuwa dawdaw antam.
         Ay Kanya At fagnafonun antam tam amatanganan, laman tam amatanganan fagdaul sa tuwas
         Funbalugu fagtvngvd.
         6 Ay katvngvd anya Funbalugu At fakafanyuun sa antam nu madaragang, nalabi yay sa tam
         fagalabianun. Ay nu katanya, At-Rirukan nafoyung te, Funbalugu igsalag way tagfalabi
         at fagbulun. Ay Kanya kafanyu tuwa sa tagfababaun fag taw.
         7 Nu katanya, faningi Funbalugu. Ay asalagi Takamuag-Tiba-At-Fagbulun, laman kanya
         lumagyu ayu.
         8 Akbangi ngay sa tam Funbalugu. Anggan tam Funbalugu kakbang yangay ro ayu. Am fag
         ngay tagasalanan, fegusi ay daluap. Ay am fag ngay taw tagfaduwa ay amatanganan, falayuni
         sat masine ay amatanganan.
         9 Abalui ay aluonuni ay uywayi. Sa ay naasean aro, katsi tubusi sik fakabaluun. Ay
         sa ay nauseganan aro, katsi tubusi sik mabaluanan.
         10 Ay ay amatanganan malukmei gina am kaakbang sas Funbalugu. Ay Kanya wa ban tagfatiba
         tungud ayu.
         11 Ku ngay fadugsay, dangai glong mauri sa ay iba baliwa. Sik taw nu nalong way at mauri
         sat fadugsay baliwa, ay nu natap way te, kanya e asalanan wa fiya. Ka fag taglong
         sigon glong way mauri sas Funbalugu At-Longan baliwa. Ay anggan natap yangay sa At-Longan
         baliwa te, dua masine. Nu katanya, at taglong bunwa sik tagfaning At-Longan. Roro
         kanya sik tagtap way At-Longan te, dua masine.
         12 Sadi wadi at Tagfon-At-Longan ay at Tagtap-Taw-At-Asalanan. Kanya yangay At mafabalabag
         ay At mafafamin. Ay tain o, nu gfasad o emu. Go nu gfasad o, o wan tagtap am iba at
         asalanan.
         13 Amatangani. Nalong wam daw te, katsi, ay ate balabag, lumo wami sanya fag fulan.
         Ay nanbanwan ami sanya sik banwa. Ay nansali ay nanfe sali ami laman namul ami sik
         ngay fanambagun.
         14 Ay dewa ay longan katanya, du am nasaful at kumdasug balabag te, tain ro ay leleg.
         Anway ay leleg at kadugayan kaduge way sik sungo daga ay rodi infayas wan.
         15 Roro at masine, longi tuwa te, Funbalugu nu kaumsig ay nu gleleg yay ami, kata tuy
         em fasadan ban em fagbulun.
         16 Ay dia katanya ay ugali. Teway gananad yay am gfalabi ay longan. Fagayu takatanya
         fag longan mauri way.
         17 Ay nus nga sinu fag taw dewa nasaful te, katanya at masine fag fagbulun, ay nu dway
         gfaning, kanya e asalanan yay.

1 Amatangani, kayu am at mabalan fag ngay taw. Uywayi ay abalui. Anway at mauri umdasug
         ban sa ayu te,
         2 Ay ngay fagmabalanun umruas wa ban. Ay ay ngay lanbung mauludun wa ban.
         3 Ay anggan ay ngay sanbung fanumyu ay ay ngay sanbung salafi manenayun wa ban. Ay
         at faganenayun tagfoyung ban sa ayu te, du e masuad ay fagbulun. Ay ka fag nenay kata
         sik afuy at nanfamin ban ayu. Anway ay fasadan ay fagsandigun laman e nanuranan yay
         ban am sas fakatabuan fag ngay menit.
         4 Amatangani yangay kayu am at mabalan fag taw. Igfanluk way am sa ay ngay tagbul ay
         tanuman siginan ay gamasun. Anway du am nafon anya sa at nalufuyan. Dungugani tuwa
         sa ay ngay tagbul ay tanuman at fanlonganan at fagnauroun dawdaw. Ay at nauroan ndasug
         sas Funbalugu-At-Tiba-Tungud-At-Madaragang At talinga.
         5 Kaduge am gbanwan ste swa daga, mafabul wam fagayu ay fakaumsigun ay fagayu ay fagalabianun.
         Ay gfataba way am ayu, kata nu gfataba am ay balan ay bandi nanfilas wam.
         6 Ay nafanluk way am sa sik masine fag taw baliwa te, kanya e asalanan way. Ay anggan
         nafate wam anya. Kanya dewa gyud gsalag ayu.
         7 Ay nu katanya, ku ngay fadugsay, sungatani anggan tam Fun umfoli stiye swa daga.
         Ay amatangani. Sik tagtanum nasungatan tuwa kaduge gfanya at tanuman at buadan siginan
         at gamasun. Ay gina gfanya indasug at taguna ay anggan at fakatabuan fag moyan.
         8 Ay katanyai yangay anggan am. Sungatani yangay. Ay fatvngvdi ay amatanganan. Anway
         makbang wan tam Fun nu kafoli.
         9 Ku ngay fadugsay, dangai dawdaw gfangalimata ay iba. Laman ban di e tapan ay asalanan.
         Anway At Tagtap-Asalanan gadasugun wan.
         10 Ku ngay fadugsay, amatangani ebi fag ngay taglong nu nafoyung Funbalugu At longan.
         Kanya sik masine fag fagulitan sa ayu anway igsungatan tuwa dewa e gfauri anya.
         11 Amatangani. Natap yangay tam sik taw tagsungatan te, kanya sik taguseganan fag taw.
         Ay nadungug wam te, ka fag taw ebi at ngayan At-Kinfoli-Sas-Funbalugu nasungatan wa
         fiya. Ay anggan nasaful wam tam Fun At fagafonun sa anya. Anway tam Fun At mamanyun
         ay takafanyu dawdaw.
         12 Ku ngay fadugsay, amatangani dawdaw tuy ku longan. Lag fatvngvd ay longan. Lag sak
         glong te, tam Banwa wan, ay tam fagdaul daga wan at nasaful ku longan. Roro nu glong
         am anyakman fagtvngvd te, kin, nu kin. Ay yaya, nu yaya. Laman ban di e faurianan
         sa ayu.
         13 At tibak taw sa ayu nu e natakan, kanya darangini. Ay at tibak taw sa ayu nu guseganan,
         kanya danyui segi sas Funbalugu.
         14 Ay tibak taw sa ayu nu e dailan, kanya fatsanyai at ngay magurang bale fakafulan.
         Laman at ngay magurang gdarangin sat ke dailan at akbang, ay gfatayuk sik safa mataba
         sirut sa anya sa tam Fun At fagmadaragangun.
         15 Anway at ke fakafandiugun fag darangin mafafiya at ke dailan. Ay anggan tam Fun nafabitsug
         yangay anya. Ay at ke dailan nu e asalanan ebi, e nafaliam yangay at asalanan.
         16 Anway katanya, fodfoyungani ay asalanan sa ay iba. Ay fandaranginani yangay ay iba,
         laman umfiya ban am. Anway sik masine fag taw at darangin madaragang ay mafanud wa
         fiya.
         17 Ebi sik taw at ngayan te, Funbalugu-Tam-Taw-Yabi-At-Masine, at ugali kata yangay
         tam ugali. Ay kanya matvngvd dawdaw nu gdarangin, laman du e moyan. Ay rodi du e moyan
         sanya fag talun tuluk banwa ay sit dayu unumk gmagdanun.
         18 Ay bandi kanya gdarangin yangay sas Funbalugu te, laman ro e moyan. Ay rodi at kiwang
         gfe moyan. Ay bandi at daga gdog yay e gtugbung nus nge wain ay anggan e buadan.
         19 Ku ngay fadugsay, at sadik taw sa ayu nu infanalo nu kafandiug sat matuyan fag longan,
         masine tibak taw siginan ayu nu natarabang anya laman kanya fag taw umfoli yangay
         sat matuyan fag longan.
         20 Ay at tagtarabang tiba asafuli te, nus nga sinu at natarabang sik tagasalanan laman
         di tumunglus sat mauri fag ugali, kanya nabalabag ban tagasalanan siginans faduwak
         fakateun. Ay anggan natabun ngayuk asalanan.1 Peter1 Peter1 Peter1 Peter1 Peter

1 Siginan angku, Takata-Sik-Batu, Isus Fagtayukan At-Suguan at sadi. Nanriruk aw sa
         ayu, sas Funbalugu At nafili fag ngay taw, at naayiyan ay nasaruwayan sasa ngay talun
         at ngayan te, Lino-Daul ay Galasia ay Kapadusia ay Asia ay anggan Bitinia.
         2 Funbalugu tam Tama dan tuwa nafili ayu. Ay At-Masine-Fag-Falad At nafasadi ayu sas
         Funbalugu. Laman ay fagfaningun sa tuwas Isus Fagtayukan. Ay At nafaliam ay asalanan
         anwa Isus At taguk. Funbalugu At mamanyun nangus sa ayu ay At nanfanabayan ayu kayu
         menit kayu menit.
         3 Gseg watam tam Funbalugu, tam Fun Isus Fagtayukan At Tama. Anway Kanya kafanyu wa
         fiya antam, ay Kanya At nafon antam at bagu fag leleg. Madyay Kanya nafaleleg Isus
         Fagtayukan siginan at fagmatianan. Ay nu katanya e fagsegun watam te, umsure wa ban
         fiya.
         4 Laman mul ban tam tam Funbalugu At fagafonun sa At ngay taw. Ay kanya At fagafonun
         di ban karuas. Ay di ban karasras. Ay anggan di ban maliam. Anway masandigan wa sas
         Banwa laman nanfon ban sa ayu.
         5 Katsi Funbalugu wan tagdingding ayu anway Kanya madaragang tuwa, ay manga te, kafandiug
         tuwam sa Anya. Ay Kanya nafamasadan laman malabag wa ban fiya ayu sas fakatabuan fag
         ngay menit.
         6 Ay nu katanya, useganani tuwa sas Funbalugu At fagbulun. Dewa nus nge wain katsi
         at faurianan sa ayu di ban glugo.
         7 Amatangani sa sik sanbung fanumyu. Dewa ban sik sanbung fanumyu maliam, ay dewa ban
         sik taw nasugba at sanbung fanumyu sasad afuy, laman nanfalayun at masine. Ay fakafandiugun
         at kamafanudan glabi yay sik sanbung fanumyu. Ay ay faurianan kata sik afuy, laman
         nanfaskud ay fakafandiugun te, go kafandiug wam fiya. Ay nu gurungan tuwam kafandiug,
         kaduge ban tam Isus Fagtayukan umdasug, guseganan tuwayu. Ay kaumsig tuwayu. Ay masine
         tuwa At longan sa ayu.
         8 Ebi dewa gyud am batang glag tam Isus, kesug tuwam Anya. Ay dewa gyud am nalag Anya
         katsi, kafandiug tuwam sa Anya. Ay matvngvd tuwa ay fagusegananun, du e manga long.
         9 Ay anway kafandiug wam, inbalabag tuwa ban ayu.
         10 Funbalugu At ngay taglong ebi naguna nafoyung te, Funbalugu mamanyun ban sa ayu.
         Ay ka fag ngay taglong dewa nafoyung katanya, dia nasaful at masuad. Ay dewa katanya,
         matvngvd nu gamatangan ay nu gsarap laman nangasaful ka fag foyungan fag fagbalabagun
         at masuad.
         11 Ay Fagtayukan At-Masine-Fag-Falad sa wa ebi fag ngay taglong. Ay At-Masine-Fag-Falad
         naguna wa nafoyung sa anya Fagtayukan At faurianan, ay anggan Fagtayukan At tiba tungud
         fag fagmasineun ban. Ay kanya fag ngay taglong gamatangan ay igsarap te, tain. Ay
         seduge ban.
         12 Ku ngay fadugsay, Funbalugu nafoyung sanya fag ngay taglong ebi te, laman at taglong
         at fagfoyungan bunwa sa anya fagtvngvd. At fagfoyungan sa tuwa ayu, sasa ngay takafandiug.
         Ay katsi e nafoyung wa ka fag foyungan sa ayu, at masuad kanya at Masine-Fag-Barita.
         Ay e nasugu At-Masine-Fag-Falad siginans Banwa laman gtarabang ay ngay takamoyung.
         Ay anggan Funbalugu At ngay tagbukngan kaumsig yay nasaful ka fag foyungan at masuad.
         13 Anway katanya, mamatanganani tuwa laman mafamasadan tuwam fagayu ay fagbulun. Ay
         barisi tuwa. Ay matvngvdi tuwa nu gfanya am Funbalugu At fagafonun sa ayu kaduge ban
         umsure Isus Fagtayukan.
         14 Faningi Funbalugu anway am wan At unga. Ay lag gfaning sa ebi fag fagalabianun ay
         nafaning gina am gyud gsaful Anya.
         15 Ay Funbalugu wan At nafili ayu. Ay kanya At malayun sat masine. Ay katanyai yangay
         fagayu ay ugali, malayuni tuwa sat masine.
         16 Anway At-Rirukan nalong wa te, Ani tuwa malayuni sat masine, madyay Aw malayun Aktuwa
         sat masine.
         17 Kaduge am gdarangin, iglong am te, Funbalugu tam Tama. Ay Funbalugu matuyan tuwa
         nu gtap fagayu taw at fagbulun te, go masine, ay ate go mauri. Ay nu katanya, faningi
         tuwa Funbalugu ay malimuani tuwa sas fagayu ay ugali. Anway katsi kata yay am nu gbaklay
         am ste swa daga.
         18 Anway nasaful wam Funbalugu At fagnasaliun ay at fagnafalfasan ayu siginan ebi ay
         ugali at yud e fanambagun. Ka fag ugali siginan way ebi ay aguyangan at nafoyung ayu.
         Ay Funbalugu At fansali bunwa salafi ay sanbung fanumyu at maliam ban.
         19 At fansali Fagtayukan tuwa At taguk. Kata sik tupa riangan at yud e fangtat ay at
         yud e fanlonganan nus nge wain.
         20 Siginan ngay yud e daga, Funbalugu dan wa nafili Isus Fagtayukan. Ay Kanya indasug
         wa stiye swa daga katsi sas fakatabuan fag ngay menit, laman e fanambagun am.
         21 Anway Fagtayukan At fagbulun, ay faginfandiugun sas Funbalugu. Ay Funbalugu nafaleleg
         Anya siginan At fagmatianan ay nafatiba tungud Anya. Ay nu katanya ay fakafandiugun
         sa tuwas Funbalugu ay anggan e fagsegun tuwam siginan Anya.
         22 Anway katsi ay fagfaningun sa tuwa at matuyan fag longan, ay malayun tuwam sat masine.
         Ay kafanyu tuwam tam ngay fadugsay. Ay nu katanya, fatvngvdi nu kadkafanyuan am sa
         ay iba.
         23 Ay katsi e bagu leleg wam. Ay bundi siginan ay mangaguyang at kinkate ebi. Siginan
         tuwa tam Funbalugu At yud kate faggugat. Anway Funbalugu At longan at matuyan at yud
         e fakatabuan at nafon leleg sa ayu.
         24 Anway At-Rirukan nalong wa te, Fagayu taw kata way sik makmak. Ay at kamasinean kata
         yangay sik sariksik. Ay at makmak inkitut wan. Ay at sariksik intong wan. Dewa katanya,
         25 Funbalugu At longan du e fakatabuan faggugat. Ay ka fag Longan at Masine-Fag-Barita,
         ebi at nafoyungan sa ayu.

1 Ay nu katanya, fasinei ay ugali. Ay lag gfauri ay iba. Ay lag gfanluk. Ay lag gfanlamangan.
         Ay lag galabian ay iba dewa e kwa. Ay lag kamuagan sa ay iba baliwa.
         2 Kata sik ngenge nu kaumsig susu bilug at yud e fagsagbatan, anggan am, aumsigi Funbalugu
         At longan, kata yangay at yud e sagbat fag fakonun. Laman umgurang ban am anway inbalabag
         wam.
         3 Anway At-Rirukan nalong wa te, Dan wam nasaful tam Fun At fakafanyuun.
         4 Akbangi sas Isus Fagtayukan. Kanya kata sik batu at yud e fakatabuan, at fangawat
         bale. Dewa at ngay takamale kalimata Ka fag Batu at fangawat bale, mafanud tuwa sas
         Funbalugu At nafili fag Batu.
         5 Ay anggan am kata wam sik afud ka fag ngay batu at yud e fakatabuan, at ngay fangawat
         bale. Fabayani wa Funbalugu nu kawat tagbvt fag bale Funbalugu sa At-Masine-Fag-Falad
         baliwa. Ay am wan at fangawat. Ay am kata yangay am sik ngay taganyun sas Funbalugu.
         Ay gfon yangay am At fakaumsigun fag anyun sas Funbalugu. Anway Isus Fagtayukan At
         fagbulun si wa ayu.
         6 Madyay At-Rirukan nalong wa te, Dungugani. Igturuk Aw sik Batu. Kanya tuwa fag Batu
         At tiba tungud at famatvngvd fagdaul at bale sas bugsul at ngayan te, Malanggangan.
         Kanya fag Batu, At nafili fag Batu e masuad wa fiya. Ay at takafandiug sa Anya di
         ban kapla faggugat.
         7 Nu katanya, am takafandiug kesug tuwam dawdaw Anya. Ay at yud kafandiug dua katanya.
         Madyay At-Rirukan nalong wa te, Dewa at ngay takamale kalimata Ka fag Batu At fangawatbale,
         Funbalugu fagnafiliun Ka fag Batu laman At tiba tungud at famatvngvd fagdaul at bale.
         8 Ay At-Rirukan nalong yangay te, Ka fag Batu At famataid Ay anggan At famatong at
         ngay taw. At masuad te, at ngay taw dewa nadungug Funbalugu At longan, dua gfaning.
         Ay kata nu ntaid. Katanya wan Funbalugu At fasadan sanya fag ngay taw siginan ngay
         ebi ebi.
         9 Ay am long Funbalugu tuwam At nafili fag ngay taw. Ay am wan tam Fun at ngay taganyun.
         Ay am wan sik ngay taw tagfaning Funbalugu. Ay anggan am wan Funbalugu At ngay taw
         fiya fiya. Laman nanfoyung ban am sa tibak taw At Tagfili ayu At madaragang fag fagbulun
         te, Funbalugu At fagnafiliun ayu laman nanfalfas ayu siginans marum. Ay nataban ayu
         sa At masine fag fagmayamagun.
         10 Ebi bunya am sik masadi fag taw. Ay katsi Funbalugu tuwam At taw. Ebi di e kafanyu
         ayu. Ay katsi Funbalugu kafanyu tuwa ayu.
         11 Ku fakesugun ku ngay taw, matvngvd nu glong aw ayu te, kata yay am sik ngay betaw
         ay sik ngay famaklay ste swa daga. Ay anway katanya, lag gfaning ste swa daga at ngay
         taw at bilug at fagalabianun. Anway takatanya igsalag way nu gamatangan am sas Funbalugu.
         12 Faggugat masinei tuwa ay ugali sa at yud kafandiug fag taw. Laman ban kanya dewa
         kamuagan sa ayu baliwa, roro nu nalag ay ugali nu masine tuwa. Ay nu katanya, kanya
         sumeg ban sas Funbalugu gina ban Funbalugu igtap at ngay taw at asalanan fag menit.
         13 Faningi tuwa fagayu ay fun at longan si ay talun. Laman tam Fun Isus e fanambagun.
         Faningi tuwa, dewa tiba tungud ay fun.
         14 Ay dewa sit daga tv fag ngay fun. Anway tiba tungud wa ay fun at nasugu anya at fagmafafauriun
         at ngay tagfaning mauri. Ay at fagmafafalongun at masine sat ngay tagfaning at masine.
         15 Anway Funbalugu At fakaumsigun te, masinei ay ugali. Laman at yud mamatanganan fag
         ngay taw umtuas nu kamuagan sa ayu baliwa.
         16 Ay katsi bundi am sik fanuguan. Ay dewa gyud am e fun, lag gfaning at mauri dewa
         ay iba gyud glag ayu. Ay masinei tuwa ay ugali anway Funbalugu tuwam At fanuguan.
         17 Segi tuwa fagayu taw. Ay adkafanyuani yangay fagayu takafandiug. Ay segi tuwa sas
         Funbalugu ay malimuani. Ay segi yangay ay fun at tiba tungud si ay talun.
         18 Am at ngay fanuguan, faningi tuwa ay fun ste swa daga. Segi tuwa malimuani anya.
         Ay bundi sa takafanyu fag fun ay sa at malukme fag fun fagtvngvd. Anggani tuwa sat
         yud malukme fag fun.
         19 Ay Funbalugu kaumsig sik taw nu igbaris tuwa ay nu gamatangan tuwa sas Funbalugu,
         dewa dawdaw e gfauri anya, dewa yud e asalanan.
         20 Anway du e fanambagun sa ayu dewa am igbaris gina e gfalang ayu nu e asalanan wam
         fiya. Roro ngap dewa e gfauri ayu nu masine tuwa ay fagbulun, gina am gbaris, Funbalugu
         guseganan tuwayu.
         21 Katanya tam Funbalugu At fagnafiliun ayu, laman maabaris tuwam dewa e gfauri ayu.
         Anway anggan Fagtayukan nabaris yangay dewa e gfauri anya, laman e fanambagun tuwa
         ban am. Kanya ay fagulitan, laman ay fagfaningan ban.
         22 Ay Fagtayukan di e asalanan. Ay di batang kamuagan faggugat.
         23 Dewa e gfalingun Fagtayukan, Kanya di mauri at longan sa tagfalingun Anya. Ay dewa
         e gfauri Anya, Kanya At longan di gfalimuanan sa tagfauri Anya. Ay roro ngap Kanya
         nafanusetaw wa sas Funbalugu nus nge wain, sa At matuyan fag tagtap taw at asalanan.
         24 Ay Fagtayukan naubanan wa tam asalanan si at bilug sas salibagan kayu. Laman ban
         di tam gfaning asalanan. Tam fagfaningun sa tuwa at masine fag ugali. Ay Isus At faginke
         fakarukanun laman At famafiya ayu.
         25 Anway ebi kata way am sik ngay tupa at maliaman. Ay katsi nfoli tuwam sa ay Tagtanud
         ay sa Tagdingding ayu.

1 Mangenam, faningi tuwa ay mangama. Laman ay mangama at yud gfaning sas Funbalugu
         At longan katsi, laman ban maning tuwa sa At longan, dewa gyud e nafoyung anya. Anway
         sat kamasinean ay ugali.
         2 Anway at mangama nalag at mangena te, igfaning tuwa anya ay malayun tuwa sat masine
         at ugali.
         3 Lag faggugat nu gamatangan am nu nanfasineun am ay bilug. Anggan nu nanfasineun am
         dawdaw ay buk. Ay anggan nu gfaayu am ay dalag. Ay anggan nu gsulun am at tiba tungud
         at masine fag lanbung.
         4 Ay fagfasineun bundi fagtvngvd ay bilug. Roro ngap ay ugali tuwa at masine tagfasine
         ayu. At masuad ka fag longan te, malukmei tuwa ay mabayani tuwa ay ugali. Katanya
         tuwa at yud ban maliam faggugat. Ay Funbalugu kaumsig tuwa dawdaw takatanya fag ugali.
         5 Katanya tuwa ebi ebi fag ngay mangena at tagfaning ay at ke fagsegun siginans Funbalugu.
         At fagfasineun takatanya tuwa fag ugali at masine. Ay anggan tuwa igfaning sat mangama.
         6 Katanya tuwa ebi Fun-At-Baguina. Igfaning tuwa sa at mangama, Abrayam, ay nu gngayan
         antuwa te, ku fun. Ay fagayu am mangena, kata wam Fun-At-Baguina at unga nu gfaning
         tuwam at masine. Ay nu gdi am kalimu nus nge wain at kumdasug.
         7 Ay Mangamam. Tarabangi tuwa ay mangena ay esugi anya, anway ay mangena at bilug dua
         kamagong si ayu ay bilug. Ay anway fagduwa am mul ban am tam Funbalugu At fagafonun
         fag leleg. Ay laman di e gsalag nu gdarangin am.
         8 Ay ku longan at fakatabuan sa ayu fagayu te, fasadii tuwa ay amatanganan. Ay anggan
         fasfuani ay iba gina e fagamatanganun. Ay afanyui ay ngay fadugsay. Ay malukmei tuwa,
         ay fababauni tuwa sa ay amatanganan.
         9 Lag gfasudan sa tagfauri ayu ay anggan sa tagfalingun ayu. Roro darangini anya laman
         Funbalugu mon anya sik fagmasineun. Teway katanya tuwa Funbalugu At fagnafiliun ayu,
         laman e fagmasineun ban am.
         10 Madyay At-Rirukan nalong wa te, Nus nga sinu takaumsig guseganan gina gleleg ste
         swa daga, Ay takaumsig nu manabayan sas fagayu menit, Dangai glong mauri sa tiba baliwa.
         Ay dangai gfanluk sa tiba.
         11 Ay ubuni tuwa at mauri. Ay faningi sat masine. Ay maamatangani tuwa laman manabayan
         tuwa. Ay katanyai tuwa ban at ugali faggugat.
         12 Anway tam Fun wan takamato sa tagfaning at masine, Ay tagdungug at darangin. Roro
         ngap Kanya tuwa tagsalag sik taw nu gfaning way at mauri.
         13 Go e gfauri yay ayu, gina am maseganama sat masine fag fagbulun. Go igdi.
         14 Ay dewa e gfauri ayu anway masine tuwa ay fagbulun, e fanambagun ban am. Ay dewa
         katanya, lag kalimu tagfauri ayu, ay lag gafanawa.
         15 Ay sa ay amatanganan segi tuwa tam Fagtayukan anway Kanya tuwa tam Fun fiya fiya.
         Ay mafamasadani tuwa laman nus nga ginain ay nus nga sinu at taginto ayu, mafafoyung
         tuwam sa anya ay fagfanyaun at masuad. Ay gina am igfoyung, malukmei tuwa ay lag fandaragang.
         16 Ay fatunglusi ay ugali at masine dewa tiba glong mauri sa ayu baliwa. Laman at tagfalingun
         ayu mapla at nalongan. Anway kanya nalag ay ugali at masine anway gfaning tuwam sas
         Fagtayukan.
         17 Nu Funbalugu wa fasadan te, dewa e gfauri ayu, masine tuwa anway at masuad te, at
         fagfauriun ayu anway masine ay fagbulun. Ay lagi at masuad nu anway te, at fagfauriun
         ayu anway mauri ay fagbulun.
         18 Anway saiginan way Fagtayukan nu nkate, laman nanfamin fagayu taw at asalanan. Sik
         Masine fag Taw inkate laman at yud masine fag ngay taw e fanambagun. Ay Kanya tagfakbang
         antam sas Funbalugu. Dewa ebi e nafate Isus, bandi At-Masine-Fag-Falad nafaleleg Anya.
         19 Ay ginanya Fagtayukan nalo wan laman nanfoyung sa sik ngay taw at kinkate at kinsungsung.
         20 Kanya ebi fag ngay taw at kinkate at yud gfaning Funbalugu. Dewa Funbalugu nafanya
         anya, gina Tagfataluan kawat at balutu daul. Sadsadian wayk taw at nasakbo sanya fag
         balutu. Walu wayk taw at kinlangfe siginans safa daul.
         21 Ka fag safa daul ebi sik fafaskudanan yangay sa katsi te, ay faginsurungun inlangfe
         wam. Ay ay faginlangfeun anway Isus Fagtayukan gdog yay gleleg. Ay ay faginsurungun
         at masuad bunwa te, nafegus at malayung si ay bilug. Roro ngap at masuad antuwa te,
         ay famatuyanan sas Funbalugu te, igfaning tuwam At longan faggugat.
         22 Ay Isus Fagtayukan nasakbo wa sas Banwa ay sa was Funbalugu At siun baliwa fag day
         tigyangan. Ay fagayu At tagbukngan ay anggan fagayu taw yabi at fun ay at magurang
         igfaning Anya.

1 Fage nafauriun Fagtayukan At bilug, laman e fanambagun ban am. Ay nu katanya, anggan
         ayu ay amatanganan faningi tuwa Fagtayukan At amatanganan. Laman sik taw dewa e nafauri
         at bilug, di kaumsig gfaning at asalanan.
         2 Ay nu gdi am gfaning asalanan kaduge am gleleg ste swa daga, di am gfaning anggan
         sat mauri fag fagalabianun. Ay fagfaningun sa tuwas Funbalugu At fakaumsigun.
         3 Sak wan nu gfaning am sa ebi at yud kafandiug at ugali. Tenday, nu kamalabiun. Ay
         nu galabian. Ay nu ginum fangasigung laman sak kasigung. Ay faglugoun nu maful laman
         nanfadaul nu kon, ay nu ginum at fangasigung, ay anggan nu galabian. Ay anggan nu
         gseg tawtawan dewa e gsalag sa katanya.
         4 Ay ka fag ngay taw madulawan nu gdi am kaful sanya fag ngay tagalabian at asalanan
         nus nge wain. Ay nu katanya, mauri way at longan sa ayu baliwa.
         5 Ay ka fag ngay taw ban malus ban Funbalugu gina ban ginto anya. Anway Funbalugu mafamasadan
         wan nu nantap fagayu taw at asalanan, dewa sa tagleleg ay dewa sat kinkate.
         6 Kata tuy at masuad at fagnanfoyungun at Masine-Fag-Barita dewa sa ebi at kinkate.
         Laman dewa at bilug inkate kata tibak taw ste swa daga, kanya gleleg yangay ban, igfaning
         Funbalugu At fakaumsigun.
         7 Makbang wan katsi fagayu nu katabu. Ay nu katanya, maamatangani tuwa ay barisi tuwa.
         Laman mafafatunglus tuwam nu gdarangin am.
         8 Ay at tiba tungud fag ugali at matvngvd antuwa te, afanyui tuwa ay iba faggugat.
         Anway nu kafanyu tuwam ay iba, katanya at mafatabun ngayuk asalanan.
         9 Ay rodi fasakboi ay iba at bagu kadasug ay dangai kalimata anya.
         10 Funbalugu At nafon sa sadi sadik takafandiug ay saman wan at fagmafabulun. Fagayu
         takafandiug, fagbuluni wan, laman tibak takafandiug e fanambagun siginan ay fagmafabulun.
         Anway am wan sik matuyan fag tagtanud sas Funbalugu At nafamanyun ayu nus nge wain.
         11 Nu sik tagfoyung o, foyungi wa Funbalugu At longan. Ay nu sik tagtarabang o, tarabangi
         wa nus nga setvngvd Funbalugu At nafon emu at fagmadaragangun. Laman nus nga ginain
         ban, e sumeg tuwa sas Funbalugu anway Isus Fagtayukan wam At taw. Ay gseg watam Anya
         anway Kanya At tiba tungud At ke fagmasineun ay anggan sik magurang faggugat faggugat.
         Kin, katanyai tuwa.
         12 Ku fakesugun ku ngay taw. Lag gadulawan dewa mason nu e gfauri ayu, at famaskud way
         ayu. Dewa am gyud gtagak nu mdasug.
         13 Ay dewa katanya, useganani tuwa. Anway e gfauri wa fiya ayu kata nu e gfauri sas
         Fagtayukan ebi. Dewa katanya, guseganan tuwa ban am dawdaw gina mdasug Fagtayukan
         At fagmasineun.
         14 Dewa e gfalingun ayu anway kafandiug tuwam sas Fagtayukan, ay e fanambagun ban am.
         Anway Funbalugu At-Madaragang-Fag-Falad si wa ayu.
         15 Ay anway te, at fage gfauriun ayu nu sik tagfate yay am, ay nu sik takamul yay am,
         ay nu sik tagasalanan yay am, ay nu sik tagfangafayudun yay am, dua ban am e fanambagun.
         Dangai katanya.
         16 Roro ngap dewa e gfauri ayu anway am wan Fagtayukan At taw, lag kapla dewa katanya
         at fagbulun sa ayu. Segi tuwa Funbalugu anway tiba nangayan wayu te, am wan Fagtayukan
         At taw.
         17 Katsi makbang wan Funbalugu nu nantap fagayu taw at asalanan. Ay at taguna At fagnantapun
         At filian yay fag ngay taw at asalanan. Funbalugu nu e fagtapun way tam asalanan,
         setvngvd ngap ban at faurianan sa at yud kafandiug sas Funbalugu At Masine-Fag-Barita.
         18 Anway At-Rirukan nalong wa te, Nu mataka yay sik matuyan fag taw nu mbalabag, setvngvd
         ban sa sik tagasalanan at yud naseg Funbalugu.
         19 Nu katanya, dewa e gfauri ayu nu katanya wa Funbalugu At fakaumsigun, faningi at
         masine ay nus nge wain fanusetawi wa sa At Matuyan fag Takawat ayu.

1 Nu katanya, matvngvd nu glong aw sa ay ngay Funbalugu bale at magurang te, anggan
         aw sik magurang akyangay kata ayu. Ay aw nalag akwan nu e gfauri tam Fagtayukan. Ay
         si yangay ban angku sik afud tam Fagtayukan At fagmasineun gina ban umsure.
         2 Ay nu katanya, iglong akyangay sa ayu te, fagayu ay ngay magurang, tanudi tuwa Funbalugu
         At ngay taw sa ay bale fakafulan mandi. Kata sik tagtanud tupa nu gtanud at ngay tupa.
         Tanudi yangay katanya, bundi te kalimu way am fagtvngvd at nasugu ayu. At masuad antuwa
         te, kaumsig tuwam, igfaning Funbalugu At fasadan sa ayu. Ay bunwa te, nanfaayu way
         am ay salafi. Roro antuwa te, madaragang tuwam ay guseganan tuwam nu gtanud am.
         3 Ay gina am gtanud, dangai matvngvd nu gsugu am sa ay fagtanudun fag ngay taw. Anway
         am wan ay iba fagulitan sat masine.
         4 Ay nu katanya tam Tiba-Tungud-Fag-Tagtanud gina msure, mul wa ban am fiya sik fanambagun
         fag sangbo at masine dawdaw ay at yud manga rasras faggugat.
         5 Ay am at tiba at yud sik magurang, dungugani tuwa sa ay ngay magurang sas Funbalugu
         bale. Ay tanani tuwa tadtarabanganani, ay anggan fababauni tuwayu. Anway At-Rirukan
         nalong wa te, Funbalugu igsalag way tagfalabi at fagbulun. Ay Kanya kafanyu tuwa sa
         tagfababaun fag taw.
         6 Nu katanya mangaro, fagayu am, fababauni tuwa sa ay amatanganan. Ay segi sas Funbalugu
         At fagmadaragangun. Ay Funbalugu yay ban tagfatiba tungud ayu nus nga seduge At fakaumsigun.
         7 Foyungi wa sas Funbalugu fagayu ay fagafanawaun, ay dangai gafanawa. Anway Funbalugu
         wan takafanyu ayu.
         8 Ay barisi. Ay tagaki. Anway ay fagfabarangianun, anwa Takamuag-Tiba-At-Fagbulun,
         ay glo way kata sik idu daul tagfangagat, igsarap taw laman at fakonun.
         9 Fatvngvdi ay fakafandiugun sas Funbalugu ay matvngvdi tuwa nu gsalag am Takamuag-Tiba-At-Fagbulun.
         Anway nasaful wam te, e gfauri yangay ay ngay fadugsay sas fagdaul daga kata nu e
         gfauri ayu.
         10 Ay Funbalugu kafanyu tuwa dawdaw ayu, ay At fagnafiliun ayu laman si yangay ban ayu
         sik afud At fagmasineun at yud e fakatabuan. Anway am wan Fagtayukan At taw. Ay katsi
         glugo wa sirut nu e gfauri ayu. Ay Funbalugu wa ban tagfatvngvd ay amatanganan laman
         ay fakafandiugun matvngvd tuwa. Ay laman maasungatan tuwam.
         11 Gseg watam tam Funbalugu, anway nu gmagurang du e fakatabuan faggugat. Kin, katanyai
         tuwa.
         12 Natap aw Silas te, tam fadugsay at matuyan. Kanya tagtarabang angku nu griruk aw
         tuy fag rirukan sirut sa ayu. Laman nanfatvngvd aw ay amatanganan, ku fagnafoyungun
         ayu te, matvngvd Funbalugu nu kamanyun sas fagayu takafandiug. Ay nu katanya, fatvngvdi
         nu kafandiug am sa Anya.
         13 Ay ngay fadugsay sas fulan Fagaringanganan, Funbalugu At ngay nafili kata ayu, at
         nafadasug at fagusegananun sa ayu te, gamatangan tuwa ayu. Ay anggan ku unga at ngayan
         Takata-Sik-Fanuktuk-Daul.
         14 Ay nu nafablang am ay iba, famatuani tuwa ay adkafanyuani tuwa. Funbalugu At nanfanabayan
         nangus ayu fagayu, Fagtayukan At ngay taw.2 Peter2 Peter2 Peter2 Peter2 Peter

1 Siginan angku, Simun Takata-Sik-Batu, Isus Fagtayukan At fanuguan at sadi, ay anggan
         At-Suguan at sadi. Nanriruk aw sa ayu, sas fagayu takafandiug sas Funbalugu takata
         em fakafandiugun at matuyan, anway Funbalugu nafamanyun antam. Ay At nafamanyun antam,
         antuwa tam Funbalugu ay tam Tagbalabag Isus Fagtayukan At fagmasineun fiya fiya.
         2 Funbalugu At mamanyun nangus sa ayu ay At nanfanabayan ayu kayu menit kayu menit.
         Anway nasaful wam Funbalugu ay Isus tam Fun.
         3 Fagtayukan At tiba tungud At madaragang At nafon antam fagayu tam fagayudanun sa
         tam fakafandiugun baliwa. Laman fagayu tam ugali kata tuwa tam Funbalugu At ugali.
         Ay anway sa At nafonan antam, nasaful watam Fagtayukan At ugali At nafili antam. Ay
         At fagnafiliun antam laman si antam tuwa sik afud At fagmasineun ay At fagmatuyanun.
         4 Anway katanya, Kanya At fagnafamanyunun sa antam at mesug ay at masine dawdaw fag
         fagafonun ay At fatuyanan ebi. Laman nafalfas ayu ste ginan swa daga at mafurat swa
         fagalabianun. Ay laman ay ugali igfaning tuwa Funbalugu At ugali.
         5 Ay laman ay ugali kata tuwa Funbalugu At ugali. Ay anway kafandiug wam, fasinei ay
         fagbulun. Ay nu masine wa ay fagbulun, asafuli yangay Funbalugu At ugali.
         6 Ay nu nasaful wam Funbalugu At ugali, fabarisuni. Ay nu mabaris wam, sungatani. Ay
         nu nasungatan tuwam, faningi Funbalugu At ugali.
         7 Ay nu nafaning wam Funbalugu At ugali, afanyui ay ngay fadugsay. Ay nu kafanyu wam
         ay ngay fadugsay, rodi afanyui tuwa fagayu taw.
         8 Nu katanya tuwa ay ugali, ay nu matuyan tuwa kayu niya, ay fagbulun e masuad tuwa
         ay e fanambagun tuwa ban. Anway nasaful wam tam Fun Isus Fagtayukan At ugali.
         9 Ay sik taw nu dway e ugali kayu niya, kanya kata way sik taw yud ngayayu nu glag.
         Ay anggan kata sik taw at yud glag daw. Ay kanya naliam yay dewa ebi e nafegus at
         asalanan fagayu.
         10 Anway katanya, ku ngay fadugsay, maseganamai tuwa sat masine laman fagayu taw sumaful
         te, Funbalugu tuwa At nafili ayu. Nu katanya tuwa ay ugali, di am gfaning mauri.
         11 Ay nu katanya tuwa ay ugali, e fasakbo wa ban fiya ayu sa tam Fun tam Tagbalabag
         Isus Fagtayukan At-Fagmagurangan-@Taw at yud e fakatabuan faggugat.
         12 Anway katanya, ku fasadan te, faggugat nanfaamatang akyay ayu aro ku longan. Dewa
         am batang gdungug ay dewa am batang intuyan tuy fag foyungan at matuyan.
         13 Gamatangan aw te, masine siring kaduge aw gleleg, nu nanfaamatang akyay ayu, laman
         maseganama tuwa ban am.
         14 Anway nasaful kwa te, da kwa ban glugo nu gleleg aw. Anway tam Fun Isus Fagtayukan
         nafasaful wa angku.
         15 Ay maseganama aktuwa, laman nu nalo kwan, namatang tuwam fagayu ku foyungan ayu nus
         nga ginain.
         16 Ebi gina ami gfoyung ayu tam Fun Isus Fagtayukan nu kadasug ban ay e fagmadaragangun,
         di ami gfaning sat yud matuyan fag takamansulit tagfanluk tiba. Anway ami ebi nalag
         wami fiya Fagtayukan At fagmadaragangun.
         17 Sanya wami ebi kaduge Funbalugu tam Tama nafon sik fagmasineun dawdaw sa At Baguama.
         Anway At Baguama nadungug At Tama, At-Tiba-Tungud-At-Masine, nu glong te, Kanya wan
         Ku fakesugun Ku Baguama, ay guseganan Aw dawdaw Anya.
         18 Ay anggan ami nadungug wami ebi nu ge longan siginans Banwa. Anway ginanya gufud
         wami Anya sanya fag muyud at tiba tungud at masine.
         19 Ay katsi intuyan watam fiya sas Funbalugu At ngay taglong at foyungan ebi at naguna
         nafoyung. Ay masine nu gfaning tuwam ka fag foyungan. Anway ka fag foyungan kata sik
         salung nu gdamlag sasad marum, nu di yap ngay insure at mayamag. Ay anggan kata tam
         Tagurabas nu nadamlag sa ay amatanganan.
         20 Tuy at gurungan fiya fiya asafuli tuwa te, nut siginan sik taw way mandi, dua nasaful
         Funbalugu At ngay taglong at naguna nafoyung at masuad.
         21 Anway Funbalugu oma At ngay taglong nu naguna nafoyung, bunwa siginan anya at fasadan
         mandi. Anway anggan At ngay taglong nu nafoyung Funbalugu At longan, At-Masine-Fag-Falad
         tuwa At nafaamatanganan anya.

1 Dewa katanya, ebi e ngay takamoyung yangay at yud matuyan at naguna nafoyung sa yangay
         ebi Funbalugu At ngay taw. Ay katanya yangay ban anggan katsi. E ngay takamoyung yangay
         ban at yud matuyan si ayu. Ay kanya gfanluk yangay ban at foyungan ay laman ban tiba
         at fakafandiugun umsirut. Ay anggan sigon gafayudun way ban tam Fun, nu nasali laman
         nafalfas anya. Ay anway katanya wayay at fagbulun, mafali nu e faurianan ban sa anya
         ay dua ban umbalabag.
         2 Ay ngayuk taw ban maning sat yud matuyan fag takamoyung at mauri fag fagalabianun.
         Ay at nalag ka fag fagbulun igfalingun ban sa at matuyan fag longan.
         3 Ay at yud matuyan fag takamoyung gfangesug way at salafi. Ay at fagnanfanlukun ban
         ayu sat foyungan at yud matuyan, laman mul ban ay salafi. Ay ebi Funbalugu mafamasadan
         nu tumap at asalanan. Ay At fasadan gfauri wa ban fiya anya ay dua umbalabag.
         4 Ay ebi Funbalugu dua nafaliam sa At ngay tagbukngan at ke asalanan. Ay rodi naukas
         anya sas tagbiya fag faurianan. Ay nasungsung anya sat marum fag lusung, yap ngay
         ban umdasug sat fagfasurean asalanan fag ngay menit.
         5 Ay Funbalugu e matvngvd fag fasadan yangay sa ebi fag ngay taw at mauri, gina Tagfataluan
         igfoyung te, fasinei ay ugali. Funbalugu At nabalabag Tagfataluan ay anggan at fituk
         ufud gina nafe lino daul sasa ngaba daga. Laman At famafuy ka fag ngay mauri fag taw.
         6 Ay ebi Funbalugu e matvngvd fag fasadan sas fulan Sik-@Afugan ay anggan sas fulan
         Inlubgub. Ay narasras wa fiya ay at sawad sik dafug way sigad. At fagnarasrasun laman
         sik famalag sat yud gfaning sas Funbalugu. Katanya yangay ban at kumdasug sa anya.
         7 Ay Funbalugu nafalfas tuwa Lut, sik taw masine. Ay Lut kabalu dawdaw anway at mauri
         fag ngay taw mafurat dawdaw at fagbulun.
         8 Ay ka fag masine fag taw e nabaluan sat amatanganan kayu menit kayu menit. Anway
         kanya nalag ay nadungug ka fag ngay taw at mauri at fagbulun, teway nu gbanwan sanya
         wayay swa mauri fag ngay taw.
         9 Funbalugu At fagbulun nu katanya nafoyung antam te, Kanya nasaful wa fiya nu gfalfas
         at ngay tagfaning Anya gina e gfauri. Ay Kanya nasaful yangay at fagnasungsungun sat
         yud gfaning Anya gina ban e gfauri anya, gina ngay ban umdasug sas fagfasurean asalanan
         fag ngay menit.
         10 Ay anggan nanfauri wa ban fiya at ngay tagfaning sat bilug at mafurat fag fagalabianun
         ay anggan takamabo. Kanya fag ngay takamoyung at yud matuyan du e nalimuanan nus nge
         wain, ay gfaning way at fasadan mandi. Ay dua kalimu gfalingun dewa sas Funbalugu
         At ngay madaragang fag tagbukngan.
         11 Ay At ngay tagbukngan glabi yay fiya fiya ka fag takamoyung at yud matuyan nu mabitsug
         ay nu madaragang. Ay dewa katanya, ka fag ngay tagbukngan di nafoyung sas Funbalugu
         ka fag takamoyung at yud matuyan at asalanan. Ay anggan di nafalingun anya.
         12 Ay ka fag ngay takamoyung at yud matuyan nu dway nasaful ka fag foyungan at masuad,
         kanya gafayudun way daw. Ay kanya kata yangay sik ngay mela at yud e amatanganan sa
         tiba, ay igfaning yangay mandi at fakaumsigun. Ay roro at masuad e miktan wa ban anya
         ay e fate wa anya. Ay at fakatabuan ka fag ngay takamoyung kata yangay sik ngay mela.
         13 Ay anway kanya igfauri wayay tiba, ay e gfauri yangay ban anya. Ay katsi kanya mason
         dawdaw nu gfaning nus nge wain fag fagalabianun dewa gina swa menit. Ay guseganan
         dawdaw katanya at fagbulun. Ay kanya gina maful si ayu sas tagbvt fag fakonun, ginanya
         guseganan igfanluk ayu. Anway at ugali ginanya sik ngay mapla dawdaw.
         14 Ay kanya galabian fagayu at nalag fag mangena. Ay galabian wan nus nge wain faggugat.
         Ay kanya nataban at yud matvngvd nu kafandiug fag taw laman nanfe asalanan anya. Ay
         kanya kamalabo way faggugat. Ay e faurianan wa ban fiya sa anya ay dua ban umbalabag.
         15 Ay kanya dua kaumsig gfaning sat matuyan fag longan. Kata wa nu naliam sat masine
         fag dalan. Ay at ugali nafaning way sa ebi ebi sik takamoyung at ugali at ngayan Tam-Taw-Inkayu-Wan.
         At tama at ngayan, Nabatas. Anway ka fag takamoyung ebi ebi giafaayuun way at salafi
         dewa siginan at mauri fag fagbulun mandi.
         16 Ay ka fag takamoyung ebi at balan igbaya sat tagbilug anway e asalanan. Ka fag balan
         dewa yud sik tage longan, nae longan tuwa daw kata sik taw nu ge longan. Ay at balan
         igsalag at tagbilug at yud mamatanganan at fagbulun.
         17 Fagayu at yud matuyan fag takamoyung kata way sik mata bulbug at yud e safa. Ay kata
         yangay sik bagyu nu gfalayug at linyabu. Ay Funbalugu nafamasadan sik ngabasad ay
         sik marum fag lusung, at fagfatsanyan ban ka fag ngay takamoyung at yud matuyan.
         18 Ay ka fag takamoyung at yud matuyan gfalabi at longan at yud mamatanganan. Laman
         at bagu kafandiug gdog yay gfaning sat bilug at fagalabianun at mauri. Dewa satu ro
         ka fag bagu kafandiug igfasigad kalfas siginan ka fag mauri fag ugali.
         19 Ay ka fag ngay takamoyung igfanluk sat bagu kafandiug te, masine tuwa dewa gyud am
         gfaning nus nga setaw. Ay dewa katanya at longan, ka fag tagfanluk asalanan yay at
         fanuguan. Anway sik taw infanuguan wa sa taglabi anya nus nge wain.
         20 Sik taw di gfaning ste swa daga at asalanan, anway kanya nasaful wan tam Fun tam
         Tagbalabag Isus Fagtayukan. Ay kanya nu gdog yay nafaning at asalanan, ay at asalanan
         nu nababo yay fiya anya, kanya fag taw sas fakatabuan glabi yay ebia taw at ugali
         nu mauri.
         21 Sik taw nu dyay ngap batang gsaful sat matuyan fag longan ay at ugali, kanya fag
         taw amasine yap sa sik taw at batang gfaning ay bandi kanya dua gfaning sat Masine-Fag-Barita
         ebia taw at nafoyung anya.
         22 Anway takatanya fag taw nu nfoli yay sat asalanan, igfaning yay tuy fag fafaskudanan
         at matuyan te, Sik idu naon yay at balugnan. Ay sik butan, dewa e nafegus, gdog yay
         nangigus sasad lifak.

1 Ku fakesugun ku ngay taw, ku fagnafaduwa ginanun nu griruk aw sa ayu, laman ku famaamatang
         ayu ebi ku foyungan. Laman maseganama tuwam nu gamatangan am sat masine.
         2 Ay laman gamatangan yangay am ebi ebi Funbalugu At ngay taglong at naguna nafoyung.
         Ay anggan tam Fun tam Tagbalabag At longan, At-Suguan at foyungan.
         3 Taguna asafuli te, sa ban at fakatabuan fag ngay menit, umdasug ban sik ngay tagfalingun.
         Ay kanya igfaning ban at mauri at fagalabianun mandi.
         4 Ay kanya gafayudun ban te, taw ro ka fag fatuyanan at fagnalongun te, Fagtayukan
         gdog yay umdasug ste swa daga. Ay madyay anggan wa tam mangaguyang inkate, fagayu
         ste swa daga kata yay gugat ebi ebi gina Funbalugu bagu kaawat tam daga.
         5 Ka fag ngay tagfalingun matvngvd dawdaw nu gafayudun te, Funbalugu At longan naawat
         tam kiwang ebi ebi. Ay anggan nafasure tam daga sas day safa ay anggan e safa yangay
         sat tungud.
         6 Ay ka fag safa, ebi ebi yay fag safa at kinlino sas fagdaul daga, at nafamin fagayu
         tagleleg.
         7 Ay Funbalugu At longan nafatvngvdun yay tam kiwang ay tam fagdaul daga anggan katsi.
         Ay bandi long ban umbatas wa sasad afuy. Ay ka fag afuy umsure ban gina ban Funbalugu
         gtap fagayu taw at asalanan fag ngay menit, ay gfauri fagayu takamabo Anya ay dua
         umbalabag.
         8 Ku fakesugun ku ngay taw, amatangani te, tam Fun nu gamatangan sik menit kaduge way
         nu sik libuk banwa. Ay nu gamatangan sik libuk banwa kaduge way sirut sik menit.
         9 Tam Fun dua gfalugoun dawdaw nu gfasure At fatuyanan, kata sik taw tagamatangan te,
         glugo yay ban. Funbalugu nafanya tuwa ayu te, laman nus di sadik taw di mdasug sas
         faurianan. Anway At fakaumsigun te, laman fagayu taw mubun tuwa at asalanan.
         10 Roro ngap, tam Funbalugu At menit nu mdasug ban kata way daw sik takamul sad yabi.
         Kaduge ban anya tam kiwang nu mamin gina ban igfus dawdaw. Ay fagayu tagsanya umtinas
         ban sasad afuy. Ay anggan tam daga ay fagayu tagsanya umbatas wan, ay dua ban e sawad.
         11 Anway fagayu tagste swa daga umtinas wa ban. Ay nu katanya, taini ay ugali katsi.
         Masadii tuwa ay ugali sas Funbalugu ay faningi tuwa Anya.
         12 Ay kaduge am gfanya ay gfafali tam Funbalugu At menit nu kadasug. Ay gina ndasug
         at menit, tam kiwang mamin wa ban sas afuy. Ay anggan fagayu tagsanya umtinas wa sas
         masugba daw.
         13 Roro ngap, anway Funbalugu e fatuyanan tuwa, ay gfanya watam at bagu fag kiwang ay
         at bagu fag daga. Ay sanya ban faggugat masine tuwa nus nge wain.
         14 Ku fakesugun ku ngay taw, kaduge am gfanya Funbalugu At menit nu kadasug, maseganamai
         ay ngay ugali sat masine. Laman tam Fun gina mdasug, nu glag ayu, di am e mauri. Malayun
         tuwam sat masine.
         15 Ay amatangani tam Fun At fagfalugoun kata sik famanyan laman tibak taw umbalabag
         yay. Katanya yangay tam fakesugun tam fadugsay Fandak at fagnarirukun sa ayu, anway
         Funbalugu nafaamatanganan anya.
         16 Katanya tuwa Fandak at foyungan sas fagayu at rirukan. Ay Fandak at rirukan tiba,
         tibak taw dua mafali nu gsaful. Ay at yud nasaful fag ngay taw ay anggan at tagfainfolian
         fag ngay taw at amatanganan nafasaman at famayamag Fandak at rirukan at masuad. Ay
         anggan katanya yay nu gfayamag sa tibak afud Funbalugu At-Rirukan. Ay anway katanya,
         e faurianan ban sa ka fag ngay taw ay dua ban umbalabag.
         17 Ku fakesugun ku ngay taw, anway naguna akwa nafasaful ayu katanya, tagaki tuwa. Laman
         di am gfaning ka fag ngay mauri fag taw at foyungan at yud matuyan. Ay laman di ban
         gfasirut ay fakafandiugun.
         18 Ay maseganamai tuwa sa ay fakafandiugun baliwa. Laman sik mabul tungud tuwa ban am
         fag taw. Ay laman sumaful yangay am tam Fun tam Tagbalabag Isus Fagtayukan ay anggan
         At fakafanyuun. Gseg watam Anya. Dewa katsi, ay dewa katsi ban anggan sas fakatabuan
         fag ngay menit. Kin, katanyai tuwa.1 John1 John1 John1 John1 John

1 Nariruk ami sa ayu em nadungug te, e Sik Longan tagfon leleg. Ka fag Longan siginan
         wat fagsigadan. Nadungug ami Anya ay em mata nalag Anya. Kin tuwa, nalag wami Anya,
         ay em daluap nated wa fiya Anya.
         2 At Tagfon-Leleg nu nsure wan, nalag ami Anya. Ay nanfasaful yangay ami ayu te, ebi
         Tagfon-Leleg gufud wa At Tama sas Banwa ay bandi nsure sa emi.
         3 Nanfoyung ami ayu em nadungug ay em nalag, laman gfaguesanan tuwa tam. Ay anggan
         tam fagfaguesanan sa yangay tam Tama ay anggan sa At Baguama, Isus Fagtayukan.
         4 Em fagnarirukun tuy fag longan, laman umdaul ban tam fagusegananun.
         5 Nafoyung ami ayu kanya em nadungug siginan tam Isus te, Funbalugu sik fagmayamagun
         ay sa Anya di e marum, nus di sirut.
         6 Dewa tam nalong te, igfaguesan watam tam Funbalugu, ay nu gfaning way tam sas asalanan
         at marum, kamuagan way tam. Ay dia tam gfaning sat matuyan fag longan.
         7 Nut si tuwa tam sad mayamag kata Funbalugu nut sisad mayamag, nafaguesanan watam.
         Ay At Baguama Isus At taguk at nafegus fagayu tam asalanan.
         8 Dewa tam nalong te, di tam e asalanan, roro nu gfanluk yay tam antam, at matuyan
         fag longan dyat si tam amatanganan.
         9 Nu nafoyung tuwa tam tam asalanan sas Funbalugu, Kanya nafaliam wan fagayu tam asalanan.
         Ay anggan nafegus wan fagayu tam mauri. Anway Funbalugu faggugat mafanud ay matuyan.
         10 Dewa tam nalong te, ebi di tam e asalanan, nafangayan watam Funbalugu te, sik takamuag.
         Roro fakatanyaun ay Funbalugu At longan dyat si tam amatanganan.

1 Ku ngay unga sirut, nanriruk aw sa ayu kata aro ku longan laman di ban am gasalanan.
         Ay sik taw nu e asalanan yay ban, e nanbuknga yay ban antam siginan antam ay sa tam
         Tama. Tam Tagbuknga tam Isus Fagtayukan At yud e asalanan.
         2 Anway Isus At naatean, at mafafaliam tam asalanan. Ay at fagfaliamun bundi antam
         tam asalanan fagtvngvd. Anggan fagdaul daga at taw at asalanan.
         3 Nu gfaning tuwa tam tam Funbalugu At longan, intuyan watam fiya fiya, ay nasaful
         watam Funbalugu At ugali.
         4 Sik taw dewa nalong te, nasaful akwan Funbalugu At ugali, ay nu dway gfaning Funbalugu
         At longan, kanya sik takamuag way. Ay at matuyan fag longan dyat sa at amatanganan.
         5 Ay roro nus nga sinu nu gfaning tuwa Funbalugu At longan, kanya kesug tuwa Funbalugu.
         Kata tuy nu gsaful tam te, Funbalugu At taw watam.
         6 Nus nga sinu at nalong te, aw wan tagfaning Isus, at ugali faningi yangay Isus Fagtayukan
         At ngay ugali.
         7 Ku fakesugun ku ngay taw, ku rirukan sa ayu bunwa sik suguan bagu. Ku rirukan sik
         taglugo wa fag suguan ay dan wam nasaful. Tuy taglugo fag suguan at foyungan ayu ay
         nadungug wa ebi.
         8 Ay roro dewa glugo ka fag suguan, kata yay nu bagu. Ay tibak taw at fagnasafulun
         ka fag suguan at matuyan, anway nalag Isus Fagtayukan At fagbulun, ay anggan ay fagbulun.
         Anway at marum insirut wan, ay at matuyan fag Fagmayamagun insure wan.
         9 Sik taw dewa nalong te, aw wan tagsisad mayamag. Ay roro nu kabalo yay sat fadugsay
         sat amatanganan, kanya sisad marum yay.
         10 Ay nus nga sinu nu kafanyu tuwa at fadugsay, kanya sisad mayamag wan. Ay at fagbulun
         di gfataid at fadugsay.
         11 Ay nus nga sinu nu kabalo yay at fadugsay sat amatanganan, kanya sisad marum yay,
         ay nu glo, sasad marum yay. Ay kanya dua nasaful te, dada ro nu glo. Anway at marum
         gfarum wayay at mata.
         12 Ku fagnarirukun sa ayu at ngay sisian sirut anway nafaliam wan ay ngay asalanan,
         anway Isus At fagmadaragangun.
         13 Ku fagnarirukun sa ayu at ngay tama, anway nasaful wam Anya. Ay Kanya siginan ngays
         fagsigadan. Ku fagnarirukun sa ayu at ngay baguama, anway nababo wam tagmauri. Ku
         fagnarirukun sa ayu at ngay sisian sirut, anway nasaful wam tam Tama.
         14 Ku fagnarirukun sa ayu at ngay tama, anway nasaful wam Anya. Ay Kanya siginan ngays
         fagsigadan. Ku fagnarirukun sa ayu at ngay baguama, anway mabitsug tuwam. Ay Funbalugu
         At longan sa wa ay amatanganan ay nababo wam at mauri.
         15 Lag kesug nus nge wain ste swa daga anggan at taw at ugali. Sik taw nu kesug way
         nus nge wain ste swa daga, dua kesug tam Tama.
         16 Anway fagayu ste swa daga, anggan at taw at ugali, tenday at bilug at fagalabianun,
         ay at mata at fagalabianun, ay anggan at amatanganan at fagalabianun, duat siginan
         tam Tama. Ste ginan way swa daga at ugali.
         17 Ay fagayu ste swa daga gakaminun wan, ay anggan at fagalabianun. Ay roro sik taw
         nu gfaning tuwa Funbalugu At fakaumsigun e leleg tuwa ban faggugat.
         18 Ku ngay sisian sirut, katsi makbang wan at fakatabuan fag ngay menit. Ay ebi nadungug
         wam te, umdasug ban at Nanfaligbatan-Fagtayukan. Ay katsi insure wan at ngay nanfaligbatan
         Fagtayukan. Nu katanya wan, nasaful watam te, katsi makbang wan at fakatabuan fag
         ngay menit.
         19 Ebi at ngay nanfaligbatan Fagtayukan maful yay antam. Ay katsi nalo wan. Dewa maful
         si antam, dua gfadiuganan sa tam amatanganan. Laman nu gfadiuganan tuwa ro sa tam
         amatanganan, maful tuwa ro antam anggan katsi. Ay roro kanya nalo wan. Ay at naloan
         tagfasaful sas fagayu taw te, kanya bunwa mangaro tam ufud fiya, nus di sadi.
         20 Ay Fagtayukan nafat si wa ayu At-Masine-Fag-Falad, ay fagayu am nasaful wam at matuyan
         fag longan.
         21 Ku fagnarirukun sa ayu bunwa te, di am nasaful at matuyan fag longan. Ku fagnarirukun
         sa ayu antuwa te, dan wam gsaful at matuyan fag longan. Ay manga nasaful wam te, siginan
         at matuyan fag longan dua kamuagan.
         22 Sinu ka fag takamuag. Kanya tagafayudun te, Isus bunwa Fagtayukan. Kanya at Nanfaligbatan-Way-Fagtayukan.
         Ay manga kanya sik tagafayudun way sas Funbalugu tam Tama ay anggan sa At Baguama.
         23 Nus nga sinu fag taw nu gafayudun way sa At Baguama, kanya gafayudun yangay anggan
         sa At Tama. Ay kanya nu nafoyung tuwa te, tam Isus tam Funbalugu At Baguama, kanya
         igseg tuwa anggan sa At Tama.
         24 Ay am, dangai kaliam ebi taguna ay nadungug. Nu gamatangan tuwam sa ebi taguna ay
         nadungug, insadi wam sa At Baguama ay anggan sa At Tama.
         25 Ay At fatuyanan sa antam te, gleleg tuwa ban tam faggugat.
         26 Katanya ku fagnarirukun sa ayu anway e gfanluk ban ayu.
         27 Ay tam Fagtayukan fagnafatsiun ayu At-Masine-Fag-Falad laman si tuwa ayu faggugat.
         Ay katanya tuway di am kaumsig sa tibak takamoyung. Anway At-Masine-Wa-Fag-Falad At
         tagfoyung ayu fagayu nus nge wain. Ay fagayu At ugali matuyan, ay di kamuagan. Faningi
         sa At foyungan ayu te, masadii tuwa sas Isus.
         28 Katsi ku ngay sisian sirut, masadii tuwa sas Isus, laman nu msure ban Isus, di tam
         malimuanan. Ay di tam kapla ay gsuksuan Anya gina kadasug.
         29 Anway nasaful tuwa tam te, tam Isus matuyan tuwa. Ay nasaful yangay tam te, fagayu
         at matuyan at fagbulun, kanya Funbalugu wa At unga.

1 Amatangani te, matvngvd tuwa Funbalugu nu kesug antam, anway At fagnafangayanun antam,
         itam wan At ngay unga. Ay kin wa fiya. Ay at ngay taw ste swa daga dua natoglag antam,
         anway dua nasaful sas Funbalugu.
         2 Ku fakesugun ku ngay taw, katsi itam wan Funbalugu At unga. Ay katsi dia tam nasaful
         te, go tain ban tam fiya fiya. Tam fagsafulun anyay fagtvngvd te, tam Isus ban gina
         msure, fagayu tam kata yangay ban tam Anya. Anway lumag wa ban tam fiya Anya.
         3 Ay fagayu taw kaduge kamanyan tam Isus, falayuni at ugali sat masine kata Funbalugu
         At ugali nu malayun sat masine.
         4 Fagayu taw nu gasalanan way, kamabo way Funbalugu At longan. Anway asalanan ay fakamaboun
         At longan sadi yay.
         5 Nasaful wam te, Isus At faginsureun, laman nafaliam tam asalanan. Ay Kanya di e asalanan.
         6 Nus nga sinu fag taw nu insadi tuwa sas Isus, di nanfaning sas asalanan. Nus nga
         sinu fag taw nu gfatunglus yay gfaning sas asalanan, dua nasaful Isus, ay kata way
         yud nalag.
         7 Ku ngay sisian sirut, lag dungugan sas tagfanluk, nus nga sinu. Sik taw at nafaning
         sat masine, kanya masine wan, kata tam Isus nu masine.
         8 Nus nga sinu fag taw nu gfaning yay sas asalanan, at ugali siginan yay Takamuag-Tiba-At-Fagbulun.
         Anway Takamuag-Tiba-At-Fagbulun e asalanan wan faggugat siginan ngay at fagsigadan.
         Funbalugu At Baguama At faginsureun, laman nanfaliam wan Takamuag-Tiba-At-Fagbulun
         at ngay fagbulun fagayu.
         9 Nus nga sinu fag taw nu Funbalugu tuwa At unga, di nanfatunglus nanfaning sas asalanan,
         anway Funbalugu At ugali si wa anya. Ay kanya di nanfaning sas asalanan anway kanya
         Funbalugu wa At unga.
         10 Kata tuy at nasaman Funbalugu At unga ay Takamuag-Tiba-At-Fagbulun at unga. Nus nga
         sinu at yud e fagbulun masine, ay at yud kafanyu at fadugsay, kanya bunwa Funbalugu
         At unga.
         11 Kata tuy ay dungganan, ebi at foyungan te, tanan tam madkafanyuan.
         12 Ay dangai gfaning takata Takawat-Sanbung at fagbulun. Anway Takawat-Sanbung at sadi
         way Takamuag-Tiba-At-Fagbulun at unga. Madyay igfate way at arian. Ay at masuad at
         fagnafateun at arian anway te, anya at fagbulun mauri way. Ay at arian at fagbulun
         masine tuwa.
         13 Ku ngay fadugsay, lag gadulawan dewa at ngay taw ste swa daga kabalo ayu sat amatanganan.
         14 Itam nasaful watam te, di tam umdasug sas fakateun. Tam fakadasugan sa tuwas leleg
         faggugat. Anway kafanyu tuwa tam tam fadugsay. Sik taw nu dyay kafanyu at tiba, kanya
         at fakadasugan sas fakateun yay ban.
         15 Kanya nu kabalo yay at fadugsay sat amatanganan, kanya kata yay sik tagfate taw.
         Ay nasaful watam te, sik tagfate taw dua ban fabul leleg faggugat.
         16 Kata tuy tam fagnasafulun fakafanyuun at masuad. Anway Isus Fagtayukan At fasadan
         at faginkateun, laman e fanambagun tuwa tam. Ay anggan itam, masine wan dewa tam inkate,
         laman tam fadugsay sigon e fanambagun yangay.
         17 Sik taw at ke kwa dewa nalag at fadugsay te, du e kwa, ay nu dway gtarabang at fadugsay,
         go tam Funbalugu At fakafanyuun si wa fiya anya. Go yaya.
         18 Ku fakesugun ku ngay sisian sirut. Nu kafanyu tam tam fadugsay, dangai sa tam longan
         fagtvngvd. Matuyani tuwa tam fakafanyuun, laman gurungani tuwa tarabangi tam iba.
         19 Nu katanya tuwa tam fagbulun, nasaful watam te, insadi watam sa At longan at matuyan.
         Ay manabayan tuwa tam sas Funbalugu At akbang.
         20 Dewa tam e faganudanun, nasaful watam te, tam Funbalugu At fagmadaragangun glabi
         yay tam amatanganan. Ay Kanya nasaful tuwa nus nge wain.
         21 Ku fakesugun ku ngay taw, nu gdi tam e faganudanun, di ban tam kapla sas Funbalugu
         At akbang.
         22 Ay mafabul watam tam fagetun siginans Funbalugu, anway igfaning watam At longan,
         ay tam fagbulun igfauseganan tuwa sa Anya.
         23 Ay kata tuy Funbalugu At longan te, afanudi sa At Baguama Isus Fagtayukan At fagmadaragangun.
         Ay tanani adkafanyuani anway katanya tam Isus At longan sa antam.
         24 Nus nga sinu fag taw nu gfaning tuwa sas Funbalugu At longan, kanya insadi wa sas
         Funbalugu, ay anggan Funbalugu si yangay anya. Ay tam fagnasafulan te, Funbalugu si
         wa antam, madyay Kanya nafat si wa antam At-Masine-Fag-Falad.

1 Ku fakesugun ku ngay taw, taguna agi yap gafanud sas fagayu at taw yabi at longan.
         Faskudi yap te, go kanya siginan was Funbalugu. Anway ngayu at takamoyung at yud matuyan
         at nalo sas fagdaul daga.
         2 Kata tuy nu sumaful tam te, kanya fag taw yabi tagsiginan tuwas Funbalugu. Fagayu
         taw yabi nu nafoyung tuwa te, tam Isus Fagtayukan e bilug wa fiya ebi gina kadasug
         stiye swa daga, ka fag taw yabi siginan wa fiyas Funbalugu.
         3 Ay fagayu taw yabi nu dway nafoyung te, Isus Fagtayukan e bilug wa fiya ebi gina
         kadasug stiye swa daga, ka fag taw yabi duat siginans Funbalugu. Kanya anway at Nanfaligbatan-Fagtayukan.
         Ay dan wam gdungug te, kanya umdasug ban. Ay kin, katsi indasug wa fiya stiye swa
         daga.
         4 Ku ngay sisian sirut, am wan Funbalugu At taw. Ay nababo wam at ngay takamoyung at
         yud matuyan. Anway At-Masine-Fag-Falad tagsi ayu nu madaragang, glabi yay tagsanya
         fag takamoyung at yud matuyan ste swa daga.
         5 Kanya fag takamoyung at yud matuyan tagste ginan way swa daga fag ngay taw. Ay at
         foyungan ste ginan yangay swa daga. Ay ste ginan yangay swa daga fag ngay taw at nafaning
         anya.
         6 Itam wan Funbalugu At taw. Ay nus nga sinu at nasaful Funbalugu, kanya igfaning tuwa
         tam foyungan. Ay kanya nu bunway Funbalugu At taw, kanya dua gfaning tam foyungan.
         Katanya tam fagnasafulun te, saman wan at matuyan siginan At-Masine-Fag-Falad, ay
         at yud matuyan siginan way sik takamuagan fag taw yabi.
         7 Ku fakesugun ku ngay taw, tanan tuwa tam madkafanyuan. Anway fakafanyuun fagayu siginan
         tuwas Funbalugu. Ay sik taw nu kafanyu tuwa at tiba, kanya Funbalugu wa fiya At unga,
         ay nasaful Funbalugu.
         8 Ay sik taw nu dway kafanyu at tiba, dua nasaful Funbalugu, anway Funbalugu faggugat
         nu maugalian, gfangafanyu tuwa.
         9 Kata tuy Funbalugu At fakafanyuun nu kasure sa antam. Funbalugu nasugu At buktung
         Baguama stiye swa daga, laman e leleg tuwa ban tam siginan Anya.
         10 Kata tuy at fakafanyuun fiya. Bunwa itam taguna takafanyu sas Funbalugu. Funbalugu
         tuwa takafanyu antam. Ay Kanya nasugu ngani At Baguama, laman inkate ay gfaliam tam
         asalanan.
         11 Ku fakesugun ku ngay taw, nu katvngvd wa dawdaw anya Funbalugu At fakafanyuun sa
         antam, anggan itam adkafanyuani yangay.
         12 Ay dewa yud batang e glag tam Funbalugu, nu kadkafanyuan tuwa tam, Funbalugu si wa
         antam. Ay tam fakafanyuun sa tam iba siginans Funbalugu indaul tuwa.
         13 Kata tuy tam fagnasfulun te, insadi watam sas Funbalugu, ay Funbalugu si yangay antam.
         Madyay Funbalugu nafat si wa antam At-Masine-Fag-Falad.
         14 Ay nalag wami, ay nafoyung ami ayu te, Funbalugu nasugu At Baguama, laman Kanya At
         Tagbalabag sas fagayu taw ste swa daga.
         15 Ay nus nga sinu fag taw nu nafoyung tuwa te, tam Isus tam Funbalugu At Baguama, Funbalugu
         si tuwa anya. Ay kanya insadi yangay sas Funbalugu.
         16 Nu katanya, nasaful watam ay gafanud watam te, Funbalugu kafanyu tuwa antam. Funbalugu
         faggugat nu maugalian, gfangafanyu tuwa. Ay sik taw faggugat nu kafanyu tuwa at tiba,
         kanya insadi wa sas Funbalugu. Ay Funbalugu si yangay anya.
         17 Tam fakafanyuun siginans Funbalugu sa tam iba indaul tuwa. Laman di tam malimuanan
         dewa ndasug Funbalugu nu gtap taw at asalanan fag ngay menit. Anway dewa tam ste swa
         daga, tam ugali kata yangay tam Funbalugu At ugali.
         18 Nu e fakafanyuun tuwa tam, di tam kalimu. Anway kanya fag fakafanyuun nu indaul tuwa,
         igfayayu tuwa tam fakalimuun. Ay kanya fag taw nu kalimu yay, Funbalugu At fakafanyuun
         dia ndaul sat amatanganan. Anway kanya nu kalimu yay, at amatanganan sa yays faurianan
         baliwa.
         19 Ay kafanyu tuwa tam tam iba, anway Funbalugu infanyu antam ebi taguna.
         20 Sik taw dewa nalong te, kesug akwa Funbalugu, ay roro nu kabalo yay at tusama sat
         amatanganan, kanya sik takamuag way. Anway sik taw nu dway kafanyu at faglagun fag
         fadugsay, tain ro nu mafaesug Funbalugu ay dyay ngap batang glag.
         21 Kata tuy Funbalugu At longan sa antam te, kanya nu kesug tuwa Funbalugu, afanyui
         yangay anggan at fadugsay.

1 Sik taw nu kafandiug tuwa te, tam Isus tam Funbalugu At Fagtayukan, kanya fag taw
         Funbalugu wa fiya At unga. Ay sik taw nu kesug tuwa at tibama, kanya kafanyu tuwa
         anggan tibama unga.
         2 Kata tuy tam fagsafulan te, kafanyu tuwa tam tam Funbalugu At ngay unga. Nu kesug
         tuwa tam sas Funbalugu, ay igfaning tuwa tam anggan At longan.
         3 Kata tuy laman nu kesug tuwa tam tam Funbalugu, igfaning tuwa tam At longan. Ay At
         longan di mataka.
         4 Nus nga sinu nu Funbalugu tuwa At unga, kanya at tagbabo iste swa daga fag ngay mauri.
         Ay tam fanbabo iste swa daga fag ngay mauri, tam fakafandiugun wan.
         5 Sinu tagbabo iste swa daga fag ngay mauri. Ay sik taw nu kafandiug tuwa te, tam Isus
         tam Funbalugu At Baguama.
         6 Ebi Isus Fagtayukan At fagindasugun stiye swa daga laman umsurung sasad safa ay nanbusbus
         At taguk. Bundi insurung sasad safa fagtvngvd, anggan tuwa nabusbus At taguk sigon.
         7 Ay At-Masine-Fag-Falad tagfatuyanan Anya, anway At-Masine-Fag-Falad matuyan.
         8 Ay e tuluk tagfatuyan. At-Masine-Fag-Falad, ay at safa, ay At taguk. Ay kanya fag
         tulu gdiuganan.
         9 Nu gafanud tuwa tam sa sik taw at fatuyanan, Funbalugu At fatuyanan glabi yay fiya
         fiya sa sik taw at fatuyanan nu mafanud. Ay Funbalugu tagfatuyanan sa antam sa At
         Baguama baliwa.
         10 Kanya nu kafandiug sas Funbalugu At Baguama, kanya fag fatuyanan sa wa at amatanganan.
         Ay at yud kafandiug sas Funbalugu, kanya igfangayan way Funbalugu te, sik takamuag.
         Anway kanya fag taw dua gafanud sas Funbalugu At fatuyanan sa At Baguama baliwa.
         11 Ay kata tuy Funbalugu At fatuyanan. Funbalugu nafon antam sik leleg at yud katabu.
         Ay ka fag leleg siginan At Baguama.
         12 Ay sik taw nu insadi tuwa sa At Baguama, e leleg tuwa at yud katabu. Ay sik taw nu
         dway insadi sa At Baguama, du e leleg.
         13 Nariruk aw tuy fag rirukan sa ayu, sasa ngay takafandiug sa tam Funbalugu At Baguama
         At fagmadaragangun. Laman umtuyan wam fiya te, e leleg wam fiya at yud katabu.
         14 Kata tuy nu intuyan tam sas Funbalugu. Nu get watam nus nge wain, nu gfaning At fakaumsigun,
         Kanya nadungug antam.
         15 Kata tuy yangay nu nasaful tam te, Kanya nadungug antam nus nge wain tam fagetun,
         nasaful yangay tam te, nafabul watam tam fagetun siginan Anya.
         16 Sik taw nu nalag at fadugsay gina e asalanan, ay laman ka fag asalanan di gfadasug
         ban anya sas fakateun, darangini yap anya. Laman Funbalugu gfon yay anya at leleg
         at yud katabu. Ay e tibak asalanan long tagfadasug ban sik taw sas fakateun. Nu katvngvd
         wa long anya ka fag fadugsay at asalanan, da kwa nalong te, darangini anya.
         17 Fagayu at mauri fag fagbulun asalanan way. Ay tibak asalanan di gfadasug sik taw
         sas fakateun.
         18 Nasaful watam te, Funbalugu At ngay unga di gfaning sas asalanan. Anway Funbalugu
         At Baguama tagdingding anya, laman Tagmauri di nanfauri anya.
         19 Nasaful watam te, itam wan Funbalugu At unga. Ay Tagmauri madaragang nu gmagurang
         ste swa daga fag ngay taw.
         20 Ay nasaful yangay tam te, Funbalugu At Baguama fagindasugun ebi laman nanfayamag
         sa antam, laman nasaful watam At-Matuyan. Ay insadi watam sa At-Matuyan, ay sa At
         Baguama Isus Fagtayukan. Ay Kanya At Matuyan fag Funbalugu, ay At nafon leleg at yud
         katabu.
         21 Ku fakesugun ku ngay sisian sirut, lag gseg sa tibak fagsegan.2 John2 John2 John2 John2 John

1 Aw sik magurang aw. Ay nanriruk aw sa ayu, sas Funbalugu At nafili fag mangena ay
         anggan sa at ngay sisian. Aw kesug aktuwa ayu. Ay bundi aw fagsadi takesug ayu. Anggan
         fagayu tagsaful at matuyan fag longan kesug yangay ayu.
         2 Anway at matuyan fag longan si wa antam ay si way ban antam faggugat.
         3 Funbalugu tam Tama ay tam Isus Fagtayukan, tam Tama At Baguama, At mamanyun nangus
         sa antam, ay takafanyu antam ay anggan At nanfanabayan antam. Anway Kanya At matuyan
         ay takesug antam.
         4 Guseganan aw anway nasaful aw te, am unga tiba igfaning tuwa sat matuyan fag longan,
         kata tam Tama sas Banwa At longan antam.
         5 Ay fagina, katsi glong aw emu te, medkesugan tam. Kanya ku rirukan bunwa sik longan
         bagu. Gsud yay kata ebi sas fagsigadan tam nadungug fag longan.
         6 Ay kata tuy ka fag fakesugun, nu gfaning tuwa tam At longan. Ay kata tuy At longan
         te, afanyui tuwa faggugat. Kata yangay ebi am nadungug fag longan siginan ebis fagsigadan.
         7 Ay ngayu tagfanluk taglo sas fagdaul daga. Kanya fag taw at yud way gfoyung te, tam
         Isus Fagtayukan e bilug wa fiya ebi gina kadasug stiye swa daga. Ay kanya sik tagfanluk
         way ay sik nanfaligbatan way Fagtayukan.
         8 Tagaki tuwa. Laman di maliam ay nafabul siginan ay nafagbulunan dawdaw. Anway mul
         wa ban am fiya tagbvt fag fanambagun.
         9 Nus nga sinu fag taw at yud gfatunglus gfaning sas Fagtayukan At longan, kanya dia
         nsadi sas Funbalugu. Ay kanya fag taw nu gfaning tuwa sas Fagtayukan At longan, kanya
         insadi wa fiya sa tam Tama sas Banwa, ay anggan sa At Baguama.
         10 Sik taw dewa ndasug sa ayu, ay nu dway gfoyung Fagtayukan At longan, lag gfasakbo
         anya sa ay bale. Ay lag ge longan igfanabayan anya.
         11 Anway sik taw nu nafanabayan way takatanya fag taw, kanya kata wa nu gtarabang ka
         fag taw sat mauri fag fagbulun.
         12 Ngayu yama ku fagalongunun sa ayu. Roro da kua kaumsig igriruk. Ku fakaumsigun nanlag
         aktuwa nangus ayu ay nansulitanan tuwa tam. Laman tam fagusegananun umdaul tuwa.
         13 Ste am fadugsay fag mangena, Funbalugu At nafili fiya. Ay at ngay sisian ste nafadasug
         at fagusegananun sa emu te, gamatangan tuwa emu.3 John3 John3 John3 John3 John

1 Aw sik magurang aw. Ay nanriruk aw sa emu, Gayu, ku fakesugun fag mangama. Ay kesug
         aktuwa emu sa at matuyan.
         2 Ku fakesugun fag taw, igdarangin aw emu. Laman fagayu at kumdasug ban sa emu masine
         tuwa. Ay laman manga mabitsug tuwo. Nasaful aw te, masine tuwa am amatanganan ay nu
         mabanwan o.
         3 Ebia taw guseganan aw dawdaw tam ngay fadugsay at kindasug stiye ay nafoyung sa angku
         te, kafandiug tuwo ay igfaning tuwo sat matuyan fag longan.
         4 Ebi ginan ay anggan katsi ban, da kia batang guseganan takatvngvd katsi nu guseganan
         aw te, ku ngay sisian igfaning tuwa sat matuyan fag longan.
         5 O, ku fakesugun fag taw, matuyan am fagbulun anway igtarabang tuwo tam ngay fadugsay
         at bagu kadasug sa emu. Ay anggan igtarabang tuwo at tiba dewa o yud batang glag anya.
         6 Am natarabang fag taw at nafoyung ste sa emi sas bale fakafulan te, kafanyu tuwo.
         Tarabangi yangay tam ngay fadugsay, laman di e fagayudanun gina glo. Anway kanya fag
         taw at nanfoyung wa Funbalugu At longan.
         7 Anway kanya at fagnaloun laman nanfaning Funbalugu At fasadan. Ay anggan dua gbul
         nus nge wain siginan at yud kafandiug.
         8 Masine nu gtarabang watam takatanya fag taw. Laman kata nu gufud tam sat nanfoyung
         at matuyan fag longan.
         9 Ebi gina aw nariruk sa am bale fakafulan at taw, sik taw, Seus-Nafagut, dua kaumsig
         gdungug sa ku foyungan. At fakaumsigun anway te, kanya tuwa tagmagurang at ngay taw.
         10 Ay gina ban aw umdasug, nanfoyung akyay ban ayu ka fag taw at fagbulun. Anway mauri
         way at longan sa angku baliwa. Ay e glabi yay kanya at mauri. Anway kanya dua gfasakabo
         tam ngay fadugsay at bagu kadasug. Ay manga igsalag yangay at tiba dewa gfasakbo anya.
         Ay anggan naayiyan way at tagfasakbo at tiba siginan am bale fakafulan.
         11 Ku fakesugun fag taw, dangai gfaning at mauri. Faningi tuwa sat masine. Kanya nu
         masine tuwa at fagbulun, kanya anwa Funbalugu At taw. Ay kanya nu mauri way at fagbulun,
         kanya at yud way nasaful Funbalugu.
         12 Fagayu taw nafoyung at tiba te, masine Tagfadaragang-Tanum-At-Fanuguan at fagbulun.
         Ay anggan at matuyan fag ugali nafalag sa tiba te, masine tuwa kanya fag taw. Ay anggan
         aw nafoyung kyangay te, masine tuwa ngaro kanya fag taw. Ay nasaful wo te, matuyan
         fagayu ku longan.
         13 Ngayu yama ku fagalongunun sa emu. Roro da kua igriruk.
         14 Ku fakaumsigun lag nangus glugo nu lumadlagan ta, laman sumulitanan yap ta.
         15 Tam Funbalugu At nanfanabayan nangus emu. Iste tam ngay fagues nafadasug at fagusegananun
         sa emu te, gamatangan tuwa emu. Ay anggan o, foyungi yangay sa tam ngay fagues tagsanya
         sadi sadi ku fagusegananun te, gamatangan aktuwa anya.JudeJudeJudeJudeJude

1 Siginan angku, Segi, Santiagu at arian, ay Isus Fagtayukan At fanuguan at sadi. Nanriruk
         aw sa ayu, sas Funbalugu At nafili fag ngay taw. Am wan Funbalugu tam Tama At fakesugun
         fag ngay taw. Ay anggan am wan Isus Fagtayukan At fagdingdingun fag ngay taw.
         2 Funbalugu At mamanyun nangus sa ayu, ay takafanyu ayu, ay anggan At nanfanabayan
         ayu kayu menit kayu menit.
         3 Ku fakesugun ku ngay taw, kaduge aw garirukun sa ayu sa tam fagbalabagun baliwa,
         kata tuy ku amatanganan fiya fiya. At masine siring taguna at matvngvd ku rirukan
         sa ayu antuwa te, matagakani tuwa. Laman di ban e gfasagbatan sa tam fakafandiugun.
         Anway ebi Funbalugu nafoyung wan ka fag fakafandiugun at yud nafasaman sa At ngay
         taglong. Ay bandi katanya yangay at foyungan sas Funbalugu At ngay taw.
         4 Anway tibak taw at yud gfaning Funbalugu, dewa maful si ayu kata ay fadugsay, at
         amatanganan masuksukan yay. Madyay nu gfoyung nafasaman way siginan Funbalugu At longan
         sas Funbalugu At fakafanyuun baliwa. Madyay dua kalimu Funbalugu ay manga gfaning
         yayay sat bilug at fagalabianun at mauri. Ay anggan sigon gafayudun way te, tam Fun
         Isus Fagtayukan bunwa At tiba tungud fag Fun. Ay ebi At-Rirukan naguna wa nafoyung
         te, sa ban takatanya fag ngay taw e faurianan wa fiya sa anya.
         5 Katsi gdog kyangay fiya nanfaamatang ayu, dewa ebi e nafasaful ayu tuy fag foyungan.
         Ebi ebi dewa tam Fun At nafalfas At ngay taw siginans talun Eiptu, bandi Kanya yay
         At nafate fagayu at yud kafandiug at nafalfas sanya ginan fag talun.
         6 Ay amatangani te, tam Funblugu At ngay tagbukngan ebi at yud gfaning sa At suguan,
         ay at naubun at fagbanwanan. Ay bandi tam Funbalugu nasalod wa anya ay nasungsung
         wa anya sat ngabasad ay sat marum fag lusung. Kaduge ban yud umdasug sat fagfasurean
         asalanan fag ngay menit.
         7 Ay katanya yangay sas fulan Sik-Afugan ay sas fulan Inlubgub, ay anggan sat tagsafungan
         fag ngay fulan. Anway sanya fag ngay taw igfaning way sat bilug at fagalabianun at
         mauri. Ay anggan at fagbulun way at mapla fag fagbulun sa at bilug. Ay bandi fagayu
         tagsanya inlabe wa sa sik afuy daul at yud e fakatabuan. Ay ka fag ngay taw ay anggan
         at faurianan sik famatagak sas fagayu taw.
         8 Katanya yangay ka fag ngay takamoyung at masuksukan at amatanganan dewa maful si
         ayu. Kanya igfaning way at ngay taginfanan, ay igfaning way sat bilug at fagalabianun
         at mauri. Ay kanya kamabo sas Funbalugu, ay anggan gfalingun yangay Funbalugu At madaragang
         fag ngay tagbukngan sam tungud.
         9 Roro ngap, di katanya Funbalugu At tagbukngan daul, at ngayan te, Du-E-Gfasud-Funbalugu.
         Kanya dewa gfaringangan sas Takamuag-Tiba-At-Fagbulun sa Ku-Unga at bilug baliwa,
         kanya di batang gfalingun Takamuag-Tiba-At-Fagbulun. Ay di batang gfoyung te, kanya
         e asalanan. At tagbukngan daul at longan anway te, tam Fun tuwa tagbaya emu.
         10 E gsaman way ka fag ngay takamoyung at yud matuyan at ugali dewa maful si ayu. Kanya
         nu dway nasaful sik foyungan at masuad. Kanya gafayudun way daw. Ay kanya kata yangay
         sik ngay mela at yud e amatanganan sa tiba, ay igfaning yangay mandi at fakaumsigun.
         Ay katanya wayay e faurianan way ban sa anya ay dua ban umbalabag.
         11 E nanfauri wa ban fiya anya. Anway kanya igfaning wayay Takawat-Sanbung at ugali.
         Ay anggan igfaning wayay dawdaw Tam-Taw-Inkayu-Wan at nasalan, anway gananfaayuun
         wayay at salafi. Ay kanya at fakatabuan kata yangay ban Alfuyu-Lanu, anway kanya igfaning
         wayay Alfuyu-Lanu nu kamabo.
         12 Ay manga at ugali at mapla way dawdaw gina maful si ayu sas tagbvt fag fakonun. Madyay
         gfapsug way dawdaw anya fagtvngvd, ay at fagsarapun si way anya fagtvngvd. Ay kanya
         kata at yud marum fag linyabu, ay du e moyan dewa tagmara nafalayug at linyabu. Ay
         kanya kata yangay sik kayu at yud e buadan dewa ndasug sas famuadanan fag ngay menit.
         Ka fag kayu duwa ginan ginbalian nu kayango. At fasadi, nu du e buadan. Ay at faduwa,
         nu e nafuan ay nyango wan.
         13 Ay kanya kata yangay sik lino daul nu glumbak gina e bagyu. Ay at mapla fag ngay
         ugali kata sik lafas. Ay kanya kata yangay sik salung bulao nu kabusuy. Ay Funbalugu
         nafamasadan sik ngabasad ay sik marum fag lusung sa anya. At fagfatsanyan ban ka fag
         ngay takamoyung at yud matuyan.
         14 Sik taw at ngayan, Fagagbilugun, at fafituan gsugfun siginans Karaska. Ebi kanya
         at naguna nafoyung te, Amatangani. Tam Fun umdasug ban gfasfuan ban sik ngay masine
         fag tagbukngan ayuwayu.
         15 Ay At fakadasugan sa way At fagnantap fagayu taw at asalanan. Ay anggan nanfauri
         fagayu taw at yud gfaning sas Funbalugu. Anway ka fag ngay tagasalanan ngayu at mauri
         fag fagbulun gina dawdaw kamabo Funbalugu. Ay anggan ngayu at mauri fag longan sas
         Funbalugu baliwa.
         16 Ay ka fag ngay taw faggugat gfangalimata way at tiba. Ay anggan gfangalimata yangay
         nus nge wain at kindasug. Ay kanya faggugat gfaning way at bilug at fagalabianun.
         Ay anggan igfalabi way at longan sa tusama. Ay anggan gfaumsiganan at tiba dewa gfanlamangan
         at longan, laman gamatangan te, kanya tuwa at ke fanambagun.
         17 Ay am, ku fakesugun ku ngay taw, amatangani tuwa tam Fun Isus Fagtayukan At-Ngay-Suguan
         at naguna nafoyung.
         18 At longan sa ayu te, Sa bans fakatabuan fag ngay menit, umdasug ban sik ngay tagfalingun.
         Ay kanya igfaning way at fakaumsigun at yud gfadiuganan sas Funbalugu.
         19 Anway takatanya fag ngay taw at nanfasadsamanan way at ngay takafandiug sas bale
         fakafulan. Anway igfaning wayay iste swa daga at fakaumsigun. Ay At-Masine-Fag-Falad
         duat si anya.
         20 Ay am, ku fakesugun ku ngay taw, fadfatvngvdani kata nu sadik bale. Ay ay fakafandiugun
         siginans Funbalugu kata sik ngay turuk. Ay gina am gdarangin, faningi At-Masine-Fag-Falad
         At nafaamatanganan ayu.
         21 Ay faggugat faningi tuwa sas Funbalugu laman At fakafanyuun faggugat si tuwa ayu.
         Ay fanyai yap tam Fun Isus Fagtayukan nu gfon ban ayu leleg at yud katabu, anway Kanya
         kafanyu tuwa ayu.
         22 Ay tarabangi tuwa tibak takafandiug at yud matvngvd at amatanganan.
         23 Ay balabagi ay iba kata nu gbul tagakalabeun. Ay tarabangi ay iba gina am gtagak.
         Ay alimatai ka fag taw at mafurat fag lanbung, laman di gfafurat ayu. Anway at fagmafuratun
         igfaning yay at bilug at fagalabianun.
         24 Gseg watam sa Tagsesadi fag Funbalugu, tam Tagbalabag. Kanya way At mafadingding
         antam laman di tam gfaning sas asalanan. Ay Kanya yangay At mafafakbang antam sa At
         tiba tungud at masine At akbang te, laman malayun tuwa tam sat masine, ay guseganan
         tuwa tam dawdaw sa Anya. Nu katanya tuwa anway tam Isus Fagtayukan tam Fun At fagmadaragangun.
         25 Kin. Gseg watam sa tam Funbalugu. Anway Kanya At tiba tungud At ke fagmasineun. Ay
         Kanya At tiba tungud At ke fagmadaragangun. Ay Kanya tagmagurang fagayu nus nge wain.
         Ay Kanya du e nayudanan nus nge wayin. Ay katanya wan siginan ngay yud e daga, ay
         anggan katsi, ay anggan faggugat ban. Kin, katanyai tuwa.RevelationRevelationRevelationRevelationRevelation

1 Tuy fag rirukan Isus Fagtayukan At foyungan siginans Funbalugu. Laman nanfoyung sa
         At ngay tagfaning Anya at yud glugo at kumdasug ban. Kata tuy Isus nu nafoyung sa
         angku, Uan, Isus At fanuguan. Kanya nasugu At tagbukngan at sadi sa angku.
         2 Nafatuyan akwan fagayu ku nalag siginans Funbalugu At longan ay siginans Isus Fagtayukan
         At fagbulun. Ay nanfoyung kyangay fagayu ku nalag.
         3 Sik taw guseganan tuwa ban nu tumap di tuy fag rirukan laman tibak taw dumungug.
         Ay anggan at tagdungug ay tagfaning tuy fag rirukan guseganan tuwa. Anway makbang
         wan nu kadasug ku foyungan fag ngay menit.
         4 Siginan angku, Uan. Ku fagrirukan sa yap ayu fag fituk Funbalugu bale at ngay taw
         sas talun Asia. E mamanyun nangus sa ayu, ay e nanfanabayan ayu siginan tam Funbalugu
         At tagleleg katsi, ay anggan ebi, ay anggan faggugat ban. Ay anggan siginan yangay
         At-Masine-Fag-Falad ke fituk ugali masine sas Funbalugu At akbang faglunggungan daul.
         5 Ay anggan siginan yangays Isus Fagtayukan, tagfoyung at mafanud, ay anggan taguna
         tagdog gleleg, ay anggan tagfun sas fagayu fun daul sas daga. Kanya takesug antam.
         Ay At taguk at nafalfas antam siginan tam asalanan at fagmadaragangun.
         6 Ay Kanya nafaful antam sa At-Fagmagurangan-Taw, laman fagayu tam, tam Fun tuwa tam
         At taganyun. Ay sik tagfaning yangay tam sa tam Isus At Tama, tam Funbalugu. Gseg
         watam sa tam Isus Fagtayukan, anway Kanya At tiba tungud at ke fagmasineun, ay anggan
         sik magurang faggugat faggugat. Kin, katanyai tuwa.
         7 Amatangani. Tam Isus umdasug ban gasfuan sik linyabu. Ay fagayu taw lumag ban Anya,
         ay anggan ebi sigon at natubuk Anya. Ay fagayu fulan at ngay taw muyway wa mabaluanan
         anway sa Anya. Kin, katanyai tuwa.
         8 Aw wan takata sik A ay anggan takata sik Ya, tam Fun tam Funbalugu nalong te. Kanya
         tagleleg katsi ay anggan ebi ay anggan faggugat ban. Ay Kanya Tiba-Tungud-At-Madaragang.
         9 Aw ay fadugsay, Uan. Anway insadi watam sas Isus, aw wan ay ufud sas faurianan, ay
         sas Funbalugu-At-Fagmagurangan-Taw, ay anggan sa nu gsungatan tam. Ay ku faginsungsungun
         katsi sas furu Fatmus, anway nafoyung aw Funbalugu At longan ay Isus At fagbulun.
         10 Sas Funbalugu At Fakamatoun-Menit At-Masine-Wa-Fag-Falad tagfaamatanganan angku.
         Ay nadungug aw kata sik budyung siginan ku guyan. Ay gbiya nu ge longan te,
         11 Riruki am nalag laman sik fagtapan. Ay faubai sanya fag fituk Funbalugu bale fakafulan.
         Sas fulan Efesu, ay sas fulan Lune-Fili, ay sas fulan Fergamu, ay sas fulan Tiatira,
         ay sas fulan Sardis, ay sas fulan Takesug-At-Fadugsay ay sas fulan At-Ngay-Taw-Nafili.
         12 Ay ku faginbilingun nanlinggat aw te, taw kanya tage longan sa angku. Ay inbiling
         kyama, ku nalag fituk fagfasayugan salung at fangawat sanbung fanumyu.
         13 Ay sisad buknga fagfasayugan salung e malindug kata sik taw. E lanbung ngaba anggan
         sat darafa. Ay e lanbung yangay sik sanbung fanumyu sit dubdub.
         14 Ay malagsi dawdaw At buk, katvngvd sik linyabu nu malagsi. Ay At mata nu malinggat
         katvngvd sik afuy nu gdamlag.
         15 Ay At darafa katvngvd sik sanbung maraska nu madalusan, nu nafaraska sasad afuy.
         Ay Kanya nu ge longan, kadaul sik safa nu gfawas nu gbararusan.
         16 Ay si At siun fag daluap mafagalumutan way fituk galeme. Ay insure siginan At bibig
         kata sik fiso at uyup wan fag duwa tigyangan. Ay sit tuwa mata katvngvd tam menit
         nu masulo.
         17 Ay nu nalag aw Anya, inlufut aw sa At akbang. Ay kata akwa sik matian. Ay Kanya nafatayuk
         At daluap at siun sa angku ay nalong te, Lag kalimu. Aw wan takata sik Taguna ay anggan
         takata sik Taguyan.
         18 Ay anggan Tagleleg faggugat. Inkate Akwan ebi, ay gleleg Akyangay katsi anggan faggugat
         ban. Ay Aw wan At ke fagmadaragangun dewa sas Fakateun ay dewa sa at Kinbul-At-Talun.
         19 Riruki tuwa am nalag at kindasug katsi, ay anggan at kumdasug ban.
         20 Kata tuy at masuksukan at masuad sa ka fag fituk galeme, am nalag si Ku siun. Ay
         anggan sa ka fag fituk fagfasayugan salung at fangawat sanbung fanumyu. Ka fag fituk
         galeme at masuad te, fituk tagbukngan sanya fag fituk Funbalugu bale sas Asia. Ay
         ka fag fituk fagfasayugan salung at masuad te, ka fag fituk Funbalaugu bale.

1 Riruki sanya fag Funbalugu bale sat tagbukngan sas fulan Efesu te, Kanya aro At tagalumutan
         ka fag fituk galeme sat siun, ay anggan At taglo sas buknga ka fag fituk fagfasayugan
         salung. Kata tuy At longan te,
         2 Nasaful Akwan ay ugali. Madaragang wa fiya nu gfagbulun am. Ay maasungatan yangay
         am. Ay nasaful Kyangay te, kalimata tuwam at mauri fag taw. Anway batang wam gfaskud
         ka fag ngay taw at longan te, ami Funbalugu wami At nafalo, ay roro yaya. Anway nalag
         wam te, kanya sik takamuag way.
         3 Ay nasaful Akyangay te, ay fagmaasungatanun ay ay fagmaabarisun, anway kafandiug
         tuwam sa Angku. Ay di am mafanalo anggan sa ay amatanganan.
         4 Dewa katanya, e fagalongunun Akyay sa ayu anway dua katvngvd ebi taguna nu kesug
         am Angku.
         5 Amatangani tuwa anggan ebi taguna ay ugali. Ay fasamani yap ay ugali katsi, ay faningi
         yap kata ebi ay ugali. Nu dway am katanya, gina Aw umdasug, mul akwan ay fagfasayugan
         salung ste ginans fulan Efesu, nu dway am tumubus ay ugali.
         6 Dewa katanya, e fagmasineun yay am sadi. Madyay kalimata tuwam at ngay Taw-Tagbabo-Tiba
         at ugali. Ay anggan Aw, kalimata Akyangay ka fag ngay taw at ugali.
         7 Nu e talinga tuwam, dungugani sa At-Masine-Fag-Falad At longan sasa ngay Funbalugu
         bale at taw. Nus nga sinu at nababo sat mauri, nanfon ban Aw anya at fagmadaragangun
         te, laman mafaon ka fag kayu at buadan at ngayan Tagfon-Leleg, sas Funbalugu-At-Fagfanafiyan.
         8 Riruki sanya fag Funbalugu bale sat tagbukngan sas fulan Lune-Fili te, At taguna
         ay At taguyan, At kinkate ay At tagdog yay gleleg, kata tuy At longan te,
         9 Nasaful Aw te, e gfauri way ayu ay du am e kwa. Ay dewa katanya, mabalan tuwam. Ay
         nasaful Akyangay te, mauri way ka fag ngay taw at longan sa ayu baliwa. Ay dewa nalong
         te, ami sik Taw-Naseg wami, ay roro yaya. At matuyan ka fag ngay taw at bale fakafulan
         sas Tagfansalag way.
         10 Lag kalimu sat kumdasug ban fagfaurianan sa ayu. Takamuagan-Tiba-At-Fagbulun igfasungsung
         ban ayu tiba. At fagnasungsungun ayu anway te igfaskud ay fakafandiugan. Sik safulu
         bank menit nu e gfauri ayu. Sungatani tuwa, nus nga am umkate. Ay mon ban Aw ayu sik
         fanambagun fag sangbo at ngayan te, E-Leleg-Faggugat.
         11 Nu e talinga tuwam, dungugani sa At-Masine-Fag-Falad At longan sasa ngay Funbalugu
         bale at taw. Nus nga sinu at nababo sat mauri, di ban umkate sas faduwak fakateun.
         12 Riruki sanya fag Funbalugu bale sat tagbukngan sas fulan Fergamu te, At ke fiso at
         uyup wan fag duwa tigyangan, kata tuy At longan te,
         13 Nasaful Aw te, ay fagbanwanan sanya si yay Tagfansalag at fagmagurangan. Dewa katanya,
         kafandiug tuwam sa Angku. Ay di am naubun ay fakafandiugun sa Angku, dewa ebi kaduge
         Tagtubus-At-Tama, Ku takamoyung at matuyan, e nafate anya sa ay buknga sas Tagfansalag
         at talun.
         14 Dewa katanya, e fagalongunun Akyay sa ayu. Ay am tiba igfaning way am Tam-Taw-Inkayu-Wan
         at foyungan. Ebi kanya nafoyung sas Takamamin. Laman Takamamin igfe asalanan at ngay
         Taw-Tagagbuan, gina gfamaumsiganan Taw-Tagabuan te, laman umon at anyun at nafon sas
         tawtawan, ay anggan kamayun.
         15 Ay anggan am tiba igfaning way am at ngay Taw-Tagbabo-Tiba at foyungan.
         16 Ubuni yap takatanya ay ugali. Ay nu dway am mubun ay ugali, umdasug Kyay sa ayu,
         ay nanbasing Akyay ban anya siginan Ku bibig fag fiso.
         17 Nu e talinga tuwam, dungugani sa At-Masine-Fag-Falad At longan sasa ngay Funbalugu
         bale at taw. Nus nga sinu at nababo sat mauri, nanfon ban Aw sa anya sik fakonun at
         yud batang e glag, at ngayan te, Taw-Tuy. Ay nanfon Kyangay anya sik batu malagsi
         e rirukan at ngayan bagu sanya fag batu. Ay du e gsaful ka fag ngayan, dasday ka fag
         taw at nabul ka fag batu.
         18 Riruki sanya fag Funbalugu bale sat tagbukngan sas fulan Tiatira te, Funbalugu At
         Baguama At ke mata at malinggat katvngvd sik afuy nu gdamlag. Ay At darafa katvngvd
         sik madalusan fag sanbung maraska. Kata tuy At longan te,
         19 Nasaful Aw ay ugali te, kesug tuwam, ay kafandiug tuwam, ay gtarabang tuwam, ay gsungatan
         tuwam. Ay nasaful Akyangay te, ay ugali katsi amasine yap ay ugali ebi gina am bagu
         kafandiug.
         20 Dewa katanya, e fagalongunun Akyay sa ayu. Anway gfabayan way am ka fag mangena at
         ngayan te, At-Yud-E-Mangama. Kanya nafoyung te, aw wan Funbalugu At taglong at sadi.
         Ay roro dewa glong katanya, at foyungan igfanluk way Ku ngay taw. Madyay kanya kamayun
         way, ay kon way at anyun at nafon sas tawtawan.
         21 Nafanya Akyama ka fag mangena nu gubun at ugali at mauri. Yaya, kanya dua kaumsig
         gubun at fakamayunun.
         22 Ay katanya wayay, Aw wa ban tagfe dailan dawdaw anya. Ay Aw yangay tagfauri ban dawdaw
         at natsa anya, nu dway natubus at ugali nu gfaning way sa ka fag mangena.
         23 Ay gfate Akwa ban ka fag mangena at ngay sisian. Laman fagayu Funbalugu bale at taw
         sumaful te, Aw gsaful Aktuwa taw at amatanganan ay at fakaumsigun. Ay nanfasure Akyangay
         ban nus nga setaw sik taw at ugali sa ayu.
         24 Ay am tiba sas fulan Tiatira, at yud gfaning ka fag mangena at foyungan at mauri,
         ay at yud gdungugan sas Tagfansalag at matvngvd at masuksukan fag mauri. Nalong Aw
         sa ayu te, da Kwa gfamut Ku longan sa ayu.
         25 Anway te, fatawadi tuwa ay ugali at masine dewa te da Kia ndasug sa ayu.
         26 Nus nga sinu at nababo sat mauri ay at nafaning Ku fakaumsigun anggan sas fakatabuan,
         nanfon ban Aw anya at fagmadaragangun te, laman mafamagurang ban sas fagayu talun
         at ngay taw.
         27 Katvngvd ebi Ku nabul fag fagmadaragangun siginan Ku Mama. Ay kanya gina ban igmagurang
         ka fag ngay taw, e famalang ban sik sanbung. Ay kanya nu gfalang sa sik takamabo,
         katvngvd nu nafayamas sik bisu daga.
         28 Ay mon Kyangay sa anya at Tagurabas.
         29 Nu e talinga tuwam, dungugani sa At-Masine-Fag-Falad At longan sasa ngay Funbalugu
         bale at taw.

1 Riruki sanya fag Funbalugu bale sat tagbukngan sas fulan Sardis te, Kanya At ke fagmasadiun
         sa At-Masine-Fag-Falad ke fituk ugali masine, ay At taggalumutan fituk galeme, kata
         tuy At longan te, Nasaful Akwan ay ugali. Dewa e gamatangan te, sik tagleleg wam,
         roro kata yay am sik matian.
         2 Afuloi wan. Ay fatvngvduni ay ugali at masine dewa alay sirut at sawad, anway gakaliamun
         wan. Anway nalag Akwa ay ugali te, di am gfaning fiya sa Ku Funbalugu At fasadan.
         3 Fakayui tuwa at sadi. Fasudsudani ay ugali ay ay nadungug. Faningi ay nadungug, ay
         ubuni ay ugali at yud masine. Ay nu dway am umfulo ay maning, umdasug Akyay kata sik
         takamul nu kadasug, gina at tagbilug bale gtiug. Ay du am sumaful nu an Aw umdasug.
         4 Dewa katanya, gsadsadian e sawad yay am at yud mafurat at lanbung. Ay kanya nangufud
         ban Angku nu e lanbung wa malagsi. Anway gkasakan tuwa at ugali at masine.
         5 Nus nga sinu at nababo sat mauri, e fasulun ban sa anya sik lanbung malagsi. Ay faggugat
         da Kdi ban rumarus at ngayan siginan ka fag fagtapan at ngayan te, Kayu-Tagleleg-Faggugat.
         Ay nanfoyung ban Aw at ngay ngayan sa Ku Mama ay sa At ngay tagbukngan te, kanya Ku
         taw.
         6 Nu e talinga tuwam, dungugani sa At-Masine-Fag-Falad At longan sasa ngay Funbalugu
         bale at taw.
         7 Riruki sanya fag Funbalugu bale sat tagbukngan sas fulan Takesug-At-Fadugsay te,
         At ke ngayan te, At-Masine ay At-Mafanud nagalumutan Fun Fakafanyuun at fanluang.
         Ay Kanya nu naluang wan, du e mafadingding. Ay Kanya nu nadingding wan, du e mafaluang.
         Kata tuy At longan te,
         8 Nasaful Akwan ay ugali. Ay naluang Aw sik fandingding sakbawan laman masakbo wam,
         ay du e taw mafadingding. Nasaful Akwa te, dia matvngvd ay fagmabitsugun. Dewa katanya,
         nafaning tuwam Ku longan ay di am kamayud sa Angku.
         9 Ay amatangani tuy Ku longan. Ka fag ngay taw siginan ways Tagfansalag at bale fakafulan
         at nafoyung te, ami sik Taw-Naseg wami, ay roro yaya. Sik ngay takamuagan way. Ay
         nanfat sa ban Aw ayu sanya fag ngay taw. Laman kanya sumeg ban ay umlub sa ay akbang.
         Laman kanya sumaful ban te, Aw wan Takesug ayu.
         10 Anway nafaning tuwam Ku longan te, sungatani tuwa. Ay anggan Aw dumingding Aw ayu.
         Laman di ban umdasug sa ayu at faurianan ginanya fag ngay menit. Dewa ban at faurianan
         umdasug sas fagdaul daga, laman nanfaskud ban sas fagayu taw ste swa daga.
         11 Dua ban glugo nu kadasug Aw. Fatawadi tuwa ay ugali at masine, laman di ban e mago
         ayu at nafon ayu fag sangbo.
         12 Nus nga sinu at nababo sat mauri, nanfakata Aw anya sik turuk sa Ku Funbalugu At
         tagbvt fag bale. Ay kanya dua ban umyayu sanya ginan faggugat. Ay nanriruk Aw sa anya
         Ku Funbalugu At ngayan, ay Ku Funbalugu At fulan at ngayan te, At-Bagu-Fag-Erusalem,
         at kumdaga ban siginan Ku Funbalugu siginans Banwa. Ay anggan rumiruk Aw Ku ngayan
         bagu sanya fag taw.
         13 Nu e talinga tuwam, dungugani sa At-Masine-Fag-Falad At longan sasa ngay Funbalugu
         bale at taw.
         14 Riruki sanya fag Funbalugu bale sat tagbukngan sas fulan At-Ngay-Taw-Nafili te, Kanya
         At ke ngayan te, Kin-Katanyai-Tuwa, ay Kanya At mafanud ay At matuyan fag Tagfatuyan,
         ay Kanya At naawat fagayu Funbalugu At fagaawatun. Kata tuy At longan te,
         15 Nasaful Aw fagayu ay ugali te, di am matis fiya fiya, ay ngapdi du am masugba fiya
         fiya. At masine nu masugba tuwa am, ay ate ngap matis iwan.
         16 Ay kata way am sik safa at malukme. Nu katanya, mulub Akwa ayu siginan Ku bibig.
         17 Dewa am nalong te, mabalan wami. Ay e kwa wami. Ay du ami e fagayudanun. Roro du
         am nasaful te, e fagafanawaun yay am. Ay sik mafanyu yay am. Ay du am e kwa. Ay du
         am glag. Ay du am e lanbung.
         18 Ay katanya wayay, iglong Aw ayu te, masine nu gsali am siginan Angku ay sanbung fanumyu
         at sugba sasad afuy at nafasine. Laman e kwa tuwa ban am. Ay anggan buli sik ngay
         lanbung malagsi. Laman di am kapla ay iba te, malanu way am. Ay anggan manga buli
         sik lumad ay famafiya sa ay mata. Laman glag tuwa ban am.
         19 Fagayu Ku nesugan fag taw igbaya Aktuwa anya ay igfegan Aw sigon anya. Ay anway katanya,
         maseganamai tuwa sat masine fag ugali ay ubuni ay ugali at mauri.
         20 Ay namalindug Aw sis day sakbawan bale ay gfadunguganan Aw. Nus nga sinu at nadungug
         Angku ay lumuang at sakbawan bale, sumakbo Aw sanya fag bale. Ay rodi gasfuan wami
         gfangon.
         21 Nus nga sinu at nababo sat mauri, nanfon ban Aw anya at fagmadaragangun laman umlunggung
         ban gfasfuan Angku sa Ku faglunggungan daul. Kata yangay Aw nu gbabo Aw at mauri ay
         malunggung Aw gasfuan Ku Mama sa At faglunggungan daul.
         22 Nu e talinga tuwam, dungugani sa At-Masine-Fag-Falad At longan sasa ngay Funbalugu
         bale at taw.

1 Ay rodi manlag akdi sik sakbawan sas Banwa maluangan wan. Ay ka fag longan aro ku
         nadungug takata sik budyung, katsi gdog yay fiya glong angku te, Sakboi ste. Ay nanfoyung
         Aw emu at kumdasug ban.
         2 Ay rodi tv At-Masine-Wa-Fag-Falad tagfaamatanganan angku. Ay si ku akbang e sik fun
         at faglunggungan daul sas Banwa. Ay e malunggung sanya.
         3 Ay At Malunggung sanya katvngvd sik batu at mameluan nu madalusan, ay anggan kata
         sik batu maraska. Ay sanya fag faglunggungan daul e gsafungan balango katvngvd sik
         batu at mameluan nu ganuno.
         4 Ay sanya fag faglunggungan daul e gsafungan yay 24k faglunggungan daul. Ay at malunggung
         sanya 24k magurang. Ay at lanbung malagsi. Ay at sangbo sanbung fanumyu.
         5 Ay siginan aro taguna fag faglunggungan daul nafangkilat ayuwayu. Ay e nae longan
         ayuwayu. Ay anggan natalafun ayu daw. Ay sanya fag faglunggungan daul at akbang e
         fituk salung gigang. Kanya fag ngay salung, Funbalugu At-Masine-Fag-Falad At fituk
         ugali at masine.
         6 Ay sanya fag faglunggungan daul at akbang e kata sik lino malio ay kata sik batu
         tagtalfusan nu kalag. Ay sanya fag faglunggungan daul e masafungan yangay sas ufatk
         suluk, ufatk tagleleg. Ngayu at mata sa at ngaba bilug, dewa sat salubangan ay dewa
         sat guyuy.
         7 At taguna tagleleg kata sik idu daul tagfangagat. Ay at faduwak tagleleg kata sik
         baka. Ay at fatuluk tagleleg at mata kata sik taw. Ay at faufatk tagleleg kata sik
         biyo gina glayug.
         8 Ay ka fag ufatk tagleleg sit sadi e umumk fakfak. Ay ngayu at mata sa at ngaba bilug.
         Ay dewa mayabi, ay dewa mamenit, kanya dua katuas nu gdanyu te, Mafangibuk wa mafangibuk,
         malayun wa mafangibuk, Tam Fun tam Funbalugu, At Tiba-Tungud-At-Madaragang, Ebi ay
         katsi ay anggan faggugat ban.
         9 Ay ka fag ufatk tagleleg igseg tuwa sa At Malunggung sas faglunggungan daul, sa Tagleleg
         faggugat faggugat ban te, O wan At tiba tungud at ke fagmasineun, ay Tagkasakan fag
         fagsegan, ay anggan nu e gfauseganan Emu.
         10 Ay kayu ginan ka fag ufatk tagleleg igseg, ka fag 24k magurang namalub sas daga sa
         At Malunggung At akbang faglunggungan daul. Ay ka fag ngay magurang igseg tuwa sa
         Tagleleg faggugat faggugat ban. Ay nafatungkud at ngay sangbo sanbung fanumyu sas
         akbang faglunggungan daul. Ay kaduge niya, igdanyu te,
         11 Kasakan O, tam Fun tam Funbalugu, Laman e gseg tuwa sa Emu te, O wan At tiba tungud
         At ke fagmasineun, ay Tagkasakan fag fagsegan, ay anggan At madaragang. Anway O wan
         At naawat fagayu. Am fasadan wan Am fagnaawatun ay Am fagnafasteun fagayu.

1 Ay nalag aw at fagtapan at mabilug sa At Malunggung sas faglunggungan daul nu ggalumutan
         sa at siun fag daluap. Ay sit fagtapan e rirukan si at basad ay anggan sit guyuy.
         Ay sanya fitu at fandafut, sik taru, laman du e glugde.
         2 Ay nalag akyangay sik madaragang fag tagbukngan, ay gbiya nu ge longan te, Sinu At
         kasakan at ke fagmadaragangun laman mafafalunggab at ngay fandafut, ay mafafalugde
         ka fag fagtapan at mabilug.
         3 Ay du e nalag sik tagkasakan nus di sadi. Dewa tagsas Banwa, ay dewa tagsas daga,
         ay dewa tagsas Kinbul-At-Talun, laman lugdei nangus ka fag fagtapan at mabilug, laman
         tumap.
         4 Ay aw guyway aw dawdaw. Anway du e nalag sik tagkasakan laman mafafalugde ka fag
         fagtapan at mabilug ay tumap.
         5 Ay rodi sik magurang nalong angku te, Lag guyway. Amatangani. Kanya At ke ngayan
         te, Taw-Naseg-At-Idu-Daul-Tagfangagat, ay anggan Fun-Fakafanyuun-At-Takadungug-Fag-Kadagdagan,
         kanya nababo wan. Ay katanya tuway, Kanya mafafalunggab at fituk fandafut ay mafafalugde
         yay ka fag fagtapan at mabilug.
         6 Ay nalag aw sik Tupa-Riangan. Ay dewa kata nu e nafate, Kanya malindug wa sisad buknga
         faglunggungan daul. Ay ka fag ufatk tagleleg, ay anggan ka fag 24k magurang insafung
         Anya. Ay Tupa-Riangan fitu at sunge, ay fitu at mata. Ka fag fitu at masuad te, Funbalugu
         At-Masine-Fag-Falad ke fituk ugali masine, at fagsuguun sas fagdaul daga.
         7 Ay Tupa-Riangan inkakbang ay nabul ka fag fagtapan at mabilug siginan At Malunggung
         sa at siun fag daluap.
         8 Ay Tupa-Riangan nu nabul wa ka fag fagtapan at mabilug, ka fag ufatk tagleleg ay
         ka fag 24k magurang inlub sas daga sa at Tupa-Riangan At akbang. Ay fagayu e sik famaawangan,
         ay anggan sik taya sanbung fanumyu mapnu at nayago fag bebanglu. Ka fag bebanglu at
         masuad, Funbalugu At ngay taw at darangin.
         9 Ay fagayu igdanyu sik danyu bagu sas Tupa-Riangan te, Kasakan O, laman nabul O ka
         fag fagtapan at mabilug, ay mafalunggab O at fandafut. Anway ebi e nafate wa Emu,
         Ay Am taguk at fagsaliun. Laman at ngay taw saswa daga Funbalugu tuwa At ngay taw,
         siginan sik ngay magurang at kadagdagan, ay siginans fagayu fulan, ay siginans fagayu
         fanlongan, ay anggan siginans fagayu talun.
         10 Ay Am fagnafafulun ka fag ngay taw, laman tam Funbalugu At ngay taganyun, ay kanya
         tagmagurang ban sas fagdaul daga.
         11 Ay rodi nalinggat aw. Ay nadungug aw sik ngay tagbukngan ayuwayu nu ge longan. Ay
         ngayu wa ngayuk libu, wa manga tap. Ay ka fag faglunggungan daul, ay anggan ka fag
         ufatk tagleleg, ay anggan sigon ka fag 24k magurang, ay ka fag ngay tagbukngan insafung
         anya.
         12 Ay gbiya ka fag ngay tagbukngan nu gdanyu te, Tupa-Riangan at ke nafate ebi, Kanya
         kasakan wan laman e gseg tuwa Anya te, O wan At tiba tungud At madaragang, ay At mabalan,
         ay At ke fagsafulun, ay Tagsik magurang, ay Tagkasakan fag fagsegan, ay At ke fagmasineun,
         ay anggan nu e gfauseganan Emu.
         13 Ay nadungug aw fagayu at ngay tagleleg sas Banwa ay sas daga ay sat Kinbul-At-Talun
         ay sasad lino daul, fagayu fagayu nu gdanyu te, Gseg watam sa At Malunggung sas faglunggungan
         daul, ay anggan sas Tupa-Riangan. Anway Kanya At tiba tungud nu e gfauseganan Anya,
         ay Tagkasakan fag fagsegan, ay At ke fagmasineun, ay anggan At madaragang, faggugat
         faggugat ban.
         14 Ay ka fag ufatk tagleleg glong yangay te, Kin, katanyai tuwa. Ay ka fag 24k magurang
         namalub sas daga ay igseg Anya.

1 Ay nalag aw Tupa-Riangan nu nalunggab ka fag fituk fandafut at fasadi. Ay nadungug
         aw ka fag ufatk tagleleg at sadi nu ge longan kadaul sik fangalong te, Adasugi ste.
         2 Ay manlag akdi sik kabayu malagsi. Ay at tagsakay sanya nagalumutan sik busuy e bay.
         Ay e nafon anya sik fun sangbo. Ay kanya nalo wan laman nanfabarangian, ay nababo
         wa fiya.
         3 Ay kaduge Tupa-Riangan nalunggab at faduwak fandafut, nadungug aw ka fag ufatk tagleleg
         at faduwa nu ge longan te, Adasugi ste.
         4 Ay at kinsure wa kata aro fag kabayu, maraska way dawdaw. Ay e nafon sik fagmadaragangun
         sa tagsakay, laman nanfafurat at fagdaul daga at fagmanabayanun. Laman at ngay taw
         gfadfatean wa tiba. Ay e nafon yangay sa tagsakay sik fangawe dawdaw.
         5 Ay Tupa-Riangan nu nalunggab wa at fatuluk fandafut, nadungug aw ka fag ufatk tagleleg
         at fatulu nu ge longan te, Adasugi ste. Ay manlag akdi sik kabayu malayung. Ay at
         tagsakay sanya nagalumutan sik fagfaskudan te se mabiat.
         6 Ay nadungug aw kata sik taw nu ge longan siginan sad buknga ufatk tagleleg te, At
         nabul ban fag fakonun at masine kayuan sik buyug, at fansali kayu tam nalufuyan sik
         menit. Ay at nabul ban fag fakonun at yud masine kayuan tuluk buyug, at fansali kayu
         yangay tam nalufuyan sik menit. Ay lag gfarasras at ngay safa mataba ay at ngay buadan
         safa.
         7 Ay Tupa-Riangan nu nalunggab at faufatk fandafut, nadungug aw ka fag ufatk tagleleg
         at faufat nu ge longan te, Adasugi ste.
         8 Ay manlag akdi sik kabayu galagsiun. Ay at tagsakay sanya at ngayan te, Fakateun.
         Ay at taguyan anya, at ngayan te, Kinbul-At-Talun. E nafon sanya fag duwa sik fagmadaragangun
         nu gfate at faufatk afud sas fagdaul daga at taw. At famate sik fiso ay sik fanlunus
         dawdaw ay sik dailan ay anggan sik ngay mela sasa ngaba talun.
         9 Ay Tupa-Riangan nu nalunggab at falimak fandafut, manlag akdi sik ngay taw at falad
         sis daga fagyagoan anyun. At fage nafateun anway kanya nafoyung Funbalugu At longan
         ay anggan igfaning wa fiya.
         10 Ay kanya gbiya nu guro te, Em Fun At tiba tungud nu madaragang, ay At malayun sat
         masine, ay At mafanud. Seduge ban nu tumap O at ngay taw tagbanwan sas daga at asalanan.
         Ay nu gfafoli ban O at mauri sa anya, anway kanya nafate emi.
         11 Ay rodi e nafon sanya fag ngay takamoyung sik lanbung malagsi. Ay e nalong anya te,
         Fafiyani yap sirut fanyai. Yap ngay e nafate ay ufud fag ngay fanuguan ay ay fadugsay
         at tiba, kayu ban at ke nafate, kata nu e nafate yangay ayu.
         12 Ay Tupa-Riangan nu nalunggab at faunumk fandafut, mangamatang akdi guwigan wa dawdaw
         tam daga. Ay manlag akdi tam menit inlayung katvngvd sik sinyag at malayung. Ay gina
         tam magdanun mabalulang, inraska katvngvd sik taguk.
         13 Ay tam ngay galeme tiba nafangatongan wan. Kata sik kayu at buadan at yud intaba
         nafangarabasan wan nu nabagyu dawdaw.
         14 Ay du e nalag tam kiwang, naliam wan. Kata wa sik fagtapan at mafoli nu kabilug.
         Ay fagayu bugsul ay fagayu furu naalin wan siginan aro taw at fagtungkudan.
         15 Ay rodi tam fagdaul daga at ngay fun daul, ay at ngay magurang, ay at ngay fun tagbarangian,
         ay at ngay mabalan fag taw, ay at ngay madaragang fag taw, ay anggan nus nga sinu
         fag taw, dewa sik fanuguan ay dewa yud sik fanuguan. Fagayu nasuksuan wa sasa ngay
         luib ay sasa ngay buknga batu daul sasa ngay bugsul.
         16 Ay fagayu taw nauro sanya fag ngay bugsul ay fag ngay batu daul te, Atongi wa ngap
         sa emi laman gdingding emi. Laman At Malunggung sat faglunggungan daul dua lumag emi.
         Ay anggan Tupa-Riangan At fandotamaan dua mdasug sa emi.
         17 Anway at malimu fag ngay menit, At fandotamaan, indasug wan. Ay nu katanya, sinu
         yay ban at makaduge niya.

1 Ay rodi gina aw gbantay, nalag aw ufatk tagbukngan nu malindug sa tam fagdaul daga
         sis ufatk suluk. Ay kanya igsalag at ufatk tagmara te, laman nus nga ndaginan at tagmara,
         di mdasug sas daga ay sas lino daul ay anggan sa sik kayu nus di sadi.
         2 Ay nalag akyangay fiya sadi yak tagbukngan nu kasure siginans fakamenitan. Ay kanya
         nauba tam Tagleleg-Fag-Funbalugu At fagtoglagan at fanfatayuk. Ay kanya nauro sa ka
         fag ufatk tagbukngan ke fagmadaragangun laman gfarasras at fagdaul daga ay at lino
         daul. Ay gbiya at tagbukngan at sadi nu ge longan te,
         3 Agi yap gfarasras at fagdaul daga, ay at lino daul, ay at ngay kayu. Yap ngay ami
         nafatayuk Funbalugu At fagtoglagan sa At ngay fanuguan at angas.
         4 Ay e nalong angku te, Kayu niya at ke fagtoglagan, 144, 000k taw siginans fagayu
         Tagagbuan at baguama at kadagdagan at ke fagtoglagan sat angas.
         5 Siginans Naseg at kadagdagan, 12000k taw at ke fagtoglagan. Ay siginans Damai-Sik-Baguama
         at kadagdagan, 12,000k taw. Ay siginans Indasug-Masine at kadagdagan, 12,000k taw.
         6 Ay siginans Taguseganan at kadagdagan, 12,000k taw. Ay siginans Gagbun at kadagdagan,
         12,000k taw. Ay siginan At-Nafaliaman at kadagdagan, 12,000k taw.
         7 Ay siginans Dunug at kadagdagan, 12,000k taw. Ay siginan At-Famaalo at kadagdagan,
         12,000k taw. Ay siginan Ku-Fansali at kadagdagan, 12,000k taw.
         8 Ay siginans Famaumsiganan at kadagdagan, 12,000k taw. Ay siginan At-Fakafamutan at
         kadagdagan, 12,000k taw. Ay anggan siginan Sik-Baguama-Sa-Ku-Siun at kadagdagan, 12,000k
         taw.
         9 Ay rodi manlag akdi sik ngay taw ayuwayu, at yud manga tap. Kanya siginan was fagayu
         talun, ay siginan sik ngay magurang at kadagdagan, ay siginans fagayu fulan, ay siginans
         fagayu fanlongan. Kayu niya inlindug sas faglunggungan daul ay sas Tupa-Riangan At
         akbang. Ay fagayu taw at lanbung malagsi. Ay kanya at nabitbitan kata sik don dario,
         anway guseganan.
         10 Ay ka fag ngay taw gbiya nu ge longan te, At nabalabag antam tam Funbalugu At Malunggung
         sis faglunggungan daul, ay anggan Tupa-Riangan.
         11 Ay fagayu tagbukngan inlindug insafung sa ka fag faglunggungan daul, ay ka fag 24k
         magurang, ay anggan ka fag ufatk tagleleg. Ay kanya inlub nafatayuk at angas sas daga
         sas faglunggungan daul at akbang. Ay igseg sas Funbalugu te,
         12 Kin, katanyai tuwa. E gseg tuwa Emu te, O wan At tiba tungud At ke fagmasineun, ay
         At ke fagsafulun, ay nu e gfauseganan Emu, ay Tagkasakan fag fagsegan, ay At madaragang,
         ay tagsik magurang, Faggugat faggugat ban. Kin, katanyai tuwa.
         13 Ay rodi ka fag 24k magurang at sadi nainto angku te, Sinu kanya fag ngay taw ke lanbung
         malagsi. Ay daginan.
         14 Ay nabalus aw anya te, Em magurang, o way tagsaful. Ay kanya nabalus angku te, Ka
         fag ngay taw indasug yay ste dewa siginans tagbiya fag faurianan ay gleleg yay. Ay
         fagayu nafafegus at lanbung sas Tupa-Riangan At taguk.
         15 Katanya tuway, dewa mamenit ay dewa mayabi, Ka fag ngay taw sis akbang Funbalugu
         At faglunggungan daul. Ay Kanya igseg tuwa Anya sa At Tagbvt-Fag-Bale-Funbalugu sas
         Banwa. Sanya At Malunggung sas faglunggungan daul ay At nadingding anya.
         16 Ay ka fag ngay taw di ban kalunus, ay di ban kadanum. Ay tam menit di ban gfasugba
         anya, ay di ban e gfafangenit anya.
         17 Anway Tupa-Riangan tagsis sad buknga ka fag faglunggungan daul, Kanya kata sik tagtanud
         tupa sa At ngay taw. Ay Kanya nataban At ngay taw sat masine fag mata bulbug. Ay Funbalugu
         rumarus wan fagayu at luon siginan at mata.

1 Gina Tupa-Riangan nalunggab at fafituk fandafut, du e mawang sas Banwa kaduge sik
         alinan menit.
         2 Ay rodi nalag akyangay ka fag fituk tagbukngan nu malindug sas Funbalugu At akbang.
         Ay e nafon sa anya fituk fagbudyungan sa sadi sadi.
         3 Ay e sadi ya fiyak tagbukngan at kindasug ay namalindug sas akbang fagyagoan bebanglu
         at fangawat sanbung fanumyu. Ay kanya nauba sik taya sanbung fanumyu. Ay e nafon anya
         sik ngay nayago fag bebanglu ay nafasagbatan Funbalugu At ngay taw at darangin. Ay
         nafat sanya wan at nafasagbatan sas fagyagoan bebanglu sas Funbalugu akbang faglunggungan
         daul.
         4 Ka fag bebanglu at anus, gfasfuan Funbalugu At ngay taw at darangin, indasug sas
         Funbalugu At akbang siginan ka fag tagbukngan at bitbitan fag taya.
         5 Ay ka fag tagbukngan igbitbitan yay ka fag taya ay nafapnu sanya sik ngay baga siginan
         at fayagoan bebanglu. Ay kanya naukas ka fag ngay baga sas daga. Ay rodi nafangkilat
         ayuwayu. Ay natalafun ayuwayu. Ay e nae longan ayuwayu. Ay anggan nauwigan dawdaw
         tam daga.
         6 Ay ka fag fituk tagbukngan at ke fagbudyungan, kamasadan gabudyungun.
         7 Ay at fasadik tagbukngan nabudyung. Ay rodi sik moyan batu ay afuy ay anggan sik
         taguk nafasagbatan sanya ay intong sas daga. Ay at fatuluk afud tam daga inbatas wan.
         Ay at fatuluk afud at kayu inbatas yangay. Ay anggan fagayu at melo fag ngay makmak
         inbatas wan.
         8 Ay at faduwak tagbukngan nabudyung. Ay rodi kata sik bugsul at ke afuy sas fagdaul
         bugsul e naukas sasad lino daul.
         9 Ay at fatuluk afud tam lino daul inke taguk fagdaul. Ay at fatuluk afud at ngay tagleleg
         tagsasad lino daul inkate wan. Ay at fatuluk afud at ngay balutu inrasras wan.
         10 Ay at fatuluk tagbukngan nabudyung. Ay rodi sik galeme daul tagdamlag kata sik salung
         intong siginans Banwa. Ay ka fag galeme at fakatongan sa at fatuluk afud safa ay at
         ngay bulbug saswa daga.
         11 Ay ka fag galeme at ngayan te, Mayat. At fatuluk afud at safa sas daga inkayat wan.
         Ay ngayuk taw inkate wan nu nainum ka fag safa at mayat.
         12 Ay at faufatk tagbukngan nabudyung. Ay rodi at fatuluk afud tam menit e nafalang,
         ay anggan at fatuluk afud tam magdanun, ay anggan at fatuluk afud tam galeme. Ay sa
         ka fag tuluk afud at buknga inkarum wan. Ay at fatuluk afud sa sik menit nu siaba
         inkarum. Ay anggan at fatuluk afud sa sik yabi nu siaba du e mayamag.
         13 Kaduge aw glinggat, nalag aw sik biyo nu glayug sas kiwang. Ay nadungug aw nu guni
         te, E fanfauri ban. E fanfauri ban. E fanfauri ban sas fagayu tagbanwan sas daga,
         gina ban e ngay nabudyung. Anway at tuluk tagbukngan gabudyungun yangay katsi.

1 Ay at falimak tagbukngan nabudyung. Ay rodi nalag aw sik galeme aro at kintong sas
         daga siginans banwa. Ay e nafon sa ka fag galeme sik fanluang sa at fandingding sa
         ka fag sulat tabiu at yud e bangsi.
         2 Ay ka fag galeme nu naluang wa at dingding ka fag sulat tabiu, sik ngay anus nalfas
         siginan sad sulat tabiu. Ay at anus kadaul siginan sik labian. Ay rodi nafaraska tam
         menit ay inkarum at kiwang anway at kadaulan at anus at nalfas sanya ginan fag tabiu.
         3 Ay sik ngay liung indasug sas daga sanya ginan fag anus. Ay e nafat sa ka fag ngay
         liung sik fagmadaragangun, katvngvd sik agipan nu gsugud.
         4 Ay e nasalag sa ka fag ngay liung te, Lag grabrab at ngay makmak sas daga, ay fagayu
         nus nge wain at melo, ay anggan fagayu kayu. Ay fagfauriun kayu yakman at yud e nafatayuk
         Funbalugu At fagtoglagan sat angas.
         5 Ay e nafabayan ka fag ngay liung laman igfasaitan yay dawdaw sa ka fag ngay taw limak
         magdanun. At nasalag anway fagsadi te, lag gfate anya. Ay nu masait, katvngvd sik
         agipan nu nasugud sik taw.
         6 Ay ginanya fag ngay magdanun ka fag ngay taw igsarap ban te, tain nu mkate aw nangus.
         Ay yaya, du e nalag at fangate. Ay dewa dawdaw kaumsig nangate, roro yaya, ay inlangfe
         yay ka fag fakateun.
         7 Nu kalag ka fag ngay liung kata daw sik kabayu nu gananfabarangianun. Sit alfuyu
         kata sik sangbo at fangawat sanbung fanumyu. Ay si tuwa mata kata sik taw at mata.
         8 Ay at buk kaba sik mangena buk. Ay at bagang urungan kaba sik idu daul tagfangagat
         at bagang urungan.
         9 Ay sit dubdub e lanbung sanbung. Ay at fakfak nu gfakfakan, katvngvd sik ngay kabayu
         nu guyud sik sakayan gina matarung sat fagfabarangianan.
         10 Ay ka fag ngay liung at iyug e fansugud katvngvd sik agipan nu gsugud. Ay at fagmadaragangun
         siginan way at iyug, laman at fanfasaitan sas taw limak magdanun.
         11 Ay ka fag liung e fun tuwa. Ay at fun sik mauri fag tagbukngan tagmagurang sa ka
         fag tabiu at yud e bangsi. Ay at ngayan sas Taw-Atsi-Baliwa at fanlongan at masuad
         te, At-Fagrasrasan. Ay sas Taw-Gresia at fanlongan at masuad te, Tagfarasras.
         12 Inlangfe wan at taguna fag fanfauri. Ay amatangani. Duwa ya ro at kumdasug.
         13 Ay rodi at faunumk tagbukngan nabudyung. Ay nadungug aw nu ge longan siginan sad
         buknga ufatk sunge sas fagyagoan anyun sanbung fanumyu, tagsas Funbalugu At akbang.
         14 E nalong sat faunumk tagbukngan at ke fagbudyungan te, Falfasi wan ka fag ufatk tagbukngan
         at ke salod sanya sas tagbiya fag safa at ngayan te, Safa-Daul.
         15 Ay rodi e nafalfas wa fiya ka fag ufatk tagbukngan. Ebi at nasalod, yap ngay umdasug
         at nafamasadan fag banwa, ay fag magdanun, ay fag menit, ay anggan fag lungud menit.
         Laman kanya fag ufat nanfate yay ban at fatuluk afud taw sas fagdaul daga.
         16 Ay e nalong angku te, kayu niya tagbarangian at tagsakay sis kabayu. Ay at kayu wan
         200, 000, 000k taw.
         17 Ay kata tuy ku nalag fag ngay kabayu kata sik taginfanan. At ngay tagsakay at fandingding
         fag lanbung sat dubdub at tiba maraska katvngvd sik afuy. Ay at tiba manyang. Ay at
         tiba galagsiun kata sik kaysukri. Ay ka fag ngay kabayu at alfuyu kata sik idu daul
         tagfangagat. Ay siginan at bibig insure sik afuy ay sik anus ay sik kaysukri.
         18 Ay kanya fag tulu, afuy ay anus ay anggan kaysukri siginan ka fag ngay kabayu at
         bibig, nafate at fatuluk afud taw sas daga.
         19 Ay ka fag ngay kabayu at fagmadaragangun sat bibig ay sat iyug. Ay at iyug kata tuwa
         sik dot alfuyu ay mafe fakarukan wa fiya.
         20 Ay at taw at sawad, kayu at yud inkate siginan ka fag tuluk mauri, dia naubun nu
         gseg sa at awatan fag tawtawan, ay anggan sat mafurat fag falad. Ay anggan at awatan
         fag tawtawan fag sanbung fanumyu, ay sa sanbung salafi, ay sa sanbung maraska, ay
         sa at awatan batu, ay anggan sa at awatan kayu. Dewa ka fag ngay tawtawan yud glag,
         ay yud gdungug, ay yud glo.
         21 Ay anggan dia naubun nu gfate tibak taw, ay nu mabara, ay nu kamayun, ay anggan nu
         kamul.

1 Ay rodi nalag aw sadi yak madaragang fag tagbukngan nu kadasug siginans Banwa. At
         lanbung sik linyabu. Ay at sangbo sik balango. Ay si tuwa mata katvngvd tam menit
         nu masulo. Ay at bitis katvngvd sik afuy nu maraska.
         2 Ay igalumutan sik fagtapan sirut mabilug, malunggaban. Ay at darafa at siun nafagsiadan
         sas tungud lino daul. Ay at darafa at wala nafagsiadan sas daga.
         3 Ay kanya nu guro kadaul sik idu daul tagfangagat nu guni. Ay nu nauro wan, e natalafun
         yangay fitu ginan.
         4 Ay nu natalafun wa fitu ginan, gananrirukun akyama ku nadungug sanya ginan fag fituk
         talafun. Ay rodi nadungug akyangay sik longan siginans Banwa te, Agi yap griruk. Ay
         agi yap gfoyung am nadungug sanya ginan fag fituk talafun at longan.
         5 Ay ka fag tagbukngan ku nalag at malindug tagfagsiadan sas lino daul ay sas daga,
         igfaturuk at take at siun sas Banwa.
         6 Ay kanya nafatvngvd at longan siginans Funbalugu At fagmadaragangun. Anway Kanya
         At tagleleg faggugat faggugat. Ay At naawat Banwa ay fagayu tagsanya, ay daga ay fagayu
         tagsanya, ay anggan lino daul ay fagayu tagsanya. Ay ka fag tagbukngan nalong te,
         Dua ban glugo nu gfanya.
         7 Anway kaduge ban at fafituan tagbukngan nabudyung, umsure wa fiya Funbalugu At masuksukan
         fag fasadan, nanfaning At longan ebi ebi sa At ngay fanuguan, ay sa At ngay taglong.
         8 Ay rodi at nae longan ku nadungug siginans Banwa, nalong yangay sa ankgu te, Loi
         wan ay buli ka fag fagtapan sirut mabilug at malunggaban, siginan ka fag tagbukngan
         at daluap at malindug sas lino daul ay sas daga.
         9 Ay rodi inkaakbang aw sanya fag tagbukngan, ay get aw anya te, Kuya. Foni angku ka
         fag fagtapan sirut at mabilug. Ay kanya nalong angku te, Na. Oni yap. Ay nu naamsak
         wo, matamis tuwa sa am bibig katvngvd sik deut. Ay roro, nu natulun wo, mayat dawdaw
         sa am ungdan.
         10 Ay nabul akwa fiya ka fag fagtapan sirut at mabilug sanya ginan fag tagbukngan. Ay
         naon aw. Ay nu naamsak akwan, matamis dawdaw sa ku bibig katvngvd sik deut. Ay nu
         natulun kwan, kadvk akway fiya ku ungdan.
         11 Ay e nalong sa angku te, Dogi yangay foyungi at kumdasug ban sas taw sas fagayu talun
         ay sas fagayu fanlongan. Ay anggan at kumdasug sa at ngay fun daul.

1 Ay rodi e nafon sa angku sik famasud kaba sik suan, ay e nafoyung sa angku te, Loi
         wan ay fasudi At-Tagbvt-Fag-Bale-Funbalugu ay anggan at fagyagoan anyun. Ay tapi yangay
         sanya at ngay tagseg.
         2 Ay langfei wan at faglanuan sas day Funbalugu-Bale. Lag gfasud sanya. Anway e nafon
         wa sa at Yud-Naseg-Fag-Taw. Ay ka fag ngay taw lumo wa ban lumo lumo sas fagdaul Funbalugu-At-Fulan
         42k magdanun.
         3 Ay mon Akban sik fagmadaragangun sa Ku duwak takamoyung. Laman kanya nanfoyung ban
         Ku longan at kadugayan 1260k menit gina e lanbung tagfantaras.
         4 Ka fag duwak takamoyung kata duwak kayu ulibu. Ay anggan kata duwak fagfasayugan
         salung sas Funbalugu, sas fagdaul daga at Fun, At akbang.
         5 Nus nga sinu takaumsig gfe fakarukan ka fag duwak takamoyung, e malfas afuy siginan
         ka fag duwak takamoyung at bibig ay matas tagananfe fakarukanun anya. Nus nga sinu
         tagananfe fakarukanun kanya fag duwa, e fate yangay ban fiya anya.
         6 Ay ka fag duwak takamoyung e fagmadaragangun mafadingding at moyan kaduge gfoyung.
         Ay e fagmadaragangun yangay gfe taguk sasa ngay safa. Ay anggan e fagmadaragangun
         yangay gfe dailan sas fagdaul daga at taw, nus nga seyu ginan at fakaumsigun.
         7 Ay nu ntabuan ka fag duwak takamoyung nu gfoyung, sik mela, at nalfas sanya ginan
         fag tabiu at yud e bangsi, nanfabarangian ban anya. Ay ka fag mela mabo ban ka fag
         duwak takamoyung, ay anggan nafate ban anya.
         8 Ay nu nkate wa ban, at bilug mafulidan way ban sisad dalan sanya sat fulan daul.
         Ay nu gfangayan ka fag fulan, nafafaskudanan way, kata fulan Sik-Afugan ay anggan
         kata talun Eiptu. Ay ebi sanya fag fulan e natuktuk at Fun sas salibagan kayu.
         9 Ay tuluk menit mabugtung ay sit dayu ban gwabilug sik menit, at ngay taw luminggat
         ban ka fag duwak mabulan at bilug. Ay nasalag ban nu e gsandig. Ka fag ngay taglinggat
         siginan bans fagayu fulan, ay siginan sik ngay magurang at kadagdagan, ay siginans
         fagayu fanlongan, ay anggan siginans fagayu talun.
         10 Ay at ngay tagbanwan saswa daga guseganan ban anway ka fag duwak takamoyung inkate
         wan. Ay gudguseganan ban, ay manga gfodfonan tuwa ban sat tiba. Anway ebi ka fag duwak
         takamoyung nafalimuanan sa at ngay tagbanwan saswa daga.
         11 Ay nu nlangfe wa tuluk menit ay sit dayu sik wabilug menit, Funbalugu nauyup nafaleleg
         sanya fag duwak takamoyung at dungus. Ay rodi kanya inlindug. Ay kayu at nalag anya,
         kalimu dawdaw.
         12 Ay at kinleleg nadungug nu e ge longan dawdaw siginans Banwa sa anya te, Sakboi wa
         stiye. Ay gina at ngay takadotama anya glinggat dawdaw, e naurug wa anya sas linyabu
         sas Banwa.
         13 Ay rodi tv guwigan wa dawdaw at daga. Ay at fasafuluk afud at fulan inlafi wan. Ay
         7, 000k taw inkate wan siginan at nauwigan at daga. Ay at sawad kalimu dawdaw, ay
         igseg Funbalugu tagsas Banwa te, At tiba tungud At madaragang.
         14 Inlangfe wan at faduwak fanfauri. Ay amatangani. At fatuluk fanfauri gadasugun yay.
         15 Ay at fafituk tagbukngan nabudyung, ay rodi sas banwa gbiya nu e ge longan te, Katsi
         Funbalugu wan tagmagurang sas fagdaul daga, ay anggan yangay Fagtayukan tagmagurang.
         Ay tagmagurang faggugat faggugat ban.
         16 Ay ka fag 24k magurang, at malunggung sat ngay faglunggungan daul sas Funbalugu At
         akbang, namalub sas daga ay naseg Funbalugu te,
         17 Gseg ami Emu, em Fun em Funbalugu, At-Tiba-Tungud-At-Madaragang, Ay At tagleleg siginan
         ngay ebi ay anggan katsi. Anway O wan At ke fagmadaragangun, At nafasigad namagurang.
         18 At ngay taw sas fagayu talun kadotama dawdaw sa Emu. Ay Am fandotamaan insure sa
         anya. Ay indasug wan at ngay menit, laman e tumap at ngay kinkate at asalanan. Ay
         laman e mon sik ngay fanambagun, sa Am ngay fanuguan, ay sa Am ngay taglong, ay sa
         Am ngay taw, ay anggan sas fagayu at takalimu Emu, dewa e fagmadaragangun, ay dewa
         at yud e fagmadaragangun. Ay laman e nafamin ban At ngay taw tagfauri tibak taw saswa
         daga.
         19 Ay rodi Tagbvt-Fag-Bale-Funbalugu sas Banwa e naluang at fandingding. Ay sanya sad
         bale e nalag sik Fagsuadan-Fatuyanan. Ay rodi sanya nafangkilat ayuwayu. Ay e nae
         longan ayuwayu. Ay natalafun ayuwayu. Ay nauwigan dawdaw at daga. Ay anggan namoyan
         ayuwayu batu.
         
            

         
      
   
      
         12
1 Ay sik ke masuad fag fagtoglagan insure sas banwa. Sik mangena at lanbung tam menit.
         Ay at darafa sa tam magdanun. Ay igsangbuan, sik safulu ay labi duwak galeme.
         2 Ay ka fag mangena igbuba dawdaw. Ay kanya nauro, anway ganini gakalangfeun.
         3 Ay e sadi ya fiya at ke masuad fag fagtoglagan at kinsure sas banwa. Sik tagbiya
         fag yaw maraska. Fitu at alfuyu. Ay safulu at sunge. Ay fagayu at alfuyu e sangbo,
         kata sik fun at sangbo.
         4 Ay ka fag yaw daul at iyug nairus at fatuluk afud at galeme sas Banwa ay naukas sas
         daga. Ay kanya inturuk sa ka fag mangena tagafalangfeun at akbang. At fakakbangun
         laman tumulun at ngenge gina bagu nlangfe.
         5 Ay ka fag mangena nafalangfe wa sik ama. Ay kanya tagmagurang ban fagayu talun sas
         fagayu afud daga. Ay gina ban igmagurang, at famalang ban sik sanbung. Ay rodi gina
         at ngenge bagu inlangfe, e nabul ay e nataban sas Funbalugu sa At faglunggungan daul.
         6 Ay ka fag mangena nalagyu wa sas talun at yud e taw. Ay sanya fag talun Funbalugu
         At nafamasadan ebia taw sa anya. Laman kaduge niya e nafagut yay anya 1260k menit.
         7 Ay rodi e nabarangian wa sas Banwa. Ka fag tagbukngan at ngayan te, Du-E-Gfasud-Funbalugu,
         ay anggan at ufud fag ngay tagbukngan, igfabarangian ka fag yaw daul. Ay ka fag yaw
         daul ay anggan at ngay fanuguan fag tagbukngan, igfabarangian yangay anya.
         8 Ay ka fag yaw daul ay anggan at ngay fanuguan nalabawan wan. Ay dua ban sanya sis
         Banwa at fagbanwanan.
         9 Anway e naukas wa anya siginans Banwa. Kanya ebi yay taguna fag yaw. Ay at ngayan
         tiba te, Takamuag-Tiba-At-Fagbulun ay anggan Tagfansalag. Ay kanya faggugat tagfanluk
         sas fagdaul daga at taw. Ay katsi e naukas anya sas daga. Ay anggan at ngay fanuguan
         fag tagbukngan e naukas yangay gasfuan anya.
         10 Ay rodi nadungug akyangay dawdaw sik longan sas Banwa te, Katsi Funbalugu wan tagbalabag
         taw. Ay Kanya madaragang tuwa. Ay igmagurang fagayu. Ay anggan Fagtayukan igmagurang
         yangay. Ay e naukas wan ka fag Takamuagan sa tam ngay fadugsay at fagbulun baliwa.
         Faggugat kanya dan wa kamuagan sa tam ngay fadugsay at fagbulun baliwa. Dewa mamenit
         ay dewa mayabi, sa tam Funbalugu At akbang.
         11 Katsi tam ngay fadugsay nababo wan sa Takamuagan, anway Tupa-Riangan At taguk. Ay
         anway kanya nafodfoyungan yangay sa tiba. Ay manga kanya dua kesug dawdaw at leleg,
         dewa e gafateun anya.
         12 Useganani am, fagayu tagsis Banwa. Ay e faurianan way sa ayu, fagayu tagbanwan sas
         daga ay sas lino daul. Anway Takamuag-Tiba-At-Fagbulun indasug wa sa ayu. Ay kanya
         gfandotamaan wa dawdaw. Anway kanya nasaful te, at menit ban dua ngayu.
         13 Ay ka fag yaw daul nu nasaful wa te, e naukas wa anya sas daga, kanya matarung nu
         nangalo ka fag mangena, ebi at nafalangfe sik ngenge sik ama.
         14 Ay e nafon sanya fag mangena at fangalayug fag duwa siginans sik tagbiya fag biyo.
         Laman kanya lumayug wa siginan ka fag yaw daul at akbang. Ay laman umdasug wa sas
         talun at yud e taw. Ay sanya e nafagut tuwa anya tuluk banwa ay sit dayu gwabilug.
         15 Ay ka fag yaw daul gulub sik safa daul siginan at bibig sanya fag mangena baliwa.
         Laman lumimus anya.
         16 Ay rodi at daga natarabang ka fag mangena. Anway at daga inkaldi ay at safa daul,
         ka fag yaw at naulub siginan at bibig, infalyu sanya.
         17 Ay ka fag yaw daul ginkugatan yay nu kadotama sanya fag mangena. Ay kanya nalo yay,
         laman nanfabarangian yay sa ka fag mangena at kadagdagan tiba. At masuad te, sas fagayu
         at tagfaning Funbalugu-At-Longan ay tagfoyung Isus At fagbulun.
         18 Ay ka fag yaw daul inturuk sas tigyangan lino daul.

1 Ay rodi nalag aw sik mela nu kasure siginan sad lino daul. Fitu at alfuyu. Ay safulu
         at sunge. Ay fagayu sunge e sangbo, kata sik fun at sangbo. Ay at marirukan si at
         ngay alfuyu, sik ngayan at masuad igfalingun sas Funbalugu baliwa.
         2 Ay ka fag mela at bilug kata sik fusa daul tagfangagat. Ay at darafa kadaul sik tagbiya
         fag mela at darafa ay ngaba at u. Ay at bibig kadaul yangay sik idu daul tagfangagat
         at bibig. Ay aro fag yaw daul nafon at fagmadaragangun sa ka fag mela. Ay anggan nafon
         at faglunggungan daul, ay anggan nafon yangay anya te, laman mafamagurang.
         3 Ay ka fag mela at alfuyu at sadi e fakarukan makbang wa nu gakateun. Ay roro nfiya
         yay daw at fakarukan. Ay fagayu taw sas fagdaul daga nadulawan dawdaw ay nafaning
         sa ka fag mela.
         4 Ay at ngay taw naseg sa ka fag yaw daul, anway kanya tagfon at fagmadaragangun sanya
         fag mela. Ay naseg yangay sa ka fag mela te, du e katvngvd ka fag mela. Ay du e gbabo
         anya.
         5 Ay e nafanusetaw yay sa ka fag mela. Laman gfalabi yay at longan. Ay anggan glong
         yay mauri sas Funbalugu baliwa. Ay e nafanusetaw yangay sa ka fag mela te, laman gmagurang
         yay 42k magdanun.
         6 Ay ka fag mela igfasigad wa iglong mauri sas Funbalugu baliwa, ay sas Funbalugu At
         ngayan, ay sas Funbalugu At fagbanwanan, ay anggan sa at ngay tagbanwan sas Banwa
         baliwa.
         7 Ay e nafanusetaw yangay ka fag mela. Laman igfabarangian sas Funbalugu At ngay taw,
         ay anggan nababo anya. Ay e nafon yangay sa ka fag mela at fagmadaragangun. Laman
         mafamagurang sik ngay magurang at kadagdagan, ay anggan sik ngay taw sas fagayu fulan,
         ay sas fagayu fanlongan, ay anggan sas fagayu talun.
         8 Ay fagayu taw tagbanwan sas fagdaul daga sumeg ban sa ka fag mela. At masuad, kayu
         at yud e nariruk at ngayan ebi gina yud e daga, sa ka fag fagtapan at ngayan te, Kayu-Tagleleg-Faggugat.
         At tagbilug ka fag fagtapan Tupa-Yay-Riangan ebi at nafate.
         9 Nu e talinga tuwam, dungugani.
         10 Nus nga sinu at sumungsung, umsungsung yangay ban fiya anggan kanya. Ay nus nga sinu
         at kinkate ban sa sik fiso, umkate yangay ban fiya sa sik fiso anggan kanya. Ay anway
         katanya, fagayu Funbalugu At ngay taw sungatani ay fatvngvdi ay fakafandiugun.
         11 Ay rodi nalag akyangay sadi yak mela, ay kanya siginan sad daga. Ay duwa at sunge,
         kata way sik tupa riangan at sunge. Ay nu ge longan, kata yangay fiya sik yaw daul.
         12 Ay kanya e fagmadaragangun katvngvd yangay at taguna fag mela, gina e nangakbang
         anya. Ay madaragang nu gfabulun sas fagayu taw sas fagdaul daga te, laman sumeg sa
         taguna fag mela, at kinke fakarukan ay gakateun, ay infiya yay daw.
         13 Ay at faduwak mela nafasure sik ngay matvngvd fag faglagan. Madyay nafasure sik afuy
         siginans kiwang sasa ngay taw at akbang.
         14 E nafanusetaw yangay sa ka fag mela. Laman nafasure yay at matvngvd fag faglagan
         sa taguna fag mela at akbang. Ay anway katanya, at faduwak mela igfanluk wan fagayu
         tagbanwan sas fagdaul daga. Laman gatul yay sas fagayu taw te, awati sik tawtawan
         kata at taguna fag mela, at kinke fakarukan sa sik fiso, ay gleleg yay.
         15 Ay e nafanusetaw yangay sa at faduwak mela. Laman ro gfaengasan yay ka fag tawtawan.
         Laman ro ka fag tawtawan ge longan tuwa, ay mafasugu tuwa te, fatei sa at yud gseg
         anya.
         16 Ay at faduwak mela tagfariruk sas fagayu taw si at siun fag daluap, ay ate si at
         angas. Dewa sa sik taw at ke fagmadaragangun, ay dewa sat yud e fagmadaragangun. Ay
         dewa sa sik mabalan fag taw, ay dewa sat yud e kwa. Ay dewa sa at yud sik fanuguan,
         ay dewa sa sik fanuguan wadi.
         17 Laman sik taw dua mafasali ay dua mafafesali, yap ngay e rirukan si anya. Ka fag
         rirukan at masuad, ka fag mela at ngayan, ay ate at ngayan at kayuan fag ngaba.
         18 Ay katanya wayay, mamatanganani tuwa. Ay nus nga sinu at mamatanganan, nasaful tuwa
         ka fag mela at ngayan at kayuan at masuad. Anway at masuad te, kayu niya sik taw at
         ngayan at kayuan. At kayuan te, 666.

1 Ay rodi manlag akdi Tupa-Riangan nu malindug sas tungud bugsul Malanggangan. Ay at
         ufud sanya 144,000k taw at ke rirukan si at angas, At Tupa-Riangan At ngayan ay anggan
         At Tama At ngayan.
         2 Ay nadungug aw nu e ge longan siginans Banwa kadaul sik safa nu gfawas nu gbararusan,
         ay kadaul yangay sik fangalong dawdaw. Ku nadungug fag longan kata yangay sik ngay
         ke famaawangan gina e gtuktuk ay guni.
         3 Ay ka fag 144,000k taw nadanyu sik danyu bagu sa at faglunggungan daul at akbang.
         Ay sa ka fag ufat tagleleg at akbang. Ay anggan sa ka fag 24k magurang at akbang.
         Ay di e taw nasaful ka fag danyu, dasday ka fag 144, 000k taw at kinbalabag siginans
         fagdaul daga at ngay taw.
         4 Kayu niya at yud tuwa batang kamayun sa sik mangena. Anway at ugali malayun tuwa
         sat masine. Ay kanya nangalo tuwa sas Tupa-Riangan nus nga nday Kanya nu glo. Ay kayu
         niya at kinbalabag siginan at ngay taw, kata sik taguna fag anyun at nafon sas Funbalugu
         ay sas Tupa-Riangan.
         5 Ay kayu niya di batang kamuag. Anway at ngay ugali malayun sat masine.
         6 Ay rodi nalag aw sik tagbukngan nu glayug sasad kiwang. Ay faggugat matuyan at foyungan
         ro sasa ngay tagbanwan sas daga, sas fagayu talun, ay sas fagayu magurang at kadagdagan,
         ay sas fagayu fanlongan, ay anggan sas fagayu fulan.
         7 Ay rodi gbiya ka fag tagbukngan nu ge longan te, Malimuani Funbalugu, ay segi Anya
         anway sat kamadaragangan. Anway gadasugun wan ka fag ngay menit Funbalugu nu ganantapun
         tuwa sas fagayu taw at asalanan. Segi sa takawat Banwa, ay daga, ay lino daul, ay
         anggan fagayu mata bulbug.
         8 Ay rodi sadi ya fiyak tagbukngan, at faduwa, igguyan sa aro taguna, ay iglong te,
         Nafangarasrasan wan ka fag fulan at madaragang, at ngayan Ke-Aringang. Ay nafangalafian
         wan. Ebi sanya fag fulan daul nafon sas fagayu talun at ngay taw at fanginum fag fangasigung.
         At masuad te, igfaning sanya ginan fag fulan daul at ugali sas fakamayunun.
         9 Ay rodi sadi ya fiyak tagbukngan, at fatulu, igguyan yangay sa aro fag duwa, ay gbiya
         nu ge longan te, Nus nga sinu tagseg sa ka fag mela ay anggan sat tawtawan. Ay anggan
         at ke rirukan ka fag mela at ngayan si at angas ay ate si at daluap.
         10 Kanya fag taw minum ban ka fag fansigung at masuad te, Funbalugu At fandotamaan.
         Ay ka fag fansigung du e fasagbatan gina gbusbus sas Funbalugu At taya at fandotamaan.
         At masuad te, siginan sik afuy ay sik kaysukri tagfauri ban ka fag taw, sas Funbalugu
         At ngay tagbukngan at akbang, ay sa Tupa-Riangan At akbang.
         11 Ay ka fag faurianan kanus ban sas kiwang faggugat faggugat. Ay kanya fag ngay taw
         du e nafafiyan at lufuy, dewa mamenit ay dewa mayabi. Katanya way sas fagayu tagseg
         sa ka fag mela ay anggan sat tawtawan. Ay anggan at ke rirukan ka fag mela at ngayan
         si at angas ay ate si at daluap.
         12 Ay katanya wayay, fagayu Funbalugu At taw, at tagfaning sas Funbalugu At longan,
         ay takafandiug fiya fiya sas Isus, sungatani tuwa.
         13 Ay rodi nadungug aw nu e ge longan siginans Banwa te, Riruki kata tuy te, siginan
         katsi, guseganan wan at kinkate, ebi nu masadi tuwa sa tam Fun. Ay At-Masine-Fag-Falad
         nalong yangay te, Kin, guseganan tuwa. Anway kanya e fafiya ban at lufuy. Ay e nafoyung
         ban ka fag ngay fagbulun at masine nus nga nday kanya nu nalo.
         14 Ay rodi manlag akdi e sik linyabu malagsi. Ay at malunggung sanya kata sik taw, ay
         e sangbo sanbung fanumyu. Ay igalumutan sik mataga fag fanggufas.
         15 Ay e sik tagbukngan at nalaklo siginans Tagbvt-Fag-Bale-Funbalugu sis Banwa. Ay gbiya
         nu guro sa at malunggung sas linyabu te, Gufasi wan ay buli at buadan. Anway indasug
         wan at fanggufasan fag menit sas daga. Inraska wan at buadan sasa ngaba daga.
         16 Ay at malunggung sas linyabu naawe at fanggufas sasa ngaba daga. Ay nabul wan fagayu
         at buadan siginans daga.
         17 Ay e sadi ya fiyak tagbukngan at nalaklo siginans Tagbvt-Fag-Bale-Funbalugu sis Banwa.
         Ay kanya igalumutan yangay sik mataga fag fanggufas.
         18 Ay e sadi ya fiyak tagbukngan, at tagmagurang sas afuy baliwa, at nalaklo siginans
         day fagyagoan anyun. Ay gbiya dawdaw kanya nu guro sa tagalumutan at mataga fag fanggufas
         te, Gufasi wan. Ay buli wan at uwat at mabaybay fag buadan sas fagdaul daga. Anway
         at buadan inlesan wan.
         19 Ay at ke fanggufas fag tagbukngan naawe at fanggufas sasa ngaba daga. Ay nabul wan
         at mabaybay fag ngay buadan. Ay nafat sas Funbalugu At tagbiya fag fagturisan. At
         masuad sanya te, Funbalugu At fandotamaan at fanfauri at mauri fag taw.
         20 Ay e nasiad sanya fag fagturisan sas day fulan. Ay naugwag sik ngay taguk siginan
         at fagturisan. Ay ka fag taguk at kabasadan kabat sis kabayu at famaturun at dalan
         fag lubid. Ay at kaabaan 150,000k dufa.

1 Ay rodi nalag akyangay sadi yak ke masuad fag fagtoglagan sas Banwa, at madaragang
         ay at madulawan. Fituk tagbukngan e uba fituk fanfauri. Ay ka fag fituk fanfauri at
         fakatabuan wa fag fanfauri. Anway gina ban intabu nu gfauri, Funbalugu di ban kadotama.
         2 Ay nalag akyangay kata sik lino malio, at famasagbatan kata sik afuy. Ay at ngay
         malindug tagsis tigyangan lino malio, ebi at nababo sa ka fag mela, ay anggan at tawtawan
         at ke ngayan at kayuan fag ngaba. Ay at ngay tagbabo nagalumutan sik ngay famaawangan
         siginans Funbalugu.
         3 Ay kanya fagayu igdanyu Ku-Unga, Funbalugu At fanuguan, at danyu. Ay anggan Tupa-Riangan
         At danyu te, Em Fun em Funbalugu, At Tiba-Tungud-At-Madaragang. Am ngay fagbulun madaragang
         ay madulawan. Ay Am ngay ugali matuyan ay mafanud. Ay Am wan fagayu talun at ngay
         taw at Fun, faggugat faggugat.
         4 Em Fun, fagayu taw kalimu Emu. Ay fagayu taw igseg Emu te, O At tiba tungud at madaragang.
         Anway O way fagsadi at malayun sat masine. Fagayu talun at ngay taw umkakbang ban
         sa Emu ay sumeg ban sa Emu. Anway fagayu Am filian at masine fag fagbulun insure wa
         fiya sas fagayu taw.
         5 Ay rodi nalinggat aw sas Tagbvt-Fag-Bale-Funbalugu tagsis Banwa, ay sanya sad basad
         Taglabi-Nu-Mafangibuk fag salug. Ay naluang wan at sakbawan.
         6 Ay nalag aw ka fag fituk tagbukngan nu nalaklo sanya ginan at ke uba fituk fanfauri.
         Ay ngaba at lanbung, ay mayung, ay malagsi, ay anggan masulo. Ay e lanbung yangay
         sit dubdub, sik sanbung fanumyu.
         7 Ay aro fag ufatk tagleleg at sadi nafon sa ka fag fituk tagbukngan fituk taya at
         fangawat sanbung fanumyu. Sanya fag taya mapnu Funbalugu, At tagleleg faggugat faggugat
         ban, at fandotamaan.
         8 Ay sasad Tagbvt-Fag-Bale-Funbalugu inkapnu kata sik anus siginans Funbalugu At fagmasineun
         ay anggan siginan At fagmadaragangun. Ay du e masakbo sanya, yap ngay namin ka fag
         fituk tagbukngan at nauba fag fanfauri.

1 Ay rodi nadungug aw sik tagbiya fag longan siginans Tagbvt-Fag-Bale-Funbalugu. Ay
         kanya nasugu sanya fag fituk tagbukngan te, Loi wan. Ay busbusi sasa ngaba daga ka
         fag fituk taya at mapnu Ku fandotamaan.
         2 Ay at fasadik tagbukngan nalo wan. Ay nabusbus at suadan sit ba taya sas fagdaul
         daga. Ay rodi sanya fag ngay taw at ke rirukan aro fag mela at ngayan, ay at tagseg
         at tawtawan, gabakukang wayuwayu.
         3 Ay at faduwak tagbukngan nabusbus at suadan sit ba taya sas lino daul. Ay rodi at
         lino daul inraska wan, kata sik kinkate at taguk. Ay fagayu tagleleg sasad lino daul
         inkate wan.
         4 Ay at fatuluk tagbukngan nabusbus at suadan sit ba taya sasa ngay safa ay sasa ngay
         mata bulbug. Ay fagayu inraska yangay kata sik taguk.
         5 Ay nadungug aw sik tagbukngan at tagmagurang sas safa baliwa, nu glong te, O wan
         At matuyan, madyay katanya Am fagnafasureun Am fanfauri. O wan At tagleleg katsi,
         ay anggan siginan ngay ebi.
         6 Anway ebi at ngay taw nafate Am ngay taw ay Am ngay Taglong, ay nabusbus at taguk.
         Ay O wan tagfainum sik taguk sa tagfate. Anway inkayu wan at asalanan, ay katanya
         at fanfauri.
         7 Ay nadungug aw tagbiya fag longan siginans fagyagoan anyun te, Kin tuwa, em Fun em
         Funbalugu, At Tiba-Tungud-At-Madaragang. Mafanud ay gkasakan fagayu Am nafasure Am
         fanfauri.
         8 Ay at faufatk tagbukngan nabusbus at suadan si at ba taya sas menit. Laman nafaugat
         nu masugba. Ay nafasugba at ngay taw katvngvd sik afuy.
         9 Ay at ngay taw kasugba dawdaw anway inkugat yay nu masugba. Ay ka fag ngay taw nalong
         mauri sas Funbalugu baliwa, At ke fagmadaragangun At nafasure ka fag fanfauri. Ay
         dewa katanya, ka fag ngay taw dua gfasaman at ugali at mauri. Ay dua nafoyung te,
         Funbalugu At tiba tungud at madaragang.
         10 Ay at falimak tagbukngan nabusbus at suadan si at ba taya sa aro fag mela at faglunggungan.
         Ay rodi inkarum wan sa ka fag mela at fagmagurangan. Ay at ngay taw kagat at bebad,
         anway at katvngvdan nu kasait at bilug.
         11 Ay ka fag ngay taw nalong mauri tagsas Banwa fag Funbalugu baliwa. Anway at katvngvdan
         nu kasait sa at bilug anway ngayu at famaga. Ay dewa katanya, dua gfasaman at fagbulun
         at mauri.
         12 Ay at faunumk tagbukngan nabusbus at suadan si at ba taya sas tagbiya fag safa, at
         ngayan Safa-Daul. Ay rodi ka fag Safa-Daul inlanggang wan. Laman nafamasadan ka fag
         ngay fun daul siginans fakamenitan at fagdifean.
         13 Ay rodi nalag aw tuluk mafurat fag falad kata sik fiyo. Kanya nalfas siginan aro
         fag yaw at bibig, ay siginan aro fag mela at bibig, ay anggan siginan aro fag taglong
         at yud matuyan at bibig.
         14 Ay ka fag tuluk mafurat fag falad nafasure sik ngay faglagan fag fagbulun. Ay kanya
         nalo sas fagdaul daga sa at ngay fun daul. Laman nanfaful ka fag ngay fun daul. Laman
         nanfabarangian kaduge indasug Funbalugu, At-Tiba-Tungud-At-Madaragang, At madaragang
         fag menit.
         15 Funbalugu nalong te, Amatangani. Umdasug ban Aw kata sik takamul. Sik taw guseganan
         tuwa ginanya nu gdi gtiug. Ay nu kamasadan tuwa at lanbung. Laman gina Aw kadasug,
         kanya di malanu gina glo. Ay di kapla sat tiba.
         16 Ay ka fag tuluk mafurat fag falad nafaful ka fag ngay fun daul sa sik talun, Taw-Atsi-Baliwa
         nu gngayan te, Fulan-Megidu-At-Bugsul.
         17 At fafituk tagbukngan nabusbus at suadan si at ba taya sas kiwang. Ay rodi gbiya
         nu e ge longan siginans Tagbvt-Fag-Bale-Funbalugu siginan At faglunggungan daul te,
         Intabu wan.
         18 Ay rodi nafangkilat ayuwayu. Ay e nae longan ayuwayu. Ay natalafun ayuwayu. Ay anggan
         nauwigan dawdaw tam daga. Tam daga dia batang nauwigan takatvngvd anya siginan ngay
         ebi ebi yud e taw.
         19 Ay ka fag fulan at madaragang at ngayan Ke-Aringang nafangaafudan tuluk afud. Ay
         at ngay fulan sas tibak talun sigon inrasras wan. Ay Funbalugu dia naliam ka fag fulan
         at madaragang Ke-Aringang. Laman nanfainum yay fagdaul at suadan fag fansigung siginan
         ka fag taya. At masuad te, Funbalugu At fandotamaan dawdaw.
         20 Ay fagayu furu infalyu wan. Ay anggan fagayu bugsul du e nalag.
         21 Ay sik ngay moyan batu ayuwayu siginans kiwang intong sasa ngay taw. Ay sadik moyan
         batu kamabiat sik taw. Ay at ngay taw nalong mauri sas Funbalugu baliwa. Anway intong
         wayay ka fag ngay batu sa anya, at fanfauri ay at famalimuanan dawdaw.

1 Ay at sadi ka fag fituk tagbukngan at ke fituk taya nangakbang sa angku ay nalong
         te, Basta wan. Ay nanfalag aw emu at fanfauri ban sanya fag fakamayunan fag mangena
         at madaragang. At tagbanwan at makbang sasa ngay fakagamutan safa.
         2 At ngay fun daul sas fagdaul daga kamayun sanya fag mangena. Ay anggan at ngay tagbanwan
         sas fagdaul daga takata takasigung fag taw gina ka fag mangena gafamayunun sa anya.
         3 Ay ka fag tagbukngan nataban angku sa sik talun at yud e taw, gina At-Masine-Fag-Falad
         igfaamatanganan angku. Ay sanya nalag aw sik mangena nu gsakay sa sik mela maraska.
         Sa ka fag mela at ngaba bilug marirukan sik ngay ngayan mauri sas Funbalugu baliwa.
         Ay fitu at alfuyu. Ay safulu at sunge.
         4 Ay ka fag mangena at lanbung maloban ay maraska. Ay ngayu at famasinean. Tiba at
         fangawat sanbung fanumyu. Ay tiba at fangawat sik batu masine. Ay anggan tiba at fangawat
         at mesug fag ale batu. Ay ka fag mangena nagalumutan sik taya sanbung fanumyu at mapnu
         at mafurat ay at mapla fag fakamayunun.
         5 Ay e rirukan sa ka fag mangena at angas, sik fafaskudanan fag ngayan te, Fulan At
         Madaragang at ngayan Ke-Aringang. Fagayu taw at tina sas takamayun baliwa. Ay fagayu
         taw at tina sas fagmafuratun baliwa.
         6 Ay nalag aw ka fag mangena gina kasigung siginan aro at nainuman Funbalugu At ngay
         taw at taguk. Ay anggan at nainuman at taguk siginan at kinkate tagfaning Isus. Ay
         kaduge aw glinggat sa ka fag mangena, gadulawan aw dawdaw.
         7 Ay ka fag tagbukngan nalong angku te, Lag gadulawan. Nanfoyung akyay emu at fafaskudanan
         at masuad sa ka fag mangena. Ay anggan sat fagsakayan fag mela ke fituk alfuyu ay
         ke safuluk sunge.
         8 Aro am nalag fag mela tagleleg ebi, ay katsi inkate wan. Ay bandi ban kanya umsure
         yay fiya siginans ka fag sulat tabiu at yud e bangsi. Ay e fadasug ban anya sa tagbiya
         fag faurianan. Ay at ngay tagbanwan sas daga, kayu at yud e rirukan at ngayan, ebi
         gina yud e daga, sa ka fag fagtapan at ngayan te, Kayu-Tagleleg-Faggugat, kanya ban
         gadulawan dawdaw gina glinggat sa ka fag mela. Anway ka fag mela gleleg yay ebi, ay
         katsi nkate wan, ay bandi umsure yay fiya.
         9 Ay nu katanya, mamatanganani tuwa sa ku longan at masuad. Ka fag fituk alfuyu at
         masuad te, fituk bugsul. Ay ka fag mangena igbanwan yay sanya.
         10 Ay ka fag fituk alfuyu at masuad anyangay te, fituk fun. At lima sanya fag fun inkate
         wan. Ay at sadi gleleg yay. Ay at sadi di at sanya. Ay dewa ban umdasug, dua glugo
         nu gmagurang sanya.
         11 Ay ka fag mela at tagleleg ebi ay katsi inkate wan, kanya at fawalu wak fun. Ay ka
         fag fituk fun at sadi ka fag mela wan. Anway ka fag mela duwa ginan nu gmagurang.
         Ay e fadasug ban anya sa tagbiya fag faurianan.
         12 Am nalag aro fag safuluk sunge, at masuad te, safuluk fun at yud mafamagurang. Ay
         e nafon ban anya te, laman mafamagurang yay sik lungud menit sirut, gfasfuan ka fag
         mela.
         13 Ka fag safuluk fun insadi at amatanganan. Ay kanya mon ban sa ka fag mela at fagmadaragangun
         ay at fagmafamagurangun sigon.
         14 Ay ka fag mela ay anggan ka fag safuluk fun nanfabarangian ban sas Tupa-Riangan.
         Ay Tupa-Riangan yay At mabo. Anway Tupa-Riangan tuwa At Fun sas fagayu fun sirut,
         ay At Fun Daul sas fagayu fun daul. Ay at ngay tagufud sas Tupa-Riangan, Funbalugu
         At ngay nafili, ay At ngay nasugu, ay at ngay takafandiug sa Anya.
         15 Ay ka fag tagbukngan iglong sa angku te, Aro nalag wo ka fag fakamayunan fag mangena
         at madaragang, nu gbanwan at maakbang sisa ngay fakagamutan safa. Ay sanya sa ngay
         fakagamutan safa at masuad te, sik ngay fulan at taw, ay sik ngay taw ayuwayu, ay
         sik ngay talun at taw, ay anggan sik ngay saman wak fanlongan at taw.
         16 Ay ka fag mela ay anggan am nalag aro fag safuluk sunge, umlimata ban sa ka fag fakamayunan
         fag mangena. Ay kanya mul ban nus nge wain ka fag mangena at nanuranan, ay anggan
         at lanbung, laman malanu way. Ay kanya umon ban ka fag mangena at bilug. Ay matas
         wa sasad afuy at balyu.
         17 Katanya wa ban fiya, anway Funbalugu wan tagfaamatanganan sa ka fag ngay sunge. Laman
         ka fag ngay sunge maning sas Funbalugu At fasadan te, laman ka fag ngay sunge umsadi
         at amatanganan. Ay kanya mon yay sa ka fag mela te, laman mafamagurang yay ban. Yap
         ngay Funbalugu At ngay longan umgurungan.
         18 Sat fafaskudanan am nalag fag mangena at masuad te, ka fag fulan daul at tagmagurang
         sasa ngay fun daul sas fagdaul daga.

1 Ay rodi nalag aw sadi yak tagbukngan at madaragang dawdaw gina kadaga siginans Banwa.
         Ay ka fag tagbukngan masulo dawdaw ay nadamlag sas daga.
         2 Ay gbiya nu ge longan te, Nafangarasrasan wan ka fag fulan at madaragang at ngayan
         Ke-Aringang. Nafangalafian wan. Ay sanya insik fagbanwanan wa sas fagayu mafurat fag
         falad, ay sas fagayu mafurat fag taw yabi, ay anggan sas fagayu at mafurat ay at malimata
         fag manuk tungud.
         3 Anway at ngay taw siginans fagayu fulan nainum wa sanya ginan fag fulan at fangasigung.
         At masuad te, mauri dawdaw at fagalabianun. Ay at ngay fun daul siginans fagdaul daga
         sanya at fagnanfamayunan fag fulan. Ay at ngay tagfesali siginans fagdaul daga indaul
         at fagmabalanun sanya ginan fag fulan. Anway ka fag fulan mason dawdaw at fagalabianun.
         4 Ay rodi nadungug akyay fiya sadi yak longan siginans banwa te, Kayu Ku ngay taw,
         Alfasi wan sanya ginan fag fulan. Laman di ban am maguyudan sanya fag ngay tagasalanan.
         Ay laman di ban am maful gina e gfauri.
         5 Anway sanya fag fulan at ngay asalanan inbugsul wan anggan insuy sas Banwa. Ay Aw,
         ay Funbalugu, da Kwa ban kaliam ka fag fulan at mauri.
         6 Nus nga setvgnvd ka fag fulan at fagbulun sa tiba, katvngvdi yangay anya ay fagbulun
         sa anya. Ay am duwa ginani tuwa nu gfafoli am sa anya. Ay at nafon sa tiba nu sik
         taya fangasigung, am nu gfon am sa anya, fasoni katvngvd anya duwa ginan.
         7 Madaragang kanya nu gfalabi at fagbulun, ay nu nafaning sas fagayu at fagalabianun.
         Katvngvdi yangay anya nu gfasait am anya. Ay nu gfabaluanan am anya. Kanya nu gamatangan
         sa way mandi anya te, aw sik fun daul aktuwa, madyay si aw ku faglunggungan daul,
         ay bun akdi sik burangday, ay da kdi ban kabalu faggugat.
         8 Ay anway katanya, umdasug ban sik ngay faurianan sa anya sik menit way sadi. Umke
         sik famate fag dailan, ay umke fakabaluun dawdaw, ay umke sik fanlunus dawdaw, ay
         umke sik afuy dawdaw laman lumabe. Anway Aw wan ay Fun ay Funbalugu, ay madaragang
         Aktuwa. Ay Aw wa ban tagtap ka fag fulan at asalanan ay tagfauri ban anya.
         9 At ngay fun daul sas fagdaul daga, ebi at nafamayun sanya fag fulan daul ay at nafaning
         sat fagalabianun dawdaw. Ay kanya gina ban lumag ka fag fulan nu kanus gina kalabe,
         muyway wa ban anway kabalu dawdaw.
         10 Ay ka fag ngay fun daul ngayayu yay ban nu gbantay sanya, anway kalimu dawdaw te,
         ma kanya sigon at kumfauri. Ay kanya lumong ban te, Fangulan. Fangulan. O fag fulan
         daul. O fulan at madaragang at ngayan Ke-Aringang. Sik lungud menit way sirut, nu
         e natap am asalanan ay nu gfauri emu.
         11 Ay at ngay tagfesali siginans fagdaul daga guyway wa kabalu sa ka fag fulan. Anway
         sanya du e taw nabul at ngay famabangsi.
         12 Kata tuy at ngay famabangsi. Sanbung fanumyu, ay sanbung salafi, ay at masine fag
         batu, ay anggan at ke fanambagun fag ale batu. Ay sik mayung fag sinyag, ay at tiba
         maloban, ay at tiba manyang, ay anggan at tiba maraska. Ay sik ngay kayu mabebanglu.
         Ay at ngay naawat. Ay tiba at fangawat sunge ay bagang urungan. Ay tiba at fangawat
         kayu at mabiat nu kasali. Ay tiba at fangawat sanbung maraska, ay sanbung fiso, ay
         anggan batu malagsi.
         13 Ay tiba at famabangsi, sik lukba aninge. Ay sik lumad bebanglu. Ay sik dafug bebanglu.
         Ay sik lune fili. Ay sik kamangyan. Ay sik fangasigung. Ay sik safa mataba. Ay sik
         fare ay anggan at nalubuk fag fare. Ay at ngay baka. Ay at ngay tupa. Ay at ngay kabayu.
         Ay at ngay fagguyudanun at faguban. Ay anggan at ngay nafesali fag fanuguan, at masuad
         sik taw.
         14 Ay at ngay tagbantay nalong sanya fag fulan te, Fagayu am ngay naumsigan ebi, naliam
         wan. Ay fagayu am fagmabalanun ay am famasinean ebi, naliam yangay. Kayu niya dua
         ban e lumag faggugat.
         15 Sanya ginan way fag fulan ka fag ngay tagfesali at salafi nu kaayu. Ay ngayayu yay
         ban nu gbantay. Anway kalimu te, anggan kanya manfauri. Ay kanya muyway wa ban mabaluanan
         dawdaw.
         16 Ay lumong ban te, Fangulan. Fangluan. Ka fag fulan at madaragang. Ebi sanya fag ngay
         taw at fangawat at lanbung sik mayung fag sinyag, ay sik maloban fag sinyag, ay sik
         maraska fag sinyag. Ay at fangawat at famasinean sanbung fanumyu, ay at masine fag
         batu, ay anggan at ke fanambagun fag ale batu.
         17 Ay sik lungud menit wadi fagayu nu kaliam. Ay fagayu balutu at ngay fun, ay fagayu
         tagsakay sasa ngay balutu, ay fagayu tagfaleleg balutu, ay anggan fagayu at nabul
         salafi siginans balutu, kayu niya ngayayu yay nu gbantay sa ka fag fulan.
         18 Ay gina glinggat sa ka fag fulan nu kanus gina kalabe, kanya nalong te, Go e tibak
         fulan yangay kamadaragang anya. Go yaya.
         19 Ay kanya nagalumut at madafug fag daga ay nafat sa at alfuyu. Ay kanya guyway wa
         mabaluanan. Ay gbiya nu glong te, Fangulan. Fangulan. Ka fag fulan at madaragang.
         Dewa mangaro fagayu tagbilug balutu e fagmabalanun siginan way ka fag fulan at fagmabalanun.
         Sik lungud menit ka fag fulan nu karasras.
         20 Ay e longan yangay te, Useganani am, at ngay taw Banwa, ay am, Funbalugu At ngay
         taw, ay am, At-Ngay-Suguan, ay anggan am, At ngay taglong. Anway Funbalugu wan tagfauri
         ka fag fulan, anway kanya ebi nafauri ayu.
         21 Ay rodi sik madaragang fag tagbukngan nabul sik batu kata sik fagligisan fag batu
         daul. Ay nafanggong naukas sasad lino daul. Ay nalong te, Katanya yangay ban ka fag
         fulan at madaragang at ngayan Ke-Aringang, Nu e rumarasras ban, ay dua ban e lumag
         anya faggugat.
         22 Ay nalong yangay sa ka fag fulan te, Dua ban e dungganan siginan emu, nu e gfaawang
         gfauni, ay nu e gdanyu, ay nu e gtulali, ay nu e gbudyung. Ay dua ban e nalag siginan
         emu at takawat nus nge wain fagfangawatun. Ay dua ban e dungganan siginan emu nu e
         gfaawang siginans fagligisan batu gina grufa at fakonun.
         23 Ay dua ban e dumamlag salung siginan emu. Ay dua ban e dungganan siginan emu sik
         bagu indaduwa nu gsulitanan. Katanya wayay, anway am tagfesali taglabi tiba, ay am
         fagmabaraun igfanluk way fagayu taw sas fagayu talun.
         24 Ay e nalag sanya fag fulan Funbalugu At ngay taglong at taguk, ay Funbalugu At ngay
         taw at taguk, ay anggan fagayu at nafate ebi sas fagdaul daga at taguk.

1 Ay rodi, nadungug aw kata sik ngay taw ayuwayu tagbiya nu ge longan siginans Banwa,
         ay igdanyu te, Gseg watam tam Funbalugu. Tam Funbalugu wan tagbalabag taw. Ay Kanya
         tuwa At madaragang, ay At ke fagmasineun.
         2 Ay Funbalugu nu gfauri tagasalanan mafanud ay gkasakan. Kanya nafauri sa ka fag fakamayunan
         fag mangena at madaragang. Anway kanya nafafurat sas fagdaul daga at taw anway at
         nafamayunan, ay kanya nabusbus wayay Funbalugu At ngay fanuguan at taguk. Funbalugu
         nafafoli yangay at mauri sa ka fag mangena.
         3 Ay kanya gdog yay fiya gdanyu dawdaw te, Gseg watam tam Funbalugu. Anway sanya ginan
         fag madaragang fag fulan at anus igturugan faggugat faggugat ban.
         4 Ay ka fag 24k magurang ay anggan ka fag ufatk tagleleg namalub sas daga ay igseg
         Funbalugu, At Malunggung sat faglunggungan daul te, Kin, katanyai tuwa. Gseg watam
         tam Funbalugu.
         5 Ay siginan At faglunggungan daul at akbang e nalong te, Segi tam Funbalugu, fagayu
         am, At fanuguan, ay fagayu am, at takalimu Anya, ay dewa gyud am e fagmadaragangun,
         ay dewa am e fagmadaragangun.
         6 Ay rodi nadungug aw kata sik ngay taw ayuwayu nu ge longan. Kadaul sik safa nu gfawas
         nu gbararusan. Ay kadaul yangay sik ngay fangalong ayu daw. Ay igdanyu te, Gseg watam
         tam Funbalugu. Anway tam Fun tam Funbalugu, At-Tiba-Tungud-At-Madaragang, tagmagurang
         fagayu.
         7 Fagayu tam, useganani. Ay fagayu tam, aumsigi. Ay gseg watam Anya anway sa At kamadaragangan.
         Anway Tupa-Riangan nu nangadaduwa gadasugun wan. Ay At fasad mangena nafamasadan wa
         mandi.
         8 Ay e nafon anya sik mayung fag lanbung, masulo ay at yud e layung. Ka fag mayung
         fag lanbung at masuad te, Funbalugu At ngay taw at masine fag fagbulun.
         9 Ay sik tagbukngan nalong angku te, Riruki kata tuy te, Guseganan at nagewan fag taw
         nu nanlag sas Tupa-Riangan At fagnangdaduwan fag yafun. Ay ka fag tagbukngan nafamut
         yay te, Kanya ku longan Funbalugu At ke longan fiya.
         10 Ay rodi inlub aw sas tagbukngan at akbang ay iseg aw anya. Ay kanya nasalag angku
         te, Lagi. Lag katanya. Kata way ta at sadi, sik fanuguan way ta. Ay anggan am ngay
         fadugsay, sik fanuguan way. Ay anggan fagayu takafandiug sas Isus At foyungan, sik
         fanuguan way. Tam fagsegan sas Funbalugu yakman fagsadi. Anway Isus At foyungan at
         nafon at fagmadaragangun sas Funbalugu At ngay taglong, laman kanya mafafoyung.
         11 Ay rodi nalag aw sik sakbawan sas Banwa nu maluangan. Ay manlag akdi sanya sik kabayu
         malagsi. Ay At tagsakay At ngayan fag duwa te, At-Mafanud ay At-Matuyan. Madyay masine
         tuwa At ugali nu gtap taw at asalanan ay nu gfabarangian.
         12 Ay At mata nu malinggat katvngvd sik afuy nu gdamlag. Ay si At alfuyu sik ngay sangbo
         kata sik fun at sangbo. Ay e nariruk wa daw At ngayan mandi si Anya. Ay nus nga sinu
         du e nasaful ka fag ngayan. Kanya way mandi At nasaful.
         13 Ay At lanbung nafasurung sas taguk. Ay e nangayan Anya te, Funbalugu-At-Longan.
         14 Ay Banwa at ngay tagbarangian e sik mayung fag lanbung, malagsi ay di e layung. Ay
         kanya nasakay sa sik ngay kabayu malagsi. Ay igguyan sa aro taguna fag tagsakay.
         15 Ay aro taguna fag tagsakay e nsure siginan At bibig sik fiso mataga, at fanbabo sas
         fagayu talun at ngay taw. Ay Kanya gina ban igmagurang sas fagayu talun, At famalang
         ban sik sanbung fiso. Ay Kanya sumiad ban at ba buadan sas Funbalugu At fagturisan
         buadan. Ay ka fag buadan safa at masuad te, Funbalugu At Tiba-Tungud-At-Madaragang
         At mason fag fandotamaan.
         16 Ay si At lanbung ay anggan si At balangbang e rirukan ka fag ngayan te, At-Fun-Sas-Fagayu-Fun-Sirut,
         ay At-Fun-Daul-Sas-Fagayu-Fun-Daul.
         17 Ay rodi nalag akyangay sik tagbukngan nu malindug sisad sudyang. Ay gbiya dawdaw
         nu guro sas fagayu manuk taglayug sas kiwang te, Stei. Afuli. Ay oni Funbalugu At
         nafamasadan ban fag yafun daul.
         18 Nangoni ban sik ngay faknul siginan at ngay kinkate fag ngay fun daul. Ay fag ngay
         fun tagbarangian. Ay fag ngay madaragang fag taw. Ay fag ngay kabayu. Ay anggan ka
         fag ngay tagsakay sis kabayu. At masuad, fagayu taw kinkate at faknul. Dewa sik fanuguan
         ay dewa sik yud fanuguan. Dewa sik madaragang fag taw ay dewa sik yud madaragang fag
         taw.
         19 Ay nalag akyay fiya ka fag mela, ay anggan fagdaul daga at ngay fun daul, ay anggan
         at ngay tagbarangian sigon nu maful. Ay at fagmafulun sanya laman igfabarangian sa
         aro taguna fag tagsakay sas kabayu ay anggan At ngay tagbarangian.
         20 Ay e nasungsung wa ka fag mela, gfasfuan ka fag taglong at yud matuyan. Kanya ebi
         at nafasure sik ngay faglagan fag fagbulun sa ka fag mela at akbang. Laman nafanluk
         fagayu taw takaumsig e rirukan si at bilug siginan ka fag mela. Ay anggan fagayu tagseg
         sa ka fag tawtawan. Ay ka fag mela ay anggan ka fag taglong at yud matuyan e naukas
         anya gina gleleg sas Lino-Afuy at ke glabe kaysukri.
         21 Ay ka fag mela at sawad at ngay tagbarangian way, at kinkate sas fiso at kinsure
         siginan At bibig tagsakay sis kabayu. Ay fagayu manuk tungud inroy wa dawdaw at naonan
         ka fag ngay kinkate at faknul.

1 Ay rodi nalag akyangay sik tagbukngan gina kadaga siginans Banwa. Ay kanya nagalumutan
         at fanluang sa at fandingding sas sulat tabiu at yud e bangsi. Ay anggan e sik tagradrabingan
         fag sanbung ngaba.
         2 Ay ka fag tagbukngan nababo ka fag yaw, ebi ebi taguna fag yaw. Ay at ngayan te,
         Takamuag-Tiba-At-Fagbulun, ay anggan Tagfansalag. Ay kanya nasalod dawdaw ka fag yaw,
         laman ban dua malfas anban sik libuk banwa.
         3 Ay anggan wa, naukas ka fag yaw sas tabiu at yud e bangsi. Ay nadingding wan at sulat
         tabiu. Ay anggan nadafut sik taru te, laman dua kaluang tuy fag sungsungan. At fagnasungsungun
         laman ban kanya dua nanfanluk sas fagayu talun at ngay taw. Yap ngay umlangfe ka fag
         libuk banwa. Ay nu mlangfe ban, kadudge niya falfasi yap ban ka fag yaw sik gadugayun.
         4 Ay rodi nalag aw sik ngay faglunggungan daul. Ay e nafon sa at ngay malunggung sanya
         at fagmadaragangun. Laman igsarap taw at fagbulun te, go masine ay go mauri. Ay nalag
         akyangay sik ngay falad, ebi at kinkate at ke nalifung at liug. At fagnafateun anway
         kanya igfoyung Isus At fagbulun, ay anggan Funbalugu At longan. Ay kayu niya at yud
         naseg sa ka fag mela ay anggan sa at tawtawan. Ay kayu niya at yud e rirukan ka fag
         mela at ngayan si at angas ay ate si at daluap. Ay rodi kayu niya gdog yay gleleg.
         Ay nanmagurang ban gfasfuan Isus kanya fag libuk banwa.
         5 Ay at tiba fagayu at kinkate dia ban gdog gleleg yap ngay ban umlangfe ka fag libuk
         banwa. Ay kata aro at taguna fag nadog gleleg.
         6 Guseganan tuwa kayu at kinleleg sis taguna fag nadog gleleg, ay manga Funbalugu tuwa
         At ngay taw. Ay at faduwa ban fakateun dua ban e fagmadaragangun sanya fag kinleleg.
         Ay kanya ban Funbalugu ay anggan Fagtayukan ban At ngay taganyun. Ay kayu niya nanmagurang
         yangay ban gfasfuan Fagtayukan kanya fag libuk banwa.
         7 Nu mlangfe wa ban ka fag libuk banwa, e falfas yay ban Tagfansalag siginan at fagmasungsunganan.
         8 Ay kanya malfas yay ban laman nanfanluk yay ban at ngay taw sas fagayu talun sas
         fagdaul daga. At masuad te, talun At-Nesugan ay Magug. Ay Tagfansalag nanfaful yay
         ban at ngay taw laman nanfabarangian yay ban. Ay at ngay taw at kayuan, kayus lagnas
         sas tigyangan lino daul.
         9 Ka fag ngay taw lumo ban sas fagdaul daga. Ay umsafung ban sas Funbalugu At ngay
         taw at fagbanwanan. Ay anggan sas Funbalugu At fakesugun fag fulan. Ay bandi ban sik
         afuy umtong siginans Banwa ay nafamin kanya fag ngay taw.
         10 Ay Takamuag-Tiba-At-Fagbulun, at nafanluk fag ngay taw, ay e mukas ban anya sas Lino-Afuy
         at ke kaysukri. Sanya wan ka fag mela ay anggan ka fag taglong at yud matuyan nu maukasan.
         Ay e gfauri ban anya dewa mamenit ay dewa mayabi, faggugat faggugat ban.
         11 Ay rodi nalag aw sik faglunggungan daul malagsi. Ay anggan At Malunggung sanya. Ay
         fagdaul daga ay anggan banwa maliam wan. Ay dua ban e nalag sanya.
         12 Ay nalag akyangay at ngay kinkate, at madaragang ay anggan at yud madaragang. Kanya
         malindug sis akbang faglunggungan daul. Ay sanya sik ngay fagtapan malunggaban wan.
         Ay sadi ya fiyak fagtapan at malunggaban yangay. Ay kanya at ngayan te, Kayu-Tagleleg-Faggugat.
         Ay sanya fag ngay fagtapan e gsarap at ngay kinkate at fagbulun te, go masine ay go
         mauri. Anway fagayu at ngay kinkate at fagbulun fagayu e nariruk wa sanya.
         13 Ay at lino daul nafasure at ngay kinkate sanya ginan. Ay Fakateun ay Kinbul-At-Talun
         nafasure at kinkate sanya ginan. Ay fagayu at kinkate e nasarap wan at fagbulun fagayu
         te, go masine ay go mauri.
         14 Ay e naukas Fakateun ay Kinbul-At-Talun sas Lino-Afuy. Ka fag Lino-Afuy at masuad
         te, anwa at faduwak fakateun.
         15 Ay kayu at yud e rirukan at ngayan sa ka fag fagtapan Kayu-Tagleleg-Faggugat e naukas
         wa anya sas Lino-Afuy.

1 Ay rodi nalag aw sik bagu fag banwa ay sik bagu fag daga. Anway at taguna fag banwa
         ay anggan at taguna fag daga naliam wan. Ay anggan du e lino daul.
         2 Ay nalag akyangay Funbalugu-At-Fulan, At bagu fag Erusalem, nu kadaga siginans Banwa,
         siginans Funbalugu. Ay ka fag fulan nafamasadan wa kata sik fasad mangena nu nafamasineun
         anya anway galadlaganun wa sat fasad mangama.
         3 Ay nadungug aw sik tagbiya fag longan siginan At faglunggungan daul te, Amatangani.
         Katsi ban Funbalugu At fagbanwanan si wa at ngay taw. Funbalugu igbanwan ban si anya.
         Ay sanya Funbalugu wa At taw. Ay Funbalugu wan tagufud anya faggugat.
         4 Ay Funbalugu rumarus ban fagayu at luon si at mata. Ay di ban e fakateun. Ay di ban
         kabalu. Ay di ban galuonun. Ay anggan di ban e fakasaitun. Anway ebi mandi fagayu
         naliam wan.
         5 Ay At Malunggung sa At faglunggungan daul iglong te, Amatangani. Nafabagu Akwan fagayu.
         Ay kanya iglong yay te, Riruki kata tuy te, Fagayu aro Ku longan mafanud ay matuyan.
         6 Ay Kanya iglong yangay sa angku te, Intabu wan. Aw wan takata sik A ay anggan takata
         sik Ya. Aw wan takata sik Fagsigadan ay anggan takata sik Fakatabuan. Ay mon ban Aw
         sa takadanum sik safa at yud e fansali, siginan ka fag mata bulbug at ngayan te, Safa-Tagfon-Leleg.
         7 Nus nga sinu at nababo sat mauri, kanya aro Ku longan fagayu umgurungan wa fiya sa
         anya. Ay Aw wa ban ka fag ngay taw at Funbalugu. Ay kanya wa ban Ku ngay unga.
         8 Ay fagayu tagfangalimu, ay fagayu at yud kafandiug, ay fagayu at mafurat siginan
         at asalanan, ay fagayu tagfate taw, ay fagayu takamayun, ay fagayu at mabara fag taw,
         ay fagayu tagseg sas tawtawan, ay anggan fagayu takamuag, kayu niya at kumdasug ban
         sas Lino-Afuy at ke kaysukri. Sanya at faduwak fakateun.
         9 Ay rodi ka fag fituk tagbukngan at sadi tagalumutan ebi fag fituk taya at mapnu at
         fituk fakatabuan fag fanfauri, nangakbang sa angku. Ay iglong sa angku te, Glo wata.
         Laman lumag o At Fasad-Ban-Mangena, Tupa-Riangan ban At mangena.
         10 Ay gina At-Masine-Fag-Falad igfaamatanganan angku, ka fag tagbukngan nataban angku
         sa tagbiya ay ngabat fag bugsul. Ay kanya nafabantay angku Funbalugu-At-Fulan, Erusalem,
         gina kadaga siginans Banwa, siginans Funbalugu.
         11 Ay Funbalugu At fagmasineun sanya wa fag fulan. Ay ka fag fulan at kamasuloan katvngvd
         at ke fanambagun fag batu. Ay kata sik batu at mameluan nu madalusan, ay kata sik
         batu tagtalfusan nu kalag.
         12 Ay ka fag fulan at alad matukba ay ngabat. Ay at ngay sakbawan alad sik safulu ay
         labi duwa. Ay sik safulu ay labi duwa yangay tagbukngan tagtanud si sadi sadi sasa
         ngay sakbawan. Ay si at ngay dingding sakbawan e nariruk sanya Tagagbuan at kadagdagan,
         at labi duwak baguama at ngayan.
         13 Sas fakamenitan baliwa fag tigyangan alad, tulu at sakbawan. Ay sas fakayabian fag
         tigyangan, tulu yangay. Ay sis duwa tigyangan, sit sadi, tulu. Ay sit sadi, tulu yangay
         at sakbawan.
         14 Ay sanya fag fulan tagfatvngvd at alad, sik safulu ay labi duwak batu daul. Ay sanya
         fag batu e nariruk Tupa-Riangan At sik safulu ay labi duwa At-Suguan at ngayan.
         15 Ay aro fag tagbukngan, at nafamatuan angku, igbitbitan sik famasud at fangawat sik
         sanbung fanumyu kaba sik suan. At fanfasud sanya fag fulan, ay sa at ngay sakbawan,
         ay anggan sa at alad.
         16 Ka fag fulan at kadaulan ay at kabaan sigon, kaba way at sadi. Ay at nafasud sanya
         fag fulan sat famasud, 1,200,000k dufa. Ay at kabaan ay at kadaulan ay at kabatan,
         kaba way at sadi.
         17 Ay nafasud yangay at alad, 144k siyu. At famasud kata yangay ste swa daga sik taw
         at famasud. At masuad yangay te, sik tagbukngan ke famasud.
         18 Ka fag alad at fangawat sik ngay batu melo madalusan. Ay ka fag fulan at fangawat
         sanbung fanumyu at yud e fasagbatan, ay mafayasan.
         19 Si at fagfatvngvdan at alad e ngay famasinean, sik ngay ke fanambagun fag batu. At
         fasadi, sik batu melo madalusan. At faduwa, sik batu ganyang mafayasan. At fatulu,
         sik batu gradraskaun mafayasan. At faufat, sik batu melo mafayasan.
         20 At falima, sik batu maraska ladlagsiun madalusan. At faunum, sik batu maraska madalusan.
         At fafitu, sik batu galagsiun mafayasan. At fawalu, sik batu melo gaanyangun mafayasan.
         At fasiam, sik batu melo galagsiun mafayasan. At fasafulu, sik batu melo gamalayungun
         mafayasan. At falabi sadi, sik batu garaskaun mafayasan. At falabi duwa, sik batu
         maloban mafayasan.
         21 Ay at labi duwak fandingding sakbawan alad, sik ke fanambagun fag ale batu daul.
         At fandingding fagayu anwa sik ale batu. Ay at fulan at fangawat at dalan sanbung
         fanumyu at yud e fasagbatan. Ay igtalfusan nu kalag.
         22 Ay da kwa e nalag sik Tagbvt-Fag-Bale-Funbalugu sanya. Anway fagdaul at fulan kata
         wa nu sik Tagbvt-Fag-Bale-Funbalugu. Anway sanya wan tam Fun tam Funbalugu At-Tiba-Tungud-At-Madaragang,
         ay anggan Tupa-Riangan. Ay sanya wan at taw nu gseg Anya.
         23 Ay ka fag fulan dua gayudan tam menit ay tam magdanun nu nadamlag sanya. Anway Funbalugu
         wa At fagmasineun tagdamlag anya. Anway Tupa-Wa-Riangan At salung yangay sanya.
         24 Siginan ka fag fulan nafayamag yangay sas fagayu talun at ngay taw sas fagdaul daga.
         Ay fagdaul daga at ngay fun daul muba ban sanya at ngay fagmabalanun.
         25 Ay faggugat dua ban madingdingan at ngay sakbawan alad anway mamenit way. Ay dua
         ban e yabi sanya.
         26 Ay fagayu talun at ngay taw muba ban ayuwayu sanya at ngay fagmasineun ay at ngay
         fagmabalanun.
         27 Ay faggugat dua ban umdasug sanya nus nge wain at mafurat. Ay sik taw at mafurat
         at fagbulun, ay anggan takamuagan dua ban umdasug sanya. At kumdasug ban kayu way
         at ke marirukan at ngayan sas Tupa-Riangan At fagtapan at ngayan te, Kayu-Tagleleg-Faggugat.

1 Ay aro fag tagbukngan rodi nananfalinggat sa angku sa sik safa at ngayan te, Safa-Tagfon-Leleg.
         Ay ka fag safa malio kata sik batu tagtalfusan nu kalag. Ay ka fag safa kalimus siginans
         Funbalugu ay Tupa-Riangan At faglunggungan daul.
         2 Ay kalimus yangay sasa ngaba wa bilug dalan sis fulan. Ay sis duwa tigyangan safa
         e sik kayu at ngayan te, Kayu-Tagfon-Leleg. Ay ka fag kayu nu gbuadan sik banwa, sik
         safulu labi duwa ginan. Fagayu magdanun e buadan wan. Ay at don e fanambagun yangay
         laman at famafiya sas fagayu talun at ngay taw.
         3 Faggugat du e mdasug sanya fag fulan Funbalugu At fakadotamaun. Anway sanya wan Funbalugu
         ay Tupa-Riangan At faglunggungan daul. Ay sanya At ngay fanuguan nu gseg ban Anya.
         4 Ay At ngay fanuguan lumag wa ban Funbalugu At mata. Ay Funbalugu At ngayan e nariruk
         si At ngay fanuguan at angas.
         5 Ay dua ban e yabi sanya. Ay at ngay taw sanya dua ban gayudan at damlag siginan sik
         salung ay siginan tam menit. Anway at Fun, at Funbalugu wan, tagyamag ban sanya. Ay
         At ngay fanuguan wan tagmagurang ban sanya faggugat faggugat.
         6 Ay rodi ka fag tagbukngan nalong angku te, Mafanud ay matuyan iste at ngay longan.
         Ay tam Fun tam Funbalugu, At nafaamatanganan sa ebi At ngay taglong, ay nasugu angku,
         At tagbukngan, sa at ngay fanuguan. Laman nafoyung anya tagadasugun ban.
         7 Amatangani. Makbang wan nu gadasugun Aw. Guseganan wan nus nga sinu tagfaning at
         foyungan at nariruk ste fag fagtapan.
         8 Aw Uan. Ay aw wan at nadungug aro fag ngay foyungan ay at nalag fagayu. Ay nu nadungug
         akwa ay nu nalag akwa katanya, inlub aw sa ka fag tagbukngan at nafoyung angku at
         daga salubangan. Ay igseg aw anya.
         9 Ay kanya nasalag angku te, Lagi. Lag katanya. Kata way ta at sadi, sik fanuguan way
         ta. Ay anggan am ngay fadugsay, Funbalugu At ngay taglong, sik fanuguan way. Ay anggan
         fagayu tagfaning at longan ste fag fagtapan, sik fanuguan way. Tam fagsegan sas Funbalugu
         yakman fagsadi.
         10 Ay kanya nalong yangay sa angku te, Lag gsuksuk at naguna nafoyung ste fag fagtapan.
         Anway makbang wan ka fag foyungan nu kagurungan.
         11 Anway katanya, e nafanusetaw yay sa sik taw tagfagbulun at mauri, laman gfaugat yay
         ban at mauri. Ay sa sik taw tagfagbulun at mafurat, laman gfaugat yay ban at mafurat.
         Ay sa sik taw tagfagbulun at masine, laman gfaugat yay ban at fagbulun at masine.
         Ay sa sik taw at kinsadi sas Funbalugu, laman gfaugat yay at fagmasadiun sas Funbalugu.
         12 Amatangani. Makbang wan nu gadasugun Aw. Nanguba Aw Ku fagnanfonun fag fanambagun.
         Ay nanfainfaluan Akyangay ban sas taw, nus nga setaw ka fag taw at fagbulun.
         13 Aw wan takata sik A, ay anggan takata sik Ya. Ay Aw wan takata sik Taguna ay anggan
         takata sik Taguyan. Ay Aw wan takata sik Fagsigadan ay anggan takata sik Fakatabuan.
         14 Guseganan tuwa kanya fag taw nu nafegus tuwa at lanbung, laman gkasakan mafaon Kayu-Tagfon-Leleg
         at buadan. Ay laman gkasakan masakbo sa ka fag fulan daul.
         15 Sa way ka fag fulan at day alad, at ngay tagfaning at bilug at mauri fag fagalabianun.
         Ay at ngay mabara fag taw. Ay at ngay takamayun. Ay at ngay tagfate taw. Ay at ngay
         tagseg tawtawan. Ay anggan fagayu taw takaumsig gfatunglus sas fakamuaganun.
         16 Aw wan Isus. Ay nasugu Aw Ku tagbukngan laman nanfoyung Ku longan sasa ngay Funbalugu
         bale at taw. Aw wan Fun Fakafanyuun At kadagdagan. Ay Aw wan at Madamlag-Fag-Tagurabas.
         17 Ay At-Masine-Fag-Falad ay Tupa-Riangan At Fasad-Mangena nalong te, Stei. Ay am, fagayu
         tagdungug, longi yangay te, Stei. Ay am, fagayu takadanum, akbangi. Ay nus nga sinu
         takaumsig, buli ka fag Safa-Tagfon-Leleg, at yud e fansali.
         18 Gfatagak Aw sas fagayu tagdungug at foyungan at nariruk ste fag fagtapan. Nus nga
         sinu at nafamut sat foyungan, Funbalugu mamut yangay ban sa anya at ngay fanfauri
         sat nafoyung ste fag fagtapan.
         19 Ay nus nga sinu at nafasirut sat foyungan at nariruk ste fag fagtapan, Funbalugu
         igsalag yangay ban anya te, laman dua mafaon ka fag Kayu-Tagfon-Leleg at buadan. Ay
         anggan igsalag yangay ban anya te, laman dua mful sas Funbalugu-At-Fulan at nafoyung
         ste fag fagtapan.
         20 Ay Aw wan Isus, At tagfatuyan sas fagayu at foyungan ste fag fagtapan. Ay iglong
         Akyangay te, gurungan matuyan wa fiya. Makbang wan nu gadasugun Aw. Kin, katanyai
         tuwa. Adasugi wan, em Fun Isus.
         21 Tam Fun Isus At mamanyun nangus sa ayu fagayu Funbalugu At taw. Kin, katanyai tuwa.
         
            

         
      
   